
Tsimané - Bible - New Testament 

 

 

MATTHEW 

MATTHEW 1 

1Ọij sánacdye' p̂eyacsebi' tịj mu'in vóshi' Jesucristoty, mu' nash Davidtyi' vóshi' 
mu' judyeya' Abrahamtyi' vóshi' chime' mu'. 

2Mu' Abraham jiquej ạva'yi mu' Isaac, mu' qui Isaac ạva'yi Jacob, Jacob qui ạva'yi 
mu' Judá räjtumdye vojity mu'. 

3Judá ạva'yi mu' Fares judyeya' mu' Zara, mọ' Tamar tse' mu'in. Mu' qui Fares 
ạva'yi Esrom, Esrom qui ạva'yi mu' Aram. 

4Mu' qui Aram ạva'yi mu' Aminadab, mu' qui Aminadab ạva'yi mu' Nasón, mu' 
qui Nasón ạva'yi mu' Salmón,  

5mu' qui Salmón ạva'yi mu' Booz, Rahab tse' mu'. Mu' qui Booz ạva'yi Obed, Rut 
tse' mu'. Obed qui ạva'yi Isaí. 

6Mu' qui Isaí ạva'yi mu' ayo' David, mu' qui David ạva'yi mu' Salomón, mu' 
Salomónsi' tse' mu' Uríassi' p̂en mu' jiquej. 

7Mu' Salomón ạva'yi Roboam, mu' qui Roboam ạva'yi Abías, mu' qui Abías ạva'yi 
Asa. 

8Mu' qui Asa ạva'yi Josafat, mu' qui Josafat ạva'yi Joram, mu' qui Joram ạva'yi 
Uzías. 

9Mu' qui Uzías ạva'yi Jotam, mu' qui Jotam ạva'yi Acaz, mu' qui Acaz ạva'yi 
Ezequías. 

10Mu' qui Ezequías ạva'yi Manasés, mu' qui Manasés ạva'yi Amón, mu' qui Amón 
ạva'yi Josías. 

11 Mu' qui Josías ạva'yi Jeconías räjtumdye vojity mu', yoqui'dyem' Babiloniaĉan 
cạc u in pạrej mu'in Israeltyi' vóshi' in. 

12Aty mu'ĉan cạc in mu' qui Jeconías ạva'yi mu' Salatiel, mu' qui Salatiel ạva'yi 
mu' Zorobabel. 

13Mu' qui Zorobabel ạva'yi Abiud, mu' qui Abiud ạva'yi Eliaquim, mu' qui 
Eliaquim ạva'yi mu' Azor. 

14Mu' qui Azor ạva'yi Sadoc, mu' qui Sadoc ạva'yi mu' Aquim, mu' qui Aquim 
ạva'yi Eliud. 

15Mu' qui Eliud ạva'yi Eleazar, mu' qui Eleazar ạva'yi Matán, mu' qui Matán ạva'yi 
Jacob. 

16Mu' qui Jacob ạva'yi José, vämtyi' Maríaty, mọ' qui María ạva'yi' mu' Jesús, 
Ji'c̣honacsity muntyi'. 

17Yacchuti' Abrahamya' tsi' in jun' qui' chuc na'i David jiquej, mu'ya' yiri'tac 
vạjpedye' jiyi vóshi' in, chiyiri'tacdye vạjpedye' jiyi vóshi' Davidya' yacchuti' jun' 
qui' chuc cạc jiquej in Babiloniave. Aty cạcya' in Babiloniave in, mu'ya' 
chiyiri'tacdye vạjpedye' jiyi vóshi' in, chat q̂uin'dyem' na'i mu' Ji'c̣honacsity 
muntyi'. 

18Ọij yi' me' na'i Jesucristo jiquej. María tse' mu' me' tsan' aty ca ̣nä'ñete José 
jiquej jambi' qui nam' mọ'tum ĉọshi. Chí ̣ye' mọ' a nam' jạjtsaques jiquej, 
ferdye'ya' Ạ'edyes Jen'si' mu'. 

19Mu' José vämtyidyety ra' mọ' anic rụij bä'yity, mọ'dyes mu' jam mạ'je' jị'tsicaye' 
muntyisya' vej mu'in, chat mu' dyijyi caminve ra' yacchui' mọ' María. 

20A tsan' me' dyijyi mu', vatyquej ji'caviti tamin'dye'ĉan yirity Jen'tyi' anjer mu'. 
Yi anjer jajiti: —Mi José vóshi' mu' Davidtyi', jam ra' noi'yi mi, vämi ra' mọmo' mi 
Maríache' ĉaĉaij na vo'coĉantyi' ạva' mọ' jaso'miti' Jen'si' Ạ'edye' mu'. 

21 Son' ra' ạva' mọ', tịj ra' yụ'tyeyete mi Jesús, ĉaĉaij na mu' ra' ji'c̣honacsi 
juchajĉantyi' in ĉụi'tyi' muntyi' mu' —yi jajiti. 

22Me' nash paj qui ca ̣ tsi' ọij Ayo'si' p̂eyacdye' mu', p̂eijbites mu' jaso'mitity 
p̂eyacdye' Jen' jiquej, yi mu':  

23“Mọ' p̂en jambi' ra' tyushtes son', ĉụi' ra' ạva'yi', son' ra' ạva' mọ', jị'ti'ete ra' in 
Emanuel.” Emanuel yi' ca yi' “Jen' tsuntum.”  

24Chat mu' José tsạ'i mu' se'vepte anjersi' p̂eyacdye', mu' Ayo'tyi' anjer. Chat qui 
mu' jụjyi mọ' jäque',  

25jambi' qui nam' tyushtye' jun' qui' chuc basdyi' mọ', chat mu' José yụ'tyeyete tịj 
Jesús. 

MATTHEW 2 

1 Jesús na'i Belénĉan, Judea tịj mọ' jacsi', yoqui'dyem' ayo'bu'yiya' Herodes jiquej 
u. b Atsij in pạrej mu'in chí ̣quity o ̣rota'ya' in, pam'vety atsij in Jerusalénĉan 
shupqueti in. 

2Yi jéyacsi muntyi' in: —¿Juna' buty mu' na'ity ayo'bu'yity ra' judíodyes in? 
Pam've cạvete tsun jị'ĉocdyety o ̣ rota' mọ'dyes atsij tsun mạ'je' tima'quete tsun 
mu' na'ity joijno'. 

3Mu' ayo' Herodes aty se'vacsebiya' p̂eyacdye' mu'in, anic yoqui tyeij, räjtumdye 
Jerusalénĉan bä'yity in. 



5 

 

 
© New Tribes Mission. 

 

 

 

 

4Mọ'dyes mu' Herodes vajmu'ya'jeyacsi mu'in tashchety cudyitity Jen'che' in 
judyeya' mu'in jị'chiyacsity yụ'tacdye' in, chat qui yi jéyacsi: —¿Juna' buty ra' na'i 
mu' Ji'c̣honacsity muntyi'?  

5Mu'in yi vorjete in: —Belénĉan ca ra' na'i, mọ' Judeaĉansi' jac, yi nash jiquej mu' 
jaso'mitity p̂eyacdye' Jen' jiquej, yi' sánacdye':  

6“Mi Belén, Judáĉansim, me' tsan' miquis bä'yedye' mi, mọjo'cha' bu'yi' qui nam' 
mi ĉaĉaij na mu'ĉan ra' na'i yirity Ayo', mu' ra' ayo'bu'yi muntyidyes yụ Israeltyi' 
vóshi' in”, yi' sánacdye' —jéte in mu' Herodes. 

7Chat qui mu' Herodes pạrejjeyacsi mu'in chí ̣quity o ̣rota'ya' in, caminve jéyacsi: 
—¿Jun'dyeya' ca' tiyacchuti ji'caviti mu' o ̣rota'?  

8Chime'dye mu' jéyacsi: —Tạij mi'in Belénĉan jịjcajam' quevicmac mu' miquity. 
Dạctinteya' ra' mi'in, atsijban ra' mi'in úya', jítiĉa' ra' yụ mi'in paj qui yụ chime' 
tima'quecte. 

9Aty me'si' se'vepteya' p̂eyacdye' ayo'si' in, chat qui sacti in. Mu'dye o ̣rota' 
pam've cạvetety jiquej in mu'dye jịjcatyete in jun' qui' chuc cha'she' in mọ' aca' 
yóĉandyem' miquity u, mu'ya' dyäqui mu' o ̣rota'. 

10Aty cạveteya' in mu' o ̣rota' dyäqui, anic där ma'joij in. 

11 Chat qui siti aca'ĉan in cạvete mu'ĉan miquity in judyeya' tse' mu' María, 
mu'ĉan dyụtsyi in tima'quete in. Jäcaqui ñịbe'yedyes mu'in mọjo'cha' jäm'si' mọ' 
so'mete in, oro, judyeya' ji'co'shayacdyesi' jẹrejres, judyeya' yäcäs jẹrejres mirra 
tịj mọs. 

12Chat qui tamin'dye'ĉan Jen' jéyacsi paj qui yocve tyeban in, jam Herodesya', me' 
bu'yi ĉụi'si'ĉan jac jijtuban in. 

13Mu'in chí ̣quity o ̣ rota'ya' in aty me'si' jọban in chat qui Jen'tyi' anjer mu' 
tamin'dye'ĉan ji'caviti Joséya'. Jajiti: —Sacta Egiptoĉan jịjcava tiĉav'queme mu' 
miquity tse'tumdye. Mu'ĉan ra' taĉan me' bu'yim jun' qui' chuc yụ jébadyeye, 
ĉaĉaij na mu' Herodes quevte ra' mu' miquity, mạ'je' ijate. 

14Me'dye mu' José tsạ'i tsedyedye', ji'ĉav'quete mu' miquity tse'tumdye, mu've 
jịjcaij Egiptoves majmi jịjcai'. 

15Mu'ĉan me' bu'yi in jun' qui' chuc säñi mu' ayo' Herodes, q̂uin'dyem' shuban 
Egiptoĉan in. Me' ca ̣ tsi' Ayo'si' p̂eyacdye' mu', sáñe' mu' jaso'mitity p̂eyacdye' Jen' 
jiquej. Yi' mọ': “Yụ fayaqui ĉụi'tyi' Ạva' yụ paj shuban Egiptoĉan.” 

16Mu' Herodes aty cạve'ya' jun' chuc mu'in chí ̣quity o ̣rota'ya' in väñätute in, chat 
qui mu' fa ̣coij tyeij. Jutacsi qui väc̣hä'tyity mu' paj qui ijacsi in mu'in 
miqui'muntyi' son' in, räj Belénĉan bä'yity in judyeya' c̣hẹi'ya' bä'yity chime' in. 
Pärä' yómodye'yity in judyeya' joijno' in chime', räj ijacsi in, ĉaĉaij na me' mu'in 
yi in chí ̣quity o ̣rota'ya' in, aty pärä' yómodye' tyiti cạvete o ̣rota' jiquej in. 

17Me' ca ̣ tsi' mọ' p̂eyacdye' jaso'mititysi' Jen' Jeremías tịj mu'. Mu' sáñe' yi':  

18“Fersi' táredye' mu'in Ramáĉan bä'yity in vóshi' mọ' Raqueltyi', anic fer táraqui 
ạva' mu'in. Jam jun' tyäpi' táredye' mu'in ĉaĉaij na aty itŝij ạva' mu'in.”  

19Aty säñiya' mu' Herodes chat qui Jen'tyi' anjer mu' tamin'dye'ĉan ji'cavibun 
Joséya' Egiptoĉan. 

20Yi jajiti: —Sacta, Israelĉan jịjcabada cạbajme mu' miquity tse'tumdye, a nash 
säñi mu'in mạ'je' ijatety jiquej in mu' miquity. 

21 Me'dye mu' sacbun Israelĉan jijtuban, tubajte mu' miquity tse'tumdye. 

22Chí ̣qui mu' aty qui mu' Arquelao Judeaĉan ayo'bu'yi, jeñej bu'yi jen'vun jiquej 
mu' Herodes. Mọ'dyes mu' José noi'yi, aty jam mạ'je' ĉụi'situban bä'yedye' mu', 
cuvij tamin'dye'ĉan jéyac, mọ'dyes qui Galileave jịjcaij mu'. 

23Nazaretĉan qui bä'ban mu' mọ' Galileaĉansi' bä'yedye'. Me' ọij ca ̣ tsi' p̂eyacdye' 
mu'in jaso'mititysi' Jen' jiquej in. Yi' in: “Mu' nash Nazaretĉantyi'”, jéte ra' in. 

MATTHEW 3 

1 Aty me'si' atsij mu' Juan chojtacsity jiquej, voro'tacsi mu' cäjyasĉan jac 
Judeaĉansi'. 

2Yi mu': —Dyijyevac juchajche' mi'in, aty c̣hẹi'ya' ayo'bu'yi ra' mu' Jen'. 

3Aty me' voro'tacsiya' mu' Juan, ca ̣ tsi' ọij p̂eyacdye' mu' Isaíassi' jaso'mititysi' Jen' 
jiquej. Yi' sánacdye': “Cäjyasĉan jac mu'ĉan ra' yirity fer p̂eyaquity, yi: Jäm' 
yụ'tyevac majmi Ayodyes tsun, chụi'jevac jä'mij”, yi' sánacdye'. 

4Juan quị'situi' p̂anacsi' fin cameyos, judyeya' ñutu'tacdye' mu' sho'pa', 
säcsedyem' sho ̣co' judyeya' coroma därä'ĉantyi'. 

5Ĉọcte in Jerusalénĉan bä'yity in judyeya' pai' Judeaĉantyi' in judyeya' c̣hẹi'ya' 
Jordán bä'yity in, räj mu'in ĉọcte in se'vecbite p̂eyacdye' in. 

6Mu'in p̂eyaqui juchaj mu'in chat qui mu' Juan chojtacsi cojiro Jordánĉan. 

7Juan cạvacsi dai' atsij in fariseo in judyeya' saduceo in, ĉọcte mu'in chime' in, 
mạ'je' tsan' ji'chojti in mu'ya'. Jeĉúnacsi mu': —¡Där ac̣hi'tyity mi'in jeñejtyity nas 
mi'in! Jeñej aty ra' mọ' ji'chojtidye' tupuj ji'c̣honnac därsi'ya' va'tacdye' Jen'si' 
ĉúti u mi'in. 

8Dam'dye jäm' tashche' jä'mij rụij bä'yi mi'in, mọ' ra' jị'ĉoi' anic dyijyi juchajche' 
mi'in. 

9Jam ra' ĉụi' dyijtuti mi'in mijam ra' yi mi'in: “Tsun nash vóshi' Abrahamvuntyi' 
mu'.” Yụ jéyac Jen' tupuj mij ji'munacsi uts in Abrahamtyi' vóshi' mu'. 

10Jen' aty ra' tui' va'tacdye', jeñej yirity muntyi' jịva'chai' jam väshis cätidye', 
me'dye ra' chime' Jen' jịva'chacsi mu'in jam rụij bä'yity in, tsäqui'sis ra' va'tacdye' 
va'tyeyac in. 

11 Yụ nash chojtyeyac mi'in ojñi'ĉan, mọ' jị'ĉoi' aty dyijyi juchajche' mi'in. Mu' qui 
ra' atsij muju'cha' fer bu'yity, jam jeñej yụ, uya'ya' yụ, mijam tupuj yụ cạpte 
yujches mu'. Mu' ra' Jen'si' Ạ'edyem' yu'tyiyinac mi'in judyeya' pạrej ra' 
yu'tyiyinac tŝij. 

12Mu' ra' jị'cäts yụ'tacsi muntyi' in juchadyes, jeñej yirity muntyi' tyiftety trivo, 
mu' tyiftactyi' jäm' yụ'tac aca'ĉan mu', mọ' na sim' ji'co'shayac tŝijĉan, jam 
quiv'joi'si'ĉan, me'dye ra' chime' muntyi' in. 

13Chime'dye mu' Jesús atsij Galileaĉantyi', Jordánve jịjcaij ĉọcte mu' Juan, mạ'je' 
ji'chojti Juanya'. 

14Juan yi jéĉun'te: —Dam'dye jäm' yụ ji'chojti míya', ¿jun' buty me' ĉushdyim?  

15Vorjete Jesús: —Me' ra' q̂uin' mi paj qui jị'cätsepja Jen'si' dyijyedye' mu'. Jụjyi 
qui mu'. 

16Aty ji'choj-tiya' mu' Jesús aty chanam'che' jịjcabanya', vanacyi' vatyquej 
mạyedye'che'. Cạvepte Jen'si' Ạ'edye' mu' je'ñes ọ'to', jo'mes chại' játŝuti mu' 
Jesús. 

17Se've' vatyquej mạyedye'ches p̂eyacdye' yi': —Uts nash mạ'jeyacdyety Ạva' yụ, 
anic ma'jotaqui yụ. 

MATTHEW 4 

1 Chat qui Jen'si' Ạ'edye' mu' jácati mu' Jesús cäjyasĉan jac jácati, mu'ĉan qui 
Sọyo' mạ'je' tsan' jaji'ĉujti a'c̣hisya' dyijyedye'. 

2Vạjpedye' qui'tac mạyedye' me'qui' mu'ĉan jam dam' säcsi, mọ'dyes qui aty 
me'si' chique' dáquis mu'. 

3Sọyo' jaĉucdyi jajiti: —Mi nash Jen'tyi' Ạva' jụijyam, uts mij in ji'munacseva paj 
pan shupqui in. 

4Jesús vorje': —Jam, ĉaĉaij na yi' sánac-dye': “Jam nash säcsedye' ram' jạtsa'chuti 
muntyi', chime' Jen'si'mun p̂eyacdye' mu', mọ' ra' jạtsa'chuti”, yi' p̂eyacdye' Jen'si' 
mu'. 

5Chat me'si' mọ' Sọyo' jácati Jen'si'ĉan bä'yedye' mu' Jerusalénĉan, fajche' jácati 
Jen'si'che' aca' mu'. 

6Chat qui yi' Sọyo' jajiti: —Mi Jen'tyi' Ạva' jụijyam, roi'yebada mụijya' úchety, 
ĉaĉaij na yi' sánacdye': “Jen' ra' jutacsi anjer mu', mu'in qui ra' ĉujcan in judyeya' 
tapchun in unĉan mu'in paj qui jam are' tŝọij mi.” 

7Jesús vorjete: —Chime'dye yocsi' sánacdye' yi': “Jam ra' jị'ĉojtem mu' Jen' Ayo' 
mi.”  

8Därtyi'che' qui mụcu' jácati mọ' Sọyo' jaji'caviyiti räj jacches bä'yedye' in, 
räjtumdye jedye' mọ'. 

9Sọyo' jajiti: —Yụ ra' so'meye räj ọij cạves q̂uin' mi, yu ̣ ya' dyụtsyi jụijya' mi, yụ 
tima'quiti' jụijya' mi. 

10Jesús vorje': —Tạij jọbada Satanás, yi' nash sánacdye': “Jen' Ayo' mi mu' 
tima'queme, mum' yirity cọdyeme.” 

11 Chat qui jọban' mọ' Sọyo' yạjquibajte mu' Jesús, anjer qui atsij in no ̣ tyete in 
chat ji'säcsete in. 

12Aty se've'ya' p̂eyacdye' mu' Jesús jun' chuc ĉär'te in mu' Juan, chat qui roi'je' 
mu' Galileaĉan jịjcaij mu'. 

13Dam'tuquim' Nazaretĉan, Capernaumve qui jịjcaij mu' bä'yi, tsique'ves mọ' 
bä'yedye'. Mọ' jac vóshi'vunsi' Zabulónsi' jiquej judyeya' Neftalísi' jiquej. 

14Me' ca ̣ tsi' p̂eyacdye' Isaíassi' jaso'mitis Jen' jiquej. 

15Yi' sánacdye': “Mu'in bä'yity in Zabulónsi'ĉan jac jiquej judyeya' Neftalísi'ĉan 
chime', judyeya' tsique've bä'yity in, judyeya' pam'vety Jordán bä'yity in, judyeya' 
Galileaĉan bä'yity in, yóĉandyem' jam judío u in. 

16Mu'in tojmadye'ĉan bä'yity jiquej in, mu'in därsi' mạijquedye' cạve' in, mọ' qui 
mạijchucsi' mu'in tojmadye'ĉantyi' in mu'in säñi bä'yity in”, yi' sánacdye'. Jesús 
me' jị'cätse' ọij sánacdye' voro'yedye'ya' mu'. 

17Chat qui Jesús tiyacchui' voro'tacsi, yi mu': —Dyijyevac juchajche' mi'in, atyu' u 
c̣hẹi'ya' ayo'bu'yi ra' Jen'. 

18Sinve tsique' Galilea nati Jesús. Cạvacsi pärä' muntyi' in, Simón judyeya' mu' 
Andrés, vojitytum, mu'in tạbity in. Simón, Pedro chime' tịj mu'. Mu'in va'cajquiqui 
sạji' tsique'ĉan in. 

19Jesús jéyacsi: —Cäc̣hä'chutiĉam' yụ, mi'in tạbity, tạbacsity ra' muntyi' 
yụ'tyeyac. 

20Yiristum farajjetaque' sạji' mu'in judyeya' cäc̣hä'chute in. 

21 Aty muju'veya' mu' Jesús pärä' muntyi' cạvacsi, Santiago judyeya' Juan vojity 
mu', mu' Zebedeoty ạva' mu'. Covam-bache' jen'tum in, ra'bacva'joban sạji' in. 
Jesús fayacsi,  

22chime'dye mu'in yiristum farajjeyactaqui jen' mu'in judyeya' covamba mu'in 
chime', chat qui cäc̣hä'chute in mu' Jesús. 

23Jesús räj socor'je' mọ'ĉansi' bä'yedye' in Galileaĉansi', mu' jị'chiyacsi 
vajmu'yadye'ĉan judío in, mu'ĉan voro'tacsi Jen'si' p̂eyacdye' mu', p̂eye' aty 
c̣hẹi'ya' ayo'bu'yi ra' Jen'. Chime'dye ji'chäcacseban japacjoijtyi' in, räj mu'in 
are'reijtyi' in. 

24Pai' bu'yi' jac se've' in jun' chuc mu' Jesús, Siriaĉantyi' chime' se've' in. Mọ'dyes 
tuyete in räj mu'in are'reijtyi' in, japacjoijtyi' in, judyeya' ñe'ity in, judyeya' 
punichjoijtyi' in, judyeya' sọyo'tumtyi' in, räj me' me' ji'chäcacseban mu' Jesús 
judyeya' meijjetyetacseban sọyo' chime'. 

25Anic shach muntyi' cäc̣hä'chute in, Galileaĉantyi' in judyeya' Decápolisĉantyi' 
in, Jerusalénĉantyi' in, Judeaĉantyi' in, judyeya' nopej Jordán bä'yity in, me' me' 
cäc̣hä'chute in. 

MATTHEW 5 

1 Aty cạvacsiya' shach muntyi' cäc̣hä'chute in, mu' Jesús mụcu'che' bojvi, mu'che' 
p̂utsquen'yi, judyeya' jị'chiyactyi' mu' ĉọcte in. 

2Tiyacchui' jị'chiyacsi muntyi' in. 

3Mu' jéyacsi: —Anic ma'joij mu'in uya'ya' yu'tity ĉojtyi'ĉan in, ĉaĉaij na mu'ĉan ra' 
bä'yi in ayo'bu'yedye'ĉan Jen'si' mu'. 

4Anic ma'joij mu'in in me' tsan' tárity q̂uin' in, ĉaĉaij na Jen' ra' jiĉun yụ'tacsi. 

5Anic ma'joij mu'in in uya'ya'jety dyijyedye' in, ĉaĉaij na so'mac ra' Jen'ya' in, mu' 
ra' jị'cätseyacsi mu'si' p̂eyacdye' mu'. 

6Anic ma'joij mu'in in, mạ'je' muju'cha' chiquetety Jen' in, mu' ra' räj so'macsi. 

7Anic ma'joij mu'in in ñịbe' ĉọcsity in, Jen' ra' ñịbe' ĉọcsi chime' mu'in in. 

8Anic ma'joij mu'in in dyijtutety Jen' ĉojtyi'ĉan mu'in, mu'in ra' cạvete in. 

9Anic ma'joij mu'in in ji'jäm' yụ'tacsity in mu'in fáquitity jiquej in, ĉaĉaij na Jen' 
ra' jéyacsi: “Mi'in nash yu ̣ tyi' ạva'.”  

10Ma'joij mu'in in jị'ñibe'-cactyi' in cäc̣hä'chucdye'ya' Jen', mu'ĉan ra' bä'yi in 
ayo'bu'yedye'ĉan Jen'si' mu'. 

11 Ma'joij ra' mi'in me' tsan' ñäñinac jụijya' in, judyeya' ñịbe'tyinac jụijya' in 
judyeya' väñädye'ya' p̂iijnac jụijya' in yu ̣dyesi' chime'. 

12Me' jụijya' mi'in anic ra' ma'joij bä'yi mi'in ĉaĉaij na därsi' ra' bijodye' 
mạyedye'ches so'mac ra' mi'in. Me'dye chime' mu'in ñịbe'tacsi jiquej in urucyaty 
jaso'mitity p̂eyacdye' Jen' jiquej in. 

13Mi'in jeñej bu'yi jacsi' jicoj, me' bu'yi mi'in. Mọ' qui nam' jicoj aty jam jesec 
jụijya', jam ra' cuvij jesecjoban'. Aty jam jedyedyes, va'cacdyes qui mọmo', chat 
qui muntyi' yútye' in. 

14Mi'in jeñej bu'yi jacsi' mạijquedye' mọ'. Jesha', mọ' mụcu'ches bä'yedye' jam 
jun' jumĉan, nạijyi' mọmo'. 

15Chime'dye muntyi' in aty ji'jä'ñe'ya' mạijyis in, jam jun' än'je' in jedye'ya', 
fajchem' yụ'tye' in paj qui mạijchucsi' räj aca'ĉantyi' in. 

16Me'dye ra' mi'in chime', mạijchucsi ra' muntyi' mi'in paj qui räj cavinactyi' in 
jun' chuc rụij bä'yi mi'in, chat qui ra' chime' tima'quibunac Jen' in, mu' 
mạyedye'chety. 

17Jam ra' ĉútiĉa' yụ mi'in atsij yụ úche' jam jị'motsete' yụ Jen'si' yụ'tacdye' mu' 
judyeya' mọ' ji'chäyitidye' mu'in jaso'mititysi' Jen' jiquej in, jam ra' me' ĉútiĉa' yụ 
mi'in. Yụ atsij jam ra' jị'motsete' yụ, atsij yụ jị'cätsete' ram' yụ. 

18Yụ rụij jéyac, jam ra' jụ'ñisĉan mạyedye' mọtsi' mọ' Jen'si' yụ'tacdye' mu', me' 
tsan' miquis ji'chäyitidye' räj ra' mọ' ca ̣ tsi'. 

19Mọ'dyes tyi chuc va'quecbitety in yiris yụ'tacdye' Jen'si' mu', me' tsan' miquis 
mọ' ji'chäyitidye', judyeya' chime' jéyacsity muntyi' in paj qui va'queque' in, 
mu'in me'tyity in, uya'ya' ra' mu'in in ayo'bu'ye-dye'ĉan Jen'si' mu'. Chique'tyi' na 
jụijya' in judyeya' jéyacsity muntyi' in paj qui chique' chime' in, mu'in ra' 
muju'cha' in ayo'bu'yedye'ĉan Jen'si' mu'. 

20Fariseo in judyeya' mu'in jị'chiyacsity yụ'tacdye' in anic chiquete Jen' ĉúti in. 
Jéyac: jam muju'cha' chiquetinte Jen' jụijya' mi'in, jam ra' jun' ayo'bu'ye-dye'ĉan 
Jen'si' mu' siti mi'in. 

21 Aty se'vetiñe' mi'in urucyas ji'chäyitidye' jiquej, yi': “Jam ra' ijatinte muntyi', 

36 tyi chuc me'tyity in mu' ra' ji'me'tac ayo'ya'”, yi'. 

22Yụ jéyac: tyi chuc fa ̣coij chätidye'tum, mu' ra' ji'me'tac ayo'ya'. Tyi chuc ñiñete 
chätidye' mu', “Mu' nash itŝity dyijyedye'”, jéte, mu' ra' ji'me'tac muju'chatyya' 
ayo'. Tyi chuc ac̣hi' ñiñete chätidye' mu', “Mu' anic där ac̣hi'yity” jéte, mu' ra' 
tŝijĉandyety shupqui. 

23Mọ'dyes aty ra' so'mete Jen' dyimacdye' jụijya' mi, vatyquej dyijyeban mi jam 
jäm'jiti chätidye'tum mi, me' jụijya' mi, jambi' chum ra' so'metem Jen'. 

24Tashche' chum ra' ĉọcte chätidye' mi, jäm'jibun ra' yu'bun mi, chat ra' 
q̂uin'dyem' tupuj so'mete Jen' dyimacdye' mi. 

25Yirity ji'me'tyin jụijya' ayo'ya', dam'dye jäm' tashche' chum jäm'jibun mu'tum 
mi, jambi' chum ra' ayo'ya' ji'cavibun mi. Vatyquej ayo' jéyacsi jụijya' mu'in 
väc̣hä'tyity in vatyquej ĉär'tyin jụijya' in. 

26Yụ rụij jéye: jam ra' jun' shuban mi jun' qui' chuc tas jiya'dyeyem. 

27Aty se'vetiñe' urucyas ji'chäyitidye' jiquej, yi': “Jam ra' vo'voij mi'in.” 

28Yụ jéyac: tyi chuc dyijtubi' a' p̂ensi' jụijya' cạve'ya' mọ', jeñej aty shapuij 
mọ'tum, me' bu'yi shupqui. 

29Tacves vej mi ji'juchayin jụijya' mi, jemoñe' fon'jeyaqui vej mi va'cajquiqui mi. 
Jam jụijyam, dadam' ra' tsäqui' tŝijĉan va'cac mi mundyem' a' mi, uya'ya'dye itŝi' 
yiris a'si' jedye' bä'yi mi. 

30Chime'dye tacves un mi ji'juchayin jụijya', jemoñe' tätstaqui un mi va'cajquiqui 
mi. Jam jụijya' me' mi, dadam' ra' tsäqui' tŝijĉan va'cac mi mundyem' a' mi, 
uya'ya'dye itŝi' yiris a'si' jedye' bä'yi mi. 

31 Urucyas ji'chäyitidye' yi': “Tyi chuc mạ'je' yacchuqui p̂en mu', jemoñe' mu' 
muntyi' so'maqui p̂en mu' yiris yacchutidyes sánacdye', paj qui jọban' mọ'.”  

32Yụ jéyac: tyi chuc yacchuqui ĉụi'si' p̂en jụijya' mu', jam vo'voi'si' jụijya' mọ', 
mu'dye ji'juchayaqui p̂envun mu', yoctyi'tum muntyi' bä'yi' jụijya' mọ'. Tyi chuc 
vämi yacchucsi'che' p̂en, mu'mun juchaj cại' chime'. 

33Aty se'vetiñe' mi'in urucya'muntyis ji'chäyitidye' mu'in, yi': “Yụ'taqui tsäqui'sis-
tumsi' p̂eyacdye' jụijya' mi, jam ra' jun' farajjeyaqui mi'in, jemoñe' jị'cätsetiñe' 
mi'in Jen'si'ya' vej mu'.”  

34Yụ jéyac: jam ra' jun' me' yụ'taqui tsäqui'sistumsi' p̂eyacdye' mi'in, mijam ra' 
jun' ji'jäctiñe' mạyedye'che' paj qui chịj in anicsis mọ' p̂eyacdye' mi'in, ĉaĉaij na 
mu'che' ayo'bu'yi mu' Jen'. 

35Chime'dye jam ra' ji'jäctiñe' jac jị'ĉocdyes anicsis mọ' p̂eyacdye' mi'in, ĉaĉaij na 
jac Jen'si' yụ'taquis yuj mu', me' shupqui'. Chime'dye jam ra' ji'jäctiñe' Jerusalén 
ĉaĉaij na mọ' Jen'si' bä'yedye' mu', mu' Ayo' tsun. 

36Chime'dye jam ra' ĉụi'si' jo'no' ji'jäcaqui mi'in, ĉaĉaij na mi'in jam ĉụi' bächäqui 
jo'no' mi'in, mijam jun' tupuj yụ'taqui mi'in paj qui yiris fin mi'in tsin'cus 
shupqui', vatyquej jai'bas jụijya'. 

37Rụij ra' p̂eyaqui mi'in räjĉan. Tupuj yi mi'in: “Anic me'.” Jam na me' jụijya', yi ra' 
mi'in: “Jam me'.” Jam jemoñe' yocsi' ji'jäctiñe' jị'ĉocdyes anicsis p̂eyacdye' mi'in. 
Me' ji'jäctiñe' jụijya' mi'in, a'c̣his mọ' shupqui'. 

38Mi'in se'vetiñe' urucyas ji'chäyitidye' yi': “Tyi chuc jäcbite muntyis vej mu', 
chime'jeptedye ra' mu'si' in, judyeya' tyi chuc tocjepte modyin mu', 
chime'jeptedye ra' mu'tyi' in.”  

39Yụ jéyac, jam ra' chime'jetintedye mi'in mu' ac̣hi'yity. Tyi chuc ĉatjinac yirisve 
an, jemoñe' pären'vedye ji'ĉattyeyetinte. 

40Chime'dye yirity muntyi' ji'me'tyin jụijya' ayo'ya', chutyin jụijya' camisa mi'in, 
so'metinte ram' fajchety mi'in chime'. 



12 

 

 
© New Tribes Mission. 

 

 

 

 

41 Chime'dye yirity väc̣hä'tyity jutinac jụijya' mi'in paj qui jịjcatem yiris 
quirometro me'qui'yam' cạptinte jubij jụijyam, me' jutinac jụijya' mi'in, dam' qui 
ram mọjo'cha'yai' cächjetiñe' pärä' quirometro, me'si' cạptinte mi jubij mu'. 

42Tyi chuc cudyinac jedye' jụijya' mi'in, so'memac mọmo', mijam ra' 
murujrutyetinte tyi chuc cudyinac prestadye' jụijya', so'memac mọmo'. 

43Se'vetiñe' mi'in urucyas ji'chäyitidye' yi': “Mạ'jeyacsejam' pen'dye' mi'in, 
fa ̣cacsejam' mu' fáquinactyi' in.”  

44Yụ jéyac: mạ'jeyacsevac mu'in fáquinactyi' in, cọdyemac Jen' mu'indyes 
ñịbe'tyinactyi' in. 

45Me' jụijya' mi'in, ạva' bu'yi Jen'tyi' mu' mạyedye'chety mi'in, ĉaĉaij na mu' tsun 
yụ'te jam mu'in mọmo' jäm'yity mạijchucsi, chime'dye ac̣hi'yitymun in 
mạijchucsi. Chime'dye añej yụ'tye' jam jäm'yitydyes mọmo' in, chime'dye 
ac̣hi'yitydyesmun in. 

46Mi'in mạ'jeyacsi jụijya' mi'in mu'in mạ'jinactyi' mọmo' in, itŝi' ra' so'mac 
bíjodye' mi'in, ĉaĉaij na vaj meij mạ'jiti in mu'in ac̣hi'yity tsim'tety querec̣ha in. 

47Chime'dye vorjeyaqui ĉụi'tyi' chätidye' mọmo' jụijya' mi'in, jeñej ac̣hi'yity 
muntyi' me' shupqui mi'in, me' mu'in chime' jam chí ̣yetety Jen' in. 

48Paj jam jayej mạ'jitidyes mi'in, jun' chuc mu' Jen', me' bu'yi ra' cäc̣hä'chutinte. 

MATTHEW 6 

1 Jam ra' carijtaqui Jen'dyes mi'in muntyisya' vej mu'in, paj qui jam tima'quinac 
in. Me' jụijya' mi'in itŝi' ra' méquis bíjodye' so'mac mi'in Jen'ya' mạyedye'-
chetyya', mu' Ạvatunactyi' mi'in. 

2Ñịbe'jetinte jụijya' yirity jayejjotaquity muntyi', caminve ra' mi'in. Jam ra' 
cäc̣hä'chucsebi mi'in mu'insi' dyijyedye' mu'in ac̣hi'yitysi' in jäm' yu'ti tsan' in. 
Muntyisya' vej mu'in vajmu'ya-dye'ĉan in judyeya' prasaya' in mu'ya' ñịbe'jeyacsi 
muntyi' in, paj qui tima'cacsi muntyi' in. Yụ rụij jéyac: mọ' ram' bíjodye' mu'in, 
mijam ra' so'mac bijodye' Jen'ya' in. 

3Jam ra' me' mi'in, no ̣ tyetacsi jụijya' mi'in paj jam tyi chịj in, mijam ĉụi'tyi' 
chätidye' mi'in. 

4Caminve ram' no ̣ tyetacsi muntyi' mi'in, chat qui ra' mu' Jen' so'minac bijodye' 
mi'indyes ĉaĉaij na mu' cavinactyi' caminve. 

5Cọdaqui jụijya' Jen'che' mi'in, jam ra' cäc̣hä'chucsebi dyijyedye' mi'in mu'insi' 
ac̣hi'yitysi' in jäm' yu'ti tsan' in. Mu'in anic ma'jotyety run'quen'ĉan cọdaqui 
Jen'che' in vajmu'yadye'ĉan in judyeya' prasaya' in, paj qui cạvacsi muntyi' in. Yụ 
rụij jéyac, mọ' mọmo' ram' bíjodye' mu'in, aty ra' jam bijodye' so'mac Jen'ya' in. 

6Jam ra' mi'in me' cọdaqui Jen'che' jụijya' mi'in, jemoñe' pạrejyi mi'in ĉụi'si'ĉan 
ĉushaquis sisvac judyeya' ĉär'jevac chụi'dye' mi'in. Mu'ĉan ra' cọdyetinte Jen' mu' 
Ạvatunactyi', mu' jam cạvetintety mi'in. Mu' nash naijbunac, me' tsan' caminve 
cọdaqui mi'in, mu'dye ra' so'minac bíjodye'. 

7Cọdyetinte jụijya' mi'in mu' Jen' jam ra' fibi'yi ĉụi' mi'in pärä'quiquij ji'jäctinte, 
jam jeñej mu'in jam chí ̣yetety Jen' in. Va'ves mọ' dyijyedye', jeñej aty Jen' 
jụjjeyacsebi cọdacdye' ĉúti u in pärä'quiquij ji'jäcte tsan' in, jeñej aty me' ĉo ̣ te u 
in. 

8Jam ra' cäc̣hä'chucsebi dyijyedye' mi'in mu'insi' in, ĉaĉaij na jambi' cọdyetinte 
jụijya' mi'in, mu' Jen' Ạvatunactyi' mi'in, mu' aty chäyinac jedye' chuc jemontiñe' 
mi'in. 

9Cọdyetinte jụijya' Jen', yi ra' jétinte: Tsuntyi' Jen' mạyedye'chety, paj muntyi' in 
a ̣räjjin in. 

10Chime'dye tsun cọdaqui paj qui cavintum ayo'bu'yi mi, yojdyem' mạyedye'che' 
cại' u in mísi' dyijyedye', paj me'dye mu'in chime' úchety jacchety in. 

11 Räjĉan mạyedye' so'mitiĉam' säcsedyedyes tsun. 

12Jam ra' dyijtubutiĉa' juchaj tsun, yojdyem' tsun jam dyijtucsebiban juchaj mu'in 
yódyetydyem' juchatuntyi' u tsun. 

13Jam ra' ji'ĉujtiĉa' carijsisya' jedye', chime' ñutsjitiĉam' paj qui jam ji'peñin tsun 
sọyo'. 

14Jam dyijtucsebi juchaj mu'in juchatunactyi' jụijya' in, me'dye ra' mu' chime' 
mạyedye'chety Jen' Ạvatunactyi' mi'in, mu' ra' jam dyijtubunac juchaj mi'in. 

15Yejĉoij na jụijya' mi'in dyijtucsebi juchaj mu'in juchatunactyi' in, me'dye ra' mu' 
chime' Jen' mu' Ạvatunactyi' mi'in mu' ra' yejĉoij dyijtubunac juchaj mi'in. 

16Jäm'dyeya' yịñij Jen'dyes jụijya' mi'in, jam ra' quisba'naqui vejya' mi'in 
yịñijdyes, jam ra' jeñej mu'in ac̣hi' dyijyity in, jäm' yu'ti tsan' in, ĉaĉaij na mu'in in 
quisba'naquity vejya' in paj qui räj chí ̣yacsi in yịñij Jen'dyes in, me' mạ'je' mu'in 
in. Yụ rụij jéyac, mọ' ram' bíjodye' mu'in, mijam ra' so'mac Jen'ya' in. 

17-18Jam ra' me' mi'in, yịñij Jen'dyes jụijya' mi'in jemoñe' favti vejya' mi'in, jäm' 
yu'ti mi'in paj qui muntyi' in jam chäyinac in mi'in yịñij Jen'dyes mi'in. Mu' na Jen' 
cavinactyi' caminve, mu' ra' so'minac bijodyedyes mi'in. 

19Jam ra' dụri'ñetiñe' jedye' jacches, mọ' jam men ac̣hi'joi'si' chicäjräi'si', judyeya' 
pạrej shu'aijtyi' cại' in. 

20Dam'dye jäm' mạyedye'che' dụri'nac, mọ'che' chat jam jedyei' mijam chicäjräi', 
mijam shushu'aty mu'che' in. 

21 Tyi chuc jacche' dụri'ñe' jedye' in, mọ' mọmo' dyijtuva'que' ĉojtyi'ĉan mu'in, 
mu'in na mạyedye'che' dụri'ñe'tyi' jedye' in, mọ' mu'in dyijtui' in ĉojtyi'ĉan mu'in. 

22Vej mi'in jeñej bu'yi' yiris a'ĉansi' mạijyis mi'in. Jäm'si' vej jụijya' mi'in, räj a'ĉan 
mạij bu'yi' mi'in. 

23A'c̣his na jụijya' vej mi'in, tojmai' a' mi'in. Itŝi' mạijquedye' a'ĉansi' jụijya' mi'in, 
därsi' ra' tojmadye' a'ĉan mi'in. 

24Uñity jam jun' tupuj pärä'che' úñi, ĉaĉaij na yirity ra' mạ'jete, yoctyi' na jam, 
mu' mạ'jetety mu' ra' jäm' carijtyeyete, yoctyi' na ra' fa ̣quete jam jäm' 
carijtyeyete. Me'dye mi'in chime', jam ra' jun' pären'che' ji'säsdyi mi'in, Jen'che' 
judyeya' querec̣hache'. 

25Mọ'dyes yụ jéyac: Jam ra' cajotyetiñe' mi'in jedye' chuc ra' jebetiñe' tsạ' 
bu'yedyes mi'in, mijam ra' dyijtutiñe' mi'in jedye'ĉan chuc ra' cofjeban' mi'in. Jam 
säcsedyem' tsạ'chunac mi'in, mijam quị'sim' jemonac a'che' mi'in. 

26Cạvacsejam' mọ'in jaijtyi' in, jam jun' ĉụi' cäti' in mijam vädaĉan' in, mijam jäm' 
yụ'taqui' säcsedye' aca'ĉan in, mu' qui nam' Jen' mạyedye'chety ji'säcsacsi. 
¿Jaijtyi' buty mọmo' mạ'jeyacsi Jen'? Jam jun' me', mi'in muju'cha' mạ'jinac. 

27Chime'dye mi'in, me' tsan' fer dyijyi mi'in, mijam qui nam' jun' ñucjeyaqui 
sän'dye' mi'in, paj tsan' yiris hora tsạ' bu'yetaqui mi'in. 

28-29¿Jun' buty cajotyiti mi'in quị'sidyes? Jesha' mọ' därä' jámetumsi' in, me' tsan' 
jam carijtaqui' in mijam p̂anaqui' quị'si' in, yụ qui nam' jéyac, anic mọjo'cha' 
jäjämun quị'si' mọ'in, mijam mu' me' ayo'tyi' quị'si' jo'mety Salomóntyi' jiquej. 
Me' tsan' muju'cha' jäm' yu'ti ya'ijtyi'ĉan quị'si' jam cätstacsi, mọjo'cha' jäjämun 
mọ'in jáme in. 

30Me' mu' Jen' jị'qui' mọ' därä', mọ' jam men bu'yis, cavin ji'co'shayac, dadam' ra' 
mi'in Jen' ji'quinac. Mi'in anic dam' mọmo' anicjetintety Jen'. 

31 Mọ'dyes jam ra' dyijyi ĉojtyi'ĉan mi'in, mijam ra' yi mi'in: ¿Jedye' buty ra' 
jebeja'? ¿Junatyi' bu ra' quị'si' dạcja? 

32Mu'in jam chí ̣yetety Jen' in jo'mes mọmo' dyijtui' in. Mi'in na jam me', mu' Jen' 
Ạvatunactyi' mi'in chäyinac jedye' chuc jemontiñe' mi'in. Ĉútac mu'che' mi'in, 
mu' ra' so'minac. 

33Mọjo'cha' ra' dyijtutiñe' ayo'bu'yedye' Jen'si' mu', mu' chiquemac chat qui ra' 
mu' so'minac räj jedye' chuc jemontiñe' mi'in. 

34Mọ'dyes jam ra' cajotyiti mi'in jun' chuc ra' yocsi' mạyedye', aty ra' ayijya' 
mạyedye' tupuj ra' mọ' dyijtutiñe'. Jam ra' cächjetiñe' dyijyedye' mi'in jambi' 
cha'shes mạyedye', q̂uin'sis dyijtuvac dyijyedye' mi'in. 

MATTHEW 7 

1 Mi'in ra' jam ĉojtyi'ĉan mi'in ac̣hi' dyijtucsebi yoctyis dyijyedye' mu'in, mijam 
ra' p̂eijtacsebi juchaj mu'in, paj qui mu' Jen' jam dyijtubunac juchaj mi'in. 

2Me' ac̣hi' dyijtucsebi yoctyis dyijyedye' jụijya' mi'in, me'dye ra' Jen' chime'jinac 
mi'in. Dyijtucsebiya' mi'in juchaj muntyis mu'in, me'dye ra' Jen' chime'jibunacdye 
dyijtubunac juchaj mi'in. 

3-4Mi'in cavin cạvacsebi yoctyis juchaj mu'in, ĉụi'si' na juchaj jam cạvaqui mi'in. 
Jeñej cavin cạvetiñe' miquis patsacdye' chätidyesĉansi' vej mi'in, mọ'ya' qui nam' 
me'chutiñe' därsi' son ĉụi'si'ĉan vej mi'in, jam chí ̣yaqui ĉụi' mi'in. Yi jétinte 
chätidye' mi'in, “Jesha' yụ ra' jäcbibadyeye miquis vejĉansi' patsacdye' mi,” yi 
jétinte, ĉụi'si'ĉan qui nam' vej mi'in därsi' son mọ'ĉan, mijam mọ' chí ̣yaqui mi'in. 

5¡Anic ac̣hi' dyijyity mi'in, jäm' yu'ti tsan' mi'in! Jemoñe' tashche' chum va'caqui 
ĉụi'si'ĉansi' vej jedye' mi'in, chat qui ra' q̂uin'dyem' chuñem naijti mi'in paj qui 
tupuj jäctyebajtinte chätidyes mi'in mọ' vejĉansi' miquis jedye' mu'. 

6Jam ra' Jen'si' jedye' so'macsi mi'in mu'in jeñejtyity ac̣huj in, vátyequej ra' 
roi'jinac in. Mijam ra' ya'ijtyi' mij mi'in so'macsi mi'in mu'in jeñejtyity cochij in, 
mu' ra' yútyeva'te mọmo' mu'in. 

7Cọdyemac Jen', mu' ra' so'minac, quevvac, chat qui ra' dạctiñe', fayevac 
chụi'dye'ya' mi'in paj qui mu' vanacjiyinac mi'in. 

8Tyi chuc cọdyetety, mu' ra' so'mac, tyi chuc queve'tyi', mu' ra' dạque', tyi chuc 
fayity chụi'dye'ya', chat qui ra' vanacjeyeyac mi'in. 

9Jesha' ạva' mi'in cudyityinac jụijya' pan ¿so'maqui bu ra' mij mi'in? ¡Jam jun'!  

10Chime'dye cudyityinac ạva' jụijya' mi'in yiris tạbedye', ¿so'maqui bu ra' nas 
mi'in? ¡Jam jun'!  

11 Me' tsan' ac̣hi'yity mi'in, chịj qui nam' mi'in so'maqui ạva' mi'in jäm'si' jedye', 
dadam' mu' muju'cha' mạyedye'chety Jen' Ạvatunactyi' mi'in, mu' ra' so'macsi 
jäm'si' mu'in cọdyetyetety in. 

12Jemoñe' mi'in jäm'yedye'tum jäm'jeyacsi räj muntyi' in. Jesha' mi'in mạ'jetiñe' 
paj qui muntyi' in jäm'yedye'tum jäm'jinac in, me'dye ra' mi'in jäm'yedye'tum 
jäm'jeyacsi räj muntyi' in. Me' jäm'jeyacsi jụijya' mi'in, me' ra' chat tas 
chiqueptinte Jen'si' yụ'tacdye' mu' judyeya' sánacdye' mu'in jaso'mitity 
p̂eyacdye' Jen' in. 

13Sisvac ịtsu'quisya' chụi'-dye', ĉaĉaij na därves chụi'dye' judyeya' mọ' därves 
majmi rụij tŝijĉan jịjcai', anic mọ' dai' muntyi' jịjcai' in. 

14Mọ' na ịtsu'qui'ves chụi'dye', judyeya' ịtsu'qui'ves majmi, Jen'ya' jịjcai'si', 
yóĉandyem' tsạ' bu'yiĉan u in, mọ' jam dai'yaij jịjcai' in, anic carij jịjcai' in. 

15Ĉujcatiĉam' mi'in ĉaĉaij na dai' mu'ya' va've jị'chiyacsity in, jeñej bu'yi 
jaso'mitity p̂eyacdye' Jen' in. Jeñej jam tsäqui'yis oveca mi'inya' in, ĉojtyi'ĉan qui 
nam' mu'in jeñej tsäqui'yis vajedyedye' me' bu'yi in. 

16Tupuj mi'in chí ̣yacsi me'tyity in cạvacsebi jụijya' mi'in dyijyedye' mu'in. Jesha', 
mọ' a'c̣his därä' jụijya' jam jun' mọ' ji'shupque' ova, judyeya' mọ' yätijtumsi' därä' 
jam jun' mọ' ji'shupque' higo. 

17Me'dye chime' mọ' tsạ'si' cätidye' jäm'si' väsh ji'shupque', mọ' na shína'joi'si' 
cätidye' a'c̣his väsh ji'shupque'. 

18Mọ' tsạ'si' cätidye' jam jun' ji'shupque' a'c̣his väsh, mọ' na shína'joi'si' cätidye' 
jam jun' ji'shupque' jäm'si' väsh. 

19Jụ'ñis chuc jam jäm'si' cätidye' mọ' jam jäm'si' ji'shupques väsh mọ', mọ' tupuj 
p̂ạc judyeya' ji'co'shayac tŝijĉan. 

20Me'dye chime' muntyi' in tupuj chí ̣yac in jäm'yity in judyeya' ac̣hi'yity in, 
cạvacsiya' mi'in jun' chuc bä'yi in, are' jäm' bä'yi in are' jam jäm' bä'yi in. 

21 Me' ra' tsan' dai'tyi' jin yụ in: “Ayo' tsun, Ayo' tsun”, yi in, jam qui na ram' räj 
siti Jen'ya' in. Mu'in ram' chäquibuntyi' dyijyedye' Jen'si' yụ in mạyedye'chety, 
mu'in ram' mu'ya' jịjcaij in ayo'bu'yedye'ĉan mu'si'. 

22Aty ra' ayijya' jadyiquis tupudye', dai' ra' muntyi' jin tsan' yụ in: “Ayo' tsun, 
mísi' tịj ji'jäcbiyac voro'tacsiya' muntyi' tsun judyeya' meijjetyetacsi sọyo' tsun, 
judyeya' chime' tsun därsi' ferdye' jị'caveyacsi tsun mische' tịj.”  

23Yụ qui na ram' jéyacsi: “Yụ jam chí ̣yeyac, meijyejam' mi'in, ac̣hi'yity mi'in.”  

24Tyi chuc se'vibun ọij p̂eyac-dye' yụ in, judyeya' chäquibun yụ in, jeñej bu'yi 
yirity acaijtyi' dyijyedye'tumtyi', därtyi'che' mij jäm'tye' aca' mu'. 

25Me' qui tsan' choj tŝọi' añej, judyeya' tomi' jac judyeya' tyi'mu fertyi', jam dam' 
jedyei' aca' mu', ĉaĉaij na därtyi'che' bu'yi' mij jämi'. 

26Mu'in na in me' tsan' se'vibuntyi' yụ in ọij p̂eyacdye' yụ, jam qui nam' 
chäquibun jụijya' yụ in, jeñej mu' yirity muntyi' itŝity dyijyedye' mu' acaijtyi', 
jámanche' jäm'tye' aca' mu'. 

27Ayij mọ' añej choj tŝọi', judyeya' tomi' jac judyeya' tyi'mu fertyi', chat qui 
natsyetŝọi' aca' mu', pịtsi'cac tŝọi' mu'. 

28Aty me'si' jị'chiyacsi mu', mu'in muntyi' in anic äjjepte ji'chäyitidye' in,  

29jam muyejjoij jị'chiyacsi, jam jeñej mu'in jị'chiyacsity yụ'tacdye' in Jen'si' mu'. 

MATTHEW 8 

1 Aty mụcu'chety jijtuban chạban mu' Jesús, anic shach cäc̣hä'chute muntyi' in. 

2Yirity atsij muntyi' bayi'yity. Dyụtsyi Jesúsya', yi jéte mu': —Jị'chiyacsity, me' 
buty jụjyi mi, jäm'jibubun' a' yụ. 

3Jesús qui toco'jete unyam', chat qui jajiti: —Mạ'je' yụ —jajiti—, jäm'jobada 
mi. ̣Q̂uin'dyem' jäm'joban' a' mu' mu' bayi'yitysi'. 

4Chat qui mu' Jesús jéte: —Jesha', jam ra' jị'chique-yacsim muntyi' in, cudyitityya' 
ram' Jen'che', mu'ya' ram' ji'cavitim. Cạyete ra' cu'dye' mi ji'co'shayac-dyedyes 
mu', yoj yi'dyem' Moiséssi' sánacdye' um', mọ' ra' jị'ĉocdyes aty jäm'joban' 
bayi'yidye' mi. 

5Jesús aty venjoijya' Capernaumĉan chat qui ĉọcte yirity ayo' väc̣hä'tyitytyi'. Mu' 
cọdyete Jesús,  

6jéte: —Mi Jị'chiyacsity, mu'ya' úñity yụ aca'ya' yụ anic fer japacjoij mu', aty 
punichjoij atsvun mu', fersi' are'redye' jị'ĉojtye'. 

7Jesús vorjajiti: —Mu've ra' jịjcaij yụ, yụ ra' ji'chäĉajte. 

8Yi mu' väc̣hä'tyity ayo' jéte: —Anic muju'chaty Ayo' mi, yụ na uya'yaty, jam tupuj 
yu ̣ si'ya' aca' siti mi. Mọ'dyes p̂eyac-dyem' tupuj yụ'taqui mi paj qui chäĉän úñity 
yụ. 

9Yụty chime' mu'ya' ayo', judyeya' chime' yụ ayo'bu'yi väc̣hä'-tyitydyes in. Jéte 
jụijya' yụ yirity: “Mu've ra' mi”, mu've jịjcaij, yoctyi' jéteya' yụ: “Atsiva mi”, atsij 
mu', judyeya' úñity yụ chime'dye jutaqui jụijyaij paj qui jäm'tye' yiris jedye', mu' 
jäm'tye'. Me' mi chime' tupuj ra' p̂eyacdye' jute' mi paj qui chäĉän úñity yụ —yi 
ayo' väc̣hä'tyitytyi' in jéte. 

10Jesús äjjepte p̂eyacdye' mu', yi mu' jéyacsi cäc̣hä'chutety in: —Yụ rụij jéyac, anic 
muju'cha' anicyi uts romano, uya'ya' judío in, mijam yirity judíos me' dạcbite 
anicyedye' yụ. 

11 Chime'dye yụ jéyac, shach ra' atsij jam judío in, pai' bä'yity in pam'vety in 
judyeya' sitichety tsun in, mu'in ra' Jen'ya' siti in ayo'bu'yedye'ĉan mu'. Mu'che' 
ra' säcsi feshtaij in Abrahamtum in judyeya' Isaactum in judyeya' Jacobtum in. 

12Mu'in na judío in, Jen'yadyety tsan' jiquej in, mu'in ra' jorojya' va'cac in 
tojmadye'ĉan. Mu'ĉan ra' där tári mu'in in, querechjeyaqui ra' modyin mu'in 
táredye'ya' mu'in. 

13Chat qui mu' Jesús jajiti: —Acatubada mi, ca ̣ tsi' ra' mídyes jun' chuc anicyi mi. 
Me'ĉandye chäĉän úñity mu'. 

14Jesús ĉọcbite Pedros aca' mu', mọ'ĉan dạquique' Pedros quis mu' japacjoi' 
jänqueva'joi' jubijĉan. 

15Jesús toco'jebi' un mọ' q̂uin'dyem' jiyi' jänquedyem'. Me'ĉandye sacyeban' 
vatyquej úñeban' mọ'dye ji'säcsacseban'. 

16Aty shocamyejoi' dai' tuyete Jesús in sọyo'tumtyi' muntyi' in. 

P̂eyacdye'ya' Jesús meijjetyetacseban sọyo' in, are'reijtyi'mun ji'chäcacseban räj. 

17Me' ji'chäcacseban mu' Jesús paj qui jị'cätsepte sánacdye' Isaíassi', jaso'mitis 
p̂eyacdye' Jen' jiquej. Yi' mọ': “Mu' nash meijjityisin'tyi' are'redye' tsun, judyeya' 
meijjityibusin' japacjodye' tsun.” 

18Jesús aty cạvacsi anic shach muntyi' cọtoij bu'yi in, chat qui jutacsi jị'chiyactyi' 
mu' jéyacsi: “Nopej ra' tsique' jịjcaij mi'in.”  

19Vatyquej jaĉushdyi mu' Jesús yirity jị'chiyacsity yụ'tacdye' Jen'si' mu', yi jéte 
Jesús: —Jị'chiyacsity, yụ mạ'je' cäc̣hä'chuye mi juna' chuc jịjcaijya' mi. 

20Jesús vorjete: —Me' tsan' mọ'ya' foijsi' aca' mọ'in, me' tsan' jaijtyis mọ'ya' tịj 
mọ'in, yụ qui nam' Anictyity Muntyi' yụ jam juna' jị'jutyiti yụ. 

21 Yoctyi' chime' räjĉan se'vetety ĉọcte Jesús, jéte: —Jị'chiyacsity, yụ mạ'je' tsan' 
cäc̣hä'chuye mi, aca'ya' chum qui na ram' tashche' jadyiĉan yụ, nạctaqui ra' jen' 
yụ. 

22Jesús vorjajiti: —Cäc̣hä'chuti' ra' mọmo' mi, paj mu'in säñi bu'yity in paj mu'in 
rudyu'jeyacsi säñity in. 

23Jesús bijti covambache', räjtumdye jị'chiyactyi' mu'. 

24Vatyquej atsij tyi'mu tsäqui'-tyity, ji'site' ojñi' covambaĉan, mạ'je' ji'pechte 
covamba. Jesús na ĉushtyiti mu'che' covambache'. 

25Jị'chiyactyi' mu' ĉọcte in, jị'tsa'ebajte in jéte in: —¡Jị'chiyacsity, ji'c̣hontiĉam' 
tsun! ¡Atyu' ra' uya' jịjcaja' pechja'!  

26Jesús vorjeyacsi: —¿Jun' noi'yi u mi'in? Anic dam' mọmo' anicjetinte Jen'. Chat 
qui sacyi mu', jéte tyi'mu ji'dyäquete chidyäqui'dye vacam'quedye', räj dyäqui'. 

27Anic se'yacñi mu'chety in, yi jítidyeij in: —¿Tyi buty uts muntyi'? Yoj na tupuj 
ji'dyäquete tyi'mu judyeya' ojñi', yoj na se'vete in. 

28Chat nopej venjoij in Gadara tịj mọ' jacsi'. Rébacsi in pärä' muntyi' in, 
ru'dyei'yaty atsij in. Sọyo'tumtyi' in, anic tsäqui'-yity mu'in in, mọ'dyes jam tyi 
mọ' jịjcai' majmi in. 

29Chat mu'in fer p̂eyaqui yi in, jéte Jesús in: —Jam ra' me'tiĉa' tsun mi'in, mi nash 
Jesús, Jen'tyi' Ạva' mi. Me' tsan' jambi' tupudye' ayij, ¿va'tacdye' buty ra' 
so'mishtiĉa' tsun mi'in?  

30Dam' mọjo'veya' dai' mọ'ya' cochij säcsis in. 

31 Mọ'in sọyo' in jéte in mu' Jesús: —Meijjibudyiĉa' jụijya' tsun mi'in, dam'dye 
jäm' jutitiĉa' mi'in paj qui cochijĉan siti' tsun. 

32Jesús vorjeyacsi: —Jụdyej. Anicdye me', meijyeban' muntyi'ĉansi' in, cochijĉan 
qui siti' in, me'ĉandye mọ'in cochij in shujmun tyei' in, roi'je' tsävĉan in ojñi'ĉan 
tŝọi' in tasdye p̂uti' in. 

33Mu'in ĉọjcacsity cochij in shuj tyeij ĉa'joij in bä'yedye'ĉan jịjcaij in. Räj 
mu'ĉantyi' jéyacsi in jun' chuc sọyo'tumtyi' muntyi' in. 

34Räj mu'in bä'yedye'ĉantyi' in ĉọcte Jesús in. Aty cạveteya' in cọdyete in paj qui 
yocve jịjcaij mu' yạjquicsi. 

MATTHEW 9 

1 Chat qui mu' Jesús mu'ya' bijti covambache' nopjan mọ' tsique', ĉụi'si'ĉan 
bä'yedye' jijtuban mu'. 

2Yirity tuyete in punichjoijtyi' muntyi', turac-dye'che' tuyete in. Jesús aty cạvacsi 
jun' chuc fer anicjete mu'in in, chat qui jéte mu' punichjoijtyi' muntyi': —Ma'jova 
mi ạva' yụ, atyu' u vayac juchaj mi. 

3Pạrej muyayaj in jị'chiyacsity yụ'tacdye' Jen'si' mu', yi in ĉojtyi'ĉan mu'in: “Anic 
ñinacdye' Jen'ya' shupqui' ọij p̂eyacdye' mu'.”  

4Mu' qui nam' Jesús chí ̣yacsebi dyijyedye' mu'in mọ'dyes qui jéyacsi mu': —¿Jun' 
dash me' ac̣hi' dyijyi ĉojtyi'ĉan mi'in?  

5¿Jụ'ñis buty ra' carij ĉo ̣ tiñe' mi'in are' vayac juchaj utssi' mu', are' chäĉän mu'? 
Are' jéte yụ: “Aty vayac juchaj mi”, jam jụijya', jéte yụ: “Sacyebada mi'ebada.” 
¿Jätäjyi mi'in u?  

6Q̂uin' ra' jị'caveyeyac yụ jun' chuc ferdye' so'mac yụ paj qui yụ vayacjetyetacsi 
juchaj jacchetysi' muntyi' in, ĉaĉaij nash yụ Anictyity Muntyi'. Jajiti mu' 
punichjoijtyi' muntyi': —Sacyebada, tapjebada' jubij mi, tạij aca'ya' jịjcabada mi. 

7Anicdye me', mu' punichjoijtyi' jiquej sacyeban judyeya' acatuban mu'. 

8Mu'in muntyi' in, aty me' cạveteya' in anic irijyi in, chat qui tima'quete Jen' in 
ĉaĉaij na mu' so'macsi därsi' ferdye' muntyi' in. 

9Chat qui mu' Jesús jọban mi'eban mu'. Cạvete yirity muntyi' Mateo tịj mu', mu' 
tsim'tety querec̣ha Romaĉantyi-dyety ayo', aca'ĉan bä'yity mu' tsim'teĉan 
querec̣ha. Jesús jafaijti jajiti: —Cäc̣hä'chuti' ram. Chat qui mu' Mateo sacyi 
cäc̣hä'chute mu' Jesús. 

10Yirisĉan mạyedye' mu' Jesús säcsequi Mateosĉan aca'. Dai' atsij in juchajtumtyi' 
muntyi' in judyeya' tsim'tety querec̣ha in, mu'inmun chime' mesache' säcsi in. 

11 Fariseo pạrej cạvacsi in, mọ'dyes qui yi in jéyacsi Jesústyi' jị'chiyactyi' mu', yi 
in: —¿Jun' dash me' uts ji'chäyinactyi' mi'in yiri'ya' me'tyitytum säcsi? Mu' säcsi 
tsim'tetytum querec̣ha judyeya' juchajtumtyi'tum in. 

12Jesús se'vacsebi p̂eyacdye' mu'in, chat qui jéyacsi: —Muntyi' räshtyi' in jam jun' 
jemonte mu' pịñitucsity in, mu'in chat japacjoijtyi' muntyi' in jemonte pịñitucsity 
in. 

13Jemoñe' dyijtutiñe' mi'in ọij sánacdye' Jen'si' mu' paj qui tupuj chí ̣yetiñe' jätäjyi' 
chuc cại' mọ', yi' “Yụ muju'cha' mạ'je' paj qui ñịbe' ĉọcsi mi'in, uya'ya' mọ' mạ'je' 
yụ mọ' ji'co'shayacdye' yu ̣dyes”, yi' sánacdye'. Yụ atsij jam rụijtyitydyety in, yụ 
atsij juchajtumtyidyety in ĉọshseti yụ. 

14Atsij mu'in jị'chiyactyi' Juantyi' mu', mu' chojtacsity. Mu'in ĉọcte Jesús in, jéte 
in: —Tsun judyeya' fariseo in pucmun yịñij Jen'dyes tsun. ¿Jun' dash mu'in 
jị'chiyactyi' mi mijam dam' yịñij Jen'dyes in?  

15Jesús qui vorjeyacsi: —Jesha' mu'in feshtaijtyi' in vämitydyes in jam mu'in 
tupuj táredye'tum yịñij in taca'dye mu' mu'ya' vämity jụijya'. A qui na ayijya' 
tupudye' jäcac mu', chat q̂uin'dyem' yịñij pen'dye' mu'. Me'dye ra' yụ chime', aty 
jäcacya' yụ q̂uin'dyem' ra' yịñij jị'chiyactyi' yụ. 

16Jesha' mu' ishoijtyi' quị'si' shẹi'joij jụijya', jam jun' raptac mụi'tyityya' quị'si'. 
Me' na jụijya' mọ' ra' raptacdye' mu' shätim', chat qui ra' mu' isho' quị'si' quivij 
peñi shẹi'joij. 

17Chime'dye muntyi' in mijam jun' bijtye' in mụi'sis tyédye' vino urucyasĉan 
sho'pa'. Me' jụijya' aty pashi' tyei' mọ' tyédye', topjoi' ra' mọ' sho'pa', räj ra' nai' 
tŝọi' mọ' tyédye', mọ'tumdye ra' moñi' sho'pa'tum. Jemoñe' bijtac mụi'sisĉan 
sho'pa' paj qui jam vaj me' moñi' in. 

18Taca' p̂eyacva'joij mu' Jesús, me'ĉandye atsij yirity muntyi' judío mu', mu' 
tashche' bu'yity vajmu'yadye'ĉan. Dyụtsyi Jesúsya' jéte: —Mụi'dye säñi' ạva' yụ. 
Atsiva, toco'jecbiva' a' mọ'si', me' jụijya' mi, tsạ'eban' ra' mọ'. 

19Chat qui mu' Jesús sacje' jịjcate mu' muntyi' räjtumdye jị'chiyactyi' mu'. 

20Ĉụi'dye ayij yiris p̂en japacjoi'si'. Aty yiri'tac pa ̣rä' jiyi' yómodye' me' bu'yi' 
chäshvaqui' a' mọ'. 

C̣hẹi'ya'jete Jesús murujruche' mu', toco'jepte ĉaptacdye've quị'si' mu'. 

21 Yi' dyijyi' tashche' ĉojtyi'ĉan mọ': “Täjyedye'ĉan ram' quị'si' mu', chäĉän' yụ.”  

22Caman'yi mu' Jesús vejtui' mọ' p̂en, yi je': —Ma'jova mi ạva' yụ, aty 
anicyedye'ya' chäĉän' q̂uin' mi. 

P̂eyacdye'ĉandyem' chäĉän' mọ' p̂en. 

23Aty ventyecbite aca' in mu' tashche' bu'yitysi' vajmu'yadye'ĉan in, dạcacsequi 
boñity in nạcdyedyes nanasvundyesi', judyeya' uya'qui'dyi táreva'que' mọ' nanas 
in. 

24Yi Jesús jéyacsi: —Shubadac mi'in, jam nash mọ' säñi' nanas, ĉọshi' nash mọ'. 
Mu'ĉantyi' in dyisacte in mu' Jesús mọ' se'vepteya' in p̂eyacdye'. 

25Aty ji'shupcacsiya' muntyi' in, Jesús qui siti yóĉandyem' mọ' nanas o. Tapjebi' 
un mọ', sacyeban' vatyquej. 

26Muntyi' in pai' jị'chiqueyacsi yoctyi' in, räj chí ̣qui in jun' chuc ji'chäĉän' mọ' 
nanas. 

27Chat qui jọban mu' Jesús. Pärä' tofety muntyi' jịjcabajte in, fer p̂eyaqui in, yi in: 
—Davidtyi' vóshi' mu', ñịbe'jitiĉa' ra' tsun mi'in. 

28Aty aca'ĉan mu' siti Jesús, chat qui mu'in tofety ĉọcte in. Yi jéyacsi mu' Jesús: —
¿Me' buty anicjitiĉa' yụ mi'in paj qui me' jị'naijbadyeyac mi'in? Vorjete mu'in in: 
—Anicdye me', Jị'chiyacsity. 

29Chat qui mu' Jesús toco'jeyacsebi vej mu'in, jéyacsi: —Me' ra' chäĉän mi'in 
ĉaĉaij na anicyi mi'in. 

30Me'ĉandye naijbun in. Jesús ferche' jéyacsi: —Jam ra' jun' jị'chiqueyacsi mi'in 
yoctyi' muntyi' in. 

31 Aty jọbanya' in cavin jị'chiqueyacsi yocsi've bä'yity in. 

32Aty jọban mu'in tofety jiquej in, chat qui tuyete in jam p̂eyaquity muntyi', ĉaĉaij 
na sọyo'tumtyi' mu'. 

33Jesús meijjetyebajte mọ' sọyo', me'ĉandye p̂eyaĉan mu' muntyi'. Anic äjyi 
muntyi' in, yi in: —¡Mijam jäm'dyeya' jo'mes cạveja' tsunsi'ĉan jac Israelĉan!  

34Mu'in na fariseo yi in: —Sọyoty ayo' mọ'in jaso'miti ferdye', mọ'dyes qui me' 
mu' Jesús tupuj meijjetyetacsi sọyo' in. 

35Jesús räj socor'je' mọ'ĉansi' bä'yedye' in. Mu'ĉan vajmu'ya-dye'ĉan judío in 
jị'chiyacsi mu', judyeya' voro'tacsi Jen'si' p̂eyacdye' mu', p̂eye' aty c̣hẹi'ya' 
ayo'bu'yi ra' Jen'. Chime'dye mu' ji'chäcacseban muntyi', yịjyi are'redye' muntyis 
in judyeya' japacjodye'tumtyi' in, me' me' ji'chäcacseban. 

36Jesús aty cạvacsiya' dai'tyi' muntyi' in, mu' ñịbe' ĉọcsi ĉaĉaij na mu'in 
jo'meque'queij cajotyiti in, itŝi' tyei' dyijyedye' mu'in, jeñej oveca in jam ĉọjcacsis 
in, me' cạvacsi muntyi' in. 

37Mọ'dyes mu' Jesús jéyacsi jị'chiyactyi' mu': —Anic därsi' vädacdye' mọ'ya', itŝij 
qui nam' tyi vädaquity in. 

38Cọdyemac mi'in mu' me'chui'tyi' vädacdye' paj qui mu' yụ'tacsi vädaquity 
muntyi' in, cạyacsity p̂eyacdye' in. 

MATTHEW 10 

1 Jesús fayacsi mu'in yiri'tac pärä' jiyity jị'chiyactyi' mu', chat qui so'macsi ferdye' 
paj qui tupuj meijjetyetacsi sọyo' in judyeya' räj ji'chäĉac-seban muntyi' in, 
are'reijtyi' in judyeya' japacjoijtyi' in. 

2Ọij nash tịj mu'in yiri'tac pärä' jiyity jutactyi' mu'. Mu' tashchety tsim'tactyi' 
Simón, chime' tịj mu' Pedro, judyeya' vojity mu', Andrés, judyeya' Santiago 
vojitytumdye mu' Juan, mu'in nash in Zebedeoty ạva' mu'. 

3Chime' mu' Felipe judyeya' Bartolomé, judyeya' Tomás, judyeya' Mateo, mu' 
tsim'tety querec̣ha, judyeya' mu' Santiago, Alfeoty ạva' mu', judyeya' Tadeo,  

4judyeya' yoctyi' Simón, mu' nash ñuru'tyity in mu'in fa ̣cacsi in Romaĉantyi' in, 
judyeya' mu' Judas Iscariote, mu' ra' ji'mincatety Jesús. Me' me' nash jutactyi' 
mu'. 

5Jesús jutacsi mu'in yiri'tac pärä' jiyity in, yi mu' jéyacsi: —Jam ra' mu'ĉan jịjcaij 
yútacsebi mi'in bä'yedye' jam judíos mu'in, mijam ra' Samaria-ĉansi' bä'yedye' 
yútyetiñe' mi'in chime'. 

6Mu'in ram' ĉọcsequi mi'in Israeltyi' vóshi' in, mu'in jeñej bu'yity moñis oveca in. 

7Mu'in ram' jéyacsequi mi'in: “Aty c̣hẹi'ya' ayo'bu'yi ra' Jen'.”  

8Ji'chäcacsebajsham' japacjoijtyi' in, vañinjeyacsebaj-sham' mu'in säñity in, 
judyeya' ji'chäcacsebaj-sham' mu'in bayi'yita-quity a' in, judyeya' chime' 
meijjetyetacsebajsham' sọyo' mu'in sọyo'tumtyi' in. Mi'in fibi'ya' so'mac ọij 
ferdye', mọ'dyes jam ra' cọdaqui mi'in ji'chäcacsebanya' mi'in ọijya' ferdye'. 

9Jam ra' cạtinte querec̣ha mi'in,  

10mijam ra' jubij mi'in, mijam ra' nabac camisa mi'in mijam yujches mi'in mijam 
ra' mutyudye' mi'in, ĉaĉaij na tyi chuc carijtaquity, mọ'ya' mu' chime' säcsedyes 
ra' so'mac. 

11 Ventyectiñe' jụijya' yiris bä'yedye' mi'in, mu'ĉan ra' quevacsi mi'in tyi chuc ra' 
tiĉuñinactyi' in. Mu'ĉan ra' dyäqui mi'in jun' qui' chuc yạjquibajtiñe' bä'yedye'. 

12Aty ra' sistiñe'ya' yiris aca', vorjeyacsi ra' mi'in mu'ĉantyi' in, jéyacsi ra' mi'in 
jäm'yedyestum p̂eyacdye'. 

13Tiĉuñinac jụijya' mu'ĉantyi' in, ca ̣ tsi' ra' mu'indyes p̂eyacdye' mi'in. Jam na ra' 
tiĉuñinac jụijya' in, jam ra' jun' ca ̣ tsi' mu'indyes in mọ' p̂eyacdye'. 

14Vatyquej ra' mu'ya' aca'ĉantyi' in, bä'yedye'ĉantyi' in jam tiĉuñinac jụijya' in, 
mijam se'vinac jụijya' in, chischisjeyac-taqui ra' jac yujches mi'in, mọ' ra' 
jị'ĉoyacsi mi'in anic va'cac bä'yi mu'ĉantyi'. 

15Anicdye ra' me', aty ayijya' tupudye' Jen' jị'cäts yụ'tacsiya' ra' juchadye'ya' 
muntyi' in, dadam' ra' muju'cha' Jen' so'macsi va'tacdye' mu'in in jam se'vinactyi' 
in, uya'ya'dye so'macsi ra' Jen' mu'in bä'yity Sodomaĉan jiquej in judyeya' 
Gomorraĉan. 

16Jeñej oveca bu'yi mi'in yụ ra' juteyac yóĉandyem' bä'yi' vajedyedye' o. Jemoñe' 
ĉụi' dyijyedye'tum mi'in jeñej nas, judyeya' jäm'jitac chime' mi'in jeñej ọ'to', me' 
ra' mi'in. 

17Ĉujcati ra' mi'in pạrej ra' mu'ya' ji'me'tyinac ayo'ya' in, judyeya' ra' ji'si'binac in 
vajmu'yadye'ĉan in. 

18Yu ̣dyesi' ra' ñịbe'tac mi'in, mu'in ra' ji'me'tyinac in bä'yedye'ĉantyi'ya' ayo' in 
judyeya' muju'chatyya' ayo' chime' in. Mi'in ra' jị'chiqueyacsi yu ̣ si' p̂eyacdye' 
mu'in ayo' in, judyeya' mu'in jam judío in. 

19Aty ra' ji'me'tyinac jụijya' in, jam ra' dyijtutiñe' jun' chuc ra' ñutsjiti 
p̂eyacdye'ya' mi'in, Jen'dye ra' so'minac p̂eyacdye' ji'p̂eyacnacya' in. 

20Mi'in ra' jam ĉụi'si' p̂eyacdye' ji'shuptiñe', Ạ'edye' Jen'si' mu', mu' Ạvatunactyi' 
mi'in, mu'si' ra' p̂eyacdye' so'minac. 

21 Pạrej ra' mu'ya' ĉụi'tyi' vojity ji'me'taqui ayo'ya' in paj qui ijate in, judyeya' ra' 
pạrej ji'me'taqui ayo'ya' ĉụi'tyi' ạva' mu'in paj qui ijac in, judyeya' pạrej ra' 
ji'ijaqui ĉụi'tyi' jen' mu'in judyeya' tse' mu'in. 

22Räj ra' yu ̣ dyes mọ'jinac fáquiyinac in. Tyi chuc jam peñity in jun' qui' chuc 
jadyic tupudye', mu' ra' c̣hoñi in. 

23Ñịbe'tyinac ra' jụijya' in yirisĉan bä'yedye', yocsi've ra' jịjcaij ĉa'joij mi'in. Yụ 
anic jéyac, jambi' ra' räj socor'jetiñe' bä'yedye' Israelĉansi' in voro'tacsequi mi'in, 
uya'ya'dye ra' atsijban yụ Anictyity Muntyi' yụ. 

24Jam yirity ji'chäyitity muju'cha', uya'ya' jị'chiyetety mu', jam yirity úñity 
muju'cha', uya'ya' ayo' mu'. 

25Mu' jị'chiyactyi' jemoñe' dyijyi paj qui cätste mu' jị'chiyetety, judyeya' mu' úñity 
jemoñe' dyijyi paj qui cätste ayo' mu'. Me'dye ra' chime' mi'in cäc̣hä'chutiĉaty yụ 
mi'in, ĉaĉaij na muntyi' jin yụ in: “Uts nash ayo' sọyoty mọ'in, tịj mu' Beelzebú”, 
jin yụ in. Me' ñäñin yụ in ayo' mi'in, dadam' ra' mi'in muju'cha' ñäñinac in úñity 
yụ. 

26Mọ'dyes jam ra' quijnacsi muntyi' mi'in. Mọ'in jujmus q̂uin' in, räj ra' mọ' 
jorojĉanyi' in, judyeya' mọ' jumve yụ'tacsi muntyi' q̂uin' in, räj ra' chí ̣yac in. 

27Ọij ji'chäyitidye' caminves jéyac yụ mi'in, muntyisya' ra' vej p̂eyetiñe' mi'in, räj 
ra' jéyacsi mi'in. 

28Jam ra' quijnacsi muntyi' mi'in. Paj ra' tsan' a' ijabunac jụijya' in, ạ'edye' qui na 
ra' mi'in jam jun'jibunac in. Mu'dye ram' quijñetinte Jen', ĉaĉaij na mum' tupuj 
ijanac mi'in judyeya' tŝijĉan va'quicbunac ạ'edye' mi'in. 

29Uya'yaty mọmo' ficha tupuj ya'itye' pärä' jaijtyi'. Me' tsan' jam ya'i' in 
muntyisya' vej mu'in, mu' qui nam' Jen' Ạvatunactyi' mi'in, mu' räj chí ̣yacsi jaijtyi' 
in, mijam yiris säñi' in jam me' Jen' yíya'. 



24 

 

 
© New Tribes Mission. 

 

 

 

 

30Dadam' mi'in chäyibunac Jen' fin mi'in räj tsic Jen'ya', mu' chäyibunac juñucsi' 
chuc fin mi'in. 

31 Mọ'dyes jam ra' noi'yi mi'in, dadam' muju'cha' otejjinac Jen', ọya'ya' jaijtyi' in, 
me' mu' anic ĉujcanac mi'in. 

32Tyi chuc jị'chicaqui yu ̣dyes in muntyisya' vej mu'in, yi in, “Yụ nash Jesucristoty” 
me'dye ra' yụ chime' jị'chicaqui mu'indyes in Jen'si'ya' vej yụ mạyedye'chetyya'. 

33Tyi chuc jam jị'chicaqui yu ̣dyes muntyisya' vej mu'in, yity in: “Yụ jam 
Jesucristoty,” me'dye ra' yụ chime' jam jị'chicaqui mu'indyes in yu ̣ tyi'ya' Jen' 
mạyedye'chetyya'. 

34Me' buty ĉútiĉa' yụ mi'in yụ atsij paj qui jäm'jitive jacchety muntyi' in, me' buty 
ĉútiĉa' yụ mi'in. Jam me'dyes atsij yụ. Yụ nash atsij paj qui jam jäm'jiti muntyi' in. 

35Yu ̣ dyes ra' pạrej muntyi' in jam ra' jäm'jiti ĉụi'tyi'tum jen' mu'in, judyeya' ra' 
mọ' p̂en in jam ra' jäm'jiti' ĉụi'si'tum tse' in, judyeya' mọ' p̂en in jam ra' jäm'jiti' 
yaya'dye'tum in. 

36Pạrej fáquitidyeij in ĉụi'tyi'tum chätidye' mu'in, me'dyes qui fa ̣cacdyety 
shupqui mu'in in. 

37Tyi chuc muju'cha' mạ'jeyaqui ĉụi'tyi' jen' mu' judyeya' tse' mu', uya'ya' mạ'jin 
jụijya' yụ, mu' ra' jam tupuj cäc̣hä'chun yụ. Tyi chuc muju'cha' mạ'jeyaqui ạva' 
mu', uya'ya' mạ'jin yụ, mu' ra' jam tupuj cäc̣hä'chun yụ. 

38Tyi chuc jam vemetety crosh paj qui me' bu'yi jịjcabun ñịbedyes yụ, jam me' 
jụijya' in, mu' ra' jam tupuj cäc̣hä'chun yụ. 

39Tyi chuc otejjiti ĉụi' paj qui jam yu ̣dyes säñi, mu' ra' fibidyes bä'yi. Tyi chuc jam 
otejjiti säñi yu ̣dyes, mu' ra' jam fibidyes bä'yi, bijodye' ra' so'mac mu'. 

40Tyi chuc tiĉuñinac in, chime' yụ tiĉuñin yụ in, judyeya' tyi chuc tiĉuñin yụ in, 
Jen' chime' tiĉun'te in, mu' jutintyi' yụ. 

41 Tyi chuc tiĉun'te in yirity jaso'mitity p̂eyacdye' Jen' jụijya' in, Jen'dyes mọmo' 
tiĉun'te jụijya' in, mu'inmun ra' so'mac bijodye-dyes mu'in. Chime'dye tyi chuc 
tiĉun'te in yirity jäm'tyi' muntyi', ĉaĉaij na mu' jäm'tyi', mu'inmun ra' so'mac 
bijodyedyes chime' in. 

42Tyi chuc ojñi' so'metety in mu'in cäc̣hä'chuntyi' yụ in, me' tsan' mu' uya'yaty, 
mọ'ya' ra' bijodyedyes mu'in so'metety in. 

MATTHEW 11 

1 Aty me'si' yụ'tyeyacsi p̂eyacdye' mu' mu'in yiri'tac pärä' jiyity jị'chiyactyi' mu', 
chat qui mu' Jesús sacti, voro'tacsequi mu'ĉan bä'yedye'ĉantyi' in. 

2Mu' na Juan chojtacsity ĉä'räij mu' ĉär'taquisĉan, mu' se'vaqui jun' chuc mu' 
jị'caveyacsi ferdye' mu' Cristo. Mu' qui juteyete pạrej jị'chiyactyi' mu', paj qui 
ĉọcte in mu' Jesús. 

3Jéte in: —¿Mi buty jiquej p̂iyin mu' Juan, yi mu' jiquej, “Atsij ra' mu' Ji'c̣honacsity 
muntyi'”, mídye adac? Jam jụijya' mi, tsun ra' yejĉoij biste yoctyi'. 

4Jesús vorjeyacsi: —Tạij mi'in jecmac mu' Juan jun' chuc cạvetiñe' q̂uin' mi'in 
judyeya' se'vetiñe'. 

5Jecmac jun' chuc yụ jị'naijtacseban mu'in tofety in, judyeya' ji'mi'acseban yụ 
mu'in bureijtyi' in, judyeya' ji'chäcac-seban yụ mu'in bayi'-yiijtyi' in, judyeya' 
ji'se'vacseban yụ mu'in tyuctyity chun in, judyeya' vañinjeyacseban yụ mu'in aty 
säñity in, judyeya' jéyacsi yụ ñịbety in c̣hon'dyedyes p̂eyacdye'. 

6Anic ma'jodye'tum in mu'in jam yocve dyijyity yu ̣dyes in. 

7Aty jọbanya' in mu'in jị'chiyactyi' Juantyi' mu', Jesús p̂eijte mu' Juan, jéyacsi mu' 
dai'tyi' muntyi' in: —¿Jedyetuij ca' mu'ĉan mi'in cäjyasĉan jac, cạvectinte mu' 
Juan? ¿Jeñej buty jedye' ĉo ̣ tinte mi'in? ¿Jeñej shan ji'nashva'ques tyi'mu, me' buty 
ĉo ̣ tinte mi'in? 

40 Mijam me' mu'. 

8¿Jeñej buty ya'ijtyi'ĉantyi' quị'si' cäti, me' ĉo ̣ tinte mi'in? Mijam me' mu'. Mu'in 
ya'ijtyi'ĉantyi' quị'si' in ayosĉan aca' bä'yi mu'in in. 

9Quivij ra' yụ jéyac: ¿jeñej buty jedye' ĉo ̣ tinte mi'in? ¿Mạ'je' buty cạvectinte yirity 
jaso'mitity p̂eyacdye' Jen'? Me' nash mu' Juan cạvectintety mi'in, mu' nash anic 
muju'cha' jaso'mitity p̂eyacdye' mu' Jen', mi'in jam chí ̣yetinte mu'. 

10Mu' nash Juan jị'cätsepte ọij sánacdye' Jen'si' mu', yi mu': “Yụ ra' jutete jutactyi' 
yụ, mu' ra' tashi paj qui jä'mij jäm' yụ'tyiyin majmi mídyes.”  

11 Anicdye me', mu' Juan chojtacsity anic räj muntyi' cajnacsi mu', urucyaty in 
judyeya' q̂uin'tyity in. Me' tsan' me' mu'in Jen'dyety q̂uin' in, ayo'bu'yedye'ĉantyi' 
in, me' tsan' mu' uya'yaty, mu'in qui nam' muju'cha' yụ'tac Jen'ya' in, uya'ya' 
quim' Juan chojtacsity. 

12Aty tiyacchui'ya' voro'tacsi mu' Juan me'dye q̂uin', mu'ya' ferdye'tumtyi' 
muntyi' in mu'in ferche' ñutsjeĉun'bite in Jen'si' ayo'bu'yedye' mu'. 

13Räj mu'in urucyaty in jaso'mitity p̂eyacdye' Jen' jiquej in, jị'chicaquity mọmo' in 
p̂eijbite in ayo'bu'yedye' ra' Jen'si' mu', jun' qui' chuc atsij mu' Juan. 

14Sánacdye'che' p̂eijte jiquej mu' Elías yi' atsijban ra' mu', uts Juan q̂uin' aty 
jị'cätse' mọ' sánacdye', vátyequej anicjetiñe' jụijya' mi'in. 

15Tyi chuc chuntumtyi', jäm' se'vevac ọij p̂eyacdye' yụ. 

16¿Jedye'tum bu ra' jị'cäts-tac-siij uts muntyi' in? Jeñej miqui'muntyi' majmaijtyi' 
in, yi jéyacsi pen'dye' mu'in:  

17“Tsun ma'jodyedyes boñi mi'indyesi', jam qui nam' ma'joij mi'in, chat qui 
táredyedyes jime' tsun, mijam chime' tári mi'in”, yi miqui-'muntyi' in. 

18Me'dye mi'in chime' q̂uin', mijam Juan ma'jotyetinte jiquej mi'in, mu' jam 
dyijtui' jäm'si' säcsedye', mijam dam' tyeij vino chime'. Mi'in qui nam' jam 
ma'jotyetinte, “Uts sọyo'tumtyi'” yim' jétinte mi'in. 

19Yụ na atsij Anictyity Muntyi' yụ, jäm' säcsi yụ, judyeya' chime' tyeij yụ, 
chime'jitiĉa'dye yụ mi'in, jam ma'jotyitiĉa' mi'in. “Uts Jesús säsäcsaty judyeya' 
tyeijtyi' chime', pen'dyetucsi juchajtumtyi' in judyeya' tsim'tety querec̣ha in”, yi 
mi'in jítiĉa' yụ mi'in. Me' tsan' me', chí ̣yac qui nam' in mu'in me'chuptety in 
dyijyedye' Jen'si' mu', jun' chuc carijtaqui mu'in in. 

20Mu'in bä'yedye'ĉantyi', me' tsan' mu' Jesús muju'cha' jị'caveyacsi ferdye' mu', 
mu'in qui nam' jam dam' dyijyi juchajche' in, mu'ĉantyi' qui fạra'jeĉúnacsi. 

21 Yi: —¡Där ra' ñịbe' cạvetiñe' mi'in Corazinĉantyi' mi'in, judyeya' 
Betsaidaĉantyi' chime' mi'in! Me' tsan' därsi' ferdye' jị'caveyeyac yụ, uts na jam 
dyijyi juchajche' mi'in. Jo'mes jị'caveyacsi ferdye' jụijya' yụ mu'in Tiroĉantyi' in 
judyeya' Sidónĉantyi' jụijya' in, jam ra' mụi' dyijyaque juchajche' in, a vuty 
p̂oc̣hi'c̣hijtyi'ĉan quị'si' cofjiti u in, judyeya' chimya' bucjiti jo'no'che' chime' u in, 
me' me' jị'ĉocdyes aty dyijyi juchajche' in. 

22Mi'in na jam me' dyijyi, mọ'dyes aty ayijya' tupudye' Jen' jị'cäts yụ'tacsiya' ra' 
juchadye'ya' muntyi' in, dadam' ra' muju'cha' Jen' so'minac va'tacdye' mi'in 
Corazínĉantyi' mi'in judyeya' Betsaidaĉantyi' mi'in, uya'ya' ra' mu'in so'mac in 
Tiroĉantyi' in judyeya' Sidónĉantyi' in. 

23Mi'in na Capernaumĉantyi', mi'in buty dyijyi anic ra' muju'cha' yụ'tac mi'in. Jam 
ra' me' mi'in, mu' ra' Jen' va'quicnac mi'in, dadam' ra' uya'ya' yụ'tac mi'in. Fibim' 
dai' qui' jị'caveyeyac ferdye' yụ, uts na jam anicyi mi'in. Me' cavibuse ferdye' 
Jen'si' jụijya' in mu'in Sodomaĉantyi' jiquej in, a vuty dyijyaque juchajche' u in, a 
vuty taca' yejĉoi' q̂uin' o mọ' bä'yedye'. 

24Aty ayijya' tupudye' Jen' jị'cäts yụ'tacsi ra' juchadye'ya' muntyi' in, dadam' ra' 
muju'cha' Jen' so'minac va'tacdye' mi'in Capernaumĉantyi' mi'in, uya'ya' ra' 
mu'in Sodomaĉantyi' jiquej in. 

25Aty me'si' mu' Jesús cọdyete Jen' mu' jéyaqui: —Yu ̣ tyi' Jen', mi nash ayo'bu'yi 
mạyedye'che' judyeya' jacche'. Yoshoropaij Jen' mi nash jị'chiqueyacsi ọij 
dyijyedye' mi mu'in jam chí ̣dye'tumtyi' in, mu'in qui nam' chí ̣dye'tumtyi' in 
judyeya' dyijyedye'tumtyi' ĉútity in jam jị'chiqueyacsim. 

26Me' dyijyedye' mi Jen' ĉaĉaij na me' mạ'je' mi —yi jéyaqui. 

27Jesús jéyacsi: —Yu ̣ tyi' Jen' mu' yu'tyin yụ paj qui räj ayo'bu'yi yụ. Mijam tupuj 
yirity chäyibun dyijyedye' yụ in, ĉaĉaij na yụ Jen'tyi' Ạva' mu', yirity mọmo' mu' 
Jen' chäyibun dyijyedye' yụ. Chime'dye jam tupuj yirity chí ̣yepte in dyijyedye' 
Jen'si' mu', yum' yirity Ạva' mu' chí ̣yepte yụ dyijyedye' mu'. Chime'dye tyi chuc 
mạ'je'ya', yụ tupuj jị'chiqueyacsi dyijyedye' Jen'si' yụ. 

28Atsijam' úya' yu ̣ya' mi'in, tyi chuc peñiyejoij no'bi in, chat qui ra' yụ jị'jutyeyac 
mi'in. 

29Jụjjibutiĉam' ọij ji'chäyitidye' yụ jeñej bu'yi' vóyes chapa'taquis mu'. Ji'chäyiti 
ra' mi'in dyijyedye' yụ. Yụ nash jäm'yity judyeya' jam ashyi ĉojtyi'ĉan yụ, me' ra' 
jị'jutyiti mi'in. 

30Jam nash javquis chapa'taquis so'meyacsi' yụ, mijam carijsis ji'chäyitidye' yụ. 

MATTHEW 12 

1 Jị'jutyitidyes mạyedye' mu' Jesús jị'chiyactyi'tum mu' mi'i in, cätidye'ĉan trivo 
mu'ĉan tyeij in. Dáqui in jị'chiyactyi' mu', shorjepte in trivos väsh mu' judyeya' 
jebepte in. 

2Mu'in fariseo in aty cạvacsiya' in chat qui jéte in mu' Jesús: —¿Jun' dash me' in 
jị'chiyactyi' mi? Mu'in jam a ̣räjje' in mọ' jị'jutyitidyes mạyedye', carijtaqui mọmo' 
in. 

3Jesús vorjeyacsi: —¿Jam adac p̂eyetiñe' mi'in sánacdye' p̂eijtes mu' David jiquej, 
yoqui'dyem' dáquiya' jiquej u in pen'dye'tum mu'?  

4Siti pen'dye'tum mu' Jen'si'ĉan aca' mu', jebete mu' pan yụ'tactyi' Jen'ya'. Yi' 
yụ'tacdye' uts pan cudyititydyety mọmo' Jen'che' in, mu'in mọmo' tupuj jebete in, 
yi', mijam yoctyidyety in. 

5Chime'dye ¿jam adac p̂eyeptinte Jen'si' yụ'tacdye' mu'? Mọ' yi' jun' chuc 
cudyitity Jen'che' in mu'indye mọmo' jam a ̣räjje' in mọ' jị'jutyitidyes mạyedye'. 
Me' tsan' mọ' mạyedye' jị'jutyitidyes, mu'in carijtaqui in Jen'si'ĉan aca' mu'. Me' 
tsan' me', jam qui nam' juchaj shupqui' mọ'. 

6Yụ jéyac, aty q̂uin' tui' yụ yocsi' yụ'tacdye', mọ' mọjo'chas, ọya'ya' Jen'si' aca' 
mu'. 

7Yi' sánacdye': “Yụ muju'cha' mạ'je' paj qui ñịbe' ĉọcsi mi'in, uya'ya' mọ' mạ'je' yụ 
mọ' ji'co'shayacdye' yu ̣dyes”, yi'. Chí ̣yetiñe' jụijya' mi'in jedye' buty cại' ọij 
sánacdye', a vuty jam ji'me'tacsi u mi'in mu'in itŝity juchaj in. 

8Yụ Anictyity Muntyi' yụ, bächäi'tyi' yụ ọij jị'jutyitidyesĉan mạyedye'. 

9Jesús mu've jịjcaij vajmu'ya--dye'ĉan mu'in mu'ĉan sitacsi. 

10Mu'ĉan chime'dye yirity muntyi' putyuijtyi' un. Pạrej mu'ya' muntyi' in mạ'je' 
dạcbite juchaj Jesússi' in, paj qui tupuj ji'me'te ayo'ya' in. Mọ'dyes jéte in: —



28 

 

 
© New Tribes Mission. 

 

 

 

 

¿Tupuj buty jị'jutyiti-dyesĉan mạyedye' ji'chäĉacseban mi, jätäjyi' buty yụ'tacdye' 
tsunsi'?  

11 Jesús vorjeyacsi: —Jesha' yiris oveca mi'in jọ'chai' jụijya' to'ĉan jị'jutyiti-
dyesĉan mạyedye' ¿jätäjyi buty mi'in? ¿Jam buty jäĉajtiñe' mi'in, me' tsan' 
jị'jutyitidyes mạyedye'?  

12Dadam' mu'in muntyi' in muju'cha' otejjeyac in, ọya'ya' oveca in. Mọ'dyes 
jorojĉanyi' mọ' yụ'tacdye' tsun yi' tupuj jị'jutyitidyesĉan mạyedye' no ̣ tacseja' 
muntyi' in. 

13Chat qui mu' Jesús jajiti mu' putyuijtyi' muntyi': —Chụi'jebada' un mi. Me'dye 
qui mu' chụi'jeyeĉan un mu', me'ĉandye jäm'joban' un mu', yojdyem' yocves um', 
me' shuban' mu'. 

14Fariseo shuban in tiyacchui' dyijyi in jun' bu'yi chuc ra' ji'ijate in mu' Jesús. 

15Jesús chí ̣qui p̂eyacdye' ijate ra' in, mọ'dyes qui yocve jịjcaij mu'. Anic shach 
cäc̣hä'-chute muntyi' in. Räj ji'chäcac-seban japacjoijtyi' in, 

16judyeya' ferche' jéyacsi paj qui jam jị'chiqueyacsi yoctyi' in. 

17Ọij me' jiyi' paj qui jị'cätsepte Jen'si' p̂eyacdye' mu', jaso'mitis Isaías jiquej. Yi' 
sánacdye':  

18“Mush tyu' uts úñity yụ, mu' nash tsim'tactyi' yụ anic mạ'jete yụ judyeya' 
ma'jotyete chime' yụ. Yụ ra' jute' Ạ'edye' yụ, paj qui mọ' játŝutyiti. Chat qui ra' 
mu' jị'chiqueyacsi yu ̣ si' dyijyedye' muntyi' in, pai' jacche' bä'yity in, jéyacsi ra' 
mu'. 

19Mu' ra' jam chuti p̂eyacdye'ya', mijam ra' sac ja'yacsi muntyi' in mijam ra' mu' 
äjnaqui cayeya'. 

20Mu' ra' jam ji'pente mu' peñiyejoijtyi', mijam ra' jịva'chate mu' itŝity ferdye'. 
Mu' ra' yejĉoij jị'chiqueyacsi jun' qui' chuc muntyi' chiquepte in Jen'si' yụ'tacdye' 
mu'. 

21 Pai' ra' jacche' bä'yity in ĉúti ra' mu'che' in.”  

22Aty me'si' tuyete in yirity jepepej muntyi' tofety mu', ĉaĉaij na sọyo'tumtyi'. 
Jesús ji'chäĉajte mu' muntyi', aty naijbun mu' judyeya' p̂eyaĉan chime'. 

23Anic där äjjepte in Jesússi' ferdye' mu'. —¿Jam buty Davidtyi' vóshi' mu', mu' 
bisjaty tsun? —yi in. 

24Mu'in na fariseo aty se'vacsebiya' p̂eyacdye' muntyis in, yi in: —Mu'dye 
Beelzebú sọyoty ayo' mọ'in, 

41 mu'dye mọmo' jaso'miti Jesús ferdye' paj qui tupuj meijjetyetacsi sọyo' in. 

25Jesús chí ̣yacsebi dyijyedye' mu'in, jéyacsi: —Jesha' bä'yedye'ĉantyi' chuti 
ayo'tum jụijya' mu'in, mijam ra' men me' bu'yi' mọ' bä'yedye'. Chime'dye vaj 
chätidye' jụijya' in vaj meij chuva'tidyeij jụijya' in, cavin ra' mọtsi in. 

26Me'dye ra' chime', Satanás vaj meij chutidyei' sọyo' in, jam ra' men me' bu'yi' 
ayo'bu'yedye' mu' Satanás, cavin ra' mọtsim'. 

27Anic cäj p̂iijtiĉa' yụ mi'in, yi mi'in: “Uts Jesús Beelzebúsi'ya' ferdye' 
meijjetyetacsi sọyo'”, yi mi'in. Anic va've yi mi'in, ĉaĉaij na mọ' Sọyo' jam tupuj 
meijjetyetacseban sọyo'. Chime'dye chịj mu'in ĉụi'tyi' chätidye' mi'in jam 
Satanássi'ya' ferdyem' meijjetyetacsi sọyo' in, mu'indye chịj in anic cäj cạtiñe' 
dyijyedye' mi'in. 

28Jen'si' Ạ'edye' mu' mọ' so'min ferdyedyes yụ paj qui meijjetyetac-seban yụ 
sọyo' in. Ọij ji'ĉuyinac mi'in Jen' aty ayo'bu'yi mi'indyes. 

29Jesha', jam tyi tupuj sisbite aca' ferdye'tumtyis muntyi' paj qui shi'atute jedye' 
mu'. Jemoñe' tashche' chum saptac mu' ferdye'tumtyi' muntyi', chat q̂uin'dyem' 
tupuj räj cạpte aca'ĉansi' jedye' mu'. Me'dye yụ chime' aty ji'pente yụ Satanás, 
tupuj qui yụ meijjetyetacsi sọyo' mu'in. 

30Tyi chuc jam ñútyintyi' yụ in, mu'in fáquin yụ in, judyeya' tyi chuc jam 
ñútyintyi' yụ in ĉujcabuntyi' oveca yụ in, mu'in cav'cacsity mọmo' in. 

31 Mọ'dyes yụ jéyac, Jen' tupuj vayacjeyacsebi jụ'ñis ĉụi' juchaj muntyis mu'in, 
judyeya' jụ'ñis ĉụi' ñäñitidye' mu'in, mu'in na ac̣hi' p̂eijbitety in Jen'si' Ạ'edye' 
mu', mu'in me'tyity in, Jen' ra' jam tupuj vayacjetyetacsi juchaj mu'in. 

32Tyi chuc ac̣hi' p̂iyin yụ in yụ Anictyity Muntyi', Jen' tupuj vayacjeyacsebi juchaj 
mu'in, mu'in na ac̣hi' p̂eijbitety in Jen'si' Ạ'edye' mu', Jen' ra' jam tupuj 
vayacjetyetacsi mijam ra' q̂uin' mijam ra' jụ'ñisĉan mạyedye' vayacjetyetacsi mọ' 
juchaj mu'in. 

33Jesha', tsạ'si' jụijya' mọ' cätidye', anic jäm' väshi', shí ̣na'joi'si' na jụijya' mọ' 
cätidye', jam jäm' väshi', ĉaĉaij na mọ' cätidye' chí ̣yac ĉụi'si'che' väsh mọ'. 

34¡Mi'in jeñej nas! Jam jun' rụij p̂eyaqui mi'in ĉaĉaij na anic ac̣hi'yacñity mi'in. 
Jụ'ñis chuc me'chutiñe' ĉojtyi'ĉan mi'in, mọ'dyem' ji'shuptiñe' p̂eyacdye' mi'in. 

35Rụijtyity muntyi' rụijsisdye p̂eyacdye' ji'shupque', ĉaĉaij na rụijsis me'chui' 
ĉojtyi'ĉan mu'. Mu' na ac̣hi'yity muntyi' a'c̣hisdye p̂eyacdye' ji'shupque', ĉaĉaij na 
a'c̣his me'chui' ĉojtyi'ĉan mu'. 

36Yụ nash jéyac, aty ayijya' tupudye' Jen' jị'cäts yụ'tacsiya' ra' juchadye'ya' 
muntyi' in, mu' ra' cäts yirity jịjcaij cọdyetacsi p̂eyacdye' mu'in, jätäjyi chuc jiquej 
in fibisya' p̂eyacdye' mu'in. 

37Räj p̂eyacdye' mi'in jiquej me' me' ra' cudyityibunac Jen', mọ' ra' p̂eyacdye' 
mi'in ji'me'tyinac, mọ' ra' ji'ĉubunac are' mọ'ya' juchaj mi'in, are' itŝi'. 

38Chat qui pạrej mu'in jị'chiyacsity yụ'tacdye' in judyeya' mu'in fariseo in mu'in 
p̂eyaqui in jéte Jesús in: —Mi Jị'chiyacsity, tsun mạ'je' cạvebiyac ferdye' mi. 

39Jesús vorjeyacsi: —Anic ac̣hi'yity q̂uin'tyity mi'in, anic yacchutintety Jen'. Me' 
tsan' cudyityitiĉa' ferdye' mi'in, jam qui na ram' jun' me' jị'caveyeyac. Aty yiri' 
quim' jị'caveyeyac ferdye' yụ, jun' chuc ji'caviti Jonás jiquej, me'dye yụ chime'. 

40Jonás jiquej chibin mạyedye' me' bu'yi tạbedyesĉan vo'co, me'dye ra' yụ chime' 
Anictyity Muntyi' yụ, chibin ra' mạyedye' jacĉan me' bu'yi yụ. 

41 Aty ayijya' tupudye' Jen' jị'cäts yụ'tacsi ra' juchadye'ya' muntyi' in, mu'in ra' 
Níniveĉantyi' jiquej in mu'in ra' sacyi atsij in, ji'jäcbunac ra' mi'insi' juchaj mi'in, 
ĉaĉaij na mu'in aty se'vebitety in Jonássi' voro'yedye' jiquej mu', mu'in dyijyi 
juchajche' in. ̣Q̂uin' na me' tsan' yu ̣ si' p̂eyacdye' anic mọjo'chas, ọya'yas jiquej 
Jonássi', mi'in qui nam' jam dam' se'vibutiĉa' yụs p̂eyacdye' mi'in. 

42Chime'dye mọ' ayo' jätisve bä'yis, aty ayijya' tupudye' Jen' jị'cäts yụ'tacsi ra' 
juchadyes muntyi' in, mọ' ra' ayo' sacyi' ji'jäcbunac ra' juchaj mi'in, ĉaĉaij na 
moch dyu ̣ tsedye've jijtui' mọ' paj qui se'vepte rụijsis ji'chäyitidye' Salomónsi' 
jiquej. ̣Q̂uin' na me' tsan' yu ̣si' p̂eyacdye' anic mọjo'chas, ọya'yas Salomónsi' 
jiquej mu', mi'in qui nam' jam jun' se'vibutiĉa' yụs p̂eyacdye' mi'in. 

43Yiris sọyo' meijyeban' muntyi'ĉansi' jụijya', jọban' chañesve jac tyeban', 
quevaqui' juna' chuc mạ'je' bä'yi' tsan'. Jam na dạcaqui jana' jụijya', dyijyi' yi': 

44“Dam'dye jäm' acatuban' yụ, yóĉansi'dyem' shupqui' jiquej ọij.” Anicdye me', 
ca'ñibun' mọ' dạquishajte muntyi' jeñej bu'yity aca', jeñej jäm' coyacsi' jäm' 
yụ'tacsi', me' bu'yi dạquishajte. 

45Mọ'dyes qui mọ' sọyo' quevacseĉan' yocsi' sọyo' in, yävätidye' in, anic mọ'in 
mọjo'chas a'c̣his in, mọ'ĉandye mọ'in siti' muntyi'ĉan in. Chat qui jäqui've dadam' 
qui muju'cha' ñịbe' cạve' mu' muntyi', jam jeñej tashche' jiquej, yirisdyem' sọyo' 
jame'chuti jiquej. Me'dye ra' chime' q̂uin'tyity muntyi' in där ra' ñịbe' cạve' in. 

46Jesús p̂eyacva'joij muntyi'tum mu', ĉụi'dye shupqueti' tse' mu', judyeya' vojity 
mu'. Mu'in jorojya' dyäqui in cọdaqui in mạ'je' p̂eyaqui Jesústum in. 

47Yirity muntyi' jéte Jesús: —Mosh tyu' jorojya' tse' mi judyeya' chime' vojity mi, 
mu'in nash mạ'je' p̂eyaqui mítum in. 

48Jesús vorjete: —¿Mọ'ya' adac ĉaĉaij tse' yụ? ¿Mu'ya' adac ĉaĉaij vojity yụ in?  

49Me'ĉandye c̣họco'jeyacsi jị'chiyactyi' mu', yi mu': —Uts q̂uin' jị'chiyactyi' yụ 
mu'in nash tse'tucsi yụ judyeya' vojitytucsi yụ. 

50Tyi chuc chique' in jun' chuc mạ'je' Jen' yụ, mu' mạyedye'chety, mu'indye 
vojitytucsi yụ, judyeya' tse'tucsi yụ. 

MATTHEW 13 

1 Mọ'dye mạyedye' mu' Jesús shupqui aca'ĉan, sinve tsique' jịjcaij mu', mu've 
p̂utsquen'yi bä'yi. 

2Anic shach muntyi' ĉọshte in mu' Jesús, chat qui covambache' jịjcaij, mu'che' qui 
p̂utsquen'yi mu'che' bu'yi qui, muntyi' na tacche' jámanche' in. 

3Mu'che' bu'yi tiyacchuti jị'chiyacsi mu' yụ'tyeyacsi jị'ĉocdyes p̂eyacdye', me' 
bu'yi jị'chiyacsi. Yi mu': —Yirity muntyi' quịjodye'-ĉan jịjcaij, cätiyequi. 

4Aty facajnaquiya' mu', pạrej majmiĉan tŝọi' vej in, mọ'ya'dye jaijtyi' sacyi' in mọ' 
vej jebei' in. 

5Pạrej na mijche' tŝọi' vej in jam tyes mu'si' jac, cavin mọ'che' chịbi' tsan' ĉaĉaij 
na jam tyes mọ' mijches jac. 

6Fibim' me' chịbi', a na are'yiya' mu' tsun, q̂uin'dyem' sacñen' tyei' mọ' cätidye', 
ĉaĉaij na jam mochĉan ribin yi'. 

7Pạrej däräsya' ribin tŝọi', mọ'tumdye chịbi' därä'tum, mọ' qui jabusti', jam jun' 
p̂añi'. 

8Pạrej na jäm'ya' jac tŝọi', mọ'ya' jäm' p̂añi', jäm' mọ' väshi' cätidye', yiris vej 
quịcsi' cien mọs vej juban', pạrej na jäbän qui'tac vej juban', judyeya' pạrej chibin 
qui'tac vej juban'. 

9Tyi chuc chuntumtyi' in paj jäm' se'vaqui in ọij p̂eyacdye' —yi jéyacsi Jesús. 

10Jị'chiyactyi' Jesústyi' mu' ĉọcte in jéte in: —¿Jun' buty jị'ĉocdyes mọmo' 
p̂eyacdye' yụ'tyeyacsi mi?  

11 Jesús vorjeyacsi: —Mi'in mọmo' so'minac Jen' paj qui chí ̣yeptinte caminsis 
dyijyedye' mu', jun' chuc ayo'bu'yedye' mu'si'. Mu'in na yoctyi' muntyi' in jam 
me' so'mac mu'in in paj qui chí ̣yepte dyijyedye' in. 

12Tyi chuc chiquepte dyijyedye' jụijya' mu', mu'in ra' so'mac in paj qui dadam' 
muju'cha' chí ̣yepte in, jam ra' jayej mu'indyes in. Mu'in na jam mạ'je' chiqueptety 
in, Jen' ra' jäctyetacseban mọ' dam' me'chui'si' in. 

13Mọ'dyes yụ jị'ĉocdyestumsi' p̂eyacdye' jị'chiyacsi muntyi' q̂uin' in, me' ra' 
shupqui in: me' tsan' cạvi in, jam qui nam' naijti in, me' tsan' se'vaqui in jam qui 
nam' chicacsi in jätäjyi' chuc mọ'. 

14Anicdye me' mu'indyes ca ̣ tsi' in Isaíassi' sánacdye', yi': “Me' tsan' yejĉoij 
se'vaqui mi'in, jam qui na ram' chicacsi mi'in, me' tsan' yejĉoij cạvi mi'in, jam qui 
nam' naijti mi'in, 

15ĉaĉaij na anic yäjqueban' dyijyedye' mu'in, judyeya' tyucje' chun in, judyeya' 
quiban'je' vej mu'in. Jam me' jụijya' mu'in in, a vuty tupuj naijti u in, tupuj 
se'vaqui in judyeya' tupuj chicacsi in, paj qui ca'ñibun yu ̣ ya' in paj qui yụ 
ji'c̣honacsi”, yi' sánacdye'. 

16Jesús jéyaqui jị'chiyactyi' mu': —Mi'in na q̂uin' anic där ma'joij mi'in, mi'in chat 
anic naijtity mi'in, judyeya' chicacsity mi'in. 

17Yụ anic jéyac, anic dai' rụijtyity muntyi' jiquej in judyeya' jaso'mitity p̂eyacdye' 
Jen' jiquej in, mu'in fer tsan' mạ'je' cạve' in jedye' chuc cạvetiñes mi'in q̂uin', jam 
qui nam' jun' cạve' jiquej in, judyeya' chime' mu'in fer tsan' mạ'je' se've' in mọ' 
se'vetiñes q̂uin' mi'in, jam qui nam' jun' se've' jiquej in —jéyacsi Jesús. 

18Jesús jéyacsi: —Se'vitiĉam' yụ, yụ ra' jéyac jedye' buty cại' mọ' p̂eyacdye' p̂eijte 
cätity muntyi'. 

19Mu'in se've'tyi' in p̂eyacdye' yi'si' jun' chuc ayo'bu'yi Jen', jam qui nam' chicacsi 
in, mu'in jeñej bu'yi in majmiĉan tŝọi'si' vej, mọ'ya'dye mọ' shupqui' Sọyo' 
jäctyetacsi' p̂eyacdye' ĉojtyi'ĉansi' mu'in. 

20Vej mijche' tŝọi'si', mọ' cại' jeñej bu'yi' se'vety p̂eyacdye' in, anic tiĉuñety in mọ' 
p̂eyacdye'. 

21 Mijam qui nam' ĉojtyi'ĉan ji'site' in, jeñej bu'yi' itŝis ribin, me' bu'yi' mọ' 
p̂eyacdye', dam'tuqui mọmo' cäc̣hä'chui' in. A na ñịbedyes jị'ĉojtye'ya' in judyeya' 
jị'ñibe'cac in p̂eyacdyedyes, chat qui farajje' in ji'ca'ñibun in. 

22Vej däräsya' ribin tŝọi'si', mọ' jeñej bu'yi' se'vety tsan' p̂eyacdye' in. Me' tsan' 
me', mu'in qui nam' yejĉoij dyijtuqui in ĉụi'si' dyijye-dye' jacches mu'in judyeya' 
anic fer mạ'jete querec̣ha in, mọ'dyes jam p̂añi' mọ' p̂eyacdye' ĉojtyi'ĉan mu'in, 
mijam Jen'dyes bä'yi in. 

23Mọ' na jäm'ya' jac tŝọi'si' vej, mọ' jeñej bu'yi' se'vety p̂eyacdye' in, judyeya' 
chique' in, me'dyes qui Jen'dyes bä'yi in, jeñej jäm'si' väsh, me' mu'in in, pạrej 
yiris vej quịcsi', cien mọs vej juban' mọ', judyeya' pạrej jäbän qui'tac vej juban' 
mọ', judyeya' pạrej chibin qui'tac vej juban' mọ', me' me' ra' carijtaqui Jen'dyes 
in. 

24Jesús jéyacsi yocsi' jị'ĉocdyes p̂eyacdye', yi: —Me' bu'yi' ayo'bu'yedye' Jen'si' 
mu', jeñej bu'yi' cätidye' in. Jeñej yirity muntyi' cäti quịjodye'ĉan mu', yedyej 
jäm'si' trivos vej quịpte. 

25Yirisĉan tsedyedye' aty räj ĉọshiya' muntyi' in, atsij mu' jafaquitity muntyi' 
quí ̣te a'c̣his därä' trívoĉan mu'. 

26Mọ' qui a'c̣his därä' trívotum chịbi', mu'tumdye p̂añi' yiri'ya'. Aty topti'ya', 
q̂uin'dyem' chí ̣yac mọ' a'c̣his därä'. 

27Chat qui úñity mu' atsij in jéte in: “Yoj nac yedyej jäm'si' vej quị' mi. ¿Jun' qui 
ĉaĉaij me' a'c̣histum därä' chịbi' o?”  

28Mu' qui vorjeyacsi: “Jeñej an fáquintyi' mu'ya' yụ in.” Uñity jéte in: “¿Tupuj buty 
tsun c̣hojyacseban mọ' a'c̣his därä' in?”  

29Vorjeyacsi mu': “Jam ra' me' mi'in, are'ĉa trivomun c̣hoijyi. 

30Paj mọ'ya' chum mọ' a'c̣his därä', jäqui'vedye ra' c̣hoijyi' aty vädacya' trivo. Yụ 
ra' jéyacsi vädaquity in paj mọ' chum tashche' c̣hoijjan' in judyeya' c̣họcoco' 
yụ'tye' in paj qui ji'co'shaye' in. Chat qui ra' q̂uin'dyem' vächbubun trivo yụ in, 
judyeya' jäm' yụ'te in vädacdyedyesĉan aca' yụ”, yi jéyacsi mu' muntyi'. 

31 Yocsi' jị'ĉocdyes p̂eyacdye' jéyacsi Jesús, yi: —Me' bu'yi' nash ayo'bu'ye-dye' 
Jen'si' mu', jeñej bu'yi' yirity muntyi' quịjodye'ĉan mu' quị'tyi' miquis vej 
mostazas. 

32Vej mostazas anic miquis mọ' jam jeñej yocsi' in, a qui nam' däryejoi' jụijya' mọ' 
anic mọjo'cha' därsi' shupqui' jeñej därsi' son, mọ'si'che' daca' dai' tị'i' jaijtyi' in. 

33Jesús jéyacsi yocsi' jị'ĉocdyes p̂eyacdye', yi: —Me' bu'yi' nash ayo'bu'ye-dye' 
Jen'si' mu', jeñej bu'yi' mọ' ji'dujraquis pan. Yiris p̂en jäm'teya' pan, jäcte ja'sha, 
cafonte ji'dujraquistum, me' tsan' dai' ja'sha tas qui nam' sajquen'jete mọ', 
ji'dujrete mọ' ji'dujraquis. 

34Jesús jị'chiyacsi ọij p̂eyacdye' jo'mestum jị'ĉoc-dyestum p̂eyacdye', jam yoc 
bu'yi jị'chiyacsi. 

35Me' jéyacsi mu' paj qui ca ̣ tsi' mu'si' p̂eyacdye' jaso'mititysi' Jen' jiquej, yi' 
sánacdye': Yụ ra' yụ'tyeyacsi jị'ĉocdyes p̂eyacdye' jị'chiyacsiya' yụ, yụ ra' 
jị'chiqueyacsi urucyas ji'chäyitidye' jam chí ̣yes jiquej in, mọ' tạ'cas caminve jiquej 
yoqui'dyem' jäm'tacya' ọij jac jiquej o. 

36Jesús farajjeyacsetaqui muntyi' in, aca'ya' jịjcaban sisan. Ĉọcte in jị'chiyactyi' 
mu' jéte in: —Jítiĉam' ¿jedye' buty cại' mọ' p̂eyacdye' a'c̣his därä'?  

37Jesús vorjeyacsi: —Mu' cätity yedyej jäm'si' vej, jeñej bu'yi yụ Anictyity Muntyi' 
yụ. 

38Mọ' quịjodye' yóĉandyem' cäti u, mọ' jeñej bu'yi' ọij jac q̂uin'. Mọ' jäm'si' vej 
mọ' jeñej bu'yi' ayotutety Jen' in, mọ' na a'c̣his därä' jeñej bu'yi' Sọyoty in. 

39Mu' fa ̣quetety muntyi' jeñej bu'yi Sọyo'. Vädacdye' jeñej bu'yi' ra' jäqui've 
tupudye' Jen'si' mu', judyeya' mu'in vädaquity in jeñej bu'yi anjer in. 

40Yojdyem' mọ' jäcac a'c̣his därä' o judyeya' ji'co'shayac, me'jeyacdye ra' chime' 
muntyi' in aty ayijya' tupudye' jäqui've. 

41 Yụ Anictyity Muntyi', yụ ra' jutacsi yu ̣ tyi' anjer in paj qui pạrej yụ'tacsi ac̣hi'yity 
in judyeya' mu'in ji'juchayacsity in. Mu'inĉantyi'dye ra' jäcacsi ayotuntyi'ĉan yụ 
in. 

42Chat qui ra' mu'ĉan va'cac in yóĉandyem' yenamqueva'joi'si'ĉan tŝij o, mu'ĉan 
ra' querechjeyaqui modyin in judyeya' ra' tári in. 

43Chat qui ra' mu'in rụijtyity Jen'ya' in anic ra' ma'jotac in, mu'in ra' chuñem mạij 
bu'yi in ayo'bu'yedye'ĉan Jen'si' mu'. Tyi chuc chuntumtyi' in jäm' se'vaĉam' ọij 
p̂eyacdye'. 

44Me' bu'yi' ayo'bu'yedye' Jen'si' mu' jeñej yirity muntyi' dạque'tyi' yiris ya'i'si' 
jedye' jijmu'sacsi' quịjodye'ĉan. Dạque' mu' quivij busjeban'. Ma'jodye'-tum 
jọban', räj ji'mincaqui ĉụi'si' jedye' mu' paj qui tupujtye' mọ' quịjodye' ya'ij, chat 
qui ca'ñibun ya'iyeban mọ' quịjodye'. 

45Chime' bu'yi'dye ayo'bu'yedye' Jen'si' mu' jeñej yirity muntyi' quevaqui mạ'je' 
ya'ij muju'cha' jäm'tyi' mij, perla tịj mu'. 

46Dạcte dadam' muju'cha' jäm'tyi' mij perla jụijya' mu', chat qui räj ji'mincaqui 
ĉụi'si' jedye' mu', tupujte qui ya'ij mu' muju'chaty mij perla. 

47Chime' bu'yi'dye ayo'bu'yedye' Jen'si' mu' jeñej bu'yi' sạji'. Tạbity muntyi' in 
va'cajquiqui ojñi'ĉan sạji' mu'in. Chat mọ' sạji' jäcacsi' yịjyi tạbedye' in. 

48Aty bäni'ya' mọ' sạji' chat qui chanam'che' cại' in, chat qui muntyi' in pạrej 
yụ'tacsi tạbedye' in. Jụ'ñiñis chuc jäjämunsi' in mọ'in u ̣bu'ĉan yụ'tac in, mọ'in na 
jam jäm'si' in va'cac juban' in. 

49Me' bu'yi' ra' chime' aty ayijya' tupudye' jäqui've. Mu'in ra' anjer in pạrej 
yụ'tacsi muntyi' in, rụijtyityĉantyi' in, mu'ĉantyi' ra' jäcacsi in,  

50chat qui ra' va'cac in yenamqueva'joi'si'ĉan tŝij in, yóĉandyem' ra' 
querechjeyaqui modyin u in judyeya' ra' tári in. 

51 Jesús jéyacsi jị'chiyactyi' mu': —¿Chicacsi tyu' u mi'in ọij p̂eyacdye' q̂uin' jedye' 
buty cại' mọ'? —yi jéyacsi. Vorjete in: —Chique' u tsun, Jị'chiyacsity —yi in. 

52Jesús jéyacsi: —Mu'in jị'chiyacsity yụ'tacdye' jiquej in aty jụjjety jụijya' in mọ' 
ji'chäyitidye' Jen'si' mu' p̂eijbite ayo'bu'yedye' mu', mu'in me'tyity in tupuj 
jị'chiyacsi in urucyas p̂eyacdye' Jen'si' mu', judyeya' chime' mụi'sis in. Mu'in jeñej 
bu'yi yirity aca'ĉantyi' muntyi', jị'ĉoqui urucyas jedye' mu' judyeya' mụi'sis mu'. 

53Jesús aty ijaijya' jéyacsi jị'ĉocdyes p̂eyacdye' mu', chat qui jọban mu'  

54ca'ñibun ĉụi'situban bä'yedye' mu'. Jị'chiyacsi mu' vajmu'yadye'ĉan judíos 
mu'in. Se'veptety p̂eyacdye' in, anic äjyi in, yi in: —¿Junasi' buty därsi' dyijyedye' 
dạque' uts? ¿Junasi' buty dạque' ferdye' jị'cave'?  

55¿Jam adac uts mu'tyi' ạva' mu' carijtyety son? ¿Jam buty ọij tse' Maríam'? 
Judyeya' úya' vojity mu' chime' uts Santiago, judyeya' José, judyeya' Simón 
judyeya' Judas. 

56Chime'dye o ̣ya' voji' mu', ¿jun' buty me' q̂uin' uts Jesús?  

57Mọ'dyes fa ̣quete in. Mọ'dyes Jesús yi jéyacsi: —Pai' juna' ĉụi' jụjyi mu'che' in 
jaso'mitityche' p̂eyacdye' Jen' in, mu'in na ĉụi'tyi' chätidye' mu' judyeya' 
ĉụi'si'ĉantyi' bä'yedye' in, mu'in mọmo' jam jụjyi mu'che' in. 

58Mọ'dyes mu'ya' mu' Jesús jam dai' qui' jị'caveyacsi ferdye' mu' ĉaĉaij na jam 
jun' anicjete in. 

MATTHEW 14 

1 Aty me'si' mu' Herodes, 

42a Galileaĉantyi' ayo' mu'in, mu' se'vaqui jun' chuc carijtaqui mu' Jesús. 

2Yi mu' Herodes jéyacsi úñity mu': —Uts Jesús q̂uin' mu' nash Juanvun 
chojtacsity jiquej, a nash vañinyeban mu', mọ'dyes q̂uin' ferdye' me'chui' mu' —
jéyacsi mu' Herodes. 

3-4Me' yi ĉaĉaij na mu'dye Herodes ji'tapte mu' Juanvun jiquej judyeya' c̣họco' 
bu'yi ji'ĉär'te. Tashche' jiquej mu' Herodes vämi vojitysi'che' p̂en mu', Felipe tịj 
vojitysi' mu'. Mu' Juan fạra'jeĉun'te yejĉoij jéte: —Jam tupuj me'chui' mi ọij p̂en 
Erodías ĉaĉaij na vojitysi' p̂en mi. 

5Mọ'dyes mu' Herodes mạ'je' tsan' ji'ijate mu' Juan, jam qui nam' jun'te ĉaĉaij na 
quijnacsi muntyi' in, ĉaĉaij na mu'in irijyi Juanche' in, chí ̣yete in mu' jaso'mitity 
p̂eyacdye' Jen'. 

6Aty cha'she' na'edye' Herodessi', chat Erodíassi' ạva' mọ' ro'yaqui' mu'insi'ya' 
vej in mu'in fayactyi'ya' in Herodestyi'. Anic ma'jotye' mu' mọ' nanas. 

7Mọ'dyes qui yụ'tyeye' p̂eyacdye', je': —Yụ q̂uin' jéye Jen'si'ya' vej mu', räj jedye' 
ĉụi' mạ'je' jụijyam, yụ ra' mọ' so'meye —je'. 

8Mọ' Erodías tse' mọ' nanassi' cavin jéyaqui' ạva' mọ' paj qui mọ' cọdyetyete paj 
qui Herodes ji'ijate mu' Juan. Yi' mọ' nanas jéte mu' Herodes: —Yụ mạ'jepte 
Juansi' jo'nom', piji'ĉan ra' so'mitim. 

9Mu' ayo' Herodes aty se'vebi' p̂eyacdye' mọ'si', där mu' tári. Jam qui nam' mạ'je' 
ticame' ĉaĉaij na mu' aty yụ'tye' p̂eyacdye' mu'insi'ya' vej mu'in fayactyi' mu'. 
Mọ'dyes qui mu' chiquebi' p̂eyacdye' mọ' nanassi'. 

10Chat qui mu' jutacsi paj qui ĉär'taquisĉan jịjcaij in tätsecbite in jo'no' Juansi' 
mu'. 

11 Chat qui piji'ĉan tupte in jo'no' mu' Juansi' so'me' in mọ' nanas, mọ' qui 
ji'jiyeyaqui' tse' mọ'. 

12Chat qui atsij in Juantyi' jị'chiyactyi' mu' cạbite a' in, rudyu'jepte in chat qui 
ĉọcte in mu' Jesús jéte in jun' chuc mu' Juanvun. 

13Aty chí ̣quiya' mu' Jesús jun' chuc mu' Juan, yirity quim' mu' jọban covambache' 
cäjyasĉan jac jịjcaij. Chí ̣qui mu'in muntyi' in pai' bä'yedye'ĉantyi' in sacti in, 
baquits tyeij majmiche' in cäc̣hä'chute in, tashi mu'in venjoij in. 

14Aty p̂ai'joijya' mu' Jesús covambachety anic shach cạvacsi muntyi' in. Anic ñịbe' 
ĉọcsi mọ'dyes qui ji'chäcacseban japacjoijtyi' in. 

15Aty shocam-yejoi' ĉọcte in jị'chiyactyi' mu', jéte in: —A tyu' u yómo'yejoja' tsun, 
cäjya' tyu' u úya' tsun. Jéyacseva uts muntyi' in paj bä'yedye'ĉan jịjcaij in paj qui 
ya'iyequi mọ'ĉan säcsedye' in. 

16Jesús jéyacsi: —Jam jemoñe' mu'ĉan jịjcaij in, mi'indye ra' ji'säcsacsi. 

17Vorjete in: —Itŝi' to' o méquis tsunsi' säcsedye', me'dye ĉanam' mọmo' pan 
mu'ya' tsun judyeya' pärä' miqui'munsi' tạbedye' tsun. 

18Jesús jéyacsi: —̣Ọya' tuvac yu ̣ya'. 

19Chat qui mu' jéyacsi shachtyity muntyi' in paj qui bä'yi birurucche' in. Aty 
me'si' q̂uin'dyem' mu' tapjete ĉanam'tyity pan judyeya' pärä'sis tạbedye' in. Chat 
qui mạyedye'che' cạvi yoshoropaij jéte Jen'. Chat qui q̂uemi'vete pan so'macsi 
jị'chiyactyi' mu', mu'in qui ji'cheteyacsi muntyi' in. 

20Räjdye mu'in säcsi in chucmun yu'ti in jam yirity jayej in. Chat qui mu'in 
jị'chiyactyi' mu' tsimjan' in mọ' ji'shucdyidye' mu'in, yiri'tac pärä' jiyi' u ̣bu', 
me'qui' juban' ji'shucdyidye' mu'in. 

21 Anic mu'in shachtyity säcsi in, ĉanam' mir rụi'cu' in yedyety son' in, mọ'in qui 
nam' p̂en in jam tsic mọ'in in mijam miquity in. 

22Chat qui mu' Jesús jéyacsi jị'chiyactyi' mu' paj qui mu'in tashi nopej jịjcaij in 
covambache' in, Jesús na tacya' chum jutacseban muntyi' in. 

23Aty tas jéyacsi mu', chat yirity qui mụcu'ya' jịjcaij mu', mu'che' cọdaqui Jen'che'. 
Tacche'dye yómoij yirity mu' Jesús. 

24Mu' na covamba aty moch tyiti. Anic därsi' vacam'quedye' chidac játubun 
covamba, fertyi' tyi'mu rébete. 

25Aty nạijjoqui've ĉụi'dye mu' atsij Jesús fajche' tyeij ojñi' mi'i. 

26Jị'ĉojtuyeĉun'te in jị'chiyactyi' mu', anic tyum' tyeij ĉojtyi' mu'in, shavyi in, yi in: 
—¡Onojnodye' o!  

27Me'ĉandye Jesús vorjeyacsi: —Sóñi'yi ra' mi'in, yu ̣dye nashu', jam ra' noi'yi 
mi'in. 

28Chat qui mu' Pedro p̂eyete jéte: —Jị'chiyacsity, mídye mọmo' jụijya', fayiti' yụ 
paj qui yụ ĉọcye, yụ ra' chime' fajche' tyeij ojñi' mi'i. 

29Jesús vorjajiti: —Atsiva yu ̣ya'. Chat qui mu' Pedro p̂ai'joij covambachety fajche' 
tyeij ojñi' mi'i, Jesúsya' tsan' jịjcaij. 

30Aty cạveteya' fer fujqui tyi'mu, noi'yi mu' Pedro me'ĉandye pepechjoij. Yi: —
¡Jị'chiyacsity, ji'c̣hondyi'! 

31 Chat qui mu' Jesús tapjajibuti un mu', jajiti: —Dam' mọmo' anicyi mi ¿jun' ca' 
me' yocve dyijyi mi?  

32Aty pären'dye p̂ai'jobanya' covambache' in, me'ĉandye dyäqui mu' tyi'mu. 

33Jị'chiyactyi' mu' aty me' cạveteya' in me'ĉandye covambache' dyụtsyi in 
Jesúsya', jéte in: —Mi nash anic Jen'tyi' Ạva' mi. 

34Nopej venjoij in Genesaret-ya' sojquiti in. 

35Chí ̣yeĉun'te in mu' Jesús mu'in muntyi' in. Aty chí ̣quiya' in mu'ya' mu' Jesús, 
chat qui mu'in pai' bä'yity muntyi' in tuyete Jesús in mu'in japacjoijtyi' muntyi' in. 

36Cọdyetyete in yi in: “Tupuj buty toco'biyac ĉaptacdye've quị'si' mi.” Yósi'dyem' 
mu'in u in toco'jeptety quị'si' in me'si'dye chäĉän in. 

MATTHEW 15 

1 Pạrej Jerusalénĉantyi' fariseo in judyeya' jị'chiyacsity Jen'si' yụ'tacdye' in atsij in 
ĉọshte Jesús in. Jéte in:  

2—¿Jun' ca' jị'chiyactyi' mi muyetyejcai' in mọ' ji'chäyitidye' so'misin'si' tsun 
vóshi'vun tsun jiquej? Ĉaĉaij na aty ra' säcsi mu'in in, jam jun' cäc̣hä'chubusin' 
yicdye' tsun favtiya' unya' in. 

3Jesús vorjeyacsi: —Mi'in na ¿jun' ca' muyetyejcaptinte Jen'si' yụ'tacdye' mu', 
ĉụi'sim' yicdye' me'chuqui mi'in?  

4Mu'dye Jen' yi: “Jäm'jeyaqui ra' ĉụi'tyi' jen' mi'in judyeya' tse' mi'in.” Yi mu' 
chime': “Tyi chuc mistaqui ĉụi'tyi' jen' mu' judyeya' tse' mu', mu' ra' sän'dye' 
so'mac”, yi mu' Jen'. 

5-6Ĉụi'sim' ji'chäyitidye' yi' mi'in: “Yirity muntyi' me' bu'yi yi jụijya': Räj ĉụi'si' 
jedye' yụ aty so'mete yụ mu' Jen'.” Tyi chuc me' yụ'tyety p̂eyacdye' jụijya' in, me' 
tsan' me'chui'tyi' jedye' in, aty qui nam' jam jemoñe' no ̣ taqui ĉụi'tyi' jen' mu' 
judyeya' tse' mu', me' tsan' mu'in jayejjotaqui in, me' bu'yi yi mi'in. Me' nash 
mi'in muyetyejcaptinte Jen'si' ji'chäyitidye' mu', ĉụi'sim' ji'chäyitidye' cạqui mi'in. 

7Anic mi'in ac̣hi' dyijyity, jäm' yu'ti tsan' mi'in. Anic rụij p̂iijnac jiquej mi'in 
Isaíassi' sánacdye' mu', yi':  

8Yi mu' Jen': “Utsi muntyi' q̂uin' in p̂eyacdye'yam' irijyi yu ̣che' in, ĉojtyi' qui nam' 
mu'in jam úya', jam irijyi yu ̣ che' in. 

9Fibim' tima'quin yụ in ĉaĉaij na muntyis yicdye' jị'chiyacsi in jeñej aty yụs 
yụ'tacdye' ĉọi' u in, yi' sánacdye'.”  

10Jesús qui fayacsi muntyi' jéyacsi: —Jäm' ra' se'vibutiĉa' mi'in ọij p̂eyacdye' yụ 
paj qui chicacsi mi'in. 

11 Jedye' chuc jebei' yirity muntyi', jam mọ' jun' ja'ac̣hi'ti. Mọ' ji'shupque'si' 
chụ'ĉan, mọ' chat ja'ac̣hi'ti. 

12Jị'chiyactyi' mu' mu'in ĉọcte in mu' Jesús, jéte in: —¿Jam buty chịj mi mu'in 
fariseo in jam ma'jotyibun p̂eyacdye' in? 

13Vorjeyacsi mu' Jesús: —Jesha', mọ'in cätidye' in jam quịcsis jụijya' Jen' yụ 
mạyedye'chety, räj ra' mọ'in c̣hoijjeyac in. 

14Paj mu'ya' mu'in fariseo in. Mu'in nash jeñej bu'yi yirity tofety muntyi' mu' 
tapchute yoctyi' tofety muntyi', ji'mi'iti tsan' in, vaj me' to'ĉan tŝọij jọ'chaij in. 

15Pedro jéte Jesús: —¿Jedye' buty cại' mọ' p̂eyacdye' ja'ac̣hi'tis muntyi' in?  

16Jesús vorjeyacsi: —¿Taca' adac itŝi' dyijyedye' mi'in chime'?  

17¿Jam adac chịj mi'in, jedye' chuc jebei' yirity muntyi' vo'coĉan mọmo' jị'tŝoi', aty 
me'si' chat qui ji'shupjan'?  

18Mọ' na a'c̣his dyijyedye' ji'shupque'si' chụ'ĉan mu'in, mọ'ĉandye shupqui' 
ĉojtyi'ĉan mu'in, mọ' mọmo' ja'ac̣hi'ti muntyi' in, 

19ĉaĉaij na ĉojtyi'ĉan mu'in mọ'ĉansi' shupqui' a'c̣his dyijyedye' mu'in, ijatidye' 
mu'in judyeya' vo'vodye' mu'in judyeya' shapudye' mu'in, judyeya' shu'adye' 
mu'in judyeya' väñädye' mu'in, judyeya' ñäñitidye' mu'in chime'. 

20Jo'mesya' nash ĉụi' ac̣hi'ti muntyi' in. Me' tsan' jam rụij favti unya' in, jam qui 
nam' jun' ja'ac̣hi'ti in. 

21 Jesús yocsi've jịjcaij jac, yóvedyem' bä'yedye' Tiro o judyeya' Sidón. 

22Ayij yiris p̂en, vóshi' mu'in Canaánĉantyis jiquej in, ĉọshte mọ' Jesús jéte: —
Jị'chiyacsity, Davidtyi' vóshi' mu', ñịbe'jiti'. Ạva' yụ sọyo'tumsi', anic där ñịbe' 
cạve' mọ'. 

23Jesús na c̣hu'c̣huij jam vorje'. Jị'chiyactyi' mu' ĉọcte in ferche' jéte in: —Jéva' ọij 
p̂en paj jọban', aty tsun shọijtye' anic shọijquejchui' jäqui'. 

24Chat qui yi mu' Jesús q̂uin'dyem' je': —Jen' jutin yụ paj qui mu'in mọmo' 
no ̣ tacseti yụ Israeltyi' vóshi' in, mu'in jeñej bu'yity moñis oveca in, mu'in mọmo' 
voro'tacseti yụ. 

25Mọ' p̂en ĉọcte Jesús, mu'si'ya' vej dyụtsyi', jéte: —Jị'chiyacsity, ñútyiti'. 

26Jesús vorje': —Jam yụ jun' rụij ĉọi' chutyeyac säcsedye' ạva' in, chat qui so'mac 
ac̣huj in. 

27Mọ' p̂en vorjete: —Anic me', Jị'chiyacsity, me' tsan' me', ac̣huj qui nam' tsimjan' 
in mọ' jebei' in q̂uemi'mii'si' mesaches jọ'chai'si'.  

28Jesús vorje': —Mi p̂en, anic fer anicjitim, jun' chuc cudyityitim, me' ra' ca ̣ tsi'. 
Yédye'ĉan mọmo' chäĉän' ạva' mọ'. 

29Jesús Galileave jịjcaij mu', pen' tyeij mọ' tsique'. Chat qui mụcu'ya' jịjcaij bojvi, 
mu'che' p̂utsquen'yi bä'yi. 

30Anic shach atsij muntyi' in ĉọshte Jesús in, tuyete in are'reijtyi' muntyi' in, 
bureijtyi' in, judyeya' tofety in, judyeya' jepepej in, judyeya' väi'väi'yity in, me' 
me' japacjodye' mu'in. Jesússi'ya' vej mu' yụ'tacsi in, chat qui mu' ji'chäcacseban 
räj in. 

31 Anic äjyi muntyi' in cạvepteya' ferdye' in, jepepejtyity jiquej in p̂eyaĉan in, 
judyeya' bureijtyi' jiquej in chapjoban in me'ĉandye mi'eban in, judyeya' 
väi'väi'yity jiquej in chäĉän in, judyeya' tofety jiquej in naijbun in, mọ'dyes qui 
muntyi' in tima'quete Jen' in, mu'intyi' Jen' in Israeltyi' vóshi' in. 

32Jesús fayaqui jị'chiyactyi' mu', jéyacsi: —Anic ñịbe' ĉọcsi yụ uts muntyi' q̂uin' in, 
ĉaĉaij na aty chibin mạyedye' pen'dyetun úya' yụ in aty itŝi' säcsedye' mu'in. Jam 
yụ mạ'je' mem' jutacseban yịñijche' in jam säcsi in, vatyquej ra' yamjoban 
majmiya' in. 

33Jị'chiyactyi' mu' jéte in: —¿Juna' buty ra' dạcja' säcsedye' shachtyitydyes 
muntyi' in, ĉaĉaij na úya' cäjya' tsun? 

34Vorjeyacsi Jesús: —¿Juñucsi' ca' pan mu'ya' mi'in? Vorjete in: —Yävätidye' pan 
mu'ya', chime'dye tạbedye' mọ'ya' juñucsi'. 

35Chat qui mu' Jesús jéyacsi muntyi' in paj qui bä'yi mụijya' in. 

36Chat qui mu' tapjete yävätidye'tyity pan judyeya' tạbedye' in chime', 
yoshoropaij jéte Jen'. Mu' qui q̂uemi'vete pan, so'macsi jị'chiyactyi' mu', mu'in qui 
ji'cheteyacsi muntyi' in. 

37Räjdye mu'in säcsi in chucmun yu'ti in. Jị'chiyactyi' mu' tsimjan' in 
ji'shucdyidye' mu'in, yävätidye' u ̣bu' därtyi', me'si'ĉan juban'. 

38Anic shachtyity muntyi' säcsi in, vạjpedye' mir rụi'cu' in yedyety son' in, mọ'in 
qui na p̂en in jam tsic in, mijam miquity in. 

39Chat qui q̂uin'dyem' Jesús jutacseban muntyi' in. Covambache' mu' jịjcaij, 
yocsi've bä'yedye' jịjcaij mu' Magadánve jịjcaij. 

MATTHEW 16 

1 Atsij pạrej fariseo in saduceotum in ĉọshte in mu' Jesús mạ'je' jị'ĉojte in, are' 
jutactyi' Jen'tyi' mu', mọ'dyes qui cọdyetyete in paj qui jị'caveyacsi ferdye' mu'. 

2Vorjeyacsi Jesús: —Jesha', jäijnäs mạyedye-'che' jụijya' aty jä'dyäijdyety tsun, yi 
mi'in: “Jäm'si' ra' mạyedye'.”  

3Pam' na jụijya' tojmas jäijnästum jụijya', yi mi'in: “Añei' ra'.” ¿Jun' dash 
chí ̣yetiñe' me' mi'in mọ' mạyedye' are' jäm'si' are' a'c̣his, jam qui nam' chịj mi'in 
jedye' chuc mọ' cại' ọij carijtacdye' yụ cạvetiñes q̂uin' mi'in?  

4Q̂uin'tyity mi'in anic ac̣hi'yacñity mi'in, anic yacchutintety Jen'. Me' tsan' 
cudyityitiĉa' ferdye' mi'in, jam qui na ram' jun' me' jị'caveyeyac. Aty yiri' quim' 

jị'caveyeyac ferdye' yụ, jun' chuc ji'caviti Jonás jiquej, me'dye ra' yụ chime'. Aty 
me'si' yạjquicseban qui. 

5Aty nopej jịjcaijya' in mu'in jị'chiyactyi' mu' yaquintute pan vítedyety mu'in. 

6Jesús jéyacsi: —Are'ĉa mi'in jäm' ra' ĉujcati mi'in ji'dujraquisya' mu'insi' fariseos 
in judyeya' saduceos in. 

7Jị'chiyactyi' in vaj meij p̂iyitidyeij in, yi in: —Me' jísin' Jesús ĉaĉaij na yaquintuja 
pan vítidyety tsun. 

8Jesús chí ̣yacsebi dyijyedye' mu'in. Jéyacsi mu': —¿Jun' dash me' yi mi'in? “Itŝij 
pan mu'ya' tsun”, yi mi'in. Dam' mọmo' anicyi yu ̣ che' mi'in. 

9¿Taca' adac jam chäyitiĉa' yụ mi'in? ¿Jam dyijyeban u mi'in jun' chuc yụ 
ĉanam'tyityya' pan ji'säcsacsi yụ ĉanam' miryity muntyi' in? ¿Juñucsi' ca' u ̣bu' 
ji'shucdyidye' tsimjajtiñe' mi'in?  

10Chime'dye yoqui'dyem' yävätidye'tyityya' pan ji'säcsacsi yụ vạjpedye' miryity 
muntyi' in, ¿juñucsi' ca' u ̣bu' ji'shucdyidye' tsimjajtiñe' jiquej mi'in?  

11¿Jun' dash jam chịj mi'in yụ jam p̂eijte pan jéyacya' yụ: “Are'ĉa jäm' ra' ĉujcati 
mi'in mu'insi'ya' ji'dujraquis fariseos in judyeya' saduceos in?”.  

12Q̂uin'dyem' mu'in chịj in jị'chiyactyi' Jesústyi' mu' jam p̂eijte pan ji'dujraquis, 
mọ' mu' p̂eye' paj qui jam cäc̣hä'chucsebi in ji'chäyitidye' fariseos in judyeya' 
saduceos in. 

13Jesús yocsi've jịjcaij jac yóĉandyem' bä'yedye' Cesarea Filipo o, me' tịj mọ'. 
Mu'ĉan jéyaqui jị'chiyactyi' mu': —¿Jätäjyi buty q̂uin' muntyi' in, tyi buty ĉun yụ 
in Anictyity Muntyi' yụ?  

14Vorjeyacsi in: —Pạrej yi in: “Uts nash Juan chojtacsity.” Pạrej na yi in: “Uts nash 
Elías”, judyeya' chime'dye pạrej yi in: “Uts nash Jeremías, are' yoctyi' jaso'mitity 
p̂eyacdye' Jen' jiquej”, jam vaj cäts ji'jäquin in. 

15Chat qui mu' Jesús jéyacsi: —Mi'in na ¿tyi yụ ĉútiĉa' u mi'in? 

16Vorjete mu' Pedro: —Mi nash Ji'c̣honacsity Muntyi', Jen'tyi' Ạva' mi, mu' 
tsạ'bu'yity. 

17Jajiti Jesús: —Där ma'joij mi Simón, Jonástyi' ạvam'. Jam yirity muntyi' 
ji'chäquiyin mi, me'dye Jen' mọmo' yu ̣ tyi' mạyedye'chety, mum' yirity ọij 
ji'chäquiyin mi. 

18Yụ jéye, mi nash Pedro, “mij” yi' nash tịj mi, yụ ra' därtyi'che' mij yụ'tacsi 
anicjintyi' yụ in mijam qui ra' sän'dye' tupuj ji'penacsi'. 

19Yụ ra' yu'tim paj qui mi me'chui' mọ' c̣hácaquis vanacjetyetacsis ayo'bu'yedye' 
Jen'si' mu'. Jedye' chuc ñucje' jacches jụijya' mi, mọ' aty ñucje' Jen' mạyedye'che', 
jedye' chuc dajje' jacches jụijya' mi, mọ' aty dajje' Jen' mạyedye'chety. 

20Chat qui mu' Jesús jéyacsi jị'chiyactyi' mu' paj qui jam dam' jị'chiqueyacsi 
muntyi' in mu' Jesús Ji'c̣honacsity muntyi'. 

21 Aty me'si' mu' Jesús tiyacchui' chap jéyacsi jị'chiyactyi' mu' jun' chuc ra' mu' 
cạve'. Jéyacsi: —Jerusalénĉan ra' jịjcaij yụ. Anic ra' jị'ñibe'cac yụ mu'ĉan, mu'in ra' 
judíoty ayo' in räjtumdye tashchety ĉọjcacsity in, judyeya' mu'in tashchety 
cudyitity Jen'che' in, judyeya' mu'in jị'chiyacsity yụ'tacdye' in, mu'in ra' fer 
jị'ñibe'can yụ in, judyeya' qui ra' ji'ijan yụ in. Chibin qui na ram' mạyedye' me' 
bu'yi yụ chat qui ra' vañinyeban yụ. 

22Pedro yocya' cạte mu' Jesús, chat qui jéte: —Jị'chiyacsity, jam ra' me' ji'caviti 
mi. 

23Jesús caman'yi jajiti Pedro: —Meijyeva mi Pedro, atyu' u mi jeñej bu'yi Satanás, 
ĉaĉaij na mi mạ'je' ñucjitim, mijam aty Jen'si' dyijyedye' cäc̣hä'chupte mi, muntyis 
qui mọmo' dyijyedye' cäc̣hä'chucsebi mi. 

24Chat qui mu' Jesús jéyacsi jị'chiyactyi' mu': —Tyi chuc mạ'je' cäc̣hä'chun yụ in, 
paj ĉụi'si' dyijyedye' yacchuqui in, paj vemete crosh in, chat qui ra' q̂uin'dyem' 
cäc̣hä'chun yụ in. 

25Tyi chuc otejjitity ĉụi' jam mạ'je' yu ̣dyes bä'yi, mu' ra' fibi' mọmo' shupqui' jun' 
chuc bä'yi mu'. Tyi chuc yu ̣dyes bä'yi, paj tsan' säñi, mu' ra' jam fibi' bä'yi, mu'si' 
ra' mọ'ya' bijodyedyes mu'. 

26Mu'ya' muntyi' räj tsan' me'chui' jacches jedye' in, me' tsan' me' jam qui nam' 
yu ̣dyes bä'yi jụijya' mu', fibidyety mu' shupqui. Jam yiris jedye' tupuj yụ'tye' mu' 
paj qui tsạ'bu'yi Jen'ya' mu'. 

27Yụ Anictyity Muntyi' mạyedye'che' ra' jijtuban yụ, Jen'si'tum ferdye' mu' 
mọ'tum ra' atsij yụ, tucsi ra' anjer yụ. Chat qui ra' yụ räj so'macsi muntyi' in jun' 
chuc bä'yi jiquej in, are' bijodye' so'mac in, are' va'tacdye' so'mac in. 

28Yụ anic jéyac, pạrej úyatydye mi'in jambi' säñity mi'in, taca'dye ra' cavibutiĉa' 
mi'in ayo'bu'yedye' yụ Anictyity Muntyi' yụ. 

MATTHEW 17 

1 Aty jäbän mạyedye' jiyi', chat qui mu' Jesús därtyi'che' mụcu' bojvi, mu'in 
mọmo' cạcsi Pedro judyeya' Santiago vojitytumdye mu' Juan, mijam yoctyi' 
cäc̣hä' mu'ya' in. 

2Mu'che' mu' Jesús yocdyejyi mu'insi'ya' vej mu'in, anic pashyi vejya' jeñej tsun 
jo'meij, chipashyidye quị'si' mu' jai'baty mu'. 

3Ĉụi'dye mu'in ji'caviti in Moisésvun judyeya' Elíasvun, p̂eyete Jesús in. 

4Pedro p̂eyaqui jéte Jesús: —Jị'chiyacsity, ¡anic jäm' úya' q̂uin' tsun! Mạ'je' jụijya' 
mi, yụ ra' chibin p̂isijsis aca' jäm'tye', yiris ra' mídyes, judyeya' Moisésdyes 
judyeya' Elíasdyes. 

5Pedro p̂eyacva'joij me'ĉan-dye juñumjeyacsi' pashyis dyicba'badye'. Yiris se've' 
in p̂eyacdye' dyicba'badye'ĉan, yi': —Uts nash mạ'jeyacdyety Ạva' yụ, anic 
ma'jotaqui yụ, mu' ra' se'vetinte mi'in. 

6Jị'chiyactyi' Jesústyi' mu' aty se've'ya' in mọ' p̂eyacdye', anic tyum' tyeij ĉojtyi' 
mu'in, dyụtsyi in täjjeque' jac jáfiya' mu'in. 

7Jesús c̣hẹi'ya'yi mu'inya' in, judyeya' toco'jeyacsi, chat qui jéyacsi: —Sacyevac, 
jam ra' noi'yi mi'in. 

8Aty cạvebanya' in itŝij mu'ya' in, mu'dyety mu'ya' Jesús. 

9Aty chạbanya' mụcu'chety in, mu' Jesús jéyacsi: —Mijam ra' méqui' jị'chique-
yacsi muntyi' mi'in ọij cạvetiñes q̂uin', jun' qui' chuc aty vañinye-banya' yụ 
Anictyity Muntyi' yụ, chat qui ra' q̂uin'dyem' jị'chique-yacsi mi'in ọij cạvetiñes 
q̂uin'. 

10Jị'chiyactyi' Jesústyi' mu' jéte in: —¿Jun' buty yi mu'in jị'chiyacsity yụ'tacdye' in 
Elías chum ca ra' tashche' ji'cavibun, chat qui ra' q̂uin'dyem' atsij mu' 
Ji'c̣honacsity Muntyi'?  

11 Vorjeyacsi Jesús: —Anicdye me', yi' sánacdye' mu' chum ra' tashi ji'cavibun 
Elías, räj ra' jị'ruij yụ'tye' mu', yi' sánacdye'. 

12Yụ jéyac, a nash ca ̣ tsi' ọij, aty ji'cavibun Elías, jam qui nam' chí ̣yete in, anic där 
jị'ñibe'cate in jun' chuc mạ'je' mu'in in. Me'dye ra' chime' mu'in ra' jị'ñibe'can yụ 
in Anictyity Muntyi' yụ. 

13Chat qui q̂uin'dyem' mu'in jị'chiyactyi' mu' chique' in mu' jap̂iijti mu' Juan 
chojtacsity, mu' jị'cätse' urucyas sánacdye'. 

14Jesús chibindye jị'chiyac-tyi' mu' shupqueshan mu'ya' in yóya'dyem' muntyi' u 
in. Atsij yirity muntyi' ĉọshte mu' Jesús, dyụtsyi mu'ya'. 

15Jéte: —Jị'chiyacsity, ñịbe'jibut ạva' yụ. Anic där ñịbe' cạve' mu', juna' ĉụi' 
mọmo' ñe'i mu', jäm'dyeya' tŝijĉan tŝọij, judyeya' ojñi'ĉan tŝọij chime'. 

16A tsan' cạyacsi yụ jị'chiyactyi' mi, jam qui nam' jun' tupuj ji'chäĉajte mu'in in. 

17Jesús yi jéyacsi jị'chiyactyi' mu': —¡Där ac̣hi'tyity q̂uin' mi'in muntyi', jam anicyi 
mi'in, anic cäj cạtiñe' mi'in! Me'dye ra' yạjquibadyeyac. Aty ra' jam jun' 
dyichchuyac mi'in. Uya' jijtuvac yu ̣ya'. 

18Jesús fạra'jeĉuñe' mọ' sọyo', me'ĉandye mọ' meijyeban' sọyo' mọ'ĉansi' 
nanatyĉansi', chat qui mu' chäĉän. 

19Aty jọbanya' muntyi' in, mu'in jị'chiyactyi' Jesústyi' mu', mu'in ĉọcte in jéte in: 
—¿Jun' buty tsun me' jam jun' meijteban' sọyo'?  

20Vorjeyacsi Jesús: —Ĉaĉaij na taca' jayej anicyedye' Jen'che' mi'in. Yụ jéyac, 
anicjetinte Jen' jụijya' mi'in, me' tsan' dam' mọmo' anicyedye' mi'in jeñej quis 

miquis vej mostazasim', jụ'ñis ĉụi' mọmo' cọdacdye' tupuj jụjbunac. Tupuj 
p̂eyetinte yirity mụcu', jétinte: “Paj meijyi yocya' jịjcaij”, chat qui ra' mu' meijyi. 

22Jesús jị'chiyactyi'tum mu' yiri'ya' nati Galileaĉan in. Chat qui mu' Jesús jéyacsi: 
—Mu'in ra' ayo'ya' ji'me'tyin yụ in Anictyity Muntyi' yụ. 

23Chat qui ra' mu'in ijan yụ in, chibin qui na ram' mạyedye' me' bu'yi yụ, chat qui 
ra' vañinyeban yụ. Ọij p̂eyacdye' mu' anic ji'taracsi' jị'chiyactyi' mu'. 

24Jesús jị'chiyactyi'tum mu' Capernaumĉan venjoij in. Pạrej mu'in dyim'tety 
querec̣ha Jen'sidyety aca' atsij in ĉọshte Pedro in jéte in: —¿Uts ji'chäyintyi' mi, 
jam adac yụ'te querec̣ha Jen'sidyety aca' mu'?  

25Vorjeyacsi Pedro: —Yụ'te nashu'. Aty aca'ĉan siti Pedro, Jesús tashi jap̂iyiti 
Pedro, jajiti: —¿Jätäjyi tyu' um Simón? Uts jacchety ayo' q̂uin' in ¿tyijtyi buty 
cọdyetacsi bä'yedyedyety querec̣ha? ¿Are' mu'ĉantyi'dye cọdyetacsi in, are' 
mochtyi' in?  

26Vorjete Pedro: —Mu'in jacchety ayo' in jam cọdyetacsi taĉantyi' in, mu'in 
mọmo' mochtyi' cọdyetacsi in. Jesús jajiti: —Anicdye me', ĉụi'tyi' mu' jam jun' 
yụ'taqui. 

27Me'dye yụ chime' Jen'tyi' Ạva' yụ, yụ jam jemoñe' yụ'te Jen'sidyety aca'. Me' 
tsan' me' yụ'te qui na ram' yụ paj qui jam fáquinve yụ in. Tạij tsique'ĉan jịjcava 
mi, yovityi ra' mi. Tä'maqui' ra' jụijya' tạbedye', jäcva' mọ', mu'ĉan ra' yirity ficha 
chụ'ĉan mọ'. Mu' ra' jäctyem ficha chụ'ĉantyim', chat qui ra' tupuj so'macsim 
querec̣ha Jen'sidyety aca' mu', yu ̣dyety judyeya' mídyety —jéte Jesús. 

MATTHEW 18 

1 Aty me'si' mu'in jị'chiyactyi' Jesústyi' mu' ĉọcte in jéte in: —¿Tyi ca' muju'cha' 
bu'yi ayo'bu'yedye'ĉan Jen'si' mu'?  

2Chat qui Jesús yirity fayete miquity, mu'insi'ya' vej yụ'te Jesús. 

3Chat qui jéyacsi mu': —Yụ anic jéyac, jemoñe' caman' dyijyeban mi'in jeñej yirity 
dyijyi miquity, jam jụijya' me' mi'in, jam ra' jun' siti mi'in ayo'bu'yedye'ĉan Jen'si' 
mu'. 

4Tyi chuc ọya'ya' jéyaqui ĉụi'si' dyijyedye' mu' jeñej bu'yi uts miquity q̂uin', mu' 
ra' muju'cha' bu'yi ayo'bu'yedye'ĉan Jen'si' mu'. 

5Tyi chuc yu ̣ dyes tiĉun'te yirity anicjintyi' yụ, yódyem' uts miquity q̂uin' u, 
yu ̣dyem' tiĉuñin yụ in. 

6Därsi' ra' va'tacdye' cại' in tyi chuc ji'juchayacsity in mu'in anicjintyi' yụ in, me' 
tsan' miquity. Me'tyity ra' in dam'dye jäm' turu'jeyeyac mij därtyi' tujĉan mu'in, 
chat qui ra' va'cac marĉan in. 

7Därsi' va'tacdye' ra' cại' in úchety ra' in, tyi chuc ji'juchayacsity in. Jam jayej 
mu'in ji'juchayacsity in, därsi' qui na ram' va'tacdye' cại' mu'in in tyi chuc me' 
ji'juchayacsity anicjintyi' yụ in. 

8Jesha' ĉụi'si' un mi judyeya' yuj mi, mọ' ji'juchayin jụijya' mi, jemoñe' tätsjeyaqui 
un mi judyeya' yuj mi va'quequem. Dam'dye jäm' tacniij mọmo' siti Jen'ya' mi, 
uya'ya' qui va'cac mi jam quiv'joi'si'ĉan tŝij, pären'dye un mi judyeya' pären'dye 
yuj mi. 

9Chime'dye vej mi mọ' ji'juchayin jụijya', jemoñe' fon'jeyaqui vej mi va'quequem. 
Dam'dye jäm' itŝi' pen' vej mi siti Jen'ya' mi, uya'ya' qui va'cac tŝijĉan mi 
pären'dye vej mi. 

10Jam ra' äcäijjeyacsi mi'in mu'in anicjintyi' yụ in me' tsan' miquity in. Yụ jéyac, 
mu'intyi' anjer in ĉọjcacsity in, Jen'si'ya' vej bä'yi in mạyedye'chety Jen' yụ. 

12Jesha' yirity muntyi' me'chui'tyi' yiri' cien oveca jụijya', montaqui jụijya' yiris 
oveca, ¿jun' buty ra' mu'? ¿Jam buty ra' farajjeyacsetaqui chum mọ'ya' in mọ'in 
arajtac qui'tac arajtac jiyis oveca in, paj qui quevjan' mọ' moñis oveca?  

13Jéyac, aty dạĉan'ya', där ra' ma'joban mu', mọjo'cha' ra' mu' ma'jotye' mọ' 
yirissis moñis oveca, ọya'ya' mu' ma'jotacsi arajtac qui'tac arajtac jiyis oveca in 
jam moñis in. 

14Me'dye chime' mu' mi'intyi' Jen' mạyedye'chety, mu' mạ'je' paj qui jam yirity 
moñi uts miquity in. 

15Juchatunac jụijya' anicjetety Jen', jemoñe' ĉọctinte, pạrej voro'mac jam qui 
se'vaqui yoctyi' in. Se'vibunac p̂eyacdye' jụijya' mi'in, aty jụj ja'yebajtinte vojity 
mi'in. 

16Jam na mạ'je' chäquinac jụijya' mu', jemoñe' quevtinte yoctyi' vojity mi'in, yirity 
judyeya' pärä', quivij ra' ĉọctinte mu' juchatunactyi' jị'chiqueyebajtinte ra' mi'in. 
Me' ra' jị'cäts yụ'tiñe' sánacdye', yi': Jemoñe' pärä' judyeya' chibin mu'in se've'tyi' 
in ji'me'tacdye'. 

17Taca' jam mạ'je' chäquinac jụijya' mi'in, jemoñe' ji'chiqueyacsi mi'in mu'in 
anicjetety Jen' in. Taca' jam se'vacsebi p̂eyacdye' jụijya' mu'in, jemoñe' qui yoc 
ĉo ̣ tinte, jeñej jam anicjetety Jen' jeñej tsim'tety querec̣ha, me' bu'yi qui ra' ĉo ̣ tinte 
mi'in. 

18Yụ jéyac, jedye' chuc ñucjetiñe' jacches jụijya' mi'in, mọ' aty ñucje' Jen' 
mạyedye'che', jedye' chuc dajjetiñe' jacches jụijya' mi'in, mọ' aty dajje' Jen' 
mạyedye'chety. 

19Chime'dye yụ jéyac, pärä' mi'in úchety mi'in vaj cäts dyijyi jụijya' mi'in 
cọdyetinte Jen', yu ̣ tyi' Jen' mạyedye'chety, mu' ra' jụjbunac cọdacdye' mi'in. 

20Me' vajmu'yaij yu ̣ si'che' tịj jụijya' mi'in, me' tsan' juñucsi' mọmo' mi'in, mu'ya' 
yụ chime' pen'dyetuyac. 

21 Chat qui mu' Pedro ĉọcte Jesús jéte: —Jị'chiyacsity, vojity yụ yejĉoij juchatun 
jụijya' yụ, ¿juñucsi' qui' buty tupuj paj qui jam dyijtubibajte yụ juchaj mu'? ¿Tupuj 
buty yävätidye' qui'?  

22Jesús vorjajiti: —Yụ jéye jam ra' yävätidye' qui' mọmo', me' tsan' dai' qui' 
juchatun jụijya' mu', me' tsan' vạjpedye' qui' cien arajtac jiyi' qui' juchatun mi, 
jam ra' jun' dyijtubibajtem mọ' juchadye' mu'. 

23Me' bu'yi' ayo'bu'yedye' Jen'si' mu', jeñej yirity ayo' cọdyetacsi san'quejĉoi'si' 
déve mu'in no ̣ taquitysi' mu'. 

24Aty tiyacchutidye'ĉan tuyete in yirity no ̣ taquity mu', anic jiyi dai'tyi' déve mu', 
juñucsi' qui'tac millones yụ'tye' déve mu'. 

25Mu' no ̣ taquity jam jun'bajte ya'ityebajte ayo' mu', mọ'dyes qui mu' ayo' jéyacsi 
paj qui ji'mincac mu' no ̣ taquity, úñity qui shupqui, p̂entumdye judyeya' räj ạva' 
mu' ji'mincac, paj qui dam' uya'ya'joban' déve mu'. 

26Mu' no ̣ taquity dyụtsyi ayo'si'ya' vej mu', fer cọdyete jéte: “Bistyityiti' ram, tas 
ra' jiya'dyeye yụ.”  

27Mu' qui ayo' ñịbe' ĉo ̣ te mu' no ̣ taquity vayacjepte tas mọ' därsi' dévevun mu', 
chat q̂uin'dyem' c̣hoñi. 

28Mu' no ̣ taquity jọban rébebajte yoctyi' no ̣ taquity pen'dye' mu', mu' déveijtyi' 
miqui'. Mu' tashchety no ̣ taquity tapjajiti tujĉan jajiti: “Jiya'dyiyiti' ram' q̂uin'dye 
mọ' dévetutis mi.”  

29Pen'dye' mu' dyụtsyi mu'si'ya' vej mu' fer cọdyete jéte: “Bistyityiti' ram, yụ ra' 
jiya'dyeye tas.” 

30Mu' no ̣ taquity jam jụjte, ji'ĉär'tem' ĉär'taquisĉan jun' qui' chuc tas jiya'dyeyete 
mu'. 

31 Mu'in na yoctyi' no ̣ taquity in aty chí ̣quiya' in, anic yoqui mu'in in, ĉọcte in mu' 
ayo' jéte in jun' chuc mu' no ̣ taquity. 

32Mu' qui ayo' jaji'vorviti jajiti: “Där ac̣hi'tyity mi. Yụ nash tas vayacjepye déve mi 
jiquej, ĉaĉaij na me' cudyityitim. 

33Jemoñe' qui tsan' mi ñịbe' ĉọte pen'dye' mi, yojdyem' yụ u ñịbe' ĉo ̣ye.”  

34Anic där mu' fa ̣coij ayo', chat qui so'macsi mu'in ĉọjcacsity ĉär'taquity in, 
jéyacsi paj qui va'tacdye' so'mete in jun' qui' chuc tas jiya'dyeye' déve mu'. 

35Chime'dye jéyacsi Jesús: —Chime'jinacdye ra' yu ̣ tyi' Jen' mạyedye'chety räj 
mi'in, yejĉoij dyijtucsebiban vojitysi' juchaj jụijya' mi'in. Mọ'dyes jam ra' jun' 
dyijtucsebi mi'in juchatunactyi' jụijya' in. 

MATTHEW 19 

1 Jesús aty me'si' jị'chiyacsi ọij, chat qui jọban mu' yạjquiban' Galilea, roi'je' 
Judeave jịjcaij nopej Jordán. 

2Anic shach muntyi' cäc̣hä'chute in, Jesús ji'chäcacseban japacjoijtyi' in. 

3Pạrej atsij fariseo in mạ'je' se'veshbite p̂eyacdye' in, vatyquej ra' mọ'ya' cäjsis 
tui' jụijya'. Jéte in: —¿Yirity muntyi' tupuj buty yacchuqui p̂en mu' ĉụi'si' mạ'je' 
jụijya' mu'? ¿Jätäjyi' buty yụ'tacdye' Jen'si' mu'?  

4Vorjeyacsi Jesús: —¿Jam adac p̂eyetiñe' mi'in ọij Jen'si' sánacdye' mu'? Yi', 
tashche' jiquej mu' Jen' jäm'tacsi muntyi' in, son' judyeya' p̂en jäm'tacsi. 

5Yi mu' Jen': “Me'dye qui mu' muntyi' yacchuqui ĉụi'tyi' jen' mu' judyeya' tse' mu', 
paj qui pạrejti p̂entum bä'yi, aty qui jam pärä' muntyi' cạvacsi Jen', yirity bu'yi 
cạvacsi Jen'.”  

6Mọ'dyes aty jam pärä' muntyi' cạvacsi Jen', jeñej yirity qui mọmo'. Mọ'dyes 
muntyi' in aty jam ra' pạrejmun yụ'tacsi in ĉaĉaij na Jen'dye yiri'ya' yụ'tacsi. 

7Fariseo jéte in: —Me' yi jụijya' Jen', ¿jun' qui buty mu' me' Moisés yụ'tye' yocsi' 
yụ'tacdye' yi': “Yirity muntyi' mạ'je' jụijya', tupuj so'me' p̂en mu' yiris 
yacchutidyes paper, chat qui q̂uin'dyem' yacchui' mu'?”  

8Vorjeyacsi Jesús: —Anicdye me' so'minac Moisés p̂eyacdye' tupuj qui tiĉav'-cac-
dyes p̂en mi'in, ĉaĉaij na anic yäcäj ĉojtyi' mi'in, jam me'dyes Jen' jäm'tye' jiquej 
jäm'tacsiya' muntyi' in. 

9Yụ na jéyac, yirity muntyi' yacchui' jụijya' ĉụi'si' p̂en mu' jam vo'voi'si' jụijya' 
mọ', judyeya' qui vämi yocsi'che' p̂en jụijya' mu', aty mọ' juchaj shupqui' mu'. 

10Chat qui jị'chiyactyi' mu' jéte in: —Me' jụijya' jam jun' yacchuĉa' p̂en jụijya' 
tsun, dam'dye jäm' jam vämeja' tsun —yi jị'chiyactyi' mu'. 

11 Vorjeyacsi Jesús: —Jam nash ọij räjtumdyes p̂eyacdye', pạrej so'mac Jen'ya' in, 
mu'indyes mọmo' ọij p̂eyacdye' in. 

12Pạrej muntyi' jam tupuj vämi in, ĉaĉaij na na'idye' me' in jam jäm'si' a' mu'in, 
yoctyi' na in jäctyetac a' mu'in muntyi'ya' in, mọ'dyes qui jam tupuj vämi in, 
judyeya' chime' pạrej jam p̂en cạve'tyi' in mu'in muju'cha' carijtaqui Jen'dyes in. 
Tyi chuc tupuj me' yirity bä'yity in, jemoñe' mem' in, mu'in ra' cäc̣hä'chui' in ọij 
ji'chäyitidye'. 

13Pạrej muntyi' in tuyete Jesús miqui'muntyi' in paj qui mu' toco'jeyacsi judyeya' 
cọdyete Jen' mu'indyes in. Mu'in na jị'chiyactyi' mu' tiyacchuti fạra'nacsi in mu'in 
tuyetety in. 

14Jesús jéyacsi jị'chiyactyi' mu': —Jam ra' ñutsjeĉúnacsi mi'in uts miqui'muntyi' 
in, paj yu ̣ya' atsij in. Tyi chuc sitity ra' Jen'ya' in ayo'bu'yedye'ĉan mu', mu'in ra' 
jeñej bu'yi uts miqui'-muntyi' q̂uin' in. 

15Mu' qui Jesús toco'-jeyacsetaqui chat qui jọban. 

16Atsij yirity muntyi' ĉọshte Jesús jéte: —Jị'chiyacsity, ¿jedye' buty jemoñe' 
jäm'si' carijtacdye' yụ paj qui tupuj Jen'ya' bä'yi yụ?  

17Vorjajiti Jesús: —¿Jun' dash me' ji'jäquem jäm'si' jedye'? Yirity mọmo' jäm'tyi' 
mu'ya'. Mạ'je' Jen'ya' bä'yi jụijya' mi, jemoñe' chiquepte yụ'tacdye' mi. 

18Mu' muntyi' jéte Jesús: —¿Jụ'ñis buty yụ'tacdye'? Vorjajiti Jesús: —Ọij nash yi': 
jam ra' ijate muntyi' mi, jam ra' vo'voij mi, jam ra' shu'aij mi, jam ra' väñädye'ya' 
ji'me'te muntyi' mi,  

19jäm'jeyaqui ra' ĉụi'tyi' jen' mi judyeya' tse' mi, judyeya' fer ra' mạ'jeyacsi 
chätidye' mi, yojdyem' ĉụi' mạ'jiti um, me' me' yi' yụ'tacdye'. 

20Mu' muntyi' vorjete: —Räj ọij yụ chique'. ¿Jụ'ñisdyety buty taca' jayej yụ? 

21 Vorjajiti Jesús: —Mạ'je' jụijya' jam jayej jedye' mi, jemoñe' ji'mincaqui tas 
ĉụi'si' jedye' mi, judyeya' mu' querec̣ha so'macsi mi mu'in jayejjotaquity jedye' in, 
me' ra' chat mọ'ya' bijodye' mi mạyedye'che', chat qui ra' q̂uin'dyem' 
cäc̣hä'chutim —yi jéte. 

22Mu' muntyi' aty se'vepteya' mọ' p̂eyacdye' mu', chat qui jọban mu' anic 
táredye'tum ca'ñibun, ĉaĉaij na anic jiyi' dai' me'chui' jedye' mu'. 

23Chat qui mu' Jesús jéyaqui jị'chiyactyi' mu': —Yụ jéyac, anic carij mu'in 
jedye'tumtyi' in paj qui Jen'ya' bä'yi in ayo'bu'yedye'ĉan mu'. 

24Cuvij yụ jébadyeyac, dadam' mọjo'cha' carij mu'in jedye'tumtyi' in paj qui 
Jen'ya' bä'yi in ayo'bu'yedye'ĉan mu', uya'ya'dye carij jiyi yirity cameyo 
socor'muñi yóquesĉan to' mọ' —jéyacsi Jesús. 

25Mu'in jị'chiyactyi' mu' äjjepte mu'in p̂eyacdye' in, jéte in: —Me' jụijya' ¿tyi buty 
tupuj c̣hoñi in? 

26Jesús cạvacsi jéyacsi: —Anicdye me', muntyi' in jam tupuj ĉụi' c̣hoñi in, Jen' 
tupuj ji'c̣honacsi ĉaĉaij na itŝi' méqui' carij Jen'dyes. 

27Chat qui Pedro jéte: —Jesha', tsun jiquej räj farajjeyaqui ĉụi'si' jedye' tsun paj 
qui cäc̣hä'chuyac mi. ¿Jedye' buty ra' bijodye' tsun?  

28Jesús vorjeyacsi: —Yụ anic jéyac, aty ra' mọ'ya' mụi'sis jac jụijya', yụ nash 
Anictyity Muntyi' yụ ra' ferdye'-tum ayo'bu'yi, mi'in cäc̣hä'chu-tiĉaty q̂uin' yụ 
mi'in, mi'in yiri'tac pärä' jiyity mi'in, mi'in ra' chime' ayo'bu'yi Israeltyidyes 
vóshi' in, mu'in yiri'tac pärä' jiyi ñuru'tyity-ya' in, mu'indyes ra' ayo'bu'yi mi'in. 

29Tyi chuc farajjeyaqui ĉụi'si' jedye' in, judyeya' chätidye' mu'in paj qui 
cäc̣hä'chun yụ in, mu'in ra' so'mac bijodye' in. Tyi chuc yu ̣dyes farajjeyaqui vojity 
mu', judyeya' voji' mu', judyeya' tse' mu', judyeya' jen' mu', judyeya' ạva' mu', 

judyeya' aca' mu', judyeya' jac mu', mu'in ra' muju'cha' so'mac bijodye' in, cien 
qui' ra' so'mac in. Chime'dye ra' so'mac in paj qui Jen'ya' bä'yi in. 

30Mu'in muju'chaty q̂uin' in, mu'in ra' uya'ya' shupqui in, mu'in na uya'yaty q̂uin' 
in, mu'in ra' muju'cha' shupqui in. 

MATTHEW 20 

1 Me' bu'yi' ayo'bu'yedye' Jen'si' mu', jeñej bu'yi' yirity muntyi' quevacsity 
carijtaquity in. Pam' sacyi mu' quevacsequi muntyi' in paj qui ovaĉan carijtaqui 
in. 

2Mu' jéyacsi, “Yụ ra' ya'itye' mạyedye' yirity ficha plata”, chat qui jutacsi paj qui 
carijtaqui in quịjodye'ĉan mu'. 

3Aty moche' tsun, quivij sacti prasaya' jịjcaij, cạvacsi yoctyi' muntyi' itŝity 
carijtacdye' in. 

4Chat qui mu' jéyacsi: “Tạij mi'in chime', carijtaĉam' quịjodye'ĉan yụ, yụ ra' 
ya'ityepyac carijtacdye' mi'in.” Jụjjete in, mu'ĉan jịjcaij in. 

5Aty quichĉan tyiti tsun yoctyi' qui tucsi carijtaquity in, judyeya' aty rocve tsun 
chime'dye yoctyi' qui tucsi carijtaquity in. 

6Aty jä'dyäijdyety tsun cuvij prasaya' jịjcaij, cạvacsi yoctyi' muntyi' in 
rụi'cujcuquen in. Mu' jéyacsi: “¿Jun' dash úya' me' bu'yi mi'in dyutsen' 
mạyedye'?”  

7Mu'in vorjete in: “Ĉaĉaij na jam tyi ji'carijtyin tsun in.” Mu' muntyi' jéyacsi: “Tạij 
mi'in yụsĉan quịjodye' jịjcajam' mu'ĉan carijtaĉam'.”  

8Aty shocam, mu' muntyi' jéyaqui no ̣ taquity mu': “Fayacsebada mu'in carijtaquity 
in, ya'itacsebada, tashche' ra' mu'in jäqui' atsijtyi' in jun' qui' chuc mu'in tashche' 
atsijtyi' in.”  

9Anicdye me', tashche' mu'in ĉọshtety in mu'in jä'dyäijdyety tsun sitity 
carijtacdye'ĉan in. Mu'in so'mac in yirity ficha plata. 

10Jäqui've yoctyi' ĉọshte in mu'in pam' tiyacchui' carijtaquity in, jeñej ra' 
muju'cha' so'mac ĉúti in, jam na me', vaj me'dye jịjcaij in, yirity mọmo' ficha plata 
so'mac in. 

11 Aty so'macya' in, chat tiyacchui' p̂eijte in mu' muntyi'. 

12Yi jéte in: “Uts jäqui' atsijtyi' in yiris mọmo' hora carijtaqui in, tsun na 
dyutsen'jety tsan' mạyedye' carijtaqui tsun, me'qui' tsan' jị'ĉojte tsun tsun. Uts na 
vaj me'dye ya'ityitiĉa' tsun mi'in jäqui' atsijtyi'tum in,” yi jéte in. 

13Mu' quịjodye'tumtyi' jéte mu' yirity carijtaquity muntyi': “Chätidye', yụ jam 
shi'atuye ĉaĉaij na mídye tashche' jụjjiptim p̂eyacdye' yụ, me' bu'yi yirity ficha 
ya'ityeye yiris mạyedye'. 

14Mọ'dyes tapjeme uts querec̣ha, tạij acatubada. Yụ mạ'je' so'mete uts jäqui' 
atsijtyi' vaj cätsdye mítum,  

15ĉaĉaij na ĉụi'tyi' querec̣ha yụ, mọ'dyes me' tupuj so'macsi yụ, jun' qui' chuc 
mạ'je' yụ. ¿Jam buty ma'jotyitim paj qui yụ ñịbe'jeyacsi uts in?”  

16Chat qui yi mu' Jesús: —Mu'in uya'yaty q̂uin' in mu'in ra' jäqui've muju'cha' 
shupqui in, mu'in na muju'chaty q̂uin' in mu'in qui ra' jäqui've uya'ya' shupqui in. 

17Aty majmiya' in Jerusalén-ve jịjcaij in, mu' Jesús pạrejjeyaqui jị'chiyactyi' mu' 
muju'veya' cạqui, mi'edye'ĉan mu' jéyaqui:  

18—̣Q̂uin' tsun Jerusalénĉan jịjcaja' tsun. Mu'ĉan ra' ji'me'tyin yụ in ayo'ya' yụ 
Anictyity Muntyi' yụ, mu'inya' ra' ji'me'tyin yụ in tashchetyya' cudyitity Jen'che' 
in judyeya' mu'in jị'chiyacsityya' yụ'tacdye' in, mu'in ra' yu'tyiyin p̂eyacdye' yụ in 
ji'ijacdyes yụ. 

19Chat qui ra' ji'me'tyin yụ in yoctyi'ya' ayo' in jam judíoya' in. Mu'in ra' 
dyisactyin yụ in, judyeya' ra' si'bin yụ in, judyeya' ra' croshche' pactyin yụ in, 
chibin qui na ram' mạyedye' me' bu'yi yụ, chat qui ra' vañinyeban yụ. 

20Ayij Zebedeos p̂en mu' pärä'dye ạva' mọ', mu' Juan judyeya' mu' Santiago, ĉọcte 
in mu' Jesús. Mọ' dyụtsyi' Jesússi'ya' vej mu', judyeya' cọdyete mọ'. 

21 Jesús je': —¿Jedye' mạ'jem? Mọ' jéte: —Yụ mạ'je' paj qui uts ạva' yụ úvemun 
bu'yi míya' in aty ayo'bu'yedye'ĉan jụijyam, yoctyi' ra' tacve bu'yi, yoctyi' ra' 
q̂uimve bu'yi. 

22Jesús vorjebi' ạva' mọ': —Mi'in jam chịj jedye' chuc mọ' cại' mọ' p̂eyacdye' 
mi'in. ¿Tupuj buty cätsbutiĉa' yụs ñịbedyes mi'in? Vorjete in: —Tupujbiyac tsun. 

23Jesús jéyacsi: —Anicdye me', cätsbutiĉa' ra' ñịbedyes yu ̣si' mi'in, jam qui nam' 
yụ yụ'tac paj qui yụ'tacsi yụ tyi chuc ra' úvemun bu'yidyety yu ̣ya' in, tacve bu'yi 
judyeya' q̂uimve bu'yi. Mu'dye Jen' yụ tsim'tacsi tyi chuc ra' yu ̣ya' úvemun bu'yity 
in. 

24Yoctyi' jị'chiyactyi' mu' yiri'tac in, fa ̣ cacsebi in cọdacdye' mu'in pärä' vaj 
vojitysi' in. 

25Mọ'dyes mu' Jesús vajmu'ya'je-yaqui jị'chiyactyi' mu', jéyaqui: —Mi'indye chịj 
jun' chuc mu'in jacchety ayo' in anic son' bu'yi yu'ti in ayo'bu'yi muntyidyes in, 
me' mu'in ferbu'yity in anic ferche' jutacsi muntyi' in. 

26Mi'in qui na ram' jam me', pạrej mạ'je' jụijya' muju'cha' bu'yi yu'tity, jemoñe' 
no ̣ taquity yu'ti yoctyidyes mi'in. 

27Tyi chuc mạ'je' tashche' bu'yi jụijya', jemoñe' úñi yu'ti yoctyidyes in,  

28yojdyem' yụ u Anictyity Muntyi' yụ, ĉaĉaij na jam me'dyes atsij yụ jam ra' 
muntyi' ñútyin yụ in. Yụ atsij no ̣ tyetacsetity mọmo' yụ dai'tyi' muntyi' in. Ĉụi' 
ji'säsdyi yụ mọ'dyes me' ra' säñi yụ paj qui tupuj ji'c̣honacsiij mu'in in. 

29Chat qui jọban in yạjquiban' in mọ' Jericó. Shach muntyi' cäc̣hä'chute Jesús in. 

30Pärä' mu'ya' tofety muntyi' in, jeij majmi bä'va'joij in. Aty chịj in mu' Jesús 
cajnacsi mu'ya', mu'ya'dye tiyacchuti fer p̂eyaqui, yi in: —¡Jị'chiyacsity, Davidtyi' 
vóshim', ñịbe'jitiĉam' tsun!  

31 Mu'in na muntyi' in dyäcjeĉúnacsebi tsan' p̂eyacdye' mu'in, mạ'je' tsan' 
ji'tyäpacsi in. Mu'in na dadam' muju'cha' äjyi in, jéte Jesús in: —¡Jị'chiyacsity, 
Davidtyi' vóshim', ñịbe'jitiĉam' tsun! 

32Chat qui mu' Jesús dyäcyi, fayacsi tofej muntyi' in, jéyacsi mu': —¿Jedye' 
mạ'jityitiĉa' u mi'in?  

33Mu'in vorjete in: —Jị'chiyacsity, paj ji'naijbutiĉa' tsun mi'in. 

34Jesús ñịbe' ĉọcsi, chat mu' qui toco'jeyacsebi vej mu'in. Toco'yedye'ĉan mọmo', 
me'ĉandye naijbun in chat qui mu'ya'dye cäc̣hä'chute Jesús in. 

MATTHEW 21 

1 Jesús jị'chiyactyi'tum mu' aty c̣hẹi'ya' tyiti Jerusalén in, aty ra' venjoij in 
Betfagéya', mọ' mụcu'ves bä'yedye' Orivoves. Mu'ya' dyäcyi in chat qui mu' Jesús 
pärä' jutaqui jị'chiyactyi' mu'. 

2Mu' jéyacsi: —Tạij mi'in sisvac ọij tashche' bu'yis bä'yedye'. Mọ'ĉan ra' yiris 
dạquictiñe' bórico, sa'bas ạva'tumsi'. Dajjetiñe' ra' mi'in, úya' ra' tuyitiĉa' yụ 
mi'in. 

3Mạ'je' dyäcjiĉun'nac jụijya' in jéyacsi ra' mi'in: “Ayo' tsun jemonacsi, q̂uin'dye ra' 
ji'ca'ñiyibunac.”  

4Ọij me' jiyi' paj qui ca ̣ tsi' mọ' sánacdye' jaso'mitis p̂eyacdye' Jen', yi mu': 

5Jéyacseva mu'in Siónĉan bä'yity in: “Atyu' ĉushnac ayo' mi'in. Mu' ĉụi' uya'ya' 
yu'ti foqui'quiij bóricoche', bóricosche' ạva' mọ'”, yi' sánacdye'. 

6Sacti in pärä' jị'chiyactyi' mu', chiquete in jätäjjeyacsi chuc mu'. 

7Tuyete in ạva'tumdye mọ' bórico, jäm'chuyete q̂uị'si' mu'in, chat qui foquin'ti 
mu' Jesús, chat qui mi'i mu'. 

8Shach mu'ya' muntyi' in, pạrej natstyeyete in mụijya' quị'si' mu'in, yóche'dyem' 
ra' yútyi mu' u. Pạrej shantuij in chime'dye natsjeyete mụijya' in. 

9Anic shach mu'ya' muntyi' pen'dyetutety in, pạrej tashche' bu'yi in, pạrej jäqui' 
in. Vaj me' je' p̂eyacdye' in, fer p̂eyaqui in, yi in: —¡Tima'queja uts Davidtyi' 

vóshim'! Mu' nash jutactyi' Ayo'tyi' tsun, ¡paj Jen' ñịbe'jajiti! ¡Tima'queja mu' Jen' 
mạyedye'-chety!  

10Aty shupquequi Jerusalén-ĉan, räj sacyi mu'ĉantyi' in ma'jotyete in, yi jítidyeij 
in: —¿Tyi buty uts jo'mety muntyi'?  

11 Pạrej muntyi' voryi in: —Uts nash Jesús, mu' nash jaso'mitity p̂eyacdye' Jen', 
Nazaretĉan bä'yity mu', mọ' Galileas jac bä'yedye'. 

12Jesús siti Jen'si'ĉan aca' mu', chat qui mu' ji'shupcacsi räj mu'in ji'mincaquity in 
judyeya' ya'ity in. Mu' äpjeyacsebi mesa mu'in cambiyaijtyi' querec̣ha in judyeya' 
bä'yaquis mu'in ji'mincai'tyi' ji'co'shayacdyedyes ọ'to' in. 

13Jéyacsi mu': —Yi' mọ' Jen'si' sánacdye' mu': “Ọij aca' yụ cọdacdyedyes mọmo' 
yu ̣ che'” yi', mi'in qui nam' jam me', mu'ĉan ji'bä'yacsi mi'in shushu'aty muntyi' in. 

14Chat qui atsij mu'ĉan in tofety muntyi' in judyeya' mu'in väi'väi'yity in, ĉọshte 
mu'in in mu' Jesús yóĉandyem' Jen'si' aca' um'. Mu' qui ji'chäcacseban. 

15Chime'dye mu'in miqui'muntyi' in fer p̂eyaqui yi in: “Tima'queja uts Davidtyi' 
vóshi' mu'.” Mu'in na tashchety cudyitity Jen'che' in judyeya' mu'in jị'chiyacsity 
yụ'tacdye' Jen'si' in, aty cạvepte Jesússi' ferdye' in, judyeya' se'vacsebi p̂eyacdye' 
miqui'-muntyis in, mu'ya'dye fa ̣coij tyeij mu'in in. 

16Mu'in jéte in mu' Jesús: —¿Jam adac se'vacsebi p̂eyacdye' mi mu'in 
tima'quintyi' in? Jesús vorjeyacsi: —Yụ nash se'vacsebi tima'cacdye' mu'in. Mi'in 
na ¿jam adac mọ' p̂eyetiñe' sánacdye' yi': “Mi Jen' mi nash yụ'tacsi mu'in miquity 
in judyeya' joijno' in paj qui mu'in anic rụij tima'quin in?” 

17Chat qui mu' Jesús mu'ĉan shuban, yạjquiban' mọ' bä'yedye' Jerusalén, 
Betaniave qui jịjcaij, mu'ĉan qui ĉọshi. 

18Nojno mạyedye' pam' mu' Jesús Jerusalénve jijtuban, dáquistum mi'eban. 

19Cạve' yiris cätidye' higuera jeijsis majmi. Mọ' ĉo ̣que' itŝi' na mọs väsh, shan 
mọmo' mọ'yam'. Chat qui je' mu' cätidye': —¡̣Q̂uin' chat jadyic mi me'qui'dye 
jebac väsh mi! Yédye'ĉan mọmo' sacñen' tyei' mọ' cätidye'. 

20Mu'in jị'chiyactyi' mu' aty cạve' in anic äjyi mu'in in. Yi jéte Jesús in: —¿Jun' 
cavintum sacñen' tyei' o?  

21 Jesús vorjeyacsi: —Yụ jéyac, anicjetinte Jen' jụijya' mi'in, judyeya' jam yocve 
dyijyi ĉojtyi'ĉan jụijya' mi'in, chime'jetiñe' ra' mi'in chime', yóje'dyem' yụ u 
sacñen' ji'tyeij ọij cätidye' q̂uin'. Jam ra' mọ' mọmo' me'jetiñe', chime'dye mi'in 
ra' tupuj jétinte uts mụcu': “Roi'jeva' ojñi'ĉan”, me'dye ra' ca ̣ tsi' p̂eyacdye' mi'in. 

22Jedye' chuc cọdyetinte Jen', anicjetinte jụijya', jụjbunac ra' cọdacdye' mi'in. 

23Chat qui mu' Jesús atsijban Jen'si'ya' aca' mu' jijtuban, mu'ĉan siti. Aty 
jị'chiyacsiya' muntyi' in, chat qui mu'in tashchety cudyitity Jen'che' in judyeya' 

mu'in tashchety ĉọjcacsity in ĉọcte jéte in: —¿Tyi ca' me' yu'tyin mi ọij 
carijtacdye' mi? ¿Tyi buty so'min mi yụ'tacdye' me'sis?  

24Jesús vorjeyacsi: —Yụ ra' chime' jéyac yiris cọdacdye', vorjitiĉa' jụijya' yụ mi'in, 
chat qui yụ ra' jéyac tyi buty yu'tyin yụ. 

25¿Tyi buty jayu'ti mu' Juan paj qui mu' chojtacsi muntyi' jiquej in, Jen' buty 
jayu'ti, are' muntyi' me' yụ'te in? —jéyacsi Jesús. Mu'in ayo' in jítidyeij in, yi in: —
¿Jätäjjeja bu ra' tsun? Jéja na ra' jụijya' tsun: “Jen' nash jayu'ti”, mu' ra' jísin': 
“¿Jun' dash ĉaĉaij jam anicjetinte mi'in?”  

26Tsun na ra' jéja jụijya': “Muntyi' nash yụ'te in”, mu'in muntyi' ra' fáquisin' tsun 
in ĉaĉaij na jutactyi' Jen'tyi' ĉo ̣ te in mu' Juan —jítidyeij in. 

27Mọ'dyes qui jéte Jesús in: —Jam chịj tsun tyi ra' me' bu'yi yụ'te mu' Juan. Jesús 
jéyacsi: —Yụ chime' jam ra' dam' jéyac mi'in tyi buty yu'tyin yụ paj qui yụ me' 
ji'shupcacsi. 

28Jesús jéyacsi: —Se'vibutiĉam' jäm' ọij p̂eyacdye' yụ. Mu'ya' jiquej yirity muntyi' 
pärä' ạva' mu'. Mu' muntyi' jéyaqui mu' tashchety ạva' mu': “Ạva' yụ, q̂uin' ra' 
carijtaqui mi quịjodye'ĉan yụ.”  

29Mu' ạva' mu' voryi: “Jam mạ'je' yụ.” Me' tsan' me' yi, jábiya' qui nam' yocve 
dyijyi mu', mu'ĉan jịjcaij carijtaqui. 

30Chat qui mu' muntyi' yoctyi' ạva' jéyaqui mu' chime' paj qui chimu'ĉandye 
carijtaqui. Mu' ạva' yoctyi' mu' jụjyi tsan' yi: “Jụdyej,” jéyaqui jen' mu', jam qui 
nam' mu'ĉan jịjcaij. 

31 Yụ ra' jéyac: ¿jụ'ñity buty ạva' mu' chicaqui jen'? Vorjete in: —Mu' tashchety 
ạva' mu', chicaqui ĉụi'tyi' jen' mu'. Jesús jéyacsi: —Yụ jéyac, mọ'in me'taquis p̂en 
in judyeya' mu'in tsim'tety querec̣ha in, mu'in ra' tashche' bu'yi ra' siti in 
Jen'si'ĉan ayo'bu'yedye'ĉan, jäqui'che' ra' mi'in. 

32Me' tsan' atsij mu' Juan chojtacsity jiquej ji'chäquiyinac mọ' rụijsis majmi Jen'si' 
mu', mi'in qui nam' jam jụjtinte. Me' tsan' cạvacsi mi'in jun' chuc mu'in tsim'tety 
querec̣ha in judyeya' mọ'in me'taquis p̂en in anicjete in, mi'in qui nam' yejĉoij 
jam dyijyi juchajche' mi'in mijam dam' anicjetinte mi'in. 

33Se'vibutiĉa' ra' mi'in yocsi' jị'ĉocdyes p̂eyacdye' yụ. Mu'ya' jiquej yirity muntyi' 
jäm'tyety quịjodye' ova quị'tyi'. Sópetui' judyeya' jäm'tye' cuptaquis ova, judyeya' 
jäm'tye' chime' mọ'ĉan moches cạvacdyes quịjodye'. Aty ijaijya' jäm'tye' 
jo'memes, chat mu' yụ'tyeyacsi ĉọjcaptety in, mu'in ra' ji'cheteyebajte in mọ' 
vädacdye', chat qui yocsi've jac jịjcaij mu'. 

34A na p̂uri'ya' mọ' cätidye', aty cha'shaqui tupudye' intsidyedye' mọ'sim', mu' 
muntyi' jutacseban úñity mu' paj qui mu've jịjcaij in ĉọcseĉan in mu'in ĉọjcaptety 
in quịjodye' mu', paj qui cọdyetacseban mu'in ji'chetacdye' muntyidyes in. 

35Mu'in na ĉọjcaptety in tapjepte úñity in. Yirity úñity mu' untupte in, yoctyi' na 
ijapte in, judyeya' yoctyi' na farajñepte mijya' in. 

36Mu' muntyi' cuvij yoctyi' úñity mu' juteyeyacsi, dadam' dai' jutacsi. Mu'in na 
ĉọjcaptety quịjodye' in anic ñịbe' jị'cavacsi mu'in in, yojdyem' mu'in tashchety 
jiquej u in, me'jeyacsidye in. 

37Jäqui've qui ĉụi'tyi' ạva' mu' jutaqui. Yi mu': “Mu' ra' chat a ̣räjjibun ạva' yụ in.”  

38Mu'in na ĉọjcaptety quịjodye' in, aty cạvebite ạva' in, vaj mu'in jítidyeij in: “Uts 
nash ạva' mu' a'tumtyi' quịjodye'. Dam'dye jäm' ijaja mu' paj qui tsundyes qui ọij 
jac, säñiya' a' mu'.”  

39Anicdye me', chute in judyeya' ji'shupjajte in quịjodye'ĉantyi' chat qui ijate in. 

40Chat qui mu' Jesús jéyacsi: —Mu' a'tumtyi' quịjodye' ĉọcsequi jụijya' mu'in 
ĉọjcaptety quịjodye' in, ¿jun'jeyacsi buty ra' mu'?  

41 Mu'in vorjete Jesús in: —Mu' ra' tasjeyacsi ijacsi mu'in ac̣hi'yity muntyi' in, jam 
ra' dam' a ̣räjjeyacsi mu'. Chat qui ra' mu' yoctyi' so'macsi ĉọjcaptety quịjodye' in. 
Chat mu'in ra' so'mete in ji'chetacdye' in aty ayijya' tupudye' vädacdyes mọ' 
cätidye'. 

42Chime'dye mu' Jesús jéyacsi: —Jam adac p̂eyetiñe' ọij sánacdye' yi': “Mu' mij 
va'quectety acaijtyi' jiquej in, mu' q̂uin' muju'cha' yụ'tac acadyety. Mu'dye Ayo' 
tsun me' yi ĉụi'si' dyijyedyem', mọ' anic där äjyeja' tsun.”  

43Mọ'dyes yụ jéyac mi'in, me' tsan' mu' Jen' dyijtunac jiquej mi'in paj qui 
Jen'si'ĉan ayo'bu'yedye' mu' siti mi'in, mu' qui na ram' va'quicnac mi'in, yoctyi' 
qui ra' yụ'tacsi, mu'in qui ra' siti in ayo'bu'yedye'ĉan mu', tyi chuc chiquetety in 
jun' chuc mạ'je' mu'. 

44Tyi chuc jọ'chaij mijche' tŝọij fajche', mu' ra' are' tŝọij. Tyi chuc fajche' jị'tŝote 
mij, mu' ra' räj nụi' jayu'ti. 

45Mu'in tashchety cudyitity Jen'che' in judyeya' mu'in fariseo in, aty se'vepteya' in 
jị'ĉocdyes p̂eyacdye' mu', anic jị'fajqueyete in ĉaĉaij na chịj in mu'indyem' p̂eyacsi 
mu' Jesús, p̂eyacdye'ya' mu'. 

46Mọ'dyes qui mu'in in mạ'je' tsan' ji'ĉär'te in Jesús, jam qui nam' jun'te in ĉaĉaij 
na quijnacsi muntyi' in, mu'in na chí ̣yetety in mu' Jesús jutactyi' Jen'tyi' mu'. 

MATTHEW 22 

1 Jesús jị'chiyacsiya' muntyi' in quivij yụ'tyeyacsi jị'ĉocdyes p̂eyacdye'. Yi mu':  

2—Me' bu'yi' ayo'bu'yedye' Jen'si' mu', jeñej bu'yi' yirity ayo' jäm'tyeyaqui 
vämedyedyes feshta ạvadyes mu' son'. 

3Mu' jutaqui úñity mu' paj qui tucsi mu'in ji'vorvactyi' in paj qui säcsi in, jam qui 
nam' jun' mạ'yi mu'in in. 

4Mọ'dyes qui mu' muntyi' yoctyi' qui fayaqui úñity mu', jéyacsi: “Mi'in qui 
jéyacseĉam' mu'in ji'vorvactyi' tsan' in, jéyacsi ra' mi'in: Cu'dye' ayos a nash 
shúshi, a nash räj jä'mii'tyi'. Cabu'tyum mi'in, vämedyedyesya' feshta säcsi ra' 
mi'in, yi ra' jéyacsi mi'in.”  

5Mu'in na ji'vorvactyi' in doroi'jepte in p̂eyacdye' mu', yejĉoij ĉụi' carijtaqui in. 
Yirity na päcä' quịjodye'ĉan jịjcaij mu', yoctyi' na päcä' chime'dye ĉụi'si'ĉan 
ji'mincacdye' jịjcaij mu'. 

6Pạrej ji'vorvactyi' in tapjepte úñity in, chupte in judyeya' ijapte in. 

7Mọ'dyes qui mu' ayo' där jị'fajque', jutacsi väc̣hä'tyity mu', mu'in qui ijacsi in 
mu'in ijaptety úñity in, judyeya' ji'co'shayacsebi bä'yedye' in. 

8Cuvij mu' ayo' fayaqui úñity mu' jéyaqui: “Me' tsan' jä'mii'tyi' vämedyedyes 
säcsedye', mu'in qui nam' ji'vorvactyi' tsan' in mem' doroi'yi in, jam mạ'je' 
p̂ucush atsij in. 

9Tạij q̂uin' mi'in, caye socor'jevac, tyi chuc täjjetinte jụijya' mu'ĉan mi'in, jémac 
paj qui vämedye-dyesya' säcsedye' jebete' in.” 

10Anicdye me', sacti in úñity mu', cayeĉan jịjcaij in quevacsequi muntyi' in, tyi ĉụi' 
mọmo' täjjete in tute in, jäm'yity in judyeya' jam jäm'yity in. Chat q̂uin'dyem' sät 
tŝọi' in ayosĉan aca' in, yóĉandyem' säcsiĉan u. 

11 Siti mu'ĉan ayo', cạvacsi mu'in atsijtyi' in. Yirity muntyi' cạvete mu'ĉan jam 
quí ̣tety vämedyedyety quị'si'. 

12Chat mu' ayo' jajiti: “Chätidye' ¿jun' dash siti úĉan mi, jam quí ̣te mi mu' 
vämedyedyety quị'si'?” Mu' na muntyi' c̣hu'c̣huij mọmo', jam dam' voryi. 

13Chat qui mu' ayo' jéyacsi mu'in patstyeyeyacsity in: “C̣họco'tinte ra' útsi, un mu' 
judyeya' yuj mu', judyeya' ra' jorojya' va'quectinte mi'in tojmadye'ĉan, mu'ĉan ra' 
där tári mu' judyeya' ra' querechjeyaqui modyin mu'.”  

14Chat qui yi mu' Jesús: “Anic dai' mu'ya' ji'vorvactyi' tsan' in, tsim'tactyi' qui 
nam' in uya'ya' in.”  

15Chat qui mu'in fariseo jọban in, p̂eyaqui in jun' bu'yi chuc ra' tupuj paj qui cäjsis 
p̂eyacdye' dạcbite in Jesússi' mu'. 

16Mọ'dyes mu'in fariseo in juteyete in pạrej cäc̣hä'chucsity in, mu'intumdye pạrej 
cäc̣hä'-chutety in mu' Herodes, vaj me' ĉọcte Jesús in, jéte in: —Jị'chiyacsity, tsun 
nash chí ̣yeyac mi anic rụij p̂eyaquity mi, chime'dye rụij jị'chiyacsi mi Jen'si' 
p̂eyacdye' mu', jun' chuc ra' bä'ja' tsun, mijam dyijtucsebim muntyis dyijyedye' 
mu'in, ĉaĉaij na mi vaj cäts cạvacsi muntyi' in. 

17¿Jätäjyi tyu' um, tupuj buty yụ'tyeja querec̣ha jacchetydyety ayo' 
muju'chatydyety Romaĉantyi-dyety ayo'? Jítiĉa' ra' tsun mi'in. 

18Jesús na chí ̣yacsebi a'c̣his dyijyedye' mu'in, jéyacsi mu': —Anic ac̣hi' dyijyity 
mi'in, jäm' yu'ti tsan' mi'in. ¿Jun' dash me' mạ'je' ji'ĉujtiĉa' yụ mi'in?  

19Ji'caviyitiĉam' ficha mu' yụ'tyeyetintety ayo'. Chat qui tuyete in mu' ficha. 

20Jesús jéyacsi: —¿Tyis ọij o ̣che' queptac-dye' um'? ¿Tyis ca' tịj o ̣ che' yụ'tac?  

21 Chat mu'in vorjete in: —Muju'chaty ayo' Romaĉantyi'. Jesús qui jéyacsi: —
Anicdye me', mọ'dyes so'memac jacchety ayo' jedye' chuc mu'dyes mọ'ya', 
chime'dye so'memac Jen' jedye' chuc mu'dyes mọ'ya'. 

22Anic äjjepte p̂eyacdye' in, chat qui yạjquibajte in judyeya' qui jọban in. 

23Mọ'dye mạyedye' atsij pạrej saduceo in ĉọshte in mu' Jesús, mu'in yity in jam 
ra' vañinyeban säñity ĉọcsity in. Mọ'dyes jéte Jesús in:  

24—Jị'chiyacsity, Moisés jiquej yụ'tye' p̂eyacdye' yi mu': “Yirity muntyi' 
jambi'dyem' ạva'yity säñi mu', jemoñe' vojity mu' mọ'che' vämeban 
vojityvunsi'che' p̂en mu', paj qui ạva'yi mọ'ĉan, mu'in qui ạva' mu' jeñej bu'yi ra' 
vojityvuntyi' ạva' mu', me' bu'yi yụ'tac”, yi Moisés. 

25Uya' bä'yi jiquej in yävätidye' vojity in, yedyety son' in. Tashchety vojity mu'in 
vämi, vämim' säñi jambi'dyem' ạva'yi. Chat qui mu' uya'yaty vojity mu' vämeban 
chịmo'che'dye tsan'. 

26Chime'dye mu' säñi judye'dye ạva'yetaqui. Chibinyity yoctyi' vämeban' 
mọ'che'dye, me'dye mu' chime' säñi. Yävätidye'dye me' in vämi mọ'che' in, 
me'si'dye säñi in mọ'che' vämity in. 

27Jäqui've qui mọ' säñi' chime' p̂en. 

28Mọ'dyes tsun jéyac, aty vañinyebanya' mu'in in ¿jụ'ñity qui buty ra' vämtyi' 
mọ'? Ĉaĉaij na tasdye mu'in in yävätidye'yity in p̂entui'tyi' jiquej in tasdye säñi in. 

29Jesús vorjeyacsi: —Anic cäj cạtiñe' dyijyedye' mi'in, jeñej aty ra' jam vañin-
yeban säñity ĉọcsi u mi'in, ĉaĉaij na jam chí ̣yebitinte Jen'si' sánacdye' mu', mijam 
chí ̣yeptinte ferdye' mu' chime'. 

30Aty vañinyebanya' mu'in säñity in, jeñej qui ra' anjer in, me' qui ra' bä'yi in, aty 
qui ra' jam vämeban' in. 

31 Q̂uin' dyijtuja' vañinyedye' säñitysi' in. ¿Jam adac p̂eyeptinte mi'in ọij Jen'si' 
p̂eyacdye' mu' mi'indyes, yi mu':  

32“Yụ nash Abrahamtyi' Jen' mu', judyeya' Isaactyi' judyeya' Jacobtyi' chime'?” 

50 Aty me' yi mu' Jen', aty jorojĉan jísin' me' tsan' aty sänaquety in, tsạ' qui nam' 
in. Jam me' jụijya' in, Jen' ra' jam jun' yi: “Yụ nash mu'intyi' Jen' in” —yi jéyacsi 
Jesús. 

33Mu'in na muntyi' in anic äjjepte ji'chäyitidye' in. 

34Mu'in fariseo in aty se'vaquiya' in jun' chuc mu' Jesús tyäpä'teyacsi mu'in 
saduceo in, chat qui mu'in fariseo pạrej vajmu'yaij in ĉọcte Jesús in. 

35Yirity fariseo, jị'chiyacsity yụ'tacdye' Jen'si' mu', mạ'je' tsan' cäjsis p̂eyacdye' 
dạcbite Jesússi' in, mọ'dyes jéte:  

36—Jị'chiyacsity, ¿jụ'ñis buty mọjo'chas yụ'tacdye' Jen'si' mu'?  

37Jesús vorjajiti: —Mọ' nash mọjo'chas yụ'tacdye' yi': “Mạ'jemac fer mu' Jen' 
räjdye ĉojtyi' mi'in, judyeya' ạ'edye' mi'in judyeya' ferdye' mi'in judyeya' 
dyijyedye' mi'in.” 

38Ọij nash mọjo'chas yụ'tacdye', anic tashche' bu'yis. 

39Mọ' pärä'yis araj vaj me' bu'yi' yi': “Mạ'jeyacsejam' fer chätidye' mi'in, yojdyem' 
ĉụi' mạ'jiti u mi'in.”  

40Ọij pärä' yụ'tacdye' in anic mọjo'cha'munsi' in. Me' mạ'jeyacsity bä'yi jụijya' 
mi'in, me' ra' chat räj chiqueptinte Jen'si' yụ'tacdye' mu', judyeya' sánacdye' 
mu'in jaso'mitity p̂eyacdye' Jen' in. 

41 Tacya'dyem' mu'ya' fariseo in,  

42mu' Jesús jéyacsi: —¿Jätäjyi tyu' u mi'in, tyity buty vóshi' mu' Ji'c̣honacsitytyi' 
Muntyi'? Vorjete in: —Davidtyi' vóshi' jiquej mu'. 

43Jesús vorjeyacsi: —Daviddye jiquej jaji'tŝuti Jen'si' Ạ'edye' mu', yi jéte mu' 
Ji'c̣honacsity Muntyi': “Mi nash Ayo' yụ.” Davidtyi' vóshi' jụijya' mu', ¿jun' ĉaĉaij 
mu' yi: “Mi Ayo' yụ”? Ĉaĉaij na yi' sánacdye' Davidsi':  

44“Jen' jéte Ayo' yụ: Tacve bu'yi ra' bä'yi yu ̣ yam jun' qui' chuc yụ ji'penbiye mu'in 
fáquintyi' in.”  

45Ọij jorojĉan jísin' me' tsan' Davidtyi' vóshi' mu' Ji'c̣honacsity Muntyi', anic 
muju'cha' bu'yi mu' ĉaĉaij na mu'dye David jéte jiquej: “Yu ̣ tyi' Ayo'”, jéte. 

46Me' mu' Jesús tyäpä'te-yacsi räj mu'in in, mọ'dyes qui mu'in aty jam tupuj 
vorjebajte Jesús in. Tiyacchuti' mọ' mạyedye' jam tyi mạ'je' jéte in yiris vor 
p̂eyacdye' mu' Jesús ĉaĉaij na aty ji'penacsi p̂eyacdye'ya'. 

MATTHEW 23 

1 Aty me'si' mu' Jesús jéyacsi jị'chiyactyi' mu' räjen'dye mu'ya' in. Yi mu':  

2—Mu'in jị'chiyacsity yụ'tacdye' in judyeya' mu'in fariseo in, mu'in yụ'tac in paj 
qui jị'chiyacsity in mọ' yụ'tacdye' Jen'si' mu' jaso'mitis mu' Moisés jiquej. 

3Yụ jéyac, tupuj se'vacsebi mi'in mu'insi' ji'chäyiti-dye' mu'in, jun' chuc jínac in, 
jam qui na ram' cäc̣hä'chucsebi dyijyedye' mi'in, jun' chuc bä'yi mu'in in, mu'in 
va've bä'yi in, jam cäc̣hä'chuqui ĉụi'si' ji'chäyitidye' mu'in. 

4Anic carijsis jäm'tye' ji'chäyitidye' in, judyeya' jéyacsi muntyi' in paj qui tas 
chique've in, jeñej jiyi' javquis ji'veyecsis in, mijam qui nam' dam' no ̣ tyetacsi in 
paj qui chique've in. 

5Me' tsan' jäm' carijtacdye' Jen'dyes mu'in, mọ' mọmo' mu'in mạ'je' in paj qui 
tima'cacsi muntyi' in. Me'dyes qui va'bunyi in, yụ'taqui ĉụi' sánacdye' Jen'si' in 
jáfiche' mu'in judyeya' unya' mu'in, judyeya' moc̣has minacdye' yụ'taqui 
quị'si'che' mu'in paj qui tima'cacsive muntyi' in. 

6Chime'dye mu'in fer mạ'je' bä'yi in mọ' mọjo'chasche' bä'yaquis feshtadyes, 
judyeya' tashchesche' bä'yaquis vajmu'yadye'ĉansi'. 

7Chime' mu'in fer mạ'je' in paj qui muntyi' in jäm'jeĉúnacsi cayeĉan in judyeya' 
chime' paj qui jäm'yedye'tum vorjeyacsi in, judyeya' paj qui jéyacsi muntyi' in: 
“Mi nash jị'chiyacsity.”  

8Mi'in na ra' jam me', paj yoctyi' in jam jínac in: “Mi jị'chiyacsity”, ĉaĉaij na yirity 
mọmo' mu'ya' anictyity Jị'chiyacsity mi'in, mọ'dyes mi'in vojity bu'yi mi'in. 

9Chime'dye jam ra' yụ'tinte jacchety muntyi' paj qui jen' bu'yi mi'indyes, ĉaĉaij na 
yirity mọmo' Jen' mi'in, mạyedye'chety. 

10Chime'dye paj jam jínac in: “Mi nash ayo' tsun”, yụ Ji'c̣honacsity Muntyi' yum' 
yirity ayo' mi'in. 

11 Jụ'ñity chuc mạ'je' muju'cha' bu'yi mi'indyes, jemoñe' no ̣ taquity yu'ti 
yoctyidyes mi'in. 

12Jụ'ñity chuc muju'cha' yu'tity, mu' ra' Jen' uya'ya' jayu'ti, jụ'ñity chuc uya'ya' 
yu'tity, mu' ra' Jen' muju'cha' jayu'ti. 

13Fer ra' ñịbe' cạvetiñe' mi'in jị'chiyacsity yụ'tacdye' mi'in judyeya' mi'in fariseo, 
anic ac̣hi' dyijyity mi'in, jäm' yu'ti tsan' mi'in. Mi'in ĉär'jetacsi muntyi' in mọ' 
Jen'yas chụi'dye' paj qui jam siti in ayo'bu'yedye'ĉan mu'. Mijam ĉụi' siti mi'in 
mijam ji'sitacsi mi'in mu'in mạ'je' sitity in. 

15Fer ra' ñịbe' cạvetiñe' mi'in jị'chiyacsity yụ'tacdye' mi'in judyeya' mi'in fariseo, 
ac̣hi' dyijyity mi'in, jäm' yu'ti tsan' mi'in. Anic moch jịjcaij mi'in, nopej mar jịjcaij 
mi'in yocsi've jac, quevacsi muntyi' mi'in paj qui jụj ja'yacsi mi'in. Me' tsan' yirity 
mọmo' dạquictinte mi'in, jụj ja'yetinte chijäm' judyeya' jị'chiyetinte paj qui 
cäc̣hä'-chubunac dyijyedye' mi'in, yojdyem' mi'in u me' ji'shuptinte mu', 
yojdyem' mi'in u tŝijĉan-dyety mi'in, me'dye mu' muju'cha' tŝijĉandyety shupqui. 

16Fer ra' ñịbe' cạvetiñe' mi'in. Mi'in jeñej yirity tofety muntyi' tapchute yoctyi' 
tofety muntyi'. Yi mi'in ji'chäyiti-dye'ĉan: “Yirity muntyi' yụ'taquiya' 
tsäqui'sistumsi' p̂eyacdye' jụijya', ji'jäcbite Jen'si' aca' mu' jụijya' paj qui chịj in 
anicsis p̂eyacdye' mu', mọ' qui nam' jam ya'im', jam jemoñe' jị'cätsaqui”, me' 
bu'yi yi mi'in. “Oro qui nam' aca'ĉantyi' ji'jäcte jụijya', mọ' chat ya'im', mọ' chat 
jemoñe' jị'cätsaqui p̂eyacdye' mu'”, me' bu'yi' jị'chiyacsi mi'in. 

17¡Itŝi' dyijyedye' mi'in jeñej tofety mi'in! ¿Jam adac chịj mi'in mọ' Jen'si' aca' mu' 
mọjo'cha' tsäqui' bu'yi', uya'ya' mu'ĉantyi' oro? Ĉaĉaij na mọ' Jen'si' aca' mu' 
tsäqui' yụ'tye' mọ'ĉansi' jedye' in. 

18Chime'dye jị'chiyacsi mi'in: “Yirity muntyi' ji'jäque' mọ' ji'co'shayacdye'che' paj 
qui chịj in anicsis p̂eyacdye' mu', mọ' jam ya'im', jam jemoñe' jị'cätsaqui mu'. Mọ' 
qui nam' ji'jäque'ya' mọ'ches cu'dye' ji'co'shayacdye'ches, mọ' chat q̂uin'dyem' 
ya'im', mọ' chat jemoñe' jị'cätsaqui p̂eyacdye' mu'”, me' bu'yi yi mi'in. 

19!Jeñej tofety mi'in! ¿Jam adac chịj mi'in mọjo'cha' tsäqui' bu'yi' mọ' 
ji'co'shayacdye'che' Jen'dyes, ọya'ya' mọ'ches cu'dye'? Ĉaĉaij na mọ' 
ji'co'shayacdye'che' tsäqui' yụ'tye' mọ'ches jedye'. 

20Jụ'ñity ĉụi' ji'jäque' jụijya' mọ' ji'co'shayacdye'che', räjtumdye ji'jäque' mọ'ches 
ji'co'shayac-dye'ches. 

21 Jụ'ñity ĉụi' ji'jäcbite Jen'si' aca' mu' jụijya', jam mọ' mọmo' ji'jäcbite, a'mundye 
chime' mu'ĉan bä'yity ji'jäcte. 

22Tyi chuc ji'jäque' mạyedye'ches jụijya', ayo'bu'yedye'mundye ji'jäcbite Jen'sim', 
mu'tumdye ayo'bu'yi mu'che'. 

23Fer ra' ñịbe' cạvetiñe' mi'in jị'chiyacsity yụ'tacdye' mi'in judyeya' fariseo mi'in, 
anic ac̣hi' dyijyity mi'in, jäm' yu'ti tsan' mi'in. Mi'in räj me'chutiñes jedye' mọ' 
pạrejjetiñe' dam' Jen'dyes, yiri'tacĉansi' jedye' so'metinte, me' tsan' miquis 
cätidyes shan, mọ' chime' pạrejjetiñe' Jen'dyes mi'in. Me' tsan' mọ' dyijtutiñe' 
mi'in, mọ' qui nam' mọjo'chas ji'chäyitidye' yụ'tacdyes farajjetiñe' mi'in, jun' chuc 
jemontiñe' rụij bä'yi mi'in judyeya' ñịbe' ĉọcsity mi'in judyeya' jị'cätsaquity 
p̂eyacdye' mi'in. Mọ'in mọjo'cha' jemonac in, jam qui na ram' farajjetiñe' mọ' 
ọya'yas yụ'tacdye' chime'. 

24Mi'in jeñejtyity yirity tofety muntyi' tapchute yoctyi' tofety muntyi', ji'mi'iti 
tsan' in. Me' bu'yi mi'in, ọya'yas yụ'tacdye' chiquetiñe' mi'in, mọjo'chas qui nam' 
yụ'tacdye' va'quectiñe' mi'in, mọ' jeñej bu'yi jun' chuc shajsis tyeij mi'in paj qui 
jam jedye' miquis facsetiñe' mi'in, mu' qui nam' cameyo jeñej facsetinte mi'in, 
me' bu'yi' dyijyedye' shupqui' mi'in. 

25Fer ra' ñịbe' cạvetiñe' mi'in jị'chiyacsity yụ'tacdye' mi'in judyeya' fariseo mi'in, 
anic ac̣hi' dyijyity mi'in, jäm' yu'ti tsan' mi'in. Mi'in me' tsan' jäm' ji'ĉuti mi'in, 
ĉojtyi'ĉan qui nam' anic yocve mi'in a'c̣his mọ'ya' mi'in, jeñej bu'yi' yiris tyéquis 
fajche' chụi'bui' yụ'tiñe' mi'in, o ̣ ĉan qui nam' a'c̣hi' mọ'. Ĉojtyi'ĉan mi'in 
dyijtutiñe' shi'adye' judyeya' ac̣hi'yedye'. 

26Jeñej tofety mi'in fariseo. Tashche' chum ra' chụi'buij yụ'taqui ĉojtyi' mi'in, chat 
qui ra' q̂uin'dyem' rụij bä'yi mi'in. 

27Fer ra' ñịbe' cạvetiñe' mi'in jị'chiyacsity yụ'tacdye' mi'in judyeya' fariseo mi'in, 
ac̣hi' dyijyity mi'in, jäm' yu'ti tsan' mi'in. Mi'in jeñej bu'yi ru'dyei'yas aca', anic 



59 

 

 
© New Tribes Mission. 

 

 

 

 

tsan' jäm' ji'ĉuti', fajche' jai'bai', ọĉan qui nam' anic yoc, a'c̣hi' säñitysi' jin mu'in 
focoijtyi' in. 

28Me'dye mi'in chime', jäm' ji'ĉuti mi'in me' cavinac muntyi' in, ĉojtyi'ĉan qui 
nam' mi'in anic a'c̣hiij mi'in, mọ'ĉan bä'yi' fibi'nacdye' mi'in judyeya' juchaj mi'in. 

29Fer ra' ñịbe' cạvetiñe' mi'in jị'chiyacsity yụ'tacdye' mi'in judyeya' fariseo mi'in, 
anic ac̣hi' dyijyity mi'in, jäm' yu'ti tsan' mi'in. Mi'in jäm' yụ'tacsebity ru'dyei'ya' 
mu'in jaso'mitity p̂eyacdye' Jen' jiquej in. Chime' mi'in sháshatucsebity 
dyijtucdyety mij mu'in rụij bä'yityvun jiquej in. 

30Yi mi'in: “Faraj vu' ca' tsun mu'ya' jiquej yoqui'dyem' vóshi'vun jiquej u tsun 
ijapteya' jiquej in mu'in Jen'tyi' jutactyi' mu', a vuty jam tsun me' jiquej u 
no ̣ tacseja' mu'in ijacsity in”, me' yi mi'in. 

31Ĉụi'si'ya' p̂eyacdye' mi'in me' ji'me'ti mi'in ĉụi' jun' chuc mi'intyi' vóshi' jiquej 
in ijacsity jiquej in mu'in jutactyi' Jen'tyi' jiquej mu'. 

32¿Mi'in adac ra' jị'cätsacsebi dyijyedye' vóshi'vunsi' mi'in jiquej? ¿Mi'indye buty 
ra' quivijyeban me' mi'in yojdyem' mu'in jiquej u in?  

33¡Jeñejtyity nas, me'tyity nash mi'in! Jen' ra' jam jun' c̣honchunac, aty 
tŝijĉandyety yụ'tac mi'in. 

34Mọ'dyes yụ ra' juteyeyac muntyi' in mu'in cayinactyi' p̂eyacdye' in, mu'in 
dyijyedye'tumtyi' in, judyeya' ji'chäyinactyi' in. Mi'in na ra' jam jụjjeĉúnacsi, pạrej 
ra' ijabutiĉa' mi'in, pạrej ra' pacbutiĉa' croshche' mi'in, judyeya' pạrej ra' 
si'bibutiĉa' vajmu'yadye'ĉan mi'in, judyeya' pạrej ra' junanaj ĉụi' jịjijcayibutiĉa' 
mi'in, me' me' ra' me'butiĉa' mi'in. 

35Q̂uin' q̂uin'tyity muntyi' mi'in, mi'inche' ra' tŝọi' va'tacdye' räj ijacsity muntyi' 
jiquej in. Anic dai' muntyi' in úche' ujactyi' jiquej in, jam ĉụi'si'ya' juchaj ujac in, 
tashche' yacchuti' Abelya' jiquej mu' rụijtyity, jun' qui' chuc jäqui'vety jiquej 
Zacarías, Berequíastyi' ạva' mu'. Mu'in vóshi' jiquej mi'in mu'ya' ijate in Jen'si'ya' 
aca' mu', dyete'ĉan mọ' ji'co'shayacdye'che'. 

36Yụ jéyac, räj va'tacdye' mu'indyes tsan' in ijacsity jiquej in, räj ra' mi'inche' tŝọi' 
mọ' va'tacdye' q̂uin'tyity mi'in. 

37Jesús fer dyijtucsi Jerusalénĉantyi' in, yi mu': —Mi'in Jerusalénĉantyi', anic fer 
dyijtuyac mi'in. Mi'in ijacsi jiquej mu'in jaso'mitity p̂eyacdye' Jen' in judyeya' 
farajñeptinte mijya' mi'in mu'in jutactyi' Jen'tyi' mu'. Dai' qui' tsan' yụ mạ'je' 
vajmu'ya'tyeyac yu ̣ya', jeñej yiris atava vajmọ'ya'jeyaqui' ạva' mọ' pavajĉan, jam 
qui nam' jun' jụjjitiĉa' yụ mi'in. 

38Q̂uin' chat ra' va'quetac bä'yedye' mi'in. 

39Yụ jéyac, aty ra' jam quivij cavibudyiĉa' yụ mi'in, a ra' tiĉun'tiĉa'ya' yụ mi'in, 
chat qui ra' q̂uin'dyem' cavibudyiĉa' yụ mi'in jítiĉa' ra' mi'in: ¡”Paj Jen' ñịbe'jajiti 
uts jutactyi' Ayo'tyi' tsun”! ̣Q̂uin'dyem' ra' quivij cavibudyiĉa' yụ mi'in. 

MATTHEW 24 

1 Chat qui mu' Jesús shuban Jen'si'ĉan aca' mu' aty ra' jọban mu'. Jị'chiyactyi' mu' 
ĉọcte in judyeya' c̣họco'bite Jen'si' aca' in, dai' yocsi' mọ'ya' aca' in. 

2Jesús jéyacsi: —Anicdye me', där jäjämunsi' ọij aca' cạvejas q̂uin'. Yụ ra' jéyac räj 
ọij q̂uin' cạvetiñes, räj ra' jịva'chac in, räj ra' mij mọ' vän'jetac, mijam ra' yirity 
tacya' ji'yajcati. 

3Aty mụcu'che' mu' Orivoche' mu'che' bä'yi p̂utsquen'yi mu' Jesús. Ĉọcte in 
jị'chiyactyi' mu', itŝij yoctyi' yocvety jijtuij in. Jị'chiyactyi' jéte in: —Jítiĉam', 
¿jun'si' buty ra' ca ̣ tsi' ọij jítiĉas tsun mi'in? ¿Jedye' buty ra' jị'ĉocdyes aty ra' 
ca'ñibunya' mi, aty ra' ayijya' jadyiquis tupudye'?  

4Jesús vorjeyacsi: —Are'ĉa mi'in jam ra' se'vacsebi mi'in väñädye' muntyis mu'in. 

5Dai' ra' muntyi' ji'caviti in, yu ̣ si' ra' tịj ji'jäcbun yụ in, yi ra' in: “Yụ nash 
Ji'c̣honacsity Muntyi'”, judyeya' qui ra' dai' anicjeyacsebi väñädye' mu'in. 

6Chime'dye dai' ra' se'vetiñe' chutidye' in, c̣hẹi'ya' bä'yity in judyeya' mochtyi' in. 
Me' ra' tsan' se'vetiñe' jam qui na ram' cajotyiti mi'in, me' ra' tsan' me' ca ̣ tsi', 
jambi' qui na ram' ayij jadyiquis tupudye'. 

7Yiris ra' jac yocsi'tum chutidyeij in, judyeya' yirity jacchety ayo' jutaqui ra' 
väc̣hä'tyity mu', chuti ra' yoctyi'tum in. Jun'si' ra' ĉụi' mọ'ya' dáquedye' chime', 
judyeya' ra' chime' pai' mọ'ya' ji'caviti bubacdye'. 

8Me' ra' tiyacchuti' ñịbedyes muntyidyes in. 

9Chat qui ra' me'si' ji'me'tyinac ayo'ya' in, mu'in qui ra' jị'ñibe'canac in, judyeya' 
ra' ijanac in. Räj jacchety muntyi' in fáquinac ra' in yu ̣dyes. 

10Anic ra' dai' farajjin yụ in, aty jam ra' cäc̣hä'chubun yụ in, pạrej ra' fa ̣cacsi 
yoctyi' in ji'me'tacsi ra' in ayo'ya'. 

11 Chat qui ra' dai' mu'ya' va've jị'chiyacsity in, jeñej bu'yi ra' jaso'mitity 
p̂eyacdye' Jen' in, me' bu'yi ra' in, me'dyes qui dai' muntyi' in anicjeyacsebiban ra' 
in cäjsis p̂eyacdye' mu'in. 

12Dadam' ra' muju'cha' ac̣hi'yi muntyi' in, araj ra' räj muntyi' in aty ra' jam 
mạ'jitidyestum bä'yi in. 

13Tyi chuc jam peñity in jun' qui' chuc jadyic tupudye', mu'in ra' c̣hoñi in. 

14Pai' bä'yity jacchety muntyi' in, räj ra' mu'in se've' in mọ' p̂eyacdye' Jen'si' mu', 
mọ' p̂eye' aty ra' ayo'bu'yi Jen', chat aty ra' me'si' q̂uin'dyem' ra' ayij jadyiquis 
tupudye'. 

15Mu' Daniel jiquej jaso'mitity p̂eyacdye' Jen', sánacdye' mu' p̂eye' mọ' 
ji'ac̣hi'tacsis ra' jäm'tacdye'. Mọ'ĉan ra' yụ'tac Jen'si'ĉan aca' mu'. (Tyi chuc p̂eye' 
ọij sánacdye' paj jäm' chique' jätäjyi' chuc.)  

16Aty cạvetiñe'ya' mi'in aty mọ'ĉan mọ' yụ'tac Jen'si'ĉan aca' mu', chat qui ra' 
mu'in Judeaĉantyi' in yiristum mu'vedye yacchuti ĉa'joij in, paj mụcu'che' jịjcaij 
in. 

17Tyi chuc jorojya' aca' jụijya' aty se've'ya' mọ', paj jam jun' sisan ĉụi'si'ĉan aca' 
mu', paj jam jäcaĉan jubij mu'. 

18Me'dye chime' tyi chuc quịjodye'ĉan jụijya', paj jam jun' acatuban mu' jätaĉan 
quị'si' mu', paj yiristum ĉa'joij mu'. 

19¡Där ra' ñịbe' cạve' in mọ'in p̂en jạjtsis in, judyeya' tsi'yity ạva' mọ'in!  

20Cọdyemac Jen' paj qui jam tsịvu'vudye'ĉan cav'quinac in, mijam ra' 
jị'jutyitidyesĉan mạyedye' chime'. 

21 Anic ra' mọjo'chas därsi' ñịbedyes jị'ĉojtye' ra' muntyi' in, jam jeñej tashches 
jiquej yoqui'dyem' jämaqueya' ọij jac jiquej o, ọya'ya' ñịbe' cạve' muntyi' in, 
mijam ra' cuvij jo'mes cha'she' ñịbedyes. 

22Jen' aty dyijyi dam' ra' dyäcje' mạyedye' ñịbedyes tupudye', jam me' jụijya' a 
vuty tas muntyi' säñi u in. Tsim'tactyi-dyes mọmo' in, mu'indyes ram' 
dyäcjetyetac in ñịbedyes mạyedye' in paj qui jam men me' bu'yi'. 

23Aty ra' me'si' jụijya', yirity muntyi' jínac jụijya': “¡Mush úya' útsi Ji'c̣honacsity 
Muntyi'!” jam jụijya', vatyquej ra' yi in: “Mu've mu' Ji'c̣honacsity Muntyi'.” Me' yi 
jụijya' in, jam ra' anicjeyacsebi p̂eyacdye' mi'in,  

24ĉaĉaij na atsij ra' pạrej muntyi' väñäijtyi' in, jeñej bu'yi ra' Ji'c̣honacsity Muntyi' 
yu'ti in, judyeya' jeñej bu'yi ra' jaso'mitity p̂eyacdye' Jen' in, me' bu'yi ra' yu'ti in. 
Därsi' ra' ferdye' jị'caveyacsi muntyi' in paj qui muntyi' in anicjeyacsebive 
väñädye' mu'in. Chime' mu'inmun ra' fer väñätucsi in Jen'tyi' tsim'tactyi' mu', paj 
qui mu'inmun anicjeyacsi in chime', me' tupuj jụijya' in. 

25Jä'mij tashche' jị'chiqueyeyac q̂uin' ọij, paj qui chịjve mi'in, jam qui anicyive 
mi'in. 

26Vatyquej yi jụijya' in: “Mu'ya' cäjyasĉan jac mu' Ji'c̣honacsity Muntyi'”, jam ra' 
jun' anicjeyacsi mi'in. Chime'dye: “Mu'ĉan jijmu'siti”, yi jụijya' in, jam ra' jun' 
anicjeyacsi mi'in. 

27Atsijbanya' yụ Anictyity Muntyi' yụ, jorojĉandye ra' yụ jeñej bu'yi ra' 
vịcui'quedye' räj mạijyi' mạyedye'che', räj jịjcaijche' tsun mạij ra' tŝọi', 
me'yedye'ĉandye ra' jorojĉanyi yụ. 

28Me' ra' ca ̣ tsi' ọij p̂eyacdye' yi': “Yóya'dyem' säñi'si' jedye' o, mọ'ya' vạjmo'yai' 
shi'e' in.”  

29Aty ra' jiyi'ya' ñịbedyes, chat qui ra' tomajyi mu' tsun, tyum' ra' mọ' tyei' ịvaj, 
mu'in na ra' o ̣ rota' jọ'chaij in, judyeya' ra' mạyedye'ches chime' jedye' buben'yi' 
in. 

30Chat qui ra' che've cavibubun yụ in jị'ĉocdyes Anictyitydyes Muntyi' yụ. Räj 
jacchety muntyi' in, yoc yoc p̂eyaquity in fer ra' tári in aty cavinya' yụ in Anictyity 
Muntyi' yụ, ji'ĉujtuyibun ra' yụ in, dyicba'badye' ra' jijtui' yụ, därsi'ya' ra' ferdye' 
yụ judyeya' mạijquedye'tum ra' atsijban yụ. 

31 Anic ra' fer mạ'i' tujyi', chat qui ra' yụ jutaqui anjer yụ paj qui pai' ọij jac jịjcaij 
in, jätisve, judyeya' rocve, judyeya' jijtuijve tsun, judyeya' sitiche' tsun, räj ra' 
dyu ̣ tsedye've jac jịjcaij in, me' me' ra' jäcacsi tsim'tactyi' yụ in. 

32Dyijtuvac ra' mi'in jedye' chuc ji'ĉuyinac mọ' cätidye' higuera. Mọ' cätidye' aty 
tiyacchuti' co'ñeyeban' jụijya', mọ' ji'chäquiyinac aty c̣hẹi'ya' tupudye' juñ'yeban'. 

33Me'dye ra' chime' aty cạvetiñe' mọ' ca ̣ tsi' jéyacsis yụ q̂uin', chat qui ra' 
q̂uin'dyem' chịj mi'in aty c̣hẹi'ya' ayidye' yụ. 

34Yụ jéyac, jambi' ra' jụ'ñij mọtsi uts muntyi' in räj ra' ca ̣ tsi' ọij. 

35Mạyedye'ches jedye' in judyeya' ọij jac mọtsi' ra' in, yu ̣ si' qui nam' p̂eyacdye' 
jam ra' jun' mọtsi', mọ' ram' ca ̣ tsi'. 

36Mijam tyi chịj jun'si' chuc ra' ayij jadyiquis tupudye', mijam hora chí ̣yac. Mijam 
anjer mạyedye'chety chịj in, mijam yụ Jen'tyi' Ạva' yụ, me'dye Jen' mọmo' yirity 
chịj. 

37Aty ra' atsijbanya' yụ Anictyity Muntyi' yụ, mijam ra' chí ̣va'joij muntyi' in, 
yojdyem' tomity muntyi' jiquej u in Noétum jiquej in. 

38Jambi' ayij bänedye' jiquej, yejĉoij mọmo' ĉụi' bä'yi muntyi' in, säcsi mọmo' in, 
judyeya' vämi in, ĉụi'dye cha'she' in mọ' mạyedye' aty sitiya' covambaĉan mu' 
Noé. 

39Mu'in jam chí ̣va'joij in, ĉụi'dye vatyquej shupqueti' ojñi' ji'p̂utacsi räj muntyi' in. 
Me'dye ra' mu'in chime' muntyi' in atsijbanya' yụ Anictyity Muntyi' yụ, jam ra' 
chí ̣va'joij in. 

40Pärä' ra' quịjodye'ĉan in, yirity ra' ĉụi' moñi, yoctyi'dyety ra' tacya'. 

41 Me'dye ra' chime' p̂en in, pärä' ra' musacva'joi' in, yiris ra' ĉụi' moñi', 
yocsi'dyety ra' tacya'. 

42Mọ'dyes ĉujcati ra' mi'in, ĉaĉaij na jam chäyitiĉa' mi'in, ĉụi'dye ra' atsijban yụ 
Ayo' mi'in. 

43Jesha' yirity muntyi' chịj jụijya' mu' jun'si' chuc ĉụi' atsij mu' shushu'aty 
muntyi', mu' ra' tsạ'bu'yi mu' ĉọjcaqui aca' mu' paj qui jam jasäsbuti jashu'atuti 
jedye' mu'. 

44Me'dye ra' mi'in chime', jemoñe' räjĉan ĉujcati mi'in bisdyiĉa' yụ mi'in Anictyity 
Muntyi' yụ, jam ra' chí ̣va'joij mi'in, jun'si' ra' ĉụi' mọmo' atsijban yụ mijam 
dyijtucdye'ĉan. 

45Me' nash carijtaqui mu' dyijyedye'tumtyi' úñity, jị'cätsaquity p̂eyacdye'. Ayo' 
mu' yocve jịjcaijya', yụ'taqui tashchety úñity mu' paj qui räjĉan mạyedye' 
so'macsi säcsedye' yoctyi' úñity in. 

46Där ra' ma'joij mu' tashchety úñity mu' jadaquishun jụijya' mu' yejĉoij jäm' 
carijtaqui chiqueptety p̂eyacdye' ayos mu'. 

47Jéyac yụ, mu' me'tyity úñity muju'cha' ra' fer bu'yi yụ'tac ayo'ya' mu', mu' ra' 
jayu'ti paj qui räj ĉọjcai'tyi' jedye' mu'. 

48Ac̣hi'yity na úñity jụijya' yocdye mu'. Yi mọmo' mu': “Taca' men ra' atsijban ayo' 
yụ.”  

49Chat qui tiyacchui' mu' ñịbe' jị'cavacsi yoctyi' úñity in judyeya' mu'mun 
tyetyetacsi judyeya' jebetyetacsi mu'in shu'quity muntyi' in. 

50Vatyquej c̣hon'yebanya' shupqueshan ayo' mu', jam ra' chí ̣va'joij úñity mu', 
me'tacva'joij ra' jadaquishun mu'. 

51 Chat qui ra' mu' ayo' mu' jäm'si' va'tacdye' jaso'miti, va'cac ra' yóĉandyem' 
mu'in u in ac̣hi' dyijyity in, jäm' yu'ti tsan' in. Mu'ĉan ra' där tári judyeya' ra' 
querechjeyaqui modyin mu'. 

MATTHEW 25 

1 Aty ra' atsijbanya' yụ, me' bu'yi' ra' ayo'bu'yedye' Jen'si' mu', jeñej bu'yi' 
yiri'tacyis nanas in. Mọ'in sacti' in vämedye-dyesĉan feshta feshtayequi' in, paj 
qui tiĉun'te in mu' mụi'dye vämity muntyi', mạijyis cạqui' in. 

2Ĉanam' dyijyedye'tumsi' nanas in, chiĉanam'dye itŝis dyijyedye' in. 

3Mọ'in itŝis dyijyedye' in, me' tsan' mạijyis cạqui' in, itŝi' qui nam' yocsi' aseijte 
cại' in. 

4Mọ'in na dyijyedye'tumsi' in voteyaĉan cạqui' in. 

5Mu' na muntyi' vämity jam mu' cavintum atsij, mọ'in nanamunsi' in chijäm'dye 
ĉush játŝuti' in ĉọshi' in täcren'yejoi' in. 

6Aty menya', ĉụi'dye se've' in mọ' p̂eyacdye' yi': “¡Atyu' meij jijtuij mu' vämity 
muntyi'! ¡Tiĉun'mac mi'in!” 

7Mọ'in yiri'tacyis nanas in sacyi' in, jäm' yụ'taĉan' mạijyis in. 

8P̂eyaqui' mọ'in itŝis dyijyedye' in, cọdyetacsi' dyijyedye'tumsi' in jéyacsi' in: “Aty 
to' o da ̣rä' mạijyis tsun, mạ'je' quiv'joi' in, cum'jiyitiĉam' aseijte mi'in.”  

9Mọ'in dyijyedye'tumsi' vorjeyacsi' in: “Jam jun', are'ĉa jam tupuj tsundyes. 
Dam'dye jäm' ya'iyequi' mi'in ĉụi'dyesi' aseijte mi'in.”  

10Chat qui mọ'in itŝis dyijyedye' in sacti' ya'iyequi' in. Jambi' shupqueshan' in, 
jä'mijdye mu' shupqueti mu' vämity muntyi', mu' bisva'tety in. Mọ'in ĉanam' 
nanas in jä'mii'tyis in mu'tum qui yiri'ya' siti' in, judyeya' vanacjeyac chụi'dye' in. 

11 Jäqui'vedye shupqueshan' in mọ'in ya'iyequis in. Cháta' yi' in: “¡Mi ayo' tsun, 
ji'säsdyiĉam' tsun chime'!”  

12Mu' muntyi' vorjeyacsi: “Yụ jam dam' chí ̣yeyac mi'in.”  

13Chat qui mu' Jesús jéyacsi: —Ĉujcatac mi'in bisdyiĉam' yụ, ĉaĉaij na jam chịj 
mi'in mọ' mạyedye' judyeya' hora ayidyes yụ. 

14Aty ayijya' tupudye', me' bu'yi' ra' ayo'bu'yedye' Jen'si' mu', jeñej bu'yi yirity 
muntyi' yocsi've ra' jac jịjcaijtyi'. Tashche' mu' fayacsi úñity mu' judyeya' qui 
yụ'tacsi paj qui räj jedye' ĉọjcapte in. 

15Mu' räj so'macsi querec̣ha mu', cäj cäj so'macsetaqui, jun' jun' chuc chịj 
carijtaquity in. Yirity úñity mu' so'maqui ĉanam' mir querec̣ha, yoctyi' na so'mete 
pärä' mir querec̣ha judyeya' yoctyi' so'mete yiri' mir mọmo', me' me' tsan' so'mac 
in paj qui ji'daijbite in querec̣ha mu', chat qui mu' muntyi' sacti yạjquicsi. 

16Mu' úñity so'mactyi' ĉanam' mir querec̣ha, cavintum mu' carijtaqui 
querec̣hadyes paj qui ji'daijte. Jäqui've dayi mu' querec̣ha yoctyi' chichime'si' 
ĉanam' mir me'si' cächyi. 

17Me'dye mu' chime' pärä' mir so'mactyi', mu' chime' carijtaqui querec̣hadyes paj 
qui ji'daijte, yoctyi' chichime'si' pärä' mir me'si' cächyi. 

18Mu' na yoctyi' yiri' mir so'mactyi', jam mu' me'. To'ĉan mọmo' rudyu'jepte 
querec̣ha ayo'tyi' mu'. 

19Men mu' tyäpi, ĉụi'dye shupqueshan ayo' mu'in. Fayaĉan úñity mu' judyeya' 
cọdyetacseban san'quejĉodye' mu'in. 

20Tashche' atsij mu' so'mactyi' jiquej ĉanam' mir. Yi jéte ayo' mu': “Mi yajquiyitim 
ĉanam' mir jiquej, q̂uin' aty mu'ya' yoctyi' yụ chiĉanam' mirdye cächjete yụ.”  

21 Ayo' mu' voryi jajiti: “Där jäm', mi nash jäm'tyi' úñity yụ jị'cätsety mi. Aty 
jị'cätse' mi mọ' miquis p̂eyacdye', mọ'dyes qui yụ ra' so'meye därsi' yụ'tacdye'. 
Sisva paj qui yu ̣ tum ma'joij mi.”  

22Yoctyi' qui atsij úñity so'mactyi' pärä' mir. Yi jéte ayo' mu': “Mi yajquiyitim 
pärä' mir jiquej, q̂uin' aty yoctyi'tum yụ chipärä' mirdye cächjete yụ.”  

23Ayo' mu' voryi jajiti: “Där jäm', mi nash jäm'tyi' úñity yụ jị'cätsety mi. Aty 
jị'cätse' mi mọ' miquis p̂eyacdye', mọ'dyes yụ ra' so'meye därsi' yụ'tacdye'. Sisva 
paj qui yu ̣ tum ma'joij mi.”  

24Jäqui've yoctyi' atsij úñity mu', mu' yạjquiyetety yiri' mir jiquej. Yi mu' jéte ayo': 
“Mi ayo' yụ, yụ chí ̣yeye jam ñịbe' ĉọcsity mi, mi nash ĉụi'situcse-bity yoctyis 
jedye' mu'in judyeya' jäcacsebi mi yoctyis cätidye' mu'in. 

25Mọ'dyes noi'yi yụ, to'ĉan qui jijmu'sepye querec̣ha mi. Uts querec̣ha mi 
so'mitity baja' jiquej mi.”  

26Ayo' mu' vorjajiti: “¡Där ac̣hi'tyity mi úñity, anic där to'oty mi! Yi mi yụ ca 
ĉụi'situcsebity yoctyis jedye' mu'in, judyeya' jäcacsebi caij yoctyis cätidye' mu'in, 
me' ĉúti' yụ mi. 

27Me' dyijyi jụijya' mi, ¿jun' ca' jam so'macsi mi querec̣ha yụ mu'in mạ'je' 
prestaijtyi' in, paj qui dam' cächjete in? Me'dye jụijya' mi, aty shupqueshanya' yụ, 
tupuj qui ji'ca'ñiyibun' mi querec̣ha yụ, yojtumdyem' cächjeyac u.”  

28Chat qui mu' ayo' jéyacsi yoctyi' úñity mu': “Chutyebajmac uts mu' yiri' miryity 
querec̣ha, so'mebajtinte ra' mi'in mu' me'chutety yiri'tac mir.”  

29Tyi chuc jị'cätse'tyi', dadam' ra' so'mac paj qui muju'cha' me'chui' mu', tyi chuc 
jam jị'cätse'tyi', Jen' ra' jachutyiti mọ' dam' me'chui'si' mu'. 

30Uts na fibity úñity jorojya' ra' va'quectinte tojmadye'ĉan, mu'ĉan ra' där tári 
mu' judyeya' ra' querechjeyaqui modyin mu'. 

31 Aty ra' atsijbanya' yụ Anictyity Muntyi' yụ, ferdye'tum ra' yụ, tucsi ra' yụ anjer 
in, chat qui ra' ayo'bu'yi yụ, ayo'si'che' bä'yaquis bä'yi ra' yụ, räj ra' irijyi yu ̣che' 
in. 

32Chat qui ra' vajmu'ya'jeyac räj jacchety muntyi' in, yu ̣ si'ya' ra' vej yụ'tac in. Yụ 
ra' pạrej bu'yi yụ'tacsi, pärä' ra' ñuru' ji'shupcacsi yụ, jeñej yirity ĉọjcai'tyi' 
cu'dye' pạrej bu'yi' yụ'tacsi cu'dye' mu', oveca in judyeya' chivo in. 

33Mu'in jeñej bu'yity oveca in tacve bu'yi ra' mu'in in, mu'in na jeñej bu'yity chivo 
in q̂uimve ra' mu'in in. 

34Yụ nash ra' Ayo', chat qui ra' yụ jéyacsi mu'in tacve bu'yity ra' in: “Atsijam' 
mi'in, mi'in nash ñịbe'jinac Jen', sisvac Jen'ya' mi'in, ayo'bu'yedye'ĉan mu', 
mi'indyes jäm'tyiyinac Jen', jambi'dyem' jämi' jac, tạ'cas aty mọ' mọ'ya' 
mi'indyes. 

35Me' ra' chat siti mi'in ĉaĉaij na dáqui yụ jiquej, mi'indyety ji'säcsitiĉa' yụ mi'in, 
jajri yụ jiquej, mi'indyety ji'tyetiĉa' yụ mi'in. Jeñej bu'yi yocve atsijtyi' yụ itŝity 
chätidye' me' bu'yi yụ, mi'indyety ji'dyäquitiĉa' yụ mi'in. 

36Chime'dye cädäj yụ jiquej, mi'indyety ji'cätiĉa' yụ mi'in, judyeya' japacjoij jiquej 
yụ, mi'indyety ĉujcatiĉa' yụ mi'in, ĉär'taquisĉan ĉä'räij jiquej yụ, mi'indyety 
tän'jijcatiĉa' yụ mi'in”, jéyacsi ra' yụ. 

37Mu'in rụijtyity ra' in vorjin ra' yụ in: “Mi nash Ayo' tsun, ¿jun'dyeya' ca' 
dáquistum dạquicyac tsun judyeya' ji'säcseyac? ¿Jun'dyeya' ca' jajristum 
dạquicyac tsun judyeya' ji'tyeyac?  

38Chime'dye ¿jun'dyeya' ca' jeñej yocve atsijtyi' dạquicyac judyeya' ji'dyäqueyac? 
¿Jun'dyeya' ca' cädäj dạquicyac judyeya' jị'quiyac?  

39¿Jun'dyeya' ca' japacjoij mi, judyeya' ĉä'räij mi me' dạquicyac tsun, judyeya' 
tän'jejcayac?” me' ra' jin yụ. 

40Chat qui ra' yụ Ayo' mu'in jéyacsi yụ: “Yụ jéyac jun'si' chuc ñútyibutiĉa' vojity 
bu'yity yụty jiquej mi'in, me' tsan' mu' uya'ya' bu'yity, yu ̣dye qui nam' ñútyitiĉa' 
mi'in, me' shupqui mọ'.”  

41 Chat qui ra' yụ Ayo' mu'in jéyacsi ra' mu'in q̂uimve bu'yity in: “Meijyevac mi'in 
yu ̣ya', tsäqui'sisĉandyety, tŝijĉan ra' va'cac mi'in, mọ' jam jedyei' quiv'joi'si'. Mọ' 
nash jäm'tye' Jen' Sọyodyes räjtumdye úñity mu', mu'ĉan ra' va'cac mi'in chime'. 

42Me' ra' yu'nac Jen' ĉaĉaij na me' tsan' dáquistum jiquej yụ, mi'in qui nam' jam 
ji'säcsitiĉa' yụ mi'in, me' tsan' jajristum jiquej yụ, mi'in qui nam' jam ji'tyetiĉa' yụ 
mi'in. 

43Chime'dye me' tsan' jeñej bu'yi yocve atsijtyi' yụ jiquej, mi'in qui nam' jam 
ji'dyäquitiĉa' yụ mi'in, me' tsan' cädäj jiquej yụ, mi'in qui nam' jam ji'cätiĉa' yụ 
mi'in, chime'dye japacjoij jiquej yụ judyeya' ĉä'räij jiquej yụ, mi'in qui nam' jam 
tän'jiĉudyiĉa' yụ mi'in,” me' ra' jéyacsi yụ. 

44Mu'in ra' vorjin yụ in: “Mi nash Ayo' tsun, ¿jun'dyeya' ca' dáquistum dạquicyac 
tsun, judyeya' jajristum, judyeya' jeñej bu'yi yocve atsijtyi', judyeya' cädäj, 
judyeya' japacjoijtyi' judyeya' ĉä'räijtyi'? ¿Jun'dyeya' ca' tsun me' dạquicyac mi, 
jam qui nam' no ̣ tyeyac tsun?” me' ra' jin yụ in. 

45Chat qui yụ Ayo' mu'in jéyacsi ra' yụ: “Yụ jéyac, jun'si' chuc jam ñútyibutiĉa' 
vojity bu'yity yụty jiquej mi'in, me' tsan' uya'ya' bu'yity mu', yu ̣dye qui nam' 
me'jitiĉa' mi'in, me' shupqui' mọ'.” 

46Anicdye me', mu'in me'tyity in va'cac ra' tsäqui'sisĉan in, mijam ra' jụ'ñisĉan 
mạyedye' shuban mu'ĉan in. Mu'in na rụijtyity in Jen'ya' ra' bä'ban in, mijam ra' 
jụ'ñisĉan mạyedye' mọtsjan in. 

MATTHEW 26 

1 Aty me'si' jị'chiyacsi mu' Jesús, jéyaqui jị'chiyactyi' mu':  

2—Mi'in nash chịj jayej pärä'dyety mạyedye' Ji'c̣honacdyes feshta. Aty ra' me'si', 
yụ Anictyity Muntyi', ji'me'tyin ra' yụ in ayo'ya', mu'in qui ra' pactyin yụ in 
croshche'. 

3Mu'in tashchety cudyitity Jen'che' in judyeya' mu'in tashchety ĉọjcacsity in 
vajmu'yaij tsudyujñiti in ayosĉan aca', tashchetysi' cudyitity Jen'che', tịj mu' 
Caifás. 

4Mu'ĉan vaj meij dyijyi in caminve ra' tapjete in mu' Jesús judyeya' ji'ijate in. 

5Yi jítidyeij in: —Jam ra' feshtaya' tapjeja, cäjya' ra' tapjeja paj qui jam sac 
ja'yacseja' räj yoctyi' muntyi' in. 

6Mu' Jesús ĉọcte yirity muntyi' Betaniaĉantyi' mu', bayi'yity jiquej, Simón tịj mu', 
mu'ĉan siti Jesús. 

7Säcseva'joij mu'ĉan yiris p̂en vatyquej ayij, jẹrejres tui' puñujĉan, mọ' puñuj mij 
jäm'tacdye'. Anic jiyi' ya'i'si' mọ' jẹrejres, mọ'ya' tsa'mete Jesús jo'no'chem'. 

8Jị'chiyactyi' mu' aty mọ' cạve' in, fa ̣coij tyeij mu'in in, yi in: —¿Jun' dash me' 
fibi'jeyac ọij jẹrejres?  

9Anic nash mọ' ya'i'si', tupuj ji'mincac, mu' qui querec̣ha so'mac in mu'in 
jayejjotaquity jedye' in. 

10Jesús chí ̣yacsebi dyijyedye' mu'insi' in, chat qui jéyaqui jị'chiyactyi' mu': —¿Jun' 
dash me' mi'in mọ' p̂eijtiñe' p̂en? Anic jäm'si' yu'tyiyin yụ. 

11 Räjĉan ra' mi'inya' mu'in jayejjotaquity jedye' in, yụ qui na ram' itŝij, aty ra' 
jam pen'dyetuyac mi'in. 

12Ọij p̂en q̂uin' aty tsa'min yụ, jeñej bu'yi' tai'tac a' yụ nạcdyedyes ra' yụ. 

13Yụ jéyac mi'in, pai' junanaj ĉụi' voro'yi in Jen'si' p̂eyacdye' mu', räj bu'yi' ra' ọij 
jac, p̂eye' ra' in jun' chuc tsa'min jiquej yụ, muntyi' ra' in jam mọ' yaquintubi' in. 

14Mọ'dye mạyedye' yirity jị'chiyactyi' Jesústyi' mu', Judas Iscariote tịj mu', mu' 
ĉọcsequi mu'in tashchety cudyitity Jen'che' in. 

15Yi mu' jéyacsi: —Ji'taptyeyeyac Jesús jụijya', ¿juñucsi' bu ra' ya'ityitiĉa' yụ 
mi'in? Chat qui mu'in ya'ityete in chibin qui' tac ficha plata. 

16Chat qui mu' Judas tiyacchuti queve' jun' bu'yi' chuc ra' ji'taptyeyacsi in mu' 
Jesús. 

17Cha'she' in mọ' tashches mạyedye' feshtas, yi' pan jam ji'dujraquistumtyi'. 
Jị'chiyactyi' Jesústyi' mu' ĉọcte in jéte in: —¿Juna' mạ'je' um paj qui mọ'ya' 
jäm'tyeyeyac tsun säcsedye' Ji'c̣honacdyedyes feshtadyes?  

18Jesús vorjeyacsi: —Tạij sisvac ọij bä'yedye', ĉọctinte ra' mu' muntyi' jéyactyi' 
yụ, jétinte ra' mi'in: “Mu' Ji'chäyintyi' tsun yi jin mi: Aty c̣hẹi'ya' tupudye' yụ, 
mísi'ĉan ra' aca' säcsi jebei' yụ Ji'c̣honacdye-dyes feshta jị'chiyactyi'tum yụ.”  

19Anicdye me', jị'chiyactyi' mu' chiquepte p̂eyacdye' in, mu'ĉan jịjcaij in jäm'tye' 
in mọ' Ji'c̣honacdyedyes säcsedye'. 

20Aty shocamyejoi' atsij mu' Jesús, mesaya' bä'yi jị'chiyactyi'tum mu' säcsi in. 

21 Säcseva'joij in, yi mu' Jesús: —Yụ ra' jéyac, yirity mi'inĉantyi' q̂uin' mu' ra' 
yu'tyin yụ ayo'ya' in. 

22Anic där yoqui jị'chiyactyi' mu', cäts yirityityij jéte in: —Jị'chiyacsity, ¿jam adac 
yụ? —jéte in. 

23Jesús vorjeyacsi: —Yódyetydyem' jibityintyi' u yụ mọ'dye piji', mu'dye ra' 
yu'tyin yụ. 

24Yụ Anictyity Muntyi' yụ ijac ra' yụ ĉaĉaij na yi' mọ' sánacdye'. Me' tsan' me', mu' 
qui na ra' ji'mincantyi' yụ där ra' ñịbe' cạve' mu'. Dam'dye jäm' jam na'aque jiquej 
mu' me'tyity muntyi'. 

25Chat qui yi mu' Judas, mu' ji'mincatety ra' Jesús, jéte: —Jị'chiyacsity, ¿jam adac 
yụ? Jesús vorjajiti: —Anicdye me' yoj yidye bu um. 

26Taca' säcseva'joij in, mu' Jesús tapjete mu' pan, yoshoropaij jéte Jen', chat qui 
q̂uemi'vete, so'maqui jị'chiyactyi' mu', jéyacsi: —Miya'ĉa uts, jebemac ĉaĉaij na 
uts nash jeñej bu'yi ĉụi'si' a' yụ. 

27Tyéquis qui tapje' yoshoropaij jéte Jen', so'maqui jị'chiyactyi' mu', jéyacsi: —
Räjen'dye ra' mi'in tyétiñe'. 

28Ọij nash jeñej bu'yi' ĉụi'si' chäsh yụ, mọ' chäsh yụ ferdye' jaso'miti' p̂eyacdye' 
Jen'si' mu', muntyidyes yụ'tac mọ' p̂eyacdye'. Chäshi ra' yụ dai'dyes muntyi' in 
vayacdyes juchaj muntyis in. 

29Yụ jéyac, aty ra' jam quivij tyeij yụ ovas fi' mọ', mụi'sis qui ra' tyeij yụ yiri'ya' 
mi'intum pen'dyetuyacya' atsvun ayo'bu'yedye'ĉan Jen'si' yụ. 

30Chat qui Jen'si' jimacdye' jime' in chat qui shupqui in mụcu'che' Orivoche' jịjcaij 
in. 

31 Jesús jéyaqui jị'chiyactyi' mu': —Ọij q̂uin' tsedyedye' räjen'dye ra' farajjitiĉa' 
yụ mi'in, ĉa'joij ra' mi'in. Me' ra' ca ̣ tsi' sánacdye' yi': “Jen' ra' ijacsebi mu' 
ĉọjcai'tyi' oveca in, chat qui ra' ji'pai'cac oveca in.”  

32A na ra' vañinyebanya' yụ, yụ chum ra' tashche' Galileave jịjcaij, jä'quiijdye ra' 
mi'in. 

33Pedro qui yi jéte: —Me' ra' tsan' räjen'dye farajjin in, yụ qui na ram' yejĉoij jam 
jun' farajjeye mi. 

34Jesús vorjete: —Yụ ra' jéye, ọij q̂uin' tsedyedye', jambi' ra' p̂oñi ojtere', chibin 
qui' ra' yi mi: “Yụ jam cäc̣hä'chutety uts Jesús.”  

35Pedro vorjete: —Me' ra' tsan' yu ̣mun ijan yụ in, jam qui ram' jun' ticameye. 
Chiyidye mu'in yoctyi' räj in. 

36Chat qui mu' Jesús jị'chiyactyi'tum mu' cätidye'ĉan jịjcaij in Getsemaníĉan. 
Jesús jéyaqui jị'chiyactyi' mu': —Uya' chum p̂utsquen'yejam', muju'veya' ra' dam' 
jịjcaij yụ, mu'ya' ra' cọdajquiqui Jen'che' yụ. 

37Jesús cạte mu' Pedro judyeya' mu'in pärä' in Zebedeoty ạva' mu'. Därsi' 
táredye' játŝuti tyum'yi ĉojtyi' mu'. 

38Jéyacsi chibintyity in: —Anic tyum'yi ĉojtyi' yụ, jeñej ra' säñi ĉúti yụ. Uya' chum 
tacya' mi'in, dyij bu'jam' yu ̣ tum. 

39Jesús dadam' muju'veya' jịjcaij, dyụtsyi mu've täjjeque' jac jáfiya' mu'. 
Cọdyetyete Jen' mu', jéte: —Yu ̣ tyi' Jen', tupuj jụijya' mi, ji'c̣honti' paj qui jam 
därsi' ñịbedyes jị'ĉojtye' yụ, jam qui na ram' yojdyem' mạ'je' uij, me' ra' yu'tim 
mis dyijyedye'. 

40Aty me'si' cọdyetyete Jen' mu', quivij chimu've, yóĉandyem' farajjeyacsetaqui 
jiquej u mu'in chibintyity jị'chiyactyi' um', dạcacseshan ĉọshva'joij in. Jesús jajiti 
Pedro: —¿Mijam buty yiris hora dyij bu'yi yu ̣ tum mi'in?  

41 Dyij bu'jam' mi'in, cọdaĉam' Jen'che' paj qui jam jị'ĉojtac mi'in juchadye'ya'. 
Me' tsan' dyijyedye'ĉan mạ'jetiñe' cäc̣hä'chutinte Jen' mi'in, a'si' qui nam' mi'in 
itŝi' ferdye' mọ'. 

42Cuvij mu' Jesús chimu'che' jịjcaban cọdyebajte Jen' mu', jéte: —Yu ̣ tyi' Jen', jam 
tupuj ji'c̣honti'yam ñịbedyesĉan yódyesdyem' ra' jị'ĉojtye'si' u yụ, yụ'taqui ra' 
ĉụi'si' dyijyedye' mi. 

43Quivij chimu've mu' Jesús caman', ĉọcseshan jị'chiyactyi' mu', dạcacseshan 
ĉọshva'joij in, ĉaĉaij na ĉush játŝuti in. 

44Quivij mu' Jesús yạjquicse-taqui, mu'chem' cọdyetyete Jen' mu', aty chibin 
qui'yis mọ' cọdacdyem' so'mete Jen'. 

45Aty me'si' quivij chimu've caman' jéyacseĉan jị'chiyactyi' mu': —¿Taca' yejĉoij 
ĉọshi' u mi'in? ¿Taca' yejĉoij jị'jutyiti chime' u mi'in? A nash ayij tupudye' yụ 
Anictyity Muntyi' yụ, a nash ra' so'mac yụ juchajtumtyi'ya' in. 

46Sacyejam', cabu'tyum mi'in. Atyu' meij jijtuij ji'mincantyi' yụ. 

47Taca' p̂eyacva'joij mu' Jesús shupqueti mu' Judas, jị'chiyactyi' tsan' mu' Jesústyi' 
chime' mu'. Mu' tujijtucsi dai'tyi' muntyi' in, tui' in chutidyes coc̣hino mu'in 
judyeya' son pa'cacdyes mu'in. Mu'in jutacsity in tashchety cudyityity Jen'che' in 
judyeya' mu'in tashchety ĉọjcacsity in. 

48Mu' Judas ji'mincatety aty mu' jéyacsaque jiquej muntyi' in: “Jorojĉan ra' tyi 
chuc pụ'sete yụ, mu' ra' tŝo ̣yetinte mi'in.”  

49Anicdye me', mu' Judas chụi' bu'yi Jesúsya', jéte: —Yómoi' Jị'chiyacsity —jéte. 
Yédye'ĉan mọmo' pụ'sete. 

50Jesús vorjete: —Chätidye', jedyetuij chuc atsij mi, me' ra' mọmo' jäm'taqui mi. 
Me'ĉandye ĉọcte in mu' Jesús jäm'chute vatyquej in. 

51 Yirity jị'chiyactyi' Jesústyi' mu' sanjeyaqui coc̣hino siscajcapte úñity mu', 
mu'tyi' tashchetytyi' cudyityity Jen'che', chat qui mu' sei'jebite chun mu'. 

52Jesús jajiti: —C̣havjeyaĉada coc̣hino mi, tyi chuc chucsity coc̣hinoya', mọ'ya'dye 
ra' ijac in. 

53¿Jam adac chịj mi, mạ'je' jụijya' yụ, tupuj cọdyetaqui Jen' yụ, mu' tupuj jutiyin 
yụ shach anjer in, paj qui mu'in ñutsjin yụ in? 

54Me' na ra' jụijya' yụ, jam ra' tupuj ca ̣ tsi' mọ' sánacdye', yi'si' jun' chuc ra' ñịbe' 
cạve' yụ. 

55Chat qui mu' Jesús jéyacsi muntyi' in: —¿Jedyedyes ca' jo'mes tutiñe' coc̣hino 
judyeya' son? Jeñej quiyaij ac̣hi'yity muntyi' ĉútiĉa' yụ mi'in, mạ'je' me' tapjitiĉa' 
yụ mi'in . Yoqui' na Jen'si'ĉan aca' yụ jiquej, mu'ĉan jị'chiyacsi yụ, jam méqui' 
ĉushdyiĉa' yụ mi'in. 

56Räj ọij me' q̂uin' jiyi paj qui ca ̣ tsi've sánacdye' mu'insi' in jaso'mititysi' 
p̂eyacdye' Jen' in. Me'ĉandye muya' tŝọij räj jị'chiyactyi' mu', farajjetacte in mu' 
Jesús. 

57Mu'in tapjetety Jesús in cạte in ayosĉan aca' tashchetysi' cudyitity Jen'che', tịj 
mu' Caifás. Mu'ĉan tsudyujñiti atsvun in mu'in jị'chiyacsity yụ'tacdye' Jen'si' in 
judyeya' mu'in tashchety ĉọjcacsity in. 

58Jä'quiij mu' Pedro cäc̣hä'chute Jesús, jun' qui' chuc cha'she' p̂ejya' aca'. Mu'ĉan 
siti väc̣hä'tyitytum judyeya' mu'tum bu'yi bä'yi, mu'in ĉọjcai'tyi' in aca' mu', 
mu'ĉan bisaqui, mạ'je' chịj jun' chuc ra' mu' Jesús. 

59Mu'in tashchety cudyitity Jen'che' in räjtumdye tashchety ayo' in mu'in 
quevacsi tsan' muntyi' in paj qui väñädye'ya' yụ'tyeyete p̂eyacdye' in ijacdyedyes 
Jesússi' mu',  

60jam qui nam' dạcbite in. Me' tsan' dai' väñädye' tuyete Jesús in, jam qui nam' 
jun' tupuj ijacdye' yụ'tyeyete in. Chijäm'dye atsij yoctyi' pärä' in,  

61 Yi mu'in in: —Yi jiquej uts muntyi': “Yụ tupuj jịva'chapte Jen'si' aca' mu', chibin 
ra' mạyedye' jo'mejteban' quivij jäm'ban' yụ”, yi uts Jesús —jéyacsi väñäijtyi' in. 

62Chat qui mu' tashchety cudyitity Jen'che' sacyi jéte mu' Jesús: —Aty se'vacsebi 
p̂eyacdye' um mu'in p̂iijbuntyi' juchaj in. ¿Jam bu ra' voryi mi? ¿Jam bu ra' ĉụi' 
ñutsjitim?  

63Jesús c̣hu'c̣huij mọmo' jam jätäjyi. Mu' tashchety cudyitity Jen'che' mu' cuvij 
jéte: —Yụ ji'jäcbite Jen'si' tịj mu', mu' tsạ' bu'yitysi', paj qui rụij p̂eyaqui mi. Jítiĉa' 
tsun mi'in: ¿Mi adac Ji'c̣honacsity Muntyi'? ¿Mi adac Jen'tyi' Ạva' mu'?  

64Jesús vorjete: —Me' nash yoj yidye' bu um. Yụ jéyac, yirisĉan ra' mạyedye' 
naijtiĉa' yụ mi'in Anictyity Muntyi' yụ tacve bu'yi ra' Jen'ya' yụ, mu' muju'cha' 
ferdye'tumtyi'. Chime'dye ra' yirisĉan mạyedye' ji'ĉujtuyitiĉa' yụ mi'in 
dyicba'badye' ra' jijtui' yụ. 

65Mu' tashchety cudyitity Jen'che' me'ĉandye shẹi'jeyaqui quị'si' mu', yi jéyacsi: 
—¡Därsi' ñinacdye' Jen'ya' shupqui' ọij p̂eyacdye' mu'! Aty jam jun' jemonja tsun 
tyi chuc p̂eijbitety juchaj utssi' mu'. Mi'indye se'veptinte ñinacdye' mu'. 

66¿Jätäjyi tyu' u mi'in? Ayo' voryi in: —Därsi' juchaj mu', jemoñe' aty ijac mu'. 

67Chat qui mu'in in chu'bete vejya' Jesús in judyeya' päjjete in. Pạrej ĉatjete vejya' 
in,  

68pạrej majmadye'ĉan yi jéte in: —Mi nash Ji'c̣honacsity Muntyi', chí ̣va, ¿tyi buty 
pä'jin mi?  

69Pedro jorojya' bä'va'joij p̂ejya'. Ĉọcte yiris nanas mọ'ĉansi'dye úñis, jéte: —Mi 
nash chime' cäc̣hä'-chutety mu' Jesús Galileaĉantyi'. 

70Pedro ticamete mu'insi'ya' vej in räjen'dye mu'ĉantyi' in. Yi mu': —Jam chịj yụ 
jedye' buty cại' mis p̂eyacdye'. 

71 Pedro c̣hẹi'ya' jịjcaij chụi'dye'ya'. Yocsi' úñis mọ'ĉan janaijti yi' mọ', jéyacsi' 
mu'ĉantyi' muntyi' in: —Uts nash chime' cäc̣hä'chutety Jesús jiquej Nazaretĉan 
bä'yity. 

72Quivij mu' Pedro ticamete Jesús, tsäqui'sistumsi' p̂eyacdye' jéyacsi: —Yụ jam 
chí ̣yete. 

73Dam' mọmo' tyä'päi'tyi' in cuvij mu'ĉantyi' ĉọcte Pedro in, jéte in: —Anicdye 
me', mi nash cäc̣hä'chutety uts ĉaĉaij na aty jorojĉan yocsi' p̂eyacdye' mi. 

74Pedro tsäqui'sistum p̂eyacdye' jéyacsi: —Jam rụijsis jụijya' ọij p̂eyacdye' 
mu'dye ra' Jen' va'tacdye' so'min yụ. Jen'si'ya' vej mu' jéyac yụ, yụ jam chí ̣yete uts 
muntyi'. 

P̂eyacdye'ĉan mọmo' me'ĉandye p̂oñi ojtere'. 

75Aty se'vepteya' p̂on'dye', chat qui mu' Pedro q̂uin'dyem' dyijtubibajte Jesússi' 
p̂eyacdye' mu', yi jiquej jajiti: “Jambi'dyem' ra' p̂oñi ojtere', chibin qui'dye ra' 
ticamitim.” Chat qui mu' Pedro shuban där tári mu'. 

MATTHEW 27 

1 Aty nạijjoi' mu'in tashchety cudyitity Jen'che' in judyeya' mu'in tashchety 
ĉọjcacsity in vaj meij dyijyi in jun' bu'yi chuc ra' ji'ijate in mu' Jesús. 

2Chat qui mu'ya'dye c̣họco'te in mu' Jesús, cạte in Pilatosya' vej mu', mu' ayo' 
Romaĉantyi'. 

3Judas ji'mincatety Jesús, aty chí ̣quiya' jun' chuc aty yụ'tyeyete in ji'ijacdyes 
Jesúsdyesi' mu', chat qui mu' dyijyi juchajche' mu'. Quivij ĉọcseĉan mu'in 
tashchety cudyitity Jen'che' in judyeya' mu'in tashchety ĉọjcacsity in, 
ji'ca'ñeyacseĉan ra' tsan' querec̣ha, mu'in chibin qui'tac ficha plata. 

4Jéyacsi mu': —Anic därsi' juchaj yụ, yụ nash yụ'tyeyete ji'ijacdyes yirity muntyi' 
itŝity juchaj. Mu'in vorjete in: —Jam tsundyes mọ', mídye ra' cại'. 

5Chat qui mu' Judas shitijjeĉajte mu' querec̣ha Jen'si'ĉan aca' mu', chat qui yocve 
jịjcaij mu've titso'jiti ĉụi' ijati. 

6Meij mọmo' mu' Judas, chat qui mu'in tashchety cudyitity Jen'che' in dyimjajte in 
mu' querec̣ha, yi in: —Yi' mọ' yụ'tacdye' jam tupuj yụ'tyeja uts querec̣ha 
yóĉandyem' yụ'tacĉan querec̣ha u dyimactyi' Jen'si'ĉan aca' mu', ĉaĉaij na mu' 
querec̣ha chäshtumtyi', ya'itye' sän'dye' muntyis. 

7Aty me'si' chat qui dyijyi in ya'ij ra' miquis jac in, tịj mọ' Quec̣he'ñetysi' Jac, je' in, 
mọ' yụ'tye' in paj mu'ĉan nạc in mu'in itŝity chätidye' in. 

8Me'dye q̂uin' tịj mọ' jacsi': “Chäshtumsi' Jac.”9Me' ca ̣ tsi' sánacdye' jaso'mititysi' 
p̂eyacdye' Jen', Jeremías tịj mu', yi': “Mu'in jäcte querec̣ha in chibin qui'tacyity 
ficha plata, mọ' ya'idye' yụ'tyeyetes in mu'in Israeltyi' vóshi' in. 

10Mu'dye querec̣ha ya'ij in mọ' Quec̣he'ñetysi' Jac je'si' in, ĉaĉaij na me' jin yụ mu' 
Ayo' tsun”, yi' sánacdye'. 

11 Jesús yụ'te in Pilatosya' vej mu', mu' Romaĉantyi' ayo'. Mu' cọdyetyete 
p̂eyacdye' jéte: —¿Mi adac judíoty ayo' mu'in? Vorjete Jesús: —Me' nash yụ, yoj 
yidye' bu um. 

12Mu'in tashchety cudyitity Jen'che' in judyeya' mu'in tashchety ĉọjcacsity in 
yejĉoij c̣họco'te tsan' in juchadye'ya' mu', mu' na Jesús jam jätäjyi. 

13Mọ'dyes qui yi mu' Pilato jéte: —¿Jam adac se'vacsebim p̂eyacdye' mu'in 
p̂iijbuntyi' juchaj in?  

14Mu' na Jesús c̣hu'c̣huij mọmo', jam dam' jätäjyi, me'dyes qui mu' äjyi mu' Pilato 
ayo'. 

15Räjĉan yómodye' cha'she' in mọ' feshta Ji'c̣honacdyes, mu' ayo' Romaĉantyi' 
yicjoij ji'c̣honte yirity ĉär'tactyi' muntyi', tyi chuc cọdyete muntyi' in. 

16Mu'ĉan ĉä'räij yirity ac̣hi'yity muntyi', anic jäm' chí ̣yactyi', Barrabás tịj mu'. 

17Aty ñur tyeijya' atsij muntyi' in, Pilato jeĉúnacsi: —¿Jụ'ñity buty mạ'je' paj qui 
ji'c̣honte yụ mi'indyes, are' mu' Barrabás, are' Jesús mu' Ji'c̣honacsity jétety in?  

18Mu' Pilato chí ̣yacsi mu'in judío in, jun' chuc ji'me'tyiyiti-dye'ya' ji'me'te in mu' 
Jesús, mu'in fa ̣quete Jesús in ĉaĉaij na muntyi' in fer mạ'jete in. 

19Chime'dye aty ayosche' bä'yaquis mu' Pilato, mọ' na p̂en mu' juteyete 
p̂eyacdyem', mọ' yi': “Jam ra' me'tem uts muntyi', anic nash mu' rụijtyity. Yụ nash 
tamintute mụi', tsäqui' tsäqui' tamiñi' yụ.” 

20Mu'in tashchety cudyitity Jen'che' in judyeya' mu'in tashchety ĉọjcacsity in se' 
ja'yacsi muntyi' in paj qui cọdyetyete Pilato in paj qui mu' ji'c̣honte Barrabás, 
judyeya' paj qui mu' ji'ijate Jesús. 

21 Mu' ayo' cuvij jéyacsi muntyi' in: —Uts pärä'tyity in ¿jụ'ñity mạ'je' u mi'in paj 
qui ji'c̣honte yụ? Vorjete in: —¡Barrabás mu' ji'c̣honme!  

22Pilato jéyacsi: —Me' jụijya' ¿jun'jete qui bu raij uts Jesús, jétety in Ji'c̣honacsity 
Muntyi'? Yiri'ya'jete vorjete in: —¡Uts pacme croshche'! 

23Vorjeyacsi Pilato: —¿Jun' dash me'? Itŝi' nash utssi' juchaj mu'. Muntyi' na in 
anic che'je' p̂eyacdye' mu'in, jéte in: —¡Uts pacme croshche'!  

24Pilato aty cạvacsi aty jam jun' jụjte in, dadam' mọmo' che'i fa ̣coij in, chat qui 
mu' Pilato cọdaqui ojñi', muntyisya' vej mu'in mu' favaqui un mu'. Yi mu', jéyacsi 
muntyi' in: —Me' jị'ĉoi' yụ jam yụ ji'ijate uts muntyi', jam yu ̣ si' juchaj ọij, 
mi'inche'dye ra' tŝọi'. 

25Yiri'ya'jete vorjete in: —¡Paj tsunche' tŝọi' sän'dye' mu' judyeya' vóshi'che' 
tsun!  

26Chat qui mu' Pilato ji'c̣honte mu'indyes in mu' Barrabás. Mu' qui ji'si'bete mu' 
Jesús chat qui so'macsi väc̣hä'tyity in paj qui mu'in pacte croshche' in. 

27Pilatoty väc̣hä'tyity mu' cạte in mu' Jesús ayosĉan aca' mu', mu'ĉan ji'siste in 
därsi'ĉan vavdye'. Yirity ñuru' väc̣hä'tyity in räj cọtoij bu'yi tŝọij in. 

28Mu'in c̣honjetyete quị'si' in, coftyity qui jäijnäty mu'ĉan qui jị'quite in. 

29Chime'dye q̂uebe'ñe' yutij in jeñej bu'yi' ĉästacdyes jäm'tye' in. Yụ'tyeyete in 
jo'no'che' mu' judyeya' son so'mete in unĉandyesi' mu', paj qui mọ' 
mutyudyedyes tsan' mu'. Majmadye'ĉan dyụtsyi mu'ya' in, yi in: —¡Tima'queja 
uts judíoty ayo' mu'in!  

30Chime'dye chu'bete in, mọ'dye son mu' unĉansim', mọ'ya'dye tŝevtŝevjejcapte 
jo'no' in. 

31 Aty me'si' majmatute in, quivij c̣honjetyebajte in mu' jäijnäty coftyity mu', 
ĉụi'tyi'ĉan qui quị'si' jị'quibajte in judyeya' qui cạte in paj qui croshche' pacte in. 

32Aty shupqui in mu've jịjcaij in, rébete in yirity muntyi', Cireneve bä'yity, Simón 
tịj mu'. Mu'in väc̣hä'tyity in ji'vemeyete in Jesústyi' crosh mu'. 

33Ventyecte in mu' miquity mụcu', Gólgota tịj mu', (yi' ca yi' Jo'no'vunya'.)  

34Aty mu'che' in so'mete tsan' Jesús in vino cafon bu'yis bịcuquistum. 

C̣hom'je' tsan' jam qui nam' tyeij. 

35Chat qui pacte in. Mu'in väc̣hä'tyity in ji'chetiyiti in q̂uị'si' mu' majmadye'ya' paj 
qui chịjve in tyi chuc ra' bijoij. 

36Chat qui bä'yi in cạvete in. 

37Jo'no'che' croshsi' mu' aty yụ'tac sánacdye', mọ' p̂eijbite tsan' juchaj mu', yi': 
“Uts Jesús Judíoty Ayo' in.”  

38Chime'dye mu'ya' pärä' ac̣hi'yity muntyi' in yoctyi'che' crosh pactac mu'in in, 
uvemun bu'yi Jesúsya' in, yoctyi' tacve bu'yi, yoctyi' na q̂uimve bu'yi. 

39Mu'in muntyi' cajñetety in dyisacte in tecon'tecon'jeyaqui jo'no' mu'in judyeya' 
ñiñete in. 

40Jéte in: —Mi nash yi jiquej, tupuj ca mi jịva'chapte Jen'si' aca' mu', chibin ra' 
mạyedye' quivij chijo'mei'ban'dye jäm'ban mi, yi jiquej mi. Ĉụi' ji'c̣honta q̂uin', 
Jen'tyi' Ạva' jụijyam, chạbada croshche'. 

41 Me'dye mu'in chime' tashchety cudyitity Jen'che' in judyeya' mu'in jị'chiyacsity 
yụ'tacdye' in judyeya' mu'in tashchety ĉọjcacsity in dyisacte in,  

42yi in: —Uts ji'c̣honacsi yoctyi' muntyi' in, ĉụi' qui nam' jam me' ji'c̣honti. Mu' 
jụijya' Israelĉantyi' ayo', chạban ra' croshche' mu', chat qui ra' q̂uin'dyem' 
anicyeja' tsun. 

43Uts ĉúti Jen'che', paj mu'dye jaji'c̣honti ma'jotyete jụijya', ĉaĉaij na yi mu' jiquej: 
“Yụ nash Jen'tyi' Ạva' mu'.”  

44Chime'dye pactactyi' in ac̣hi'yity in me'dye ñiñete in. 

45Aty quichĉan tsun, räj bu'yi' ọij jac tomaj bu'yi' chibin hora, me'qui' tomaj 
bu'yi'. 

46Aty roquen've tsun, mu' Jesús äjtum yi p̂eyaqui, yoctyisĉan p̂eyacdye' yi mu': —
Elí, Elí, ¿lema sabactani? Yi “Yu ̣ tyi' Jen', yu ̣ tyi' Jen', ¿jun' dash me' farajjitim?”  

47Pạrej mu'yaty in se'vepte p̂eyacdye' in, yi in: —Elíasvun nash faijte. 

48Mọ'dyes shuj tyeij in, c̣hucjeque' shajbas va'cacsi'ĉan vino in, chat qui sonche' 
yụ'tye' in, chụ'ĉan jéyete in. 

49Pạrej yoctyi' yi in: —Jambi' chum, vatyquej ra' atsij Elías ji'c̣honte. 

50Äjyetaqui fer, chat qui säñi. 

51 Me'ĉandye mu' juñum bu'yity quị'si' Jen'si'ĉantyi' aca' mu', ĉụi' vatyquej choc 
tyeij, che've tiyacchuti me'dye mụijya' bu'yi. Judyeya' bubaqui' jac pạrej ĉụi' mij 
chet tyeij in. 

52Pạrej ru'dyety vanchuti in judyeya' dai' mu'ya' säñity in anicjetety Jen' jiquej in, 
mu'in vañinyeban in,  

53shuban to'ĉantyi' in, judyeya' jäqui've mu' vañinyeban mu' Jesús, chat qui 
Jen'si'ĉan jịjcaij bä'yedye' Jerusalénĉan, dai' muntyi' cạvacsi in. 

54Mu'in väc̣hä'tyity in ayo'tumdye in, mu'in ĉọjcatety jiquej in mu' Jesús, aty cạve' 
in bubaqui' jac judyeya' yocsi' jedye' ji'caviti' in, chat qui tyum' tyeij ĉojtyi'ĉan 
mu'in, yi in: —¡Rụijdye jiquej me' anictyity Jen'tyi' Ạva' mu' uts muntyi'!  

55Mọ'ya' chime' p̂en in, moch bu'yi' mọ'in meij bu'yi' cạvi' in. Mọ'in Galileaĉan 
ayijsi' in cäc̣hä'chutes Jesús in, no ̣ tyetes in,  

56mọ' nash María Magdalena judyeya' María, mu'insi' tse' mu'in Santiago judyeya' 
José judyeya' chime' mọ'ya' Zebedeos p̂en mu'. 

57Aty jä'dyäijdyety tsun, atsij yirity muntyi' jedye'tumtyi', José tịj mu', 
Arimateaĉan bä'yity mu', mu' chime' cäc̣hä'chutety Jesús. 

58Mu' ĉọcte Pilato, cọdyetyete Jesússi' a' mu'. Jụjyi mu' Pilato, jéyacsi paj qui 
so'mete in mu' José. 

59Mu' roquen'jeĉajte chat qui comon'jepte a' mu' mụi'tyityya' quị'si' jäm'tyi'. 

60Chat qui to'ĉan cạte, mu'ĉan rudyu'jete fadactyi'ĉan mij, mọ' mụi'sis, mọ' 
ji'jäm'tyes José. Aty to'ĉan jụijya' mu', chat qui mu' bur'jete därtyi' mij, mu'ya' 
ĉär'je' mọ' to'. 

61 Mọ'ya' chime' mọ' María Magdalena judyeya' yocsi' María chime' mọ'ya' 
bä'va'joi' in. 

62Nojno mạyedye' aty jị'jutyitidyes mạyedye', mu'in tashchety cudyitity Jen'che' 
in judyeya' fariseo in mu'in ĉọcte in mu' Pilato. 

63Mu'in jéte in: —Mu' väväjñityvun jiquej tsạ'dyem' jiquej yi: “Chibin ra' 
mạyedye' vañinyeban yụ.”  

64Jemoñe' mi jéyacsi paj qui jäm' ĉọjcaqui in ru'dyei'ya' mu', jun' qui' chuc 
chibinjoi' mạyedye', paj qui jam jị'chiyactyi' atsij mu' vatyquej ra' mu'in shu'aij in 
a'vun mu'. Me' jụijya' in yi ra' in: “Anicdye me' aty vañinyeban mu'.” Me' jụijya' in 
dadam' ra' väñädye' därsi' shupqui' —jéte in mu' Pilato. 

65Jụjyi mu' Pilato jéyacsi: —Jụdyej, cạcsejam' väc̣hä'tyity in, ferche' ra' yụ'tacsi 
mi'in paj qui fer ĉọjcaqui in ru'dyei'ya' in. 

66Anicdye me', mu'in judíoty ayo' mu'in mu've jịjcaij in, cachtacdye' yụ'tyeyecte 
mij in judyeya' jéyacsi väc̣hä'tyity in paj qui jäm' ĉọjcaqui in ru'dyei'ya' Jesússi' a' 
mu'. 

MATTHEW 28 

1 Aty me'si' mọ' mạyedye' jị'jutyitidyes aty ra' nạijjoi'ya' mọ' dọmico, chat qui mọ' 
María Magdalena judyeya' yocsi' María, sacti' in ĉo ̣ ĉajte in ru'dyei'ya'. 

2Me'ĉandye fer bubaqui' jac, ĉaĉaij na aty chạij yirity Ayo'tyi' anjer mu', 
mạyedye'che' jijtuij mu' bur'jebajte mu'yaty därtyi' mij ru'dyei'yaty jiquej, 
judyeya' mu'che'dye qui bä'yi. 

3Mu' anjer jeñej venai'quedye' me' mu', judyeya' quị'si' mu' anic jiyi jui'buty, jeñej 
tsafa', jo'mety. 

4Mu'in väc̣hä'tyity in aty cạveteya' in, fer noi'yi in, noc̣ho'noc̣hoyequi in, 
me'ĉandye säñej tŝọij in jeñej säñity, me' tŝọij in. 

5Mu' anjer jéyacsi p̂en in: —Jam ra' noi'yi' mi'in, yụ nash chí ̣yeyac mi'in quevtinte 
mu' Jesús, mu' pactety croshche' jiquej in. 

6Aty itŝij atsvun úĉan, aty nash vañinyeban mu' yoj yetaquidyem' jiquej u. Ayijam' 
cạveshvac ọij to', yóĉandyem' me' bu'yi jiquej u. 

7Tạij mi'in cavinyejam' jéyacseĉajsham' jị'chiyactyi' mu': “A nash vañinyeban mu', 
mu' chum ra' tashche' Galileave jịjcaij mu', mu've ra' cạvetinte mi'in,” jéyacsi ra' 
mi'in. Ọij nash p̂eyacdye' mi'indyes. 

8Me'dye mọ'in p̂en in cavintum mi'eban' in, ma'jodye'tum in judyeya' 
noi'yedye'tum in, shujmun tyeban' in jéyacseĉan' in jị'chiyactyi' mu'. 

9Reptete vatyquej in mu' Jesús mu' qui vorjeyacsi. Dyụtsyi' mọ'ya' in toco'jepte 
yuj in, ma'jotyete in. 

10Jesús jéyacsi: —Jam ra' noi'yi' mi'in. Tạij mi'in, jéyacsejam' jị'chiyactyi' yụ mu'in 
vojity bu'yity yụ in. Jéyacsejam' paj qui Galileave jịjcaij in, paj mu've cavin yụ in. 

11 Jäqui've aty jọban' mọ'in p̂en in, pạrej väc̣hä'tyity in mu'in ĉọjcaquity 
ru'dyesya' jiquej in, bä'yedye'ĉan jịjcaij mu'in in, ĉọcsequi mu'in tashchety 
cudyitity Jen'che' in, räj jéyacsi mu'ĉantyi' in jun' chuc cạve' in. 

12Mu'in tashchety cudyitity Jen'che' in vajmu'ya'jeyacsi in mu'intum 
tashchetytum ĉọjcacsity in, chịmo'dye p̂eye' in. Chat qui dyijyi in so'macsi 
querec̣ha mu'in väc̣hä'tyity in paj qui väñäij mu'in in. 

13Mu'in ayo' jéyacsi in: —Me' ra' jéyacsi muntyi' mi'in: “Ĉọshva'joijtyi' tsun 
tsedyedye', vatyquej atsij jị'chiyactyi' Jesústyi' mu', mu'in shu'ayeti in a' mu' 
Jesúsvunsi'”, me' bu'yi ra' jéyacsi mi'in. 

14Chime'dye se'vaqui jụijya' mu' ayo' Romaĉantyi', tsundye ra' ji'c̣hu'c̣huyebajte 
paj qui jam mi'inche' tŝọi' mọ' va'tacdye' —jéyacsi judíoty ayo' mu'in. 

15Anicdye me', jụjyi in mu'in väc̣hä'tyity in querec̣hadyes mu'in chicacsebi in 
p̂eyacdye' mu'in judíotysi' ayo' mu'in. Anicdye me' mọ'dyem' q̂uin' mu'in judío in 
pai' bä'yity in anicje' in mọ' väñädye'. 

16Mu'in yiri'tac yirity jiyi jị'chiyactyi' mu', mu'che' jịjcaij in mụcu'che' Galileaĉan, 
yóche'dyem' jéyacsaque jiquej u. 

17Mu'in jị'chiyactyi' in aty cạveteya' in, mu'in dyụtsyi in ma'jotyete in, me' tsan' 
me' pạrej qui nam' ĉojtyi'ĉan yi in, “Vatyquej ra' jam mu'.”  

18Jesús c̣hẹi'ya'jeyacsi jéyacsi: —Jen' yu'tyin yụ paj qui yụ ayo' bu'yi räjdyes in, 
mạyedye'chedyes judyeya' jacchedyes. 

19Mọ'dyes tạij mi'in, pai' ọij jac jịjcajam' yoc yoc p̂eyaquity in ĉọcseĉam', 
jị'chiyacsi ra' mi'in paj qui cäc̣hä'chun yụ in, chime' ra' chojtacsi mi'in Jen'si'che' 
tịj mu', judyeya' Ạvasche' tịj yụ, judyeya' Ạ'edyesche' tịj mu'. 

20Jị'chiyacsi ra' jäm' mi'in paj qui mu'in chime' räj chäquibun p̂eyacdye' yụ in, räj 
p̂eyacdye' yụ so'meyac mi'in. Yụ ra' räjĉan mạyedye' pen'dyetuyac mi'in jun' qui' 
chuc ọij jadyic tupudye'. 

MARK 

MARK 1 

1-2Ọij nash jäm'si' p̂eyacdye' p̂eijte mu' Jesucristo Jen'tyi' Ạva' mu'. Tashche' ra' 
yụ p̂eijte mu' Juan yoj yi'dyem' mọ' sánacdye' Isaíassi', jaso'mitity p̂eyacdye' Jen' 
jiquej u. Yi' sánacdye': Yụ ra' jutete jutactyi' yụ, mu' ra' tashi paj qui jä'miij jäm' 
yu'tyiyin mídyes majmi. 

3Mu' ra' fer p̂eyaqui cäjyasĉan jac, yi ra' mu': “Jäm' yụ'tyevac majmi Ayodyes, 
chụi'jeyac chime'”, yi' sánacdye'. 

4Juan chojtacsity atsij, me'qui' jị'cätse' ọij sánacdye', mọ'dyes qui mu' cäjyasĉan 
jac chojtacsi judyeya' voro'tacsi. Jéyacsi: “Jä'mij dyijyevac juchajche' mi'in, 
ji'chojtiĉam' paj qui mu' Jen' vayacjityinac juchaj mi'in.”. 

5Jerusalénĉan bä'yity in judyeya' mu'ĉantyi'dye pai' Judeaĉan bä'yity in, räj mu'in 
ĉọcte in se'vecbite p̂eyacdye' Juansi' in. Mu'in p̂eye' juchaj ĉụi'si' mu'in chat qui 
mu' Juan chojtacsi cojiro Jordánĉan. 

6Juantyi' quị'si' p̂anacsi' fin cameyos, ñutu'tacdye' nam' sho'pa'. Säcsedye' 
sho ̣ com' judyeya' därä'ĉantyi' coroma. 

7Voro'tacdye'yam' jéyacsi muntyi' in: —Jäqui've ra' atsij yoctyi' jutactyi' Jen'tyi' 
mu', mu' muju'cha' ferdye'tumtyi', jam jeñej yụ, uya'yaty nash yụ mijam tupuj 
chacjepte yụ yujches co'sis mu', me' ĉúti yụ. 

8Yụ chojtyeyac ojñi'ĉan, mu' ra' Jen'si' Ạ'edye' yu'tyiyinac mi'in. 

9Aty me'si' mu' Jesús yạjquiban' mọ' Nazaret, Galileaĉansi' bä'yedye', chat qui 
ĉọcte mu' Juan. Mu' qui Juan jachojti cojiro Jordánĉan. 

10Aty chanam'che' bu'banya', mu' Jesús cạve' vanacyi' mạyedye'che', judyeya' 
chại' Jen'si' Ạ'edye' mu' mu'che' tŝọi', je'ñes ọ'to' jo'mei' ji'caviti'. 

11 Mạ'i' vatyquej mạyedye'ches p̂eyacdye' yi': —Mi nash mạ'jeyacdyety Ạva' yụ, 
anic ma'jotyeye yụ. 

12Chat qui Jen'si' Ạ'edye' mu' cäjyasĉan jac jácati mu' Jesús,  

13yóĉandyem' bä'yi' vajedyedye' o in. Vạjpedye' qui'tac mạyedye' me'qui' mu'ĉan 
me' bu'yi, jị'ĉojtac Satanásya', mạ'je' tsan' ji'pente a'c̣hisya' dyijyedye'. Atsij anjer 
in no ̣ tyete in. 

14Aty me'si' ĉär'te in mu' Juan, chat qui mu' Jesús mu've jịjcaij Galileave 
voro'tacsequi jäm'si' p̂eyacdye' Jen'si' mu'. 

15Yi mu': —Aty ayij tupudye', atyu' u c̣hẹi'ya' ayo'bu'yi ra' Jen'. Dyijyevac 
juchajche' mi'in, anicjebimac jäm'si' p̂eyacdye' mu'. 

16Sinve tsique' Galilea mu've tyeij mu' Jesús. Cạvacsi pärä' tạbity muntyi' in, 
Simón judyeya' Andrés vojity mu', jeve'dacva'joij in tsique'ĉan sạji'ya' in. 

17Jesús jéyacsi: —Cäc̣hä'chutiĉam' yụ. Mi'in tạbity q̂uin', tạbacsity ra' muntyi' 
yụ'tyeyac. 

18Yiristum farajjeyaqui sạji' mu'in, chat qui cäc̣hä'chute in mu' Jesús. 

19Dam' mọmo' jịjcaij mu' Jesús, rébete yoctyi' muntyi', Santiago tịj mu' 
vojitytumdye, Juantum, mu'in Zebedeoty ạva' mu'. Covambache' mu'in 
re'bacva'joban sạji' mu'in. 

20Jesús fayacsi, tacche'dye covambache' farajjeyactaqui jen' mu'in 
carijtaquitytum mu', chat qui jịjcate in mu' Jesús. 

21 Aty me'si' Capernaumĉan venjoij in. Jị'jutyitidyes mạyedye' mu' Jesús ĉọcsecbi 
vajmu'yadye' judíos mu'in, mu'ĉan tiyacchui' jị'chiyacsi muntyi' in. 

22Anic äjjepte in mọ' ji'chäyitidye' mu', ĉaĉaij na ĉụi'si'ya' ferdye' mu' jị'chiyacsi, 
jam jeñej mu'in jị'chiyacsity yụ'tacdye' Jen'si' in. 

23Chime'dye mu'ya' yirity sọyo'tumtyi' muntyi' vajmu'ya-dye'ĉan mu'in. 
Äjyedye'tum p̂eyaqui jéte Jesús:  

24—¿Jedyetuij buty atsij tsunya' mi Jesús Nazaretĉantyi'? ¿Mạ'je' buty jị'motstiĉa' 
tsun mi'in? Yụ nash chí ̣yeye, mi nash Anictyity Jutactyi' Jen'tyi' mu'. 

25Jesús dyäcjeĉuñe' mọ' sọyo' je': —C̣hu'c̣huva mi, meijyebada o ̣ ĉan 
muntyi'ĉansi'. 

26Mọ'dye sọyo' ji'ñe'ete mu' muntyi', fer äj ja'yete chat qui meijyeban' 
muntyi'ĉansi'. 

27Räj-dye mu'in irijyi in, jítidyeij in: —¿Jun' buty me'? Anic mụi'sis ọij 
ji'chäyitidye' mu'. Anic ferdye'tum jị'chiyacsi. Paj tsan' sọyo' in jéyacsi uts, játaty 
chiquepte p̂eyacdye' in —yi in. 

28Itŝi' jaijve chịj in pai' bä'yity in mọ'ĉansi' jac Galilea räj muntyi' chí ̣qui in jun' 
chuc yi mu' Jesús. 

29Shuban vajmu'yadye'ĉan in. Jesús Santiagotum judyeya' Juan, mu'ĉan jịjcaij in 
site' in mọ' aca' pärä'sis a', Simónsi' judyeya' Andréssi'. 

30Mọ'ĉan jubijĉan Simónsi' quis mu', japacjova'joi' jänjänyeva'joi'. Mọ'dyes qui 
jéte in mu' Jesús. 

31 Mu' qui ĉo ̣ que' tapjebi' un mọ' judyeya' vañinje'. Me'ĉandye jiyi' jänjändye' mọ' 
tiyacchubun' úñeban' mọ' mọ'dye ji'säcsacseban'. 

32Aty siti tsun, mu'in muntyi' in tuyete in mu' Jesús räj are'reijtyi' muntyi' in 
judyeya' sọyo'tumtyi' in. 

33Atsij räj bä'yedye'ĉantyi' muntyi' in, sät tŝọij acasya' chụi'dye' in. 

34Jesús ji'chäcacseban dai' muntyi' in, jedye' jedye' chuc are'redye' mu'in judyeya' 
chime' meijjetyetacseban muntyi' sọyo' in. Mu' dyäcjeĉúnacsi sọyo' in paj qui jam 
p̂eyaqui' in ĉaĉaij na mọ'in chí ̣yete in Jen'tyi' ạva' mu'. 

35Nojno mạyedye' taca' tojmai', sacti mu' Jesús shupqui bä'yedye'ĉantyi', cäjya' 
jịjcaij cọdajquiqui Jen'che' mu'. 

36Jäqui've mu' Simón pen'dye'-tum mu' sacti in queviĉajte in mu' Jesús. 

37Cha'shete in jéte in: —Räj nash muntyi' quivin q̂uin' in. 

38Jesús vorjeyacsi: —Me' tsan' me' jemoñe' qui nam' yocsi've jịjcaja' bä'yedye' 
tsun c̣hẹi'ya'munsi' in, mọ'in ra' ĉọcseĉa' tsun, mu'ĉan ra' voro'tacsequi yụ, ĉaĉaij 
na me'dyes atsij úche' yụ. 

39Anicdye me', yocve jịjcaij mu' Jesús, räj socor'je' Galilea-ĉansi' bä'yedye', 
voro'tacsequi vajmu'yadye'ĉan judíos mu'in jéyacsi Jen'si' p̂eyacdye' mu'. 
Chime'dye mu' meijjetyetacseban sọyo' in mu'in sọyo'tumtyi' in. 

40Atsij yirity japacjoijtyi' muntyi', räj bayi'yitaquity a' mu', ĉọcte mu' Jesús 
dyụtsyi mu'ya' jéte: —Mạ'je' jụijya' mi tupuj meijjityityibun' mi ọij japacjodye' yụ. 

41 Jesús ñịbe' ĉo ̣ te mu' muntyi' mọ'dyes qui toco'jete unya' mu' judyeya' jéte: —
Me' nash mạ'je' yụ, chäĉäda mi. 

42Me'ĉandye jäm'joban' mọ' bayi'yidyem'. 

43Chat qui mu' Jesús jutebajte, ferche' jajiti:  

44—Jam ra' jị'chiqueyacsi yoctyi' in. Tạij mu'ya' ji'cavicda mi cudyitityya' Jen'che', 
yụ'taqui ram cu'dye' mi, yóyidyem' Moisés u. Mọ' ra' jị'ĉocdyes muntyidyes in aty 
jäm'jotaĉan mi bayi'yidye' jiquej mi —jajiti Jesús. 

45Mu' na jam yi, pai' mu' jéyacsi muntyi' in jun' chuc mu' Jesús jaji'chäĉun. 
Mọ'dyes qui sacyi muntyi' in, mu' na Jesús aty mu' jam tupuj ĉúti siti bä'yedye'ĉan 
muntyisya' vej mu'in, cäjya' mọmo' bä'yi tacya'. Pai' bä'yity in ĉọcte in mu' Jesús. 

MARK 2 

1 Nojnoĉanya' mu' Jesús ca'ñibun Capernaumĉan jijtuban mu'. Muntyi' chí ̣qui in a 
nam' aca'ĉan mu' Jesús. 

2Ñur tyeij muntyi' in ĉọcte in sät tŝọij chụi'dye'ya' in, itŝi' vav yụ'tye' mọ'ya' in. 
Jesús qui voro'tacsi Jen'si' p̂eyacdye' mu'. 

3Tute in yirity punichjoijtyi' muntyi', vạjpedye' muntyi' in turacdye'che' cạte in. 

4Jam qui nam' jun'yi Jesúsya' jịjcaij in ĉaĉaij na sät mu'ya' muntyi' in. Bojvi qui 
fajche' aca' in, mọ'ya' qui cóshe' in tai'ya' mọ' aca', mu'ya' qui jị'chate 
turacdye'che' in mu' punichjoijtyi' muntyi'. 

5Jesús aty cạvacsi jun' chuc fer anicjete in, mọ'dyes qui jéte mu' punichjoijtyi' 
muntyi': —Yụ jéye ạva' yụ, q̂uin' aty vayac juchaj mi. 

6Mu'yaty na jị'chiyacsity yụ'tacdye' in, ĉojtyi'ĉan mu'in dyijyi in, yi in:  

7“¿Jun' buty me' yi uts muntyi'? Anic ñinacdye' Jen'ya' shupqui' mọ' p̂eyacdye' 
mu', jeñej Jen' yu'ti mu', ĉaĉaij na yirity mọmo' mu'ya' Jen', mu' tupuj 
vayacjibusin'tyi' juchaj muntyis tsun”, yi in. 

8Mu' na Jesús chí ̣yacsebi a'c̣his dyijyedye' mu'in. Jéyacsi: —¿Jun' me' dyijyi 
ĉojtyi'ĉan u mi'in?  

9¿Jụ'ñis buty carij ĉo ̣ tiñe' mi'in, are' vayac juchaj utssi' mu', are' chäĉän mu'? 
¿Are' jéte yụ, “Aty vayac juchaj mi”, jam jụijya', are' jéte yụ: “Sacyebada, 
mi'ebada?” ¿Jätäjyi mi'in u? 

10Q̂uin' ra' jị'caveyeyac yụ jun' chuc yụ ferdye' so'mac paj qui yụ vayacjetyetacsi 
juchaj jacchetysi' muntyi' in, ĉaĉaij nash yụ Anictyity Muntyi' yụ. Chat qui jajiti 
mu' punichjoij-tyi' muntyi':  

11—A nash yụ jéye, sacyebada, tapjebada' jubij mi, tạij aca'ya' jịjcabada mi. 

12P̂eyacdye'ĉandye mu' punichjoijtyi' muntyi' jiquej sacyeban me'ĉandye 
tapjeban' jubij mu' mu'insi'ya' vej in chat qui jọban mu'. Anic räj äjjete muntyi' in, 
tima'quete Jen' in. Yi in: —Mijam jäm'dyeya' jo'mes cạveja'. 

13Jesús quivij sinve jịjcaij tsique'. Shach muntyi' ĉọcte in chat qui jị'chiyacsi. 

14Aty yạjquicseban mu' Jesús cạvete yirity muntyi', Leví tịj mu', Alfeoty ạva' mu', 
mu'ĉan bä'va'joij yóĉandyem' tsim'teĉan querec̣ha u in ayodyety. Jesús jajiti: —
Cäc̣hä'chuti' ram. Leví sacyi cäc̣hä'chute mu' Jesús. 

15Yirisĉan mạyedye' mu' Jesús säcsequi Levísĉan aca'. Chime'dye mu'ya' dai' 
tsim'tety querec̣ha in judyeya' yoctyi' juchajtumtyi' muntyi' chime' in. Mesaya' 
pen'dyetute in mu' Jesús räjtumdye jị'chiyactyi' mu', ĉaĉaij na dai' mu'in 
cäc̣hä'chutety in. 

16Fariseo in judyeya' mu'in jị'chiyacsity in yụ'tacdye' Jen'si' mu', aty cạvete in mu' 
Jesús jun' chuc mu'tum säcsi in, jam jäm' ĉọi' mu'in in. Mọ'dyes qui mu'in jéyacsi 
in jị'chiyactyi' Jesústyi' mu': —¿Jun' dash me' Jị'chiyacsity mi'in jebetacsi uts in 
tsim'tety querec̣ha in judyeya' yoctyi' juchajtumtyi' muntyi' in?  

17Jesús se'vacsebi p̂eyacdye' mu'in chat qui jéyacsi: —Jesha', mu' muntyi' räshtyi' 
jam jun' jemonte mu' pịñitucsity, mu' na japacjoijtyi' mu' chat jemonte pịñitucsity 
in. Me' bu'yidye yụ chime' atsij jam rụijtyitydyety muntyi' in, yụ atsij 
juchajtumtyidyety in. 

18Yirisĉan mạyedye' mu'in jị'chiyactyi' Juantyi' mu' judyeya' mu'in jị'chiyactyi' 
fariseoty in, mu'in yịñij Jen'dyes in. Pạrej muntyi' ĉọcte in mu' Jesús jéte in: —

Jị'chiyactyi' Juantyi' mu' judyeya' mu'in jị'chiyactyi' fariseoty in pucmun yịñij 
Jen'dyes in. Mítyi' na jị'chiyactyi' in mijam yịñij Jen'dyes in. ¿Jun' adac me' in? 

19Jesús vorjeyacsi: —Mu'in feshtaijtyi' in vämitydyes in jam mu'in tupuj yịñij 
Jen'dyes in, jam jị'ĉoqui táredye' mu'in taca'dyem' mu'ya' jụijya' mu' vämity 
muntyi'. Taca' mu'ya' mu' mijam jun' yịñij in. 

20A qui na ram' ayijya' tupudye' jäcac ra' yụ juban, me'qui'dye ra' pen'dyetucsi yụ 
uts in, chat qui ra' q̂uin'dyem' yịñij jị'chiyactyi' yụ. 

21 Jesha' ishoijtyi' quị'si' shẹi'joij jụijya', jam dam' raptac mụi'tyityya' quị'si'. Me' 
na jụijya' mọ' ra' raptacdye' mu' shätim', chat qui ra' mu' isho' quị'si' quivij peñi 
shẹi'joij. 

22Chime'dye muntyi' in mijam jun' bijtye' in mụi'sis tyédye' vino urucyasĉan 
sho'pa'. Me' jụijya' aty pashi'ya' mọ' tyédye', top ra' tyei' mọ' sho'pa', räj ra' nai' 
tŝọi' mọ' tyédye' mụijya', mọ'tumdye ra' moñi' sho'pa'tum. Jemoñe' bijtac 
mụi'sisĉan sho'pa' mọ' mụi'sis tyédye' paj qui jam topyetac. 

23Mọ' mạyedye' jị'jutyitidyes mu' Jesús jị'chiyactyi'tum mu' mi'i in, cätidye'ĉan 
trivo mu'ĉan tyeij in. Jị'chiyactyi' mu' shorjepte in trivos väsh mu'. 

24Mu'in fariseo jéte in mu' Jesús: —¿Jun' dash me' carijtaqui in mu'in jị'chiyactyi' 
mi? Mu'in jam a ̣ räjje' in mọ' jị'jutyitidyes mạyedye', carijtaqui mọmo' in. 

25-26Jesús vorjeyacsi: —¿Jam adac p̂eyetiñe' mọ' urucyas sánacdye' p̂eijtes mu' 
David jiquej? Yi' jun' chuc mu' jiquej yoqui'dyem' Abiatar yụ'tac tashchety 
cudyitity Jen'che' u. Mu' David dáqui pen'dye'tumdye mu', mọ'dyes qui siti 
Jen'si'ĉan aca' jebete mu' pan yụ'tactyi' Jen'ya' judyeya' so'macsi pen'dye' mu' 
chime'. Yi' yụ'tacdye' uts pan cudyititydyety mọmo' Jen'che' in, mijam 
yoctyidyety in, me' tsan' me' jebete qui nam' mu' David. 

27Chime'dye yi jéyacsi: —Mọ' mạyedye' jị'jutyitidyes yụ'tac paj qui mọ' no ̣ tacsi' 
muntyi' in, Jen' jam jäm'te mu' muntyi' paj qui a ̣ räjje' in mọ' mạyedye'. 

28Yụ nash Anictyity Muntyi' bächäi'tyi' yụ ọij jị'jutyitidyes mạyedye' in. 

MARK 3 

1 Jesús cuvij ĉo ̣ que' mọ' vajmu'yadye' judíos mu'in. Mu'ĉan chime'dye yirity 
muntyi' putyuijtyi' un. 

2Fariseo na in cạveva'te Jesús in jun' a ĉa ji'chäĉajte jị'jutyitidyesĉan mạyedye' yi 
in, ĉaĉaij na mạ'je' ji'me'te ayo'ya' in. 

3Jesús yi jéte mu' muntyi' putyuijtyi' un: —Sacyeva tashche' bu'va. 

4Chat qui mu' Jesús jéyacsi muntyi' in: —¿Jụ'ñis buty tupuj yụ'tyeja' 
jị'jutyitidyesĉan mạyedye'? ¿Are' jäm'si' are' a'c̣his? ¿Tupuj buty ji'chäĉajsha 

muntyi', are' ji'me'yeja mọmo'? ¿Jätäjyi' buty yụ'tacdye' Jen'si' mu'? —jéyacsi 
Jesús. Mu'in na mem' c̣hu'c̣huij in, mijam dam' voryi in. 

5Jesús chijäm' jị'fajte in me'ĉandye ji'tarete in, ĉaĉaij na anic yäcäj ĉojtyi' mu'in. 
Chat qui mu' Jesús jéte mu' muntyi' putyuijtyi' un: —Chụi'jebada' un mi. Me'dye 
mu' chụi'jeyaĉan un mu', me'ĉandye jäm'joban' un mu'. 

6Fariseo shuban in, chat qui ĉọcsequi in mu'in cäc̣hä'chutety Herodes in, dyijyi in 
jun' bu'yi chuc ra' ji'ijate in Jesús. 

7Jesús räjtumdye jị'chiyactyi' mu' tsique've jịjcaij in. Chime'dye Galileaĉantyi' in 
shach mu'in tyeij ĉọcte in. 

8Muntyi' in aty chí ̣qui in jun' chuc jị'caveyacsi därsi' ferdye' mu', shach vatyquej 
tyeij ĉọcte in pai' bä'yity in, Judeaĉantyi' in judyeya' Jerusalénĉantyi' in, 
Idumeaĉantyi' in judyeya' nopety cojiro Jordán in judyeya' Tiroĉantyi' in judyeya' 
Sidónĉantyi' chime' in, me' me' ĉọcte in mu'ĉantyi'dye pai'tyity in. 

9Jesús jéyaqui jị'chiyactyi' mu' paj qui yụ'tyeyete covamba in paj qui jam 
quec̣hete muntyi' in. 

10Muntyi' fer mạ'je' toco'jete in ĉaĉaij na ji'chäcacseban japacjoijtyi' in. 

11 Chime'dye jun'si' ĉụi' cạveteya' in mu'in sọyo'tumtyi' muntyi' in, dyụtsyi in 
Jesússi'ya' vej mu', äjyedye'tum p̂eyaqui jéte in: —Mi nash Jen'tyi' Ạva' mu'. 

12Jesús ferdye'tum jéyacsi paj qui jam jị'chiqueyacsi muntyi' in. 

13Jesús mụcu'che' jịjcaij, chat qui fayacsi muntyi' in jụ'ñity chuc dyijtucsi, mu'in 
ĉọcte in. 

14Yụ'tacsi yiri'tac pärä' jiyi in pen'dyetutety ra' in, mu'in ra' jutactyi' mu' paj qui 
cạyacsity p̂eyacdye' in. 

15Chime'dye so'macsi ferdye' mu' paj qui tupuj meijjetyetacsi sọyo' in. 

16Ọij nash tịj mu'in: Simón, Pedro chime'dye jị'ti'ete,  

17Santiago judyeya' vojity mu' Juan, Zebedeoty ạva' in. Yocsi' tịj so'macsi mu' 
Jesús: “Pururu Bu'yity in”, me' jéyacsi. 

18Chime'dye mu' yụ'tacsi mu' Andrés judyeya' Felipe judyeya' Bartolomé, 
judyeya' Mateo, judyeya' Tomás judyeya' Santiago, Alfeoty ạva' mu', judyeya' 
Tadeo judyeya' Simón, mu' nash cäc̣hä'chucsity mu'in fa ̣ cacsity Romaĉantyi' in,  

19judyeya' mu' Judas Iscariote, mu' ra' ji'mincatety Jesús. Me' me' jutactyi' jiquej 
mu'. 

20Jesús siti aca'ĉan. Cuvij shach ĉọcte muntyi' in, sät tŝọij in, mọ'dyes qui mu' 
Jesús jị'chiyactyi'tum mu' jam qui jun' tupuj säcsi in. 

21 Chí ̣qui in ĉụi'tyi' chätidye' mu', atsij mu'in in mạ'je' tsan' jeshajte in, ĉaĉaij na 
pạrej dyijyi in aty shapuij ĉo ̣ te in. 

22Mu'ya' chime' jị'chiyacsity yụ'tacdye' in Jerusalénvety in. Chime'dye mu'in 
p̂eijte in yi in: “Mu' Beelzebú, sọyoty ayo' mọ'in, mu'si'ya' ferdye' mu' Jesús 
meijjetyetacsi sọyo' in”, yi in. 

23Jesús fayacsi mu'in yity in, yụ'tyeyeyacsi jị'ĉocdyes p̂eyacdye', jéyacsi: —
Satanás jam ĉụi' tupuj meijjiti. 

24Jesha' bä'yedye'ĉantyi' chuti ayo'tum jụijya' mu'in, mijam ra' men me' bu'yi' 
mọ' bä'yedye'. 

25Chime'dye vaj chätidye' jụijya' in vaj meij chuva'tidyeij in, cavin ra' mọtsi in. 

26Me'dye ra' mu' chime' Satanás vaj meij chutidyei' bä'yi'ya' sọyo' in, jam ra' men 
me' bu'yi' ayo'bu'yedye' Satanássi', cavin ra' mọtsim'. 

27Chime'dye jam tyi tupuj sisbite aca' mu'si' ferdye'tumtyis muntyi' paj qui 
shi'atute jedye' mu'. Jemoñe' tashche' chum saptac mu' ferdye'tumtyi' muntyi', 
chat q̂uin'dyem' tupuj räj cạpte aca'ĉansi' jedye' in ĉaĉaij na aty ji'pente in. 

28Yụ jéyac, Jen' tupuj jụ'ñis ĉụi' mọmo' vayacjetyetacsi juchaj muntyis mu'in, 
judyeya' jụ'ñis ĉụi' ñäñitidye' mu'in,  

29mu'in na ac̣hi' p̂eijbitety in Jen'si' Ạ'edye' mu', mu'in jam ra' dam' mu' Jen' 
vayacjetyetacsi juchaj mu'in, tacya' bu'yi' ram' mọ' juchadye' mu'in. 

30Me' jéyacsi mu' Jesús ĉaĉaij na yi jiquej in: “Uts nash Jesús sọyo'tumtyi'”, yi jéte 
in. 

31 Jesússi' tse' mu' judyeya' vojity mu' mu'ya' venjoij in. Jorojya' bu'yi ji'vorvete 
in. 

32Dai' mu'ya' Jesúsya' bä'yi in. Mu'in jéte in: —Mosh tyu' jorojya' tse' mi, judyeya' 
vojity mi, mạ'je' nash cavin in —yi jéte in. 

33Jesús qui vorjeyacsi: —¿Mọ'ya' adac ĉaĉaij tse' yụ? ¿Mu'ya' adac ĉaĉaij vojity yụ 
in?  

34Chat qui mu' pai' cạvi cọtoij bu'yityya' in, yi mu' jéyacsi: —Uts q̂uin' in mu'in 
nash tse'tucsi yụ judyeya' vojitytucsi yụ. 

35Tyi chuc chique' in mọ' ji'chäyitidye' jun' chuc mạ'je' mu' Jen', mu'indyem' 
vojitytucsi yụ judyeya' tse'tucsi yụ. 

MARK 4 

1 Jesús quivij tiyacchui' jị'chiyacsi muntyi' in, sinve tsique' jị'chiyacsi mu'. Anic 
shach muntyi' ĉọcte in mọ'dyes qui mu' covambache' bu'yi, mu'che' qui 
p̂utsquen'yi, mu'in na jámanche' muntyi' in. 

2Dai' jedye' jị'chiyacsi, yụ'tyeyacsi jị'ĉocdyes p̂eyacdye' ji'chäyitidye'ĉan. Jéyacsi:  

3—Se'vaĉam' mi'in. Yirisĉan mạyedye' mu'ya' yirity muntyi' quịjodye'ĉan jịjcaij 
cätiyequi. 

4Aty facajnaquiya' mu', pạrej majmiĉan tŝọi' vej in, mọ'ya'dye jaijtyi' sacyi' in, mọ' 
vej jebei' in. 

5Pạrej na mijche' tŝọi' in, jam na mus tyes jac, cavin tsan' mọ'che' chịbi' ĉaĉaij na 
jam tyes jac mijche'. 

6Fibim' me' chịbi', a na are'yiya' mu' tsun q̂uin'dyem' sacñen' tyei' mọ' cätidye' 
ĉaĉaij na jam mochĉan ribin yi'. 

7Pạrej däräsya' ribin tŝọi', mọ'tumdye chịbi' därä'tum, mọ' qui jabusti' mọ'dyes 
qui jam mọ' väshi' cätidye'. 

8Pạrej na jäm'ya' jac tŝọi', q̂uin'dyem' mọ'ya' jäm' p̂añi', jäm' väshi' mọ' cätidye', 
yiris vej quịcsi' cien mọs vej juban', pạrej na jäbän qui'tac vej juban', judyeya' 
pạrej cien vej juban', me'si' juban' mọ' jäm'yas jac tŝọi'si' in. 

9Dadam' mu' jéyacsi: —Tyi chuc chuntumtyi' in paj jäm' se've' in ọij p̂eyacdye'. 

10Aty yiritydyety mu' Jesús, chat qui jị'chiyactyi' mu' judyeya' yoctyi' 
cäc̣hä'chutety in ĉọcte in judyeya' jéte in, jedye' cại' o mọ' jị'ĉocdyes p̂eyacdye', yi 
jéte in. 

11 Jesús vorjeyacsi: —Mi'in mọmo' so'minac Jen' paj qui tupuj chí ̣yeptinte 
caminsis dyijyedye' mu', jun' chuc ayo'bu'yedye' mu'si'. Mu'in na yoctyi' muntyi' 
in jam me' mu'in so'mac in, jị'ĉocdyestumsi' mọmo' p̂eyacdye' jị'chiyacsi yụ,  

12paj qui me' shupqui in: me' tsan' se'vaqui in jam qui nam' chicacsi in jätäjyi' 
chuc mọ'. Jam me' jụijya' mu'in in a vuty tupuj ca'ñibun Jen'ya' u in paj qui mu' 
Jen' vayacjetyetacseban juchaj mu'in. 

13Jesús jéyacsi: —¿Jam adac chiquetiñe' ọij jedye' chuc cại' mọ' jị'ĉocdyes 
p̂eyacdye'? ¿Jun' buty ra' chiquetiñe' yocsi' jị'ĉocdyes p̂eyacdye' in? Me' yi' 
p̂eyacdye' p̂eijte cätity muntyi'. 

14Mu' cätity muntyi' mọ' cại' jeñej mu' voro'tacsity Jen'si' p̂eyacdye' mu'. 

15Vej majmiĉan tŝọi'si', mọ' cại' jeñej mu'in se've'tyi' tsan' in mọ' p̂eyacdye', 
mu'ya'dye mu' shupqui Satanás me'ĉandye jäctyetacsi p̂eyacdye' ĉojtyi'ĉansi' 
mu'in. 

16Chime'dye vej mijche' tŝọi'si', mọ' cại' jeñej bu'yi' se'vety tsan' in mọ' p̂eyacdye' 
ma'jodye'tum tsan' tiĉuñe' in. 

17Mijam qui nam' ĉojtyi'ĉan ji'site' in, jeñej bu'yi' itŝis ribin me' bu'yi' mọ' 
p̂eyacdye', dam'tuquim' cäc̣hä'chui' in. A na ñịbedyes jị'ĉojtye'ya' in judyeya' 
jị'ñibe'cac in p̂eyacdyedyes, chat qui farajjecajcai' in me'ĉandye ji'ca'ñibun in. 

18Mọ' na vej däräsya' ribin tŝọi'si', mọ' cại' jeñej mu'in se'vety tsan' in mọ' 
p̂eyacdye' in. 

19Me' tsan' me' mu'in qui nam' yejĉoij dyijtuqui in ĉụi'si' dyijyedye' jacches mu'in 
judyeya' fer mạ'jete querec̣ha in judyeya' chime' mạ'je' me'chui' jedye' in. 
Mọ'dyes qui jam pañi' mọ' p̂eyacdye' ĉojtyi'ĉan mu'in, mijam qui Jen'dyes bä'yi in. 

20Mọ' na jäm'ya' jac tŝọi'si' vej, mọ' cại' jeñej mu'in jäm' se'vety p̂eyacdye' in, 
judyeya' chique' in, mọ'dyes qui mu'in Jen'dyes bä'yi in, jeñej jäm'si' väsh, me' 
bu'yi mu'in in, pạrej yiris vej quịcsi' chibin qui'tac vej juban' mọ', judyeya' pạrej 
jäbän qui'tac vej juban' mọ', judyeya' pạrej cien vej juban' mọ', me' me' ra' 
carijtaqui Jen'dyes in. 

21 Chime'dye Jesús jéyacsi: —Mọ' mạijyis jam jun' cạc paj qui cajónĉan yụ'tac 
mijam ĉushaquisĉan, jemoñe' che've yụ'tac paj qui tupuj mạijchucsi' yoctyi' 
mu'ĉantyi' in. 

22Me'dye ra' chime'dye mọ'in jujmus q̂uin' in, jäqui've räj ra' mọ'in chí ̣yac in, 
judyeya' mọ'in caminves q̂uin' in, räj ra' mọ'in jorojĉanyi' in. 

23Tyi chuc chuntumtyi' in paj jäm' se've' in ọij p̂eyacdye'. 

24Chime'dye mu' jéyacsi: —Se'vevac jäm' mọ' p̂eyacdye', chiquetiñe' ra' mi'in 
judyeya' qui ra' yoctyi' ji'jiyeyacsi mi'in. Me' ra' jụijya' mi'in, dadam' ra' yocsi' 
cäch so'mac mi'in. 

25Tyi chuc chique'tyi' in dadam' ra' muju'cha' so'mac in, jam na chique'tyi' in, 
mu'in ra' chutyetac ra' in dam'sis dyijyedye' me'chui'si' in. 

26Chime'dye Jesús jéyacsi: —Me' bu'yi' nash ayo'bu'yedye' Jen'si' mu', jeñej yiris 
vej muntyi' quị' jacĉan. 

27Chat qui mu' muntyi' tsedyedye' ĉọshi, mạij qui nam' tsạ'. Aty jiyi' mạyedye' ĉụi' 
mọmo' chịbi' tiyacchuti' p̂añi', jam nam' chịj mu' jun' chuc mọ'. 

28Ĉụi' mọmo' jacĉan shuban' mọ' cätidye', tashi' chịpdye' mọ', chat qui jäqui've 
chapti' shan mọ' chat jäqui've väshi'. 

29Aty ịjtsi' väsh mọ' chat qui vädac ĉaĉaij na aty ayij tupudye' vädacdyedyes. 

30Jesús jéyacsi: —¿Jedye' buty cätstye' ayo'bu'yedye' Jen'si' mu'? ¿Jedye' buty 
jị'ĉocdyes p̂eyacdye' tupuj yụ'tye'?  

31 Mọ' jeñej bu'yi' yiris vej mostazas. Mọ' anic miquis vej jam jeñej yocsi' in. 

32A na quịc jụijya' mọ', jam tacac bu'yi' anic mọjo'cha' där jịjcai' shupqui' mọ' 
cätidye' jeñej därsi' son, mọ'si'che' daca' dai' tị'i' jaijtyi' in ĉaĉaij na mọ' onom' 
bu'yi'. 

33Jesús jị'chiyacsi Jen'si' p̂eyacdye' mu' dai' jo'mestum jị'ĉocdyestum p̂eyacdye' 
jéyacsi, jun' chuc tupuj chicacsi in. 

34Jị'ĉocdyestum mọmo' p̂eyacdye' jị'chiyacsi mu', jam yocve jị'chiyacsi mu'. Aty 
itŝijya' yoctyi' in, Jesús räj jị'chiqueyacseban jị'chiyactyi' mu' jedye' buty cại' mọ' 
ji'chäyitidye' mu'. 

35Aty shocamyejoi' Jesús jéyaqui jị'chiyactyi' mu': —Nopej tsique' jịjcaja'. 

36Chat qui yạjquicseban muntyi' in, mu'dye covamba cạte in. Yoctyi' muntyi' in 
yoctyi'che-chej covamba cäc̣hä'chute in. 

37Vatyquej atsij tyi'mu tsäqui'tyity, ji'site' covambaĉan ojñi', aty ra' ji'pechte 
covamba. 

38Jesús na pechve covamba ĉọshva'joij jubijche'. Jị'chiyactyi' mu' jịjtsa'ebajte in 
jéte in: —¡Jị'chiyacsity! ¡Jam mọ' jedye' yi' mi ĉọi' u paj qui ĉụi' pechja' tsun!  

39Chat me'ĉandye vañinyeban ji'dyäqueĉun'te tyi'mu, judyeya' je' ojñi': —
¡Dyäcyeva! P̂eyacdye'ĉandye mọmo' pären'dye ji'dyäcacsi. 

40Chat qui mu' Jesús jéyaqui jị'chiyactyi' mu': —¿Jun' dash noi'yi mi'in? ¿Taca' 
jayej anicjetinte Jen'?  

41 Taca' noi'yi in, mọ'dyes qui vaj meij jíti in, yi in: —¿Tyi buty uts muntyi'? Yoj na 
tupuj ji'dyäquete tyi'mu judyeya' ojñi', yoj na se'vete in. 

MARK 5 

1 Nopej venjoij tsique' Galilea in, Gerasa tịj mọ' jacsi'. 

2Aty sojquiti in, p̂ai'jodye'ĉan mọmo' Jesús, vatyquej jasistujtuti sọyo'tumtyi' 
muntyi', ru'dyei'yaty jijtuij,  

3ĉaĉaij na mu'yaty mu'. Mijam tupuj chọco'te in me' tsan' cadenaya'. 

4Dai' qui' tsan' chọco'te cadenaya' in judyeya' fiyeroya', mu' na räj chotocje' 
cadena judyeya' quishje' fiyero, mijam tyi tupuj ji'pente in. 

5Räj tsedyedye' räj mạij mu'ya' nati ru'dyei'ya' judyeya' mụcu'che', äjnaquim' 
bä'yi, chime'dye ĉụi' are'jiti mijya'. 

6Taca' moch tyiva'ti mu' Jesús, mu' muntyi' janaijti shuj vatyquej tyeij, ĉọshte mu' 
Jesús dyụtsyi mu'si'ya' vej mu'. 

7Äjyedye'tum jéte: —Jam ra' me'ti' yụ mi, mi nash Jesús, Jen'tyi' Ạva' mi, mu' 
muju'chaty Ayo', yụ jéye Jen'si'che' tịj mu', jam ra' jị'ñibe'catim —jéte Jesús. 

8Me' yi mu' ĉaĉaij na Jesús jajiti tashche' jiquej: —Mi sọyo', meijyebada o ̣ ĉan 
muntyi'ĉan —jajiti jiquej. 

9Chime'dye mu' Jesús jajiti: —¿Tyi tịj u mi? Vorjete: —Yu ̣ si' nash tịj: “Dai'tyi'”, 
ĉaĉaij na anic jiyi' dai' bu'yi' tsun. 

10Mu' fer cọdyete Jesús paj qui jam yocsi've jac jutacseban. 

11 Chime'dye mọ'ya' anic shach cochij mụcu'che' säcsis in. 

12Sọyo' fer cọdyete in mu' Jesús, jéte in: —Jutitiĉam' paj qui cochijĉan siti' tsun. 

13Jesús jụjjeyacsebi cọdac-dye' mọ'in. Chat qui meijyeban' muntyi'ĉansi' in, 
cochijĉan qui jịjcai' siti' in. Me'ĉandye mọ'in cochij in yiristum shuj tyei' in, ĉụi' 
roi'je' tsävĉan in mọ'ĉan tŝọi' in ojñi'ĉan tasdye p̂uti' in. Mọ'in cochij in pärä' mir 
vodo' in. 

14Mu'in ĉọjcacsity cochij in shuj mu'in chime' tyeij ĉa'joij in, jéyacsequi 
bä'yedye'ĉantyi' in judyeya' jorojya' bä'yedye' bä'yity in. Chat qui mu'ĉan bä'yity 
in atsij in mạ'je' cạvete' in jun' buty jiyi' mọ'. 

15Aty venjoij in cạvete in mu' sọyo'tumtyi' muntyi' jiquej, aty bä'va'joban mu'ya'. 
Me' tsan' shach jiquej mọ'ĉan sọyo' in, q̂uin' qui nam' aty jiyi' shapudye' mu', aty 
quị'si'ĉan bu'ban, mọ'dyes qui jäm' irijyi mu'in in. 

16Mu'in mu'vety cạvetety jiquej in jéyacsi mu'in mụi'dye atsijtyi' in jun' chuc mu' 
sọyo'tumtyi' jiquej judyeya' cochij in. 

17Chat qui muntyi' in tiyacchui' cọdyete in mu' Jesús paj qui yocve jịjcaij mu' 
yạjquicsi. 

18Jesús aty covambache' bijti, mu' sọyo'tumtyi' jiquej fer tsan' cọdyete mu' paj 
qui mu'mun pen'dyetute. 

19Jesús na jam jun' jụjyi, jajiti mọmo': —Tạij acatubada mi, jéyaca ĉụi'tyi' 
chätidye' mi jun' chuc mu' Ayo' anic där ñútyin mi judyeya' ñịbe' ĉun mi. 

20Me'dye yạjquicseban mu've jịjcaij Decápolisve, me' tịj mọ' jacsi', mu've 
tiyacchui' jéyacsi jun' chuc mu' Jesús ji'c̣honte jiquej. Chat qui mu'in muntyi' in 
anic där se'yi in. 

21 Jesús quivij nopjan. Mu'vedye sinve tsique' shach muntyi' ĉọshte in. 

22Me'ĉandye atsij yirity tashche' bu'yity vajmu'yadye'ĉantyi', Jairo tịj mu'. Aty 
cạvete mu' Jesús dyụtsyi mu'ya' Jesúsya',  

23fer cọdyete, jéte: —Aty va'quicdyi' ạva' yụ. Cabu'tyum, toco'jebiva' a' mọ' paj 
qui chäĉän', paj qui jam säñi' mọ'. 

24Chat qui mu' Jesús sacje' jịjcate mu' Jairo. Anic shach-tyity muntyi' pen'dyetute 
in, anic quec̣he' tyeij Jesúsya' in. 

25Chime'dye mọ'ya' yiris p̂en japacjoi'si', yiri'tac pärä' jiyi' yómodye' me' bu'yi' 
chäshvaqui' a' mọ'. 

26Me' tsan' dai' qui' tsan' jị'piñituti' pịñitucsityya' in, yejĉoij taca' me' mọmo'. 
Chijäm' ñäpjeyaqui' jedye' mọ' mijam qui nam' jụ'ñii' chäĉän', meij mọmo' jịjcai' 
tse'i' japacjodyem'. 

27Mọ' na se'vacsebi' p̂eijbite in ferdye' mu' Jesússi', chat qui mọ' dyete'ĉaĉan 
muntyi' tyei', murujruchetute mu' Jesús camintute toco'jepte quị'si' mu', 

28ĉaĉaij na mọ' dyijyi' ĉojtyi'ĉan jiquej yi': “Täjyedye'ĉan ram' quị'si' mu', chäĉän' 
yụ.”  

29Rụijdye me', täjyedye'ĉan mọmo', täts tyei' chäshvacdye' mọ', ji'ĉujcayiti' 
shushĉan mọ' aty chäĉän'. 

30Chime'dye mu' Jesús jị'ĉojcayaqui a' mu' aty shupqui' ferdye' mu', me' ĉo ̣qui. 
Chat qui caman'yi mu' pai' cạvacsi muntyi', jéyacsi: —¿Tyi ca' toco'jibun quị'si' 
yụ? —yi jéyacsi mu' Jesús. 

31 Yi jị'chiyactyi' mu' jéte in: —Uts muntyi' in quec̣he' tyeijtyi' míya' in, “¿Jun' 
dash me' yi mi, tyi buty toco'jin yụ?”  

32Jesús na yejĉoij pai' cạvi, quevacsi jụ'ñity chuc toco'jetety in. 

33Aty chị' mọ' p̂en chäĉän', mọ'dyes aty qui noi'yedye'tum ĉọcte mu' Jesús 
dyụtsyi' mu'si'ya' vej mu', noc̣ho'c̣hoi'tyi' mọ'ya', judyeya' qui räj jéte jun' chuc 
mọ' toco'jete. 

34Jesús je': —Ạva' yụ, aty anicyedye'ya' chäĉän' mi, ma'jodye'tum acatubada 
q̂uin', q̂uin' chat räsh aty chäĉän' mi. 

35Taca' p̂eyacva'joij mu' Jesús atsij in ayosĉantyi' aca' in, p̂eyacdye' tui'tyi' in. Jéte 
in: —Aty nash säñi' ạva' mi. Me'qui'dye ra' me'te Jesús mi. 

36Jesús jam se'vacsebi p̂eyacdye' mu'in. Jajiti mọmo' mu' ayo': —Jam ra' cajotyiti 
mi, anicyeva mọmo' mi. 

37Aty mi'ebanya' in mu'in mọmo' cạcsi Jesús: Pedro judyeya' mu' Santiago, 
vojitytumdye mu' Juan. 

38Ventyecbite in ayos aca' mu', dạcacsequi mu'ĉan in uya'qui'dyi mu'in in, 
táreva'que' in mọ' nanas. 

39Jesús siti aca'ĉan jéyacsi mu'ĉantyi' in: —¿Jedyeij shọijtacva'joij u mi'in, 
táreva'tiñe' mọ' nanas? Jam nash mọ' säñi', ĉọshi' nash mọ' —yi jéyacsi. 

40Mu'ĉantyi' dyisacbite p̂eyacdye' in Jesússi' mu'. Mu'dye ji'shupcacsi muntyi' in. 
Mu'ĉan qui siti yóĉandyem' mọ' nanas o, jen' mọmo' cạbi' judyeya' tse' mọ' 
judyeya' mu'in cäc̣hä'chutety in. 

41 Tapjebi' un mọ' je': —Talita, cum (yi' ca yi': “Nanas, yụ jéye, sacyebada mi.”)  

42P̂eyacdye'ĉandye mọmo' sacyeban' mọ' nanas mi'eban' mọ', yiri'tac pärä' jiyi' 
yómodye' tyitis mọ'. Muntyi' in anic där äjyi in. 

43Jesús ferche' jéyacsi paj qui jam yoctyi' jị'chiqueyacsi in. Chat qui jéyacsi paj qui 
ji'säcseban' in mọ' nanas. 

MARK 6 

1 Jesús ca'ñibun ĉụi'situban bä'yedye' mu', pen'dyetute in jị'chiyactyi' mu'. 

2Jị'jutyiti-dyesĉan mạyedye' mu' Jesús ĉo ̣ que' mọ' vajmu'yadye'ĉan judíos mu'in, 
jị'chiyacsi dai' mu'ĉan muntyi' in. Aty se'vepte p̂eyacdye' in anic tsan' äjyi in, yi 
jítidyeij in: —¿Jun' buty me' so'mac útsi? ¿Jun' buty dạque' därsi' dyijyedye' uts? 
¡Anic därsi' ferdye' jị'cave' chime'!  

3¿Jam adac utsdye mọmo' son carijtyety? ¿Jam adac mu'dyem' Maríaty ạvam'? 
Uya' chime' vojity mu' Santiago judyeya' José, judyeya' Judas judyeya' Simón. 
Chime'dye o ̣ya' voji' mu' —yi in. Mọ'dyes fa ̣quete in. 

4Mọ'dyes yi Jesús jéyacsi: —Pai' juna' ĉụi' jụjyi mu'che' in jaso'mitityche' 
p̂eyacdye' Jen' in, mu'in na ĉụi'tyi' chätidye' mu' judyeya' ĉụi'si'ĉantyi' bä'yedye' 
in, jam dam' mu'in jụjyi mu'che' in. 

5Chat qui mu'ya' mu' Jesús jam jun' jị'caveyacsi ferdye' mu', juñucsim' 
toco'jeyacsi are'reijtyi' muntyi' in ji'chäcacseban. 

6Mu' anic äjyi jam anicjete in. Chat qui mu' Jesús sacti socor'je' bä'yedye' 
c̣hẹi'ya'munsi' in, jị'chiyacsi mu'ĉantyi' muntyi' in. 

7Jesús fayacsi mu'in yiri'tac pärä' jiyity jị'chiyactyi' mu', cäts pärä' jịjcaij jutacsi 
paj qui voro'tacsi in. Mu' so'macsi ferdye' mu' paj qui mu'in meijje-tye-tac-seban 
sọyo' in. 

8Chime'dye jéyacsi paj qui jam cại' majmiya-dyes jedye' mu'in, mutyudyem' 
jemoñe' cạqui in. Jéyacsi: —Jam ra' cạtinte obota mi'in, mijam ra' säcsedye' 
mijam ra' querec̣ha cạtinte mi'in. 

9Jam ra' nabac bu'yi cạqui quị'si' mi'in, yujches ram' quí ̣tiñe' mi'in. 

10Chime'dye jéyacsi: —Aty sistiñe'ya' yiris aca' mi'in, mu'ĉan ra' dyäqui mi'in jun' 
qui' chuc yạjquibajtiñe' mi'in mọ' bä'yedye'. 

11 Vatyquej juna' ĉụi' jam tiĉuñinac jụijya' in judyeya' jam se'vinac in, jemoñe' 
yạjquicseban mi'in, chischisjeyac-taqui ra' jac yujches mi'in, jo'mes ra' jị'ĉoyacsi 
mi'in mu'ĉan bä'yity in anic va'cac in —jéyacsi Jesús. 

12Chat qui jị'chiyactyi' mu' shupqui in voro'tacsequi muntyi' in, jéyacsi in paj qui 
dyijyi juchajche' in. 

13Chime'dye dai' muntyi' meijjetyetacseban sọyo' in judyeya' dai' tai'jeyacsi 
aseijteya' japacjoijtyi' in judyeya' ji'chäcacseban in. 

14Mu' ayo' Herodes se'vaqui jun' chuc mu' carijtaqui Jesús ĉaĉaij na pai' p̂eijte in. 
P̂eyaqui mu' Herodes yi: —Jesús q̂uin', mu' nash Juanvun chojtacsity jiquej a nash 
vañinyeban q̂uin' mọ'dyes me' q̂uin' anic ferdye'tum. 

15Pạrej na yoctyi' yi in: —Mu' nash Elíasvun jaso'mitity p̂eyacdye' Jen' jiquej. 
Pạrej na yi tsan' chime' in: —Mu' nash urucyaty jaso'mitity p̂eyacdye' Jen' jiquej. 

16Mu' na Herodes se'vaqui jun' chuc Jesússi' carijtacdye' mu', yi tsan' mu': —Mu' 
nash Juanvun, mu' nash ji'tätseptety jo'no' yụ, q̂uin' aty vañinyeban mu'. 

17-18Mu'dye Herodes jiquej jaji'ĉär'tity mu' Juan jiquej ĉaĉaij na mu' Juan 
fạra'ñeĉun'te, jéte jiquej: “Jam jun' tupuj jäcbite mi vojitysi' p̂en mu'.” Me' yi mu' 
ĉaĉaij na mu' Herodes vämi jiquej mọ'che' Erodíasche', mọ' nash Felipes p̂en mu'. 
Mu' Felipe ĉụi'tyi' vojity mu' Herodestyi'. 

19Chat qui mọ' Erodías yejĉoi' fa ̣quete mu' Juan, mạ'je' ji'ijate tsan', jam qui nam' 
jun'te  

20ĉaĉaij na mu' Herodes irijyi Juanche', chí ̣yete mu' anic jäm'yity mu' muntyi' 
judyeya' rụijtyity chime', mọ'dyes qui mu' Herodes jañutschuti. Ĉụi'dye p̂eyaqui 
Juantum anic cajotyiti, me' tsan' me' anic qui nam' ma'joij se'vepte p̂eyacdye' mu'. 

21 Vatyquejdye tupudye' jị'cätse' dyijyedye' Erodíassi', ĉụi'dye cha'shaqui 
na'edye' mu' Herodes. Jäm'tyeyeyacsi feshta no ̣ taquitydyes mu' judyeya' mu'in 
väc̣hä'tyitytyi' ayo' in judyeya' ferbu'yitydyes Galileaĉan bä'yity in. 

22Ayij Erodíassi' ạva' mọ', mọ' tui' ro'yacdye' mu'insi'ya' vej mu'in feshtaijtyi'ya' 
in. Herodes fayactyi'tum mu' anic ma'jotye' in mọ' nanas, chat qui mu' Herodes 
je' mọ' nanas: —Cudyityiti' ram jedye' chuc mạ'je' mi, yụ ra' so'meye. 

23Yi ferdye'tum yụ'tye' p̂eyacdye' je': —Jedye' chuc cudyityiti' jụijyam, me' tsan' 
chocya' qui' ọij jac yụ, yụ ra' me'qui' bu'yi' so'meye. 

24Mọ' nanas shuban' jéyajquiĉan' tse' mọ': —¿Jedye' buty jäm' cọdyetyete yụ? Mọ' 
qui tse' mọ' jéyaqui' ạva' mọ': —Cọdyetyete ram jo'no' Juansim' mu' 
Chojtacsitysi'. 

25Dochyequim' ca'ñibun' mọ' nanas ĉo ̣shajte mu' ayo', jéte: —Yụ cọdyeye paj 
yiristum so'mitim Juansi' jo'no' mu', mu' Chojtacsitysi', piji'ĉan ra' so'mitim —yi' 
jéte. 

26Mu' ayo' aty se've'ya' mọ' cọdacdye' anic där otejyi tsan', jam qui nam' mạ'je' 
quịjatutye' cọdacdye' mọ', ĉaĉaij na aty mu' ferdye'tum yụ'tye' p̂eyacdye' 
feshtaijtyisya' vej mu'in. 

27Q̂uin'dye mọmo' jutete yirity väc̣hä'tyity, jéte paj qui tubibajte jo'no' Juansi' 
mu'. 

28Chat qui sacje', mu've jịjcaij ĉär'taquisĉan, tätsjecbite jo'no' Juansim'. Atsijban 
chat qui so'me' mọ' nanas, mọ' qui ji'jiyeyaqui' tse' mọ'. 

29Chí ̣qui mu'in cäc̣hä'-chutety Juanvun jiquej in, mu'in qui atsij in jeshbibajte a' in 
nạpte qui in. 

30Aty me'si' ca'ñibun in mu'in jutactyi' Jesústyi' mu', jéte in mi'edye'ĉan mu'in, 
jun' chuc carijtacdye' mu'in, jun' chuc jị'chiyacsi muntyi' in. 

31 Atsij yoctyi' muntyi' in, jam dam' farajjete in mọ'dyes qui mu'in jam tupuj säcsi 
in. Mọ'dyes qui mu' Jesús jéyacsi jutactyi' mu': —Jesha', cäjyasĉan jac jịjcaja' tsun, 
paj qui mu'ĉan dam' jị'jutyiti mi'in. 

32Chat qui covambache' cäjya' jịjcaij in jam yoctyi' cạcsi in. 

33Dai' muntyi' jị'ĉojcayacsi in ĉaĉaij na chí ̣yacsi in, me'dyes qui mu'in shujmun 
tyeij mi'i in, mu've jịjcaij in yóvedye' ra' jịjcaij mu' Jesús u jị'chiyactyi'tum mu'. 
Mu'in na muntyi' in aty tashaque venjoque in, pai' junanaty ĉụi' bä'yedye' atsij in. 

34Aty sojquiti in, cạvacsi anic shachtyity muntyi' in. Där ñịbe' ĉọcsi mu' ĉaĉaij na 
mu'in jeñej oveca in jam ĉọjcacsi' in, me' cạvacsi mu' muntyi'. Tiyacchui' qui 
jị'chiyacsi, dai' jedye' jị'chi-yacsi Jesús. 

35Aty shocamyejoi', ĉo ̣ ĉajte in jị'chiyactyi' mu', jéte in: —A tyu' u yómo'yejoja', 
cäjya' tyu' úya' tsun. 

36Jéyacseva uts muntyi' in paj yocve jịjcaij jiyi in bä'yedye'ĉan jịjcaij in paj qui 
ya'iyequi säcsedye' in. 

37Jesús vorjeyacsi: —Mi'indye ra' ji'säcsacsi uts muntyi' in. Vorjete in: —¿Tupuj 
tsun dai' jecja pan ya'ityya' querec̣ha paj qui ji'säcsacseja'?  

38Vorjeyacsi Jesús: —¿Juñucsi' ca' pan mu'ya' mi'in? Tạij cạvecmac. Aty ca'ñibun 
in chat jéte in: —Mu'ya' ĉanam' pan in judyeya' pärä' tạbedye' in. 

39Chat qui mu' Jesús jéyacsi muntyi' in paj qui cäts ñuru' jịjcaij p̂utsquen'yi bä'yi 
birurucche' in. 

40Me'dye qui cäts ñuru' jịjcaij bä'yi in, pạrej ĉanam' qui'tac in, judyeya' pạrej cien 
in. 

41 Chat qui mu' Jesús tapjete ĉanam'tyity pan judyeya' pärä'sis tạbedye' in, 
mạyedye'che' cạvi, yoshoropaij jéte Jen' mu'. Chat qui q̂uemi'vete pan so'macsi 
qui jị'chiyactyi' mu', mu'in qui ji'cheteyacsi yoctyi' muntyi' in. Chimu'dye 
q̂uemi've' pärä'sis tạbedye' muntyidyes in. 

42Räjdye mu'in säcsi in jäm' c̣hụcmun yu'ti in. 

43Chat qui mu'in jị'chiyactyi' mu' tsimjan' in mọ' ji'shucdyidye' mu'in pan 
judyeya' tạbedye' in, yiri'tac pärä' jiyi' u ̣bu', me'qui' juban' mọ' ji'shucdyidye' 
mu'in. 

44Anic shachtyity säcsi in, ĉanam' mir rụi'cu' in yedyety son' tsicsi in. 

45Aty me'si', mu' Jesús jéyaqui jị'chiyactyi' mu' paj qui mu'in jä'mij covambache' 
nopej jịjcaij in, Betsaida tịj mọ' nopes jac. Tacya'dyem' mu' jutacseban muntyi' in. 

46Aty me'si' vorjitacdyi in, chat qui mụcu'che' jịjcaij cọdajquiqui Jen'che' mu'. 

47Tacche'dye yómoij yirity mu' Jesús, mu' na covambam' tsique'ĉan. 

48Mu' Jesús cạvacsi anic ñịbe'quejĉoij in joi'dyi in jị'chiyactyi' mu' ĉaĉaij na täjacsi 
tyi'mu. Aty nạijjoqui've ĉụi'dye mu' atsij Jesús, fajche' tyeij ojñi' mi'i, jeij ra' tsan' 
cajnacsi mu'. 

49Jị'chiyactyi' mu' jị'ĉojtuye-ĉun'te in fajche' tyeij ojñi' mi'i mu', jeñej onojnodye' 
ĉo ̣ te in chat qui shavyi mu'in in,  

50ĉaĉaij na räj cạvete in, tyum' tyeij ĉojtyi' mu'in anic noi'yacñi in. Ĉụi'dye 
p̂eyaqui mu' Jesús jéyacsi: —Sóñi'yi ra' mi'in yu ̣dye nashu', jam ra' noi'yi mi'in —
jéyacsi mu' Jesús. 

51 Bijti qui covambache', me'ĉandye dyäqui mu' tyi'mu. Jị'chiyactyi' mu' där mu'in 
äjyi in,  

52ĉaĉaij na mu'in jam dyijtubibajte in Jesússi' ferdye' mu' yoqui'dyem' 
ji'dayacsiya' pan jiquej u, ĉaĉaij na yäcäj ĉojtyi' mu'in. 

53Chat qui nopej sojquiti in, Genesaret tịj mọ' jacsi'. 

54P̂ai'joban in aty chí ỵete muntyi' in. 

55Pai' bä'yity in shuj tyeij mu'in in jäcacsequi in are'reijtyi' muntyi' in. 
Turacdye'che' tucsi in, junanaty chuc chí ̣qui in aty mu'ya' mu' Jesús venchuij, chat 
mu'ya' rụij bu'yi cạcsi in are'reijtyi' in. 

56Juna' ĉụi' jịjcaijya' mu', paj tsan' bä'yedye'ĉan, paj tsan' jorojya' in, muntyi' in 
majmiĉan yụ'tyeyete are'reijtyi' in, chat qui cọdyete in paj qui tupuj toco'jepte in 
ĉaptacdye'veya' quị'si' mu'. Tyi chuc toco'jebitety in räj mu'in chäĉän in. Yicdye' 
mu'in urucya'muntyis in 

MARK 7 

1 Fariseo in judyeya' Jerusalénĉantyi' jị'chiyacsity yụ'tacdye' in, mu'in ĉọshte 
Jesús in. 

2Mu'in cạvepte in Jesústyi' jị'chiyactyi' mu', aty ra' säcsi in pạrej jam 
cäc̣hä'chucsebi yicdye' judíos mu'in, jam tashche' jäm' yụ'taqui un mu'in. 

3Mu'in na fariseo in judyeya' yoctyi' judío in mu'in jambi' jụ'ñiij säcsi in jun' qui' 
chuc jäm' yụ'taqui un mu'in, chat q̂uin'dyem' säcsi mu'in in, ĉaĉaij na me'dye yi 
vóshi'vun mu'in. 

4Chime'dye prasayaty aca'ya' jịjcaban jụijya' in jam tupuj säcseban in jambi' 
jụijya' rụij favjun unya' in. Dai' mọ'ya' yicdye' jo'mes cäc̣hä'chui'si' in. Chime'dye 
mu'ya' rụij favety piji' mu'in judyeya' tyéquis mu'in judyeya' tạ'dyity mu'in 
judyeya' ĉọshaquis chime' mu'in. 

5Chat qui mu'in fariseo in judyeya' mu'in jị'chiyacsity yụ'tacdye' in jéte Jesús in: 
—¿Jun' dash jị'chiyactyi' mi muyetyejcai' in mọ' ji'chäyitidye' so'misin'si' tsun 
vóshi'vun jiquej tsun? Ĉaĉaij na mu'in säcsi in jam tashche' jäm' yụ'taqui un 
mu'in. 

6Jesús vorjeyacsi: —Anic ac̣hi' dyijyity mi'in, jäm' yu'ti tsan' mi'in, anic rụij 
p̂iijnac jiquej mi'in Isaíassi' sánacdye' mu', yi': Yi mu' Jen': “Utsi muntyi' q̂uin' in 
p̂eyacdye'yam' irijyi yu ̣ che' in, ĉojtyi' qui nam' jam úya' mu'in, jam irijyi yu ̣che' in. 

7Fibim' tima'quin yụ in, ĉaĉaij na muntyis mọmo' yicdye' jị'chiyacsi in, jeñej aty 
yụs yụ'tacdye' ĉọi' u in, yi' sánacdye'.” 

8Me'dye mi'in va'quecbitinte Jen'si' yụ'tacdye' mu', ĉụi'sim' yicdye' me'chuqui 
mi'in. 

9Chime'dye jéyacsi: —Där jäm' ĉúti mi'in, ĉụi'si'ya' dyijyedye' mi'in muyi mi'in 
Jen'si'ya' yụ'tacdye' mu', paj qui ĉụi'si' yicdye' me'chuqui mi'in. 

10Moisés sáñe': “Jäm'jeyaqui ra' ĉụi'tyi' jen' mi'in judyeya' tse' mi'in.” Chime'dye 
yi: “Tyi chuc mistaqui ĉụi'tyi' jen' mu' judyeya' tse' mu', mu' ra' sän'dye' so'mac”, 
yi. 

11-12Mi'in na ĉụi'sim' ji'chäyitidye' yụ'taqui mi'in paj qui jam no ̣ taqui ĉụi'tyi' jen' 
mi'in. Yi mi'in: “Yirity muntyi' me' bu'yi yi jụijya': Räj jedye' ĉụi' me'chui'si' q̂uin' 
yụ, aty Jen'dyes yụ'taqui yụ.” Tyi chuc me' yụ'tyety p̂eyacdye' jụijya' in, me' tsan' 
me'chui'tyi' jedye' in, aty qui nam' jam jemoñe' no ̣ taqui ĉụi'tyi' jen' mu'in 
judyeya' tse' mu'in, me' tsan' mu'in jayejjotaqui in, me' yi mi'in. 

13Me'tyity nash mi'in muyetyejcabitintety Jen'si'ya' ji'chäyitidye' mu', ĉụi'sim' 
ji'chäyitidye' cạqui mi'in, mọ'dye mọmo' jị'chiyacsi yoctyi' chime' mi'in. Anic dai' 
jo'mes jäm'tiñe' mi'in. 

14Jesús quivij fayacsi muntyi' in jéyacsi: —Se'vibutiĉam' jäm' ọij p̂eyacdye' yụ, räj 
mi'in q̂uin' jemoñe' chicacsi mi'in jedye' buty cại' ọij. 

15Jedye' chuc jebei' yirity muntyi', jam mọ' jun' ja'ac̣hi'ti Jen'dyes. Mọ' 
ji'shupque'si' ĉojtyi'ĉan, mọ' chat ja'ac̣hi'ti. 

17Jesús qui yạjquicsi muntyi' chat qui siti aca'ĉan. Jị'chiyactyi' qui mu' jéte in: 
“¿Jedye' buty cại' mọ' p̂eyacdye' jítiĉas baja' mi'in?”  

18Jesús vorjeyacsi: —¿Taca' adac itŝi' dyijyedye' mi'in? ¿Jam adac chịj mi'in, 
jedye' chuc jebei' yirity muntyi' q̂uin' jam mọ' jun' ja'ac̣hi'ti Jen'dyes?  

19Ĉaĉaij na mọ' jam jun' jasäsbuti ĉojtyi' mu', vo'coĉan mọmo' jị'tŝoi', aty me'si' 
chat qui ji'shupjan'. (Ọij p̂eyacdye' mu' ji'chäquiyisin' räj säcsedye' in jäm' jebac.)  

20Chime'dye yi mu' Jesús: —Mọ' ji'shupques muntyi' in mọ' nash ac̣hi'tacsi',  

21ĉaĉaij na ĉojtyi'ĉan mu'in mọ' ji'shupque' in räj a'c̣his dyijyedye' mu'in, judyeya' 
vo'vodye' mu'in, judyeya' shapudye' mu'in, judyeya' shu'adye' mu'in judyeya' 
ijatidye' mu'in, 

22judyeya' ac̣hi'tidye' mu'in, judyeya' väñädye' mu'in, judyeya' ji'me'tyiyitidye' 
jedye' mu'in, judyeya' ñäñitidye' mu'in, judyeya' va'bunyedye' chime' mu'in. 
Chime'dye fer mạ'je' jedye' in, anic jiyi ac̣hi' bä'yi in judyeya' itŝi' dyijyedye' 
mu'in. 

23Räj ọij jo'mes a'c̣his dyijyedye' yacchuti' muntyisĉansi' ĉojtyi' mu', mọ' nash 
ja'ac̣hi'ti Jen'dyes. 

24Jesús roi'je' Tirove jịjcaij. Yirisĉan aca' dyäqui mu', jam tsan' mạ'je' mu' paj qui 
chịjve muntyi' in, jam qui nam' jun' tupuj jijmu'siti. 

25Chime'dye yiris p̂en ạva' mọ' sọyo'tumsi', chí ̣qui' mu'ĉan mu' Jesús, mọ'dyes qui 
ĉọcte mu' Jesús dyụtsyi' mu'si'ya' vej mu'. 

26Jam mọ' judío, yocves ayij sirofenicia, me' tịj jacsi' mọ'. Mọ' fer cọdyete Jesús paj 
qui mu' meijjajityityibun' sọyo' ạva'sim'. 

27Jesús je': —Jemoñe' tashche' ji'säcsac ạva' in. Jam nash jäm' chutyetac säcsedye' 
ạva' in chat qui so'mac ac̣huj in. 

28Mọ' vorjete: —Anic me' Jị'chiyacsity, me' tsan' me' mọ'in qui nam' ac̣huj 
mesayas in, mọ' tsimjan' in q̂uemi'mii'si' ạva'si' in, mọ' jebei' in. 

29Jesús vorje': —Anic rụij voryi' mi anicyedye'ya' mi. Tupuj aca'ya' jịjcaban' mi, a 
nash meijyeban' sọyo' ạva'ĉansim. 

30Chat qui aca'ya' jịjcaban' mọ' p̂en dạcajquiĉan' ạva' mọ' jubijĉan, aty 
meijyebadaque sọyo' mọ'ĉansi'. 

31 Jesús yạjquiban' mọ' jac Tiro, Sidónve qui tyeij, chime' bu'yidye tyeij 
Decápolisve, tsique' Galilea mọ' cha'she'. 

32Tuyete in yirity jepepej muntyi', jän'jän'yi p̂eyaquity. Mu'in fer cọdyete in mu' 
Jesús jéte in paj qui mu' toco'jete. 

33Jesús yocya' jácati, chocomjete chunĉan chirijriya' mu' judyeya' tai'jepte nem 
sóno'yam'. 

34Chat qui mu' Jesús mạyedye'che' cạvi, fer ju ̣ tyejyi judyeya' jajiti: —¡Efata! (Mọ' 
yi' ca yi': “¡Chapyeva!”)  

35Me'ĉandye chun mu' jonoc tyei' mu', judyeya' chap tyei' nem mu' chime', chap 
vatyquej p̂eyaqui mu'. 

36Jesús jéyacsi paj qui jam yoctyi' jị'chiqueyacsi muntyi' in. Me' tsan' ferche' 
jéyacsi mu' paj qui jam p̂eijteve in, mu'in qui na jam c̣hu'c̣huij in, dadam' 
muju'cha' p̂eijte in, jam dam' ticamete in. 

37Anic jiyi äjyi in. Yi in: —Räjdye jäm'si' carijtacdye' mu', meij jịjcaij mu' 
ji'se'vacseban mu'in tyuctyity chun in judyeya' ji'p̂eyacacseban mu'in jam 
p̂eyaquity in. 

MARK 8 

1 Yirisĉan mạyedye' shach tyeij muntyi' cuvij in, aty itŝi' säcsedye' mu'in. Jesús 
fayacsi jị'chiyactyi' mu', jéyacsi:  

2—Anic ñịbe' ĉọcsi yụ uts muntyi' q̂uin' in, chibin mạyedye' pen'dyetun úya' yụ 
in, aty itŝi' säcsedye' q̂uin' mu'in. 

3Jutacseban qui na ram' jụijya' yụ paj qui yịñijche' aca'ya' jịjcaban in, jam säcsi 
jụijya' in, vatyquej ra' yamjoban majmiya' in, ĉaĉaij na pạrej mochmuntyi' atsij in. 

4Jị'chiyactyi' mu' vorjete in: —¿Tupujtacseja' buty ji'säcsacseja' uts muntyi' 
shachtyity in? Ĉaĉaij na úya' cäjya' tsun. 

5Jesús jéyacsi: —¿Juñucsi' ca' pan mu'ya' mi'in? Vorjete in: —Yävätidyem' mu'ya'. 

6Chat qui Jesús jéyacsi muntyi' in: “Bä'jam' mụijya' mi'in.” Tapjete yävätidye'tyity 
pan, yoshoropaij jéte Jen', chat qui q̂uemi'vete mu' pan, so'macsi jị'chiyactyi' mu', 
mu'in qui ji'cheteyacsi in. 

7Chime'dye mọ'ya' miqui'munsi' tạbedye' in. Chat qui mu' yoshoropaij jéte Jen' 
mu', judyeya' qui so'macsi jị'chiyactyi' mu' paj qui mu'in ji'cheteyacsi muntyi' in. 

8Räjdye mu'in säcsi in c̣hụcmun yu'ti in. Jäqui've qui tsimjan' in ji'shucdyidye' 
mu'in, yävätidye' u ̣ bu' därmuntyi' me'si'ĉan juban' mọ'. 

9Anic shachtyity muntyi' säcsi in, vạjpedye' mir rụi'cu' muntyi' in. Chat qui 
q̂uin'dyem' jutacseban muntyi' in. 

10Covambache' mu' jịjcaij yocsi've bä'yedye', Dalmanuta tịj mọ'. 

11 Fariseo in pạrej ĉọshte in mu' Jesús tiyacchui' p̂eyacdye'ya' chutidyeij Jesústum 
in. Mạ'je' jị'ĉojte in are' jutactyi' Jen'tyi' mu', are' jam, mọ'dyes qui cọdyete in paj 
qui jị'caveyacsi ferdye' mu'. 

12Jesús shọijtacsi táristum ju ̣ tyejyi ĉojtyi'ĉan mu'. Yi mu': —¿Jun' dash me' uts 
muntyi' q̂uin' cudyityin yụ in paj qui yụ jị'caveyacsi ferdye'? Yụ anic jéyac, yụ ra' 
jam jun' jị'caveyacsi ferdye'. 

13Chat qui yạjquicseban, yocve qui roi'je' covambache' mu', nopej qui jịjcaij. 

14Jị'chiyactyi' mu' yaquintute pan vítedyety mu'in, yirity mọmo' pan a'ya' 
covambaĉan mu'in. 

15Jesús jéyacsi: —Are'ĉa mi'in jäm' ra' ĉujcati mi'in ji'dujraquisya' mu'insi' in 
fariseos in judyeya' Herodessi' chime'. 

16Jị'chiyactyi' in vaj meij p̂iyitidyeij in, yi in: —Me' jísin' Jesús ĉaĉaij na itŝij pan 
úya' tsun. 

17Mu' na Jesús chí ̣yacsebi dyijyedye' mu'in, mọ'dyes qui jéyacsi: —¿Jun' me' yi u 
mi'in? “Itŝij pan mu'ya' tsun”, yi mi'in. ¿Taca' adac jambi' chäyitiĉa' yụ mi'in, 
mijam chicacsi mi'in? ¿Taca' adac yäcäj ĉojtyi' mi'in? 

18Me' tsan' vejtum mi'in, jam qui nam' naijti mi'in, me' tsan' chuntum mi'in jam 
qui nam' se'vaqui mi'in. 

19¿Jam dyijyeban u mi'in yoqui'dyem' q̂uemi'veteya' yụ ĉanam'tyity pan 
ji'cheteyeyacsiya' yụ mu'in ĉanam' mirtyity muntyi' jiquej in? ¿Juñucsi' ca' u ̣bu' 
ji'shucdyidye' tsimjajtiñe' jiquej mi'in? Vorjete in: —Yiri'tac pärä' jiyi' juban'. 
Jéyacsi mu':  

20—Chime'dye yoqui'dyem' yävätidye'tyityya' pan ji'säcsacsi u yụ vạjpedye' 
mirtyity muntyi' in, ¿juñucsi' ca' u ̣bu' ji'shucdyidye' tsimjajtiñe' jiquej mi'in? 
Vorjete in: —Yävätidye' juban'. 

21 Mọ'dyes qui mu' jéyacsi: —¿Jambi' qui nam' chicacsi mi'in jedye' buty ọij cại' 
p̂eyacdye' yụ?  

22Chat qui Betsaidave venjoij in. Muntyi' in tuyete Jesús in yirity tofety, fer 
cọdyete mu' paj qui mu' toco'jajiti. 

23Mu' Jesús tapjepte un mu', jorojya' bä'yedye' cạte. Mu've jatai'buti vej mu' 
sóno'ya' judyeya' toco'jajiti. Jesús qui jajiti: —¿Aty naijbun um?  

24Cạvi mu' muntyi' jéte: —Atyu' u tsan' nạijtacseban muntyi' yụ, jeñej son mi'i' in 
me' cạvacsiij muntyi' in. 

25Jesús quivij toco'jajibuti vej mu' judyeya' qui mu' muntyi' se' cạveban, anic jäm' 
chäĉän' vej mu', se' vatyquej cạvi mu' tofety jiquej. 

26Jesús qui jutebajte aca'yam' chat acatuban qui mu', jajiti: —Jam ra' mu'ĉandye 
jịjcaban bä'yedye'ĉan mi. 

27Aty me'si' mi'eban mu' Jesús jị'chiyactyi'tum mu', yocsi've jac jịjcaij in 
yóĉandyem' bä'yedye' o, Cesarea Filipo tịj mọ' bä'yedyes. Aty majmiya' jéyaqui 
jị'chiyactyi' mu': —¿Jätäjyi buty muntyi' in, tyi buty ĉun yụ in?  

28Vorjete in: —Pạrej na yi in: “Uts nash Juanvun Chojtacsity,” judyeya' chime' 
pạrej yi in: “Uts nash Elíasvun”, chime'dye pạrej yi in: “Uts nash yoctyi' jaso'mitity 
p̂eyacdye' Jen' jiquej”, jam vaj cäts ji'jäquin in. 

29Jesús quivij jéyacsi: —Mi'in na ¿tyi yụ ĉútiĉa' u mi'in? Pedro vorjete: —Mi nash 
Ji'c̣honacsity Muntyi'. 

30Jesús jéyacsi paj qui jambi' mọ' yirity muntyi' jị'chiqueyacsi in. 

31 Jesús tiyacchui' p̂eye' jun' chuc ra' ijac mu'. Jéyacsi: —Anic ra' ñịbedyes 
jị'ĉojtye' yụ Anictyity muntyi' yụ, ĉaĉaij na mu'in tashchety ĉọjcacsity in, judyeya' 
mu'in tashchety cudyitity Jen'che' in, judyeya' mu'in jị'chiyacsity yụ'tacdye' in, 
räjdye mu'in ayo' in va'quiquin ra' yụ in, judyeya' ra' ji'ijan yụ in. Chibin qui na 
ram' mạyedye' vañinyeban yụ sän'dye'ĉantyi' yụ. 

32Anic jorojĉan jéyacsi mọ' p̂eyacdye'. Chat qui mu' Pedro yocya' cạte mu' Jesús, 
mạ'je' tsan' dyäcjeĉun'bite dyijyedyem'. 

33Mu' na Jesús caman'yim' cạvacsi jị'chiyactyim'. Chat qui mu' fạra'jajiĉun'dyi 
Pedro, jajiti: —Meijyeva mi Pedro atyu' um jeñej bu'yi Satanás, mijam aty Jen'si' 
dyijyedye' cäc̣hä'chuptem, muntyis qui mọmo' dyijyedye' cäc̣hä'chucsebi mi. 

34Jesús qui fayaqui jị'chiyactyi' mu' judyeya' yoctyi' in. Jéyacsi: —Tyi chuc mạ'je' 
cäc̣hä'chun yụ in, paj ĉụi'si' dyijyedye' yacchuqui in, paj vemete crosh in, judyeya' 
qui ra' cäc̣hä'chun yụ in. 

35Tyi chuc otejjitity ĉụi' jam mạ'je' yu ̣ dyes bä'yi jụijya', mu' ra' fibi' mọmo' 
shupqui' jun' chuc bä'yi mu'. Tyi chuc jam otejjitity ĉụi', mu' yu ̣dyes bä'yi judyeya' 
jäm'sidyes p̂eyacdye', me' tsan' säñi, mu' ra' jam fibi' shupqui' jun' chuc bä'yi, 
mu'si' ra' mọ'ya' bijodye' mu'. 

36Mu'ya' muntyi' räj tsan' me'chui' jacches jedye' in, me' tsan' me', jam qui nam' 
yu ̣dyes bä'yi jụijya' mu', fibidyety mu' shupqui. 

37Jam yiris jedye' tupuj yụ'tye' mu' paj qui tsạ' bu'yi Jen'ya'. 

38Tyi chuc tsí ̣catyin yụ in judyeya' p̂eyacdye' yụ mu'insi'ya' vej mu'in uts 
juchajtumtyi'ya' muntyi' q̂uin' in, va'quectety Jen' in, mu'in me' tsí ̣catyintyi' yụ in, 
yụ ra' chime'jeyacsidye Anictyity Muntyi' tsí ̣catacsiij, jun'si' chuc atsijbanya' yụ 
Jen'si'tum mạijquedye' mu', mọ'tum ra' atsij yụ, pen'dyetun ra' Jen'tyi' anjer yụ. 

MARK 9 

1 Chime'dye mu' Jesús jéyacsi: —Yụ fer jéyac pạrej úya' q̂uin' in jambi' ra' säñi in 
mu'in ra' cạvepte in Jen'si' ayo'bu'yedye' mu', ferdye'tum ra' ayo'bu'yi mu'. 

2Aty jäbän mạyedye' jiyi', chat qui mu' Jesús mụcu'che' jịjcaij, cạcsi chibin mọmo' 
in, Pedro judyeya' Santiago judyeya' Juan, itŝij yoctyi' mu'che'. Jesús yocdyejyi 
mu'che' mu'insi'ya' vej mu'in. 

3Anic pashyi quị'sim' anic jiyi jai'baty mu', jam jụ'ñis jo'meij quị'si' pupte in. 

4Ĉụi'dye mu'in ji'caviti in Elías judyeya' Moisés, p̂eyete Jesús in. 

5Chat qui yi mu' Pedro jéte Jesús: —Jị'chiyacsity, ¡anic jäm' úya' q̂uin' tsun! Jesha' 
tsun ra' jäm'tye' chibin p̂isijsis aca', yiris ra' mídyes, judyeya' Moisésdyes 
judyeya' ra' Elíasdyes. 

6Itŝistum dyijyedye' p̂eyaqui mu' Pedro ĉaĉaij na anic jiyi noi'yi mu'in jị'chiyactyi' 
in. 

7Vatyquej juñumjeyacsi' dyicba'badye'. Yiris p̂eyacdye' se've' in dyicba'badye'ĉan 
yi': —Uts nash mạ'jeyacdyety Ạva' yụ, mu' ra' se'vetinte mi'in. 

8Cạveban in, aty mu'in itŝij yoctyi' in, mu'dyety yirity mu'ya' Jesús. 

9Aty chạban mụcu'chety in, chat Jesús jéyacsi: —Jam ra' méqui' jị'chique-yacsi 
muntyi' mi'in ọij cạvetiñes q̂uin' mi'in, jun' qui' chuc vañinyebanya' yụ Anictyity 
Muntyi' yụ, q̂uin'dyem' ra' jị'chiqueyacsi mi'in. 

10Anicdye me', jị'chiyactyi' mu' jam jị'chiqueyacsi yoctyi' in. Ĉụi' mọmo' jítidyeij 
p̂iyiti in jedye' buty cại' ọij p̂eyacdye' vañinyeban ca ra' mu'. 

11 Chime'dye jéte Jesús in: —¿Jun' buty yi mu'in jị'chiyacsity yụ'tacdye' in, Elías 
chum ca ra' tashche' ji'cavibun, jäqui've ra' mu' Ji'c̣honacsity muntyi'?  

12-13Vorjeyacsi Jesús: —Anicdye me' yi' sánacdye' mu' chum ca ra' tashi ji'cavibun 
Elías, räj ra' jị'ruij yụ'tye' mu', yi' sánacdye'. Yụ jéyac, a nash ca ̣ tsi' ọij, aty 
ji'cavibun Elías, anic qui nam' där jị'ñibe'cate in jun' chuc mạ'je' mu'in in yoj 
yi'dyem' sánacdye' o. Chime'dye sánacdye' yi' där ra' jị'ñibe'cac yụ judyeya' 
äcäijjeyac yụ Anictyity Muntyi' yụ. 

14Jesús judyeya' chibin jị'chiyactyi' mu' shupqueshan mu'ya' in, dạcacseshan in 
yoctyi' jị'chiyactyi' mu' anic shachtyity muntyi' cọijtacsi in. Pạrej jị'chi-yacsity 
yụ'tacdye' in p̂eyacdye'ya' chutidyeij in jị'chiyactyidyes mu'. 

15Cạvacdye'-ĉandye muntyi' in anic se'yi in judyeya' ji'rebeĉun'te in, vorjete in. 

16Jesús jéyaqui jị'chiyacsity mu': —¿Jedye' ca' p̂eijtiñe' mu'intum jị'chiyacsitytum 
yụ'tacdye' in?  

17Yirity mu'ĉantyi' vorjete: —Jị'chiyacsity, tuyeye ạva' yụ, sọyo' nash jepepej 
jayu'ti. 

18Juna' ĉụi' mọmo' sọyo' jaji'ñe'iti, mụijya' jaji'tŝuti, shucben' tyeij chụ'ĉan, 
queruchjeyaqui modyin chime', cháta' qui ti'yejoij. Yụ tsan' cọdyetacsi 
jị'chiyactyi' mi paj qui mu'in meijjetyebajte sọyo' in, jam qui nam' jun'te' in. 

19Chat qui Jesús jéyacsi: —¡Anic jam méqui' anicyi mi'in! Me'dye ra' 
yạjquibadyeyac tạ'caijdye ra' mi'in. Aty ra' jam jun' dyichchuyac mi'in. Uya' 
jijtuvac tuca ạva' mi yu ̣ya'. 

20Chat qui tuyete in mu' nanaty. Sọyo' jaji'ñe'iti mu' nanaty aty cạveteya' Jesús, 
mụijya' tŝọij bur'bur'yejoij judyeya' shucben' tyeij chụ'ĉan. 

21 Jesús jepte jen' mu': —¿Jun'dyeya' ca' yacchuti me' uts nanaty ạva' mi? Vorjete 
mu': —Miquitydyem' jiquej me' yacchuti. 

22Chime'dye jäm'dyeya' tŝijĉan tŝọij judyeya' ojñi'ĉan chime', mạ'je' ja'ujati mọ'. 
Tupuj jụijyam, paj qui ñịbe' ĉútiĉa' judyeya' ñútyitiĉam' —yi jéte. 

23Jesús vorjajiti: —¿Jun' dash jítim: tupuj jụijya' mi? Mídye ra' tupuj anicyi 
Jen'che', tyi chuc anicyi jụ'ñis ĉụi' mọmo' cọdacdye' tupuj jụjbiyac. 

24Chat qui mu' nanatytyi' jen' mu' fer p̂eyaqui jéte: —Anicyi nash yụ Jen'che', 
ñútyiti' ĉaĉaij na taca' jayej anicyedye' yụ. 

25Jesús jị'ĉojtuyacsi shachtyity muntyi' in, cavin mu' mu'ya'dye fạra'je' sọyo', je': 
—Mi sọyo' jepepej yụ'tacsis muntyi' in, yụ jéye, meijyebada o ̣ ĉan nanatyĉansi' 
q̂uin' mijam ra' quivij sisjajtem. 

26Fer mọ' shavyi' sọyo' ji'ñe'etacte mu' nanaty q̂uin'dyem' meijyeban' mọ'ĉansi', 
jeñej säñity muntyi' me' cạvete in. Dai' mu'ĉantyi' yi in: —Atyu' u säñi —yi in. 

27Jesús qui tapjepte un mu', sacjebajte, q̂uin'dyem' mu' sacyeban nanaty. 

28Chat qui mu' Jesús yạjquicsi aca'ĉan siti. Jị'chiyactyi' mu' jéte in: —¿Jun' buty 
tsun me' jam jun' meijteban' sọyo'?  

29Vorjeyacsi Jesús: —Mọ' nash anic carij meijyi', jemoñe' tashche' cọdyetinte Jen' 
chat qui ra' q̂uin'dyem' chäquinac mi'in. 

30Chat qui sacti in yạjqui' mọ' bä'yedye' in, soquem tyeij Galilea in. Mu' jam mạ'je' 
paj qui chịj muntyi' in mu'ya' mu', 

31ĉaĉaij na mu'in mọmo' jị'chi-yacsi jị'chiyactyi' mu'. Jéyacsi: —Mu'in ra' ayo'ya' 
ji'me'tyin yụ in Anictyity Muntyi' yụ. Mu'in qui ra' ijan yụ in, chibin qui na ram' 
mạyedye' me' bu'yi yụ, chat qui ra' vañinyeban yụ. 

32Jị'chiyactyi' mu' me' tsan' mu'in jam chiquebite p̂eyacdye' in, noi'yi qui nam' 
mu'in in, jam mạ'je' jéte in jedye' chuc cại' mọ' p̂eyacdye' mu'. 

33Aty ventyeque'ya' in mọ' bä'yedye' Capernaum chat qui siti aca'ĉan in. Mu'ĉan 
jéyaqui jị'chiyactyi' mu': —¿Jedye' ca' p̂eijtiñe' mi'in majmiya'?  

34Mu'in na tsịcan'yi in mem' päm' tyäjtyäij in, ĉaĉaij na mọ' p̂iijse in jụ'ñity buty 
mu' mu'ĉan muju'cha' bu'yity. 

35Jesús qui bä'yi mu'ĉan, fayacsi qui mu'in yiri'tac pärä' jiyity jị'chiyactyi' mu', 
jéyacsi: —Tyi chuc mạ'je' tashche' bu'yity jemoñe' mu' uya'ya' yu'ti, paj úñi 
yoctyidyes chime' in. 

36Chat qui mu' Jesús yụ'te yirity miquity mu'insi'ya' vej mu'in, mu' qui c̣hobete. 
Jéyacsi:  

37—Tyi chuc yu ̣ dyes tiĉuñete uts miquity in, yu ̣mun chime' tiĉuñin yụ in. Tyi chuc 
tiĉuñin yụ in, jam yụm' tiĉuñin yụ in, Jen'mun chime'dye tiĉun'te in, mu' jutintyi' 
yụ. 

38Juan jéte: —Jị'chiyacsity, tsun cạvete yirity muntyi' mísi'che' tịj 
meijjetyetacseban sọyo'. Tsun nash nóte paj qui jam me', ĉaĉaij na mu' jam 
cäc̣hä'tyity tsunya'. 

39Jesús vorjeyacsi: —Jam ra' nótinte mi'in ĉaĉaij na mu' yu ̣ si'che' tịj jị'caveyacsi 
ferdye', mu' ra' jam jun' ñäñin yụ. 

40Tyi chuc jam fáquisin'tyi' tsun mu' ñútyisin'tyi' tsun. 

41 Yụ jéyac, tyi chuc yu ̣dyes so'minactyi' mi'in, me' tsan' ojñi' mọmo', mọ'ya' ra' 
bijodyedyes mu'si', ĉaĉaij na yụ Ji'c̣honacsity muntyi'. 

42Därsi' ra' va'tacdye' cại' in tyi chuc ji'juchayacsity in mu'in anicjintyi' yụ in, me' 
tsan' miquity. Me'tyity ra' in dam'dye jäm' turu'jeyeyac mij därtyi' tujĉan mu'in 
chat qui va'cac marĉan in. 

43Jesha' ĉụi'si' un mi mọ' ji'juchayin jụijya' mi, jemoñe' tätsjeyaqui un mi. 
Dam'dye jäm' täcniij siti Jen'ya' mi, jam qui va'cac mi jam quiv'joi'si'ĉan tŝij, 
pären'dye un mi. 

45Chime'dye ĉụi'si' yuj mi mọ' ji'juchayin jụijya' mi, jemoñe' tätsjeyaqui yuj mi. 
Dam'dye jäm' täcniij mọmo' siti Jen'ya' mi, jam qui va'cac tŝijĉan mi pären'dye yuj 
mi. 

47Chime'dye vej mi mọ' ji'juchayin jụijya', jemoñe' fon'taqui vej mi. Dam'dye jäm' 
itŝi' pen' vej mi siti mi Jen'si'ya' ayo'bu'yedye' mu', jam qui va'cac tŝijĉan mi 
pären'dye vej mi, yóĉandyem' räjĉan tsạ'bu'yi mótoi' u in, jam quiv'joi'si'ĉan tŝij. 

49Räj ra' muntyi' in jị'ĉojtac ra' in tŝijya' in. 

50Anic jäm'si' mọ' jicoj, a qui nam' aty jam jesec jụijya', jam ra' cuvij jesecjoban'. 
Jemoñe' me' bä'yi mi'in yojdyem' jesequis jicoj o, yejĉoij vaj meij jäm'jitidyeij 
bä'yi mi'in. 

MARK 10 

1 Jesús sacbun Capernaum-ĉantyi', chat qui Judeave jịjcaij, nopej Jordán jịjcaij. 
Cuvij anic dai' mu'ĉan muntyi' ĉọcte in, cuvij jị'chiyacsi ĉaĉaij na yiqui me'. 

2Pạrej fariseo ĉọcte in mạ'je' se'vepte p̂eyacdye' in vatyquej ra' cäjsis ji'shupque' 
paj qui ji'me'te in. Jéte in: —¿Yirity muntyi' tupuj buty yacchuqui p̂en ĉụi'si' mu' 
mạ'je' jụijya' mu'? ¿Jätäjyi' buty yụ'tacdye' Jen'si' mu'? 

3Vorjeyacsi Jesús: —¿Jätäjjinac ca' Moiséssi' sánacdye' mu'?  

4Fariseo jéte in: —Yi jiquej mu' Moisés yirity muntyi' tupuj sáñe' yiris 
yacchutidyes paper, chat q̂uin'dyem' tupuj yacchui' mọ' p̂en. 

5Vorjeyacsi Jesús: —Mu' Moisés me' so'minac mọ' yacchutidyes yụ'tacdye' ĉaĉaij 
na anic yäcäj ĉojtyi' mi'in. 

6Jam qui nam' me' Jen'si' dyijyedye' jiquej jäm'tacsiya' muntyi' in, “son' judyeya' 
p̂en jäm'tacsi”. 

7Yi Jen': “Me'dye qui mu' muntyi' yacchuqui ra' ĉụi'tyi' jen' mu' judyeya' tse' mu', 
pạrejti qui ra' p̂entum bä'yi. 

8Aty qui jam pärä' muntyi' cạvacsi Jen', yirity bu'yi cạvacsi Jen'.” Mọ'dyes aty jam 
pärä' muntyi' cạvacsi Jen', yirity quim'. 

9Mọ'dyes muntyi' in aty jam tupuj yacchuti' in ĉaĉaij na Jen'dye me' jiquej yiri'ya' 
yụ'tacsi. 

10Aty aca'ĉan in mu'in jị'chiyactyi' mu' cuvij jéte in: “¿Jedye' buty cại' mọ' 
p̂eyacdye' jéyacsis baja' mi?”  

11 Jesús vorjeyacsi: —Tyi chuc yacchui' ĉụi'si' p̂en mu' judyeya' qui vämi 
yocsi'che' p̂en jụijya' mu', aty mọ' juchaj shupqui', juchaj so'me' mọ' tashches p̂en 
mu'. 

12Chime'dye p̂en yacchute jụijya' vämtyi' mọ' judyeya' qui vämi' yoctyi'che' 
jụijya' mọ', aty mọ' juchaj shupqui' chime'. Jesús jụjjeyacsi miqui'muntyi' in  

13Pạrej muntyi' in tuyete Jesús miqui'muntyi' in, mu' qui toco'jeyacsi. Mu'in na 
jị'chiyactyi' mu' fạra'jeĉúnacsi mu'in tuyetety in. 

14Jesús cạvacsi aty me' in mọ'dyes mu' fa ̣coij, jéyacsi jị'chiyactyi' mu': —Jam ra' 
me' mi'in ñutsjeĉúnacsi mi'in uts miqui'muntyi' in, paj atsij mọmo' yu ̣ya' in. Tyi 
chuc sitity ra' Jen'ya' in ayo'bu'yedye'ĉan mu', mu'in ra' jeñej bu'yi uts 
miqui'muntyi' q̂uin' in. 

15Yụ jéyac, tyi chuc jam caman' dyijyebantyi' in yojdyem' yirity miquity, mu'in ra' 
jam jun' siti ayo'bu'yedye'ĉan Jen'si'ĉan in. 

16Chat qui mu' Jesús c̣hobacsi judyeya' tababajjeyacsi judyeya' qui cọdaqui 
Jen'che' miqui'muntyidyes in. 

17Aty sacbun mu' Jesús, yirity muntyi' shuj tyeij ĉọshte Jesús dyụtsyi mu'ya' jéte: 
—Jị'chiyacsity, mi nash jäm'yity, ¿jedye' buty jemoñe' yụ paj qui tupuj Jen'ya' 
bä'yi yụ?  

18Jesús vorjajiti: —¿Jun' “jäm'yity” jíti' um? Me'dye yirity mọmo' mu'ya' jäm'yity 
Jen'. 

19Mi nash chí ̣yepte yụ'tacdye' mu'. Ọij nash yi': “Jam ra' ijate muntyi' mi, jam ra' 
vo'voij mi, jam ra' shi'aij mi, jam ra' väñädye'ya' ji'me'te muntyi' mi, jam ra' 
shi'atucsi muntyi' mi, jäm'jeyaqui ra' ĉụi'tyi' jen' mi judyeya' tse' mi,” me' me' 
nash yi' yụ'tacdye'. 

20Mu' muntyi' yi vorjete: —Miquitydyem' jiquej yụ me'dye q̂uin' räj ọij chique' 
yụ. 

21 Jesús mạ'jitidyestum dyijtute jajiti: —Ọijdyety o jayej mi, tạij ji'mincaca tas 
ĉụi'si' jedye' mi, chat qui ra' so'macsi mi mu'in jayejjotaquity jedye' in mu' 
querec̣ha, me' ra' chat q̂uin'dyem' mọ'ya' bijodye' mi mạyedye'che', chat qui ra' 
q̂uin'dyem' cäc̣hä'chutim —yi jéte. 

22Aty mọ' se'vepteya' p̂eyacdye', jäm' yocdyejyi vejya' mu', där tári mu' ĉaĉaij na 
jiyi' dai' me'chui' jedye' mu'. 

23Chat qui Jesús cạvi jéyaqui jị'chiyactyi' mu': —Anic carij mu'in jedye'-tumtyi' in 
paj qui Jen'ya' bä'yi in, yóĉandyem' ayo'bu'yedye'ĉan um'. 

24Jị'chiyactyi' mu' anic äjjepte p̂eyacdye' in. Jesús quivij jéyacsi: —Ạva' yụ, yụ ra' 
quivij jébadyeyac, anic carij mu'in me'tyity in paj qui Jen'ya' bä'yi in, yóĉandyem' 
ayo'bu'yedye'ĉan um'. 

25Dadam' mu'in muju'cha' carij jedye'tumtyi' in paj qui Jen'ya' bä'yi in, uya'ya'dye 
carij jiyi yirity cameyo socor'muñi yóquesĉan to' mọ' —jéyacsi Jesús. 

26Jị'chiyactyi' mu' anic jiyi äjjepte p̂eyacdye' in, vaj meij jítidyeij in: —Me' jụijya' 
me' bu'yi' ¿tyi buty tupuj c̣hoñi in?  

27Jesús qui cạvi mu'inya' in, jéyacsi: —Anicdye me', muntyi' in jam tupuj ĉụi' 
c̣hoñi in, Jen' tupuj ji'c̣honacsi ĉaĉaij na itŝi' méqui' carij Jen'dyes. 

28Chat qui Pedro jéte: —Jesha' tsun jiquej räj farajjeyaqui ĉụi'si' jedye' tsun paj 
qui cäc̣hä'chuyac mi. 

29Jesús vorjeyacsi: —Yụ anic jéyac, tyi chuc farajjeyaqui ĉụi'si' aca' mu'in judyeya' 
jac mu'in, judyeya' vojity mu'in judyeya' voji' mu'in, judyeya' tse' mu'in judyeya' 
jen' mu'in judyeya' ạva' mu'in, tyi chuc me' me' farajjeyaquity yu ̣dyes in 
cäc̣hä'chucdye'ya' judyeya' cại' in voro'tacdyes p̂eyacdye',  

30mọ'ya' ra' bijodyedyes mu'insi' q̂uin' in. Dadam' ra' mọjo'cha' so'mac in, jam 
jeñej farajjes jiquej in, cien qui' ra' dam'dye so'mac in, aca' ra' so'mac in, judyeya' 
jac, judyeya' vojity, judyeya' voji', judyeya' tse', judyeya' ạva', me' me' ra' so'mac 
q̂uin' in paj tsan' ñịbe'tac jụijya' in. Judyeya' ra' mụi'sisĉan tupudye' Jen'ya' ra' 
bä'yi in. 

31 Chime'dye mu' jéyacsi: —Mu'in muju'chaty q̂uin' in, mu'in ra' jäqui've uya'ya' 
shupqui in, mu'in na uya'yaty q̂uin' in, mu'in qui ra' jäqui've muju'cha' shupqui 
in. 

32Yejĉoij majmiya' in, Jerusalénĉan jịjcaij in. Jesús tashche' bu'yi mi'i, jäqui' mu'in 
jị'chiyactyi' mu', anic cajotyitidye'tum mu'in mi'i in. Mu'in na yoctyi' jäqui' 
cäc̣hä'chutety in noi'yedye'tum mu'in mi'i in. Jesús muju'veya' cạcsi jị'chiyactyi' 
mu', cuvij jéyacsi jun' chuc ra' jị'ñibe'cac mu'. 

33Me' jéyacsi: —̣Q̂uin' tsun Jerusalénĉan jịjcaja'. Mu'ĉan ra' ji'me'tyin ayo'ya' yụ 
in, yụ Anictyity Muntyi' yụ, mu'inya' ra' ji'me'tyin yụ in tashchetyya' cudyitity 

Jen'che' in judyeya' mu'inya' in jị'chiyacsityya' yụ'tacdye' Jen'si' in. Mu'in ra' 
yu'tyiyin yụ in p̂eyacdye' sän'dyedyes yụ, judyeya' qui ra' ji'me'tyin yụ in 
yoctyi'ya' ayo' in jam judíoya' in. 

34Mu'in ra' dyisactyin yụ in judyeya' ra' si'bin yụ in judyeya' ra' chu'bin yụ in chat 
qui ra' me'si' ijan qui ra' yụ in. Chibin ra' mạyedye' me' bu'yi yụ, chat qui ra' 
vañinyeban yụ. 

35Atsij mu' Santiago judyeya' Juan, mu'in Zebedeoty ạva' mu'. Mu'in ĉọshte Jesús 
in jéte in: —Jị'chiyacsity, tsun cọdyetyeyac paj qui jụjbutiĉa' mi'in cọdacdye' tsun. 

36Jesús vorjeyacsi: —¿Jedye' mạ'jityitiĉa' u mi'in?  

37Vorjete in: —Yu'tiĉam' paj qui tsun uvemun bu'yi míya', aty ayo'bu'yedye'ĉan 
jụijya' mi, yoctyi' ra' tacve bu'yi, yoctyi' ra' q̂uimve bu'yi tsun. 

38Jesús vorjeyacsi: —Mi'in jam chịj jedye' chuc mọ' cại' p̂eyacdye' mi'in. ¿Tupuj 
buty cätsbutiĉa' yụs ñịbedyes mi'in? ¿Tupuj buty cätsbutiĉa' yụs sän'dye' mi'in?  

39Mu'in vorjete in: —Tupujbiyac tsun. Jesús jéyacsi: —Me'dye ra' cätsbutiĉa' 
ñịbedyes yu ̣ si' mi'in judyeya' ra' sän'dye' chime' yụ. 

40Yụ qui nam' jam yụ'tac paj qui yụ'tacsi yụ tyi chuc ra' uvemun bu'yi yu ̣ya' in, 
tacve bu'yi judyeya' q̂uimve bu'yi. Mu'dye Jen' aty tsim'tacsi tyi chuc ra' uvemun 
bu'yidyety yu ̣ya' in, tacve bu'yity judyeya' q̂uimve bu'yity. 

41 Yoctyi' in yiri'tacyity jị'chiyactyi' mu' jị'fajque' in mọ' cọdacdye' Santiagos 
judyeya' Juansi'. 

42Mu' qui Jesús fayacsi jị'chiyactyi' mu' jéyacsi: —Mi'indye chịj jun' chuc mu'in 
jacchety ayo' in anic son' bu'yi yu'ti in ayo'bu'yi muntyidyes in, me' mu'in 
ferbu'yity in anic ferche' jutacsi muntyi' in. 

43Mi'in qui na ram' jam me'. Tyi chuc mạ'je' muju'cha' bu'yi yu'tity jụijya', 
jemoñe' no ̣ taquity yu'ti yoctyidyes in,  

44tyi chuc mạ'je' tashche' bu'yi, jemoñe' mu' úñity yu'ti räjdyes in,  

45ĉaĉaij na mijam yụ Anictyity Muntyi' yụ atsij yụ paj qui muntyi' ñútyin yụ in. Yụ 
atsij no ̣ tyetacsetity judyeya' ra' ji'säsdyi yụ sän'dye'ĉan paj qui ji'c̣honacsi yụ dai' 
muntyi' in. 

46Jesús jị'chiyactyi'tum mu' venjoij in Jericóve. Aty mi'eban in yạjquiban' mọ' 
bä'yedye' in anic shach muntyi' jäqui' cäc̣hä'chute in. Mu'ya' yirity tofety muntyi', 
Bartimeo tịj mu', Timeoty ạva' mu', mu' cọdaquity querec̣ha jeij majmi bä'va'joij. 

47Aty chịj mu' tofety muntyi' mu' Jesús mu'ya' tyeij, mu'ya'dye fer p̂eyaqui, yi: —
¡Jesús, anictyity Davidtyi' vóshi' mu', ñịbe'jiti'! 

48Dai' mu'yaty in mạ'je' tsan' dyäcjeĉun'bite p̂eyacdye' in, mạ'je' tsan' ji'tyäpete 
in. Mu' na jam tyäpä'yi dadam' muju'cha' fer äjyi p̂eyaqui, yi: —¡Davidtyi' vóshi' 
mu' ñịbe'jiti'!  

49Chat qui mu' Jesús dyäcyi, yi mu' jéyacsi: —Fayemac paj atsij yu ̣ya'. Chat qui 
fayete in mu' tofety muntyi', jéte in: —Ma'jova, sacyeva q̂uin', atyu' u fayin mi. 

50Me'ĉandye mu' muntyi' farajjeyactaqui nabactyity quị'si' mu', roi'tum yi muya' 
tŝọij, ĉọcte Jesús. 

51 Jesús jajiti: —¿Jedye' mạ'jityiti' u mi? Mu' tofety muntyi' vorjete: —
Jị'chiyacsity, paj ji'naijbun've mi. 

52Jesús vorjete: —Tạij q̂uin' mi, aty naijbun mi anicyedye'ya' mi. 

P̂eyacdye'ĉandye mu' naijbun chat qui mu'ya'dye yacchuti cäc̣hä'chute majmiya'. 

MARK 11 

1 Jesús jị'chiyactyi'tum mu' aty c̣hẹi'ya' tyiti Jerusalén in, aty ra' venjoij in 
Betfagéya' judyeya' Betaniaya', mọ'in mụcu'ves bä'yedye' in. Mu'ĉan venjoij in, 
mu' Jesús pärä' jutaqui jị'chiyactyi' mu',  

2jéyacsi: —Tạij sisvac ọij tashche' bu'yis bä'yedye'. Aty ra' sistiñe'ya', mu'ĉan ra' 
dạquictinte yirity ban'tyity bórico, jambi' foquin'tactyi'. Dajjetinte ra' mi'in, 
tutinte ra'. 

3Mu'ĉantyi' jụijya' jínac in: “¿Jedyedyety bu ra' cạtinte mi'in?” Jínac jụijya' in, 
jéyacsi ra' mi'in: “Mu' Ayo' nash tsun jemonte, q̂uin'dye ra' ji'ca'ñeyebadyeyac 
tsun” —yi jéyacsi tashche' Jesús. 

4Chat qui sacti in, anicdye me' dạquicte in mu' bórico cayeĉan sa'baij dạquicte in 
chụi'dye'ya', chat qui dajte in. 

5Mu'ĉantyi' in jéyacsi in: —¿Jedyedyety dash dajjetinte mu' bórico? —yi in. 

6Jị'chiyactyi' mu' jéyacsi in jätäjjeyacsi chuc mu', me'dyes qui mu'in so'macsi in. 

7Chat qui tuyete Jesús in mu' bórico, jäm'chuyete quị'si' in, chat qui foquin'ti mu'. 

8Mu'ĉantyi' in dai' mu'in natsjeyete mụijya' quị'si' mu'in, yoctyi' na shantuij in, 
chime'dye natsjeyete mụijya' in, me' bu'yi tiĉun'te in. 

9Dai' muntyi' pen'dyetutety in, räj bu'yi in pạrej tashche'yi in judyeya' jäqui'yi in. 
Vaj me' p̂eyaqui fer in yi in: —¡Tima'queja uts, uts nash jutactyi' Ayo'tyi' tsun, paj 
mu' Jen' ñịbe'jajiti! 

10Där nash ra' jäm'si' ayo'bu'yedye' mu', jeñej Davidsi' jiquej vóshi'vunsi' tsun. 
¡Tima'queja mu' Jen' mạyedye'chety!  

11 Jerusalénĉan siti mu' Jesús, rụij bu'yi Jen'si'ĉan aca' mu'. Pai' cạvi mu'ĉan, chat 
qui jọban mu' ĉaĉaij na aty yómoij, Betaniave jịjcaban quivij, cạcsi mu'in yiri'tac 
pärä' jiyity jị'chiyactyi' mu'. 

12Nojno mạyedye' mu'ĉantyi' shuban Betaniaĉantyi' in, dáquistum mi'eban mu' 
Jesús. 

13Taca' moch tyiti nạijtye' yiris cätidye' higuera aty shañeban'si' mọ'. Mọ' ĉo ̣que' 
quevicbi' tsan' väsh mọ'. Itŝi' méquis dạcbi' väsh mọ', shan mọmo' mọ'yam' ĉaĉaij 
na jambi' tupudye' väshedye'. 

14Mọ'dyes qui mu' Jesús je' mọ' cätidye': —¡̣Q̂uin' chat jadyic mi me'qui'dye ra' 
jebac väsh mi! Jị'chiyactyi' mu' se'vepte p̂eyacdye' in. 

15Jerusalénĉan quivij shupqueshan in, quivij siti Jen'si'ĉan aca' mu'. Tiyacchui' 
ji'shupcacsi mu'in ji'mincaquity in judyeya' ya'ity in. Räj äpjeyacsebi mesa mu'in 
cambiyaijtyi' querec̣ha in judyeya' bä'yaquis mu'in ji'mincai'tyi' 
ji'co'shayacdyedyes ọ'to' in. 

16Mu'dye dyäcjeĉúnacsi muntyi' in paj qui jam mu'ĉan jiyi in Jen'si'ĉan aca' mu', 
paj qui jam cạqui jedye' in. 

17Chat qui mu' tiyacchuti jị'chiyacsi muntyi' in, jéyacsi: —Yi' nash Jen'si' 
sánacdye' mu': “Ọij aca' yụ cọdacdyedyes mọmo' yu ̣ che' yụ'tac, räjdyes muntyi' 
in”, yi'. Mi'in qui nam' yụ'tiñe' paj qui mu'ĉan bä'yi mu' shushu'aty muntyi' in —
jéyacsi mu' Jesús. 

18Mu'in tashchety cudyitity Jen'che' in mu'intumdye jị'chiyacsity yụ'tacdye' in, 
anic jị'fajque' in mọ' p̂eyacdye' se'ves in, mọ'dyes qui dyijyi in jun' bu'yi' chuc ra' 
ji'ijate in mu' Jesús. Mạ'je' tsan' ijate in, noi'yi qui nam' in ĉaĉaij na mu'ya' mu'in 
in shachtyity muntyi' in, mu'in anic äjjepte in ji'chäyitidye' mu'. 

19Aty shocamyejoi', mu' Jesús jị'chiyactyi'tum mu' yạjquiban' in mọ' bä'yedye'. 

20Nojno mạyedye' pam' cajñeban' in mọ' cätidye' higuera, anic räjen'yejoi' sacñi' 
räj ribintum. 

21 Pedro dyijtubibajte Jesússi' p̂eyacdye' mu' chat qui mu' jéte: —Miya' tyujam 
Jị'chiyacsity, cạveva' ọij cätidye' jun'je' tyu' um, ato' o jäm' sacñi' tyei'. 

22Jesús vorjeyacsi: —Jemoñe' me' mi'in chime' anicjetinte Jen'. 

23Yụ jéyac, tyi chuc anicjete Jen' jụijya', judyeya' jam yi ĉojtyi'ĉan, “jun' a ĉa me'”, 
me' jụijya', jụ'ñis ĉụi' ra' cọdacdye' mu' jụjtac. Tupuj jéte uts mụcu': “Roi'jeva' 
ojñi'ĉan,” me'dye ra' ca ̣ tsi' mọ' p̂eyacdye' mu'. 

24Mọ'dyes yụ jéyac jedye' chuc cọdyetinte Jen' jụijya' mi'in anicyedye'tum, chat 
qui ra' so'minac mu' cọdacdye' mi'in. 

25Jun'si' ĉụi' cọdaqui Jen'che' jụijya' mi'in, taca' mọ'ya' jụijya' ĉojtyi'ĉan mi'in 
yejĉoij dyijtucsebi juchaj yoctyis jụijya' in, jemoñe' mọ' farajjetiñe' dyijyedye' 
mi'in paj qui mi'intyi' Jen' mạyedye'chety vayacjibunac juchaj mi'in. 

27Jerusalénĉan cuvij shupqueshan in, Jen'si'ĉan aca' jịjcaban mu' Jesús. Aty 
mu'ĉan jịjcaij mu', atsij mu'in tashchety cudyitity Jen'che' in judyeya' mu'in 
jị'chiyacsity yụ'tacdye' in judyeya' mu'in tashchety ĉọjcacsity in, mu'in ĉọshte 
Jesús in. 

28Jéte in: —¿Tyi ca' me' yu'tyin mi ọij carijtacdye' mi? ¿Tyi buty so'min yụ'tacdye' 
me'sis?  

29Jesús vorjeyacsi: —Yụ ra' chime' jéyac yiris cọdacdye', vorjitiĉa' jụijya' yụ mi'in, 
chat qui ra' yụ jéyac tyi buty me' yu'tyin yụ. 

30¿Tyi buty jayu'ti mu' Juan paj qui mu' chojtacsi muntyi' jiquej in, Jen' buty 
jayu'ti, are' muntyi' me' yụ'te in? Jesha' jítiĉam' —jéyacsi Jesús. 

31 Mu'in ayo' in jítidyeij in, yi in: —¿Jätäjjeja bu ra' tsun? Jéja na ra' jụijya' tsun: 
“Jen' nash jayu'ti”, mu' ra' jísin': “¿Jun' dash ĉaĉaij jam anicjetinte mi'in?”  

32Chijam ra' jéja: “Muntyi' nash yụ'te in”, jítidyeij in. Mu'in me' yi jụijya' in 
muntyi' ra' fa ̣ cacsi in ĉaĉaij na jutactyi' Jen'tyi' ĉo ̣ te in mu' Juan. 

33Mọ'dyes qui jéte Jesús in: —Jam chịj tsun tyi ra' me' bu'yi yụ'te mu' Juan. Jesús 
jéyacsi: —Yụ chime' jam ra' yụ jéyac mi'in tyi buty me' yu'tyin yụ paj qui yụ 
ji'shupcacsi. 

MARK 12 

1 Jesús ji'chäyitidye'ĉan mu' yụ'tyeyeyacsi jị'ĉocdyes p̂eyacdye' mu'. Jéyacsi: —
Mu'ya' jiquej yirity muntyi' jäm'tyety quịjodye' ova quị'tyi'. Sópetui' judyeya' 
jäm'tye' cubaquis ova, judyeya' jäm'tye' chime' mọ'ĉan mochches cạvacdyes 
quịjodye'. Aty ijaijya' jäm'tye' jo'memes, chat qui mu' yụ'tacsi ĉọjcaptety in, mu'in 
ra' ji'cheteyebajte in mọ' vädacdye', chat qui yocsi've jac jịjcaij mu'. 

2A na p̂uri'ya' mọ' cätidye', aty cha'shaqui' tupudye' intsidyedye' mọ' cätidyem', 
mu' muntyi' jutebajte yirity úñity mu' paj qui mu've jịjcaij ĉọcseĉan mu'in 
ĉọjcaptety quịjodye' in, paj qui cọdyetacseban mu'in ji'chetacdye' ovas 
muntyidyes in. 

3Mu'in na ĉọjcaptety in tapjeĉun'bite úñity in, untupte in, judyeya' da ̣rä' yapa' 
ji'ca'ñebajte in. 

4Yoctyi' qui úñity mu' juteyeyacsi, chime' mu' ñiñete in judyeya' are'jepte jo'no' 
mu'si' in. 

5Yoctyi' qui juteyeyacsi úñity mu', aty nạijte in chat qui mu' ijapte in. Me'dyij dayi 
in juteyeyacseva'joban, pạrej untupte in, pạrej na ijapte in. 



108 

 

 
© New Tribes Mission. 

 

 

 

 

6Ạvadyety ĉụi'tyi' mu'ya' mu', mu' fer mạ'jeyacdyety mu'. Jadyiquity mu' 
juteyeyacsi. Yi mu': “Mu' ra' chat a ̣ räjjibun ạva' yụ in.”  

7Mu'in na ĉọjcaptety quịjodye' in, aty cạvebite ạva' in, chat qui jítidyeij in: “Uts 
nash ạva' mu' a'tumtyi' quịjodye'. Dam'dye jäm' ijaja mu' paj qui tsundyes qui ọij 
jac säñiya' a' mu'.”  

8Anicdye me', chute in judyeya' ijate in, mu'ĉandye va'quecte in quịjodye'ĉan. 

9Chat qui mu' Jesús jéyacseban: —Yụ jéyac, mu' a'tumtyi' quịjodye' ¿jun'jeyacsi 
buty ra' mu'in ĉọjcaptety in? Mu' ra' ijacsequi judyeya' qui ra' yoctyi' so'mac in 
ĉọjcaptety in —jéyacsi Jesús—. 

10—¿Jam adac p̂eyetiñe' sánacdye'? Yi' mọ': “Mu' mij va'quectety acaijtyi' jiquej 
in, mu' q̂uin' muju'cha' yụ'tac acadyety. 

11 Mu'dye Ayo' tsun me' yi ĉụi'si'ya' dyijyedyem', anic där äjyeja' tsun”, yi' 
sánacdye' —jéyacsi Jesús. 

12Judíoty ayo' in jị'fajquepte p̂eyacdye' in ĉaĉaij na mu'in chịj in mu'indye mọmo' 
p̂eyacsi mu' Jesús p̂eyacdye'ya' mu', mọ'dyes qui tsan' mạ'je' cavin tapjete in, 
quijnacsi qui nam' muntyi' in, chat qui jọban in. 

13Ayo' in jutacsi pạrej fariseo in judyeya' pạrej cäc̣hä'chutety in mu' Herodes paj 
qui mu'in se'vepte p̂eyacdye' in, jätäjyi chuc mu', vatyquej ra' cäjsis ji'shupque' 
p̂eyacdye' paj qui ji'me'te in. 

14Mu'in ĉọshte Jesús in jéte in: —Jị'chiyacsity, tsun nash chí ̣yeyac mi nash anic 
rụij p̂eyaquity räjĉan, chime'dye rụij jị'chiyacsi mi Jen'si' p̂eyacdye' mu', jun' chuc 
ra' bä'ja' tsun, mijam dyijtucsebim muntyis dyijyedye' mu'in, ĉaĉaij na mi vaj cäts 
cạvacsi räj muntyi' in. Mọ'dyes tsun mạ'je' jéyac, ¿tupuj buty yụ'tyeja querec̣ha 
jacchety-dyety ayo' muju'chatydyety Romaĉantyidyety ayo'? ¿Jemoñe' buty 
yụ'tyeja? —yi jéte in. 

15Jesús chí ̣yacsebi a'c̣his dyijyedye' mu'in. Mọ'dyes qui jéyacsi mu': —¿Jun' dash 
me' mạ'je' ji'ĉujtiĉa' yụ mi'in? Jesha' tuyitiĉam' ficha, mu' yụ'tyeyetintety ayo', 
ji'caviyitiĉam'. 

16Chat qui tuyete in mu' ficha judyeya' qui jéyacsi: —¿Tyi ọij o ̣che' queptacdye' 
um? ¿Tyis ca' tịj o ̣ che' yụ'tac? Vorjete in: —Mu' muju'chaty ayo' Romaĉantyi'. 

17Jesús qui jéyacsi: —Anicdye me', mọ'dyes so'memac jacchety ayo' jedye' chuc 
mu'dyes mọ'ya', chime'dye so'memac mu' Jen' jedye' chuc mu'dyes mọ'ya'. Mu'in 
aty se'vepteya' p̂eyacdye' in anic äjjepte tsan' in. 

18Chime'dye pạrej saduceo atsij ĉọshte Jesús in, mu'in yity in jam ra' vañinyeban 
säñity ĉọcsity in. Mọ'dyes jéte in:  

19—Jị'chiyacsity, Moisés jiquej yu'tyiyisin' p̂eyacdye', yi mu': “Yirity muntyi' 
jambi'dyem' ạva'yity säñi jụijya' mu', jemoñe' vojity mu' mọ'che' vämeban 

vojityvunsi'che' p̂en jiquej mu', paj qui ạva'yi mọ'ĉan, mu'in qui ạva' mu' jeñej 
bu'yi ra' vojityvuntyi' mu'”, yi Moisés. 

20Mu'ya' jiquej yävätidye' vojity in yedyety son' in. Tashchety vojity mu'in vämi, 
vämim' säñi judye'dye ạva'yi. 

21 Chat qui mu' uya'yaty vojity mu' vämeban chịmo'che'dye tsan'. Chime'dye mu' 
säñi judye'dye ạva'yetaqui. Chibinyity qui, mu' qui tsan' jäĉan' vämi mọ'che'dye, 
me'dye mu' chime' säñi. 

22Yävätidye' me' in vämity mọ'che' in, me'si'dye räj säñi in mọ'che' vämity in. 
Jäqui've qui mọ' säñi' chime' p̂en. 

23Mọ'dyes tsun jéyac, aty vañinyebanya' mu'in in, ¿jụ'ñity qui buty ra' vämtyi' 
mọ'? Ĉaĉaij na tas mu'in in yävätidye'yity in p̂entui'tyi' jiquej in tasdye säñi in. 

24Jesús vorjeyacsi: —Anic cäj cạtiñe' dyijyedye' mi'in, jeñej aty ra' jam 
vañinyeban säñity ĉọcsi u mi'in, ĉaĉaij na jam jụjjeptinte Jen'si' sánacdye' mu' 
mijam anicjebitinte ferdye' mu' chime'. 

25Aty vañinyebanya' mu'in säñity in, jeñej qui ra' anjer in, me' ra' bä'yi in, aty qui 
ra' jam vämeban in. 

26Q̂uin' dyijtuja' vañinyedye' säñitysi' in. ¿Jam adac p̂eyeptinte mi'in Moiséssi' 
sánacdye' mu'? Mọ' yi' jun' chuc mu' Jen' jiquej ji'caviti ĉụi' furyisya' son, jajiti 
Moisés: “Yụ nash Abrahamtyi' Jen' mu', judyeya' Isaactyi' judyeya' Jacobtyi' 
chime'.” 

27Aty me' yi mu' Jen', aty jorojĉan jísin' me' tsan' aty sänaquety in, tsạ' qui nam' 
in. Jam me' jụijya' in Jen' ra' jam jun' yi: “Yụ nash mu'intyi' Jen'”, mọ'dyes qui me' 
cäj cạtiñe' dyijyedye' mi'in, yi mi'in aty jadyic säñity in —yi jéyacsi Jesús. 

28Chime'dye mu'ya' yirity muntyi' jị'chiyacsity yụ'tacdye', mu' chime' se'vacsebi 
p̂eyacdye' mu'in jun' chuc mu'in saduceo in chuti in p̂eyacdye'ya' Jesústum in. 
Jäm' ĉọpte voryedye' Jesússi' mu', mọ'dyes mu' jéte Jesús: —¿Jụ'ñis buty 
mọjo'chas yụ'tacdye' Jen'si' mu'?  

29Jesús vorjete: —Mọjo'chas yụ'tacdye' yi': “Mi'in Israeltyi' vóshi' mi'in, se'vaĉam' 
ọij: Mu' Jen' Ayo' tsun, mum' yirity Ayo', itŝij yoctyi' mu'ya'. 

30Mạ'jemac fer mu' Jen' Ayo' mi'in, räj ĉojtyi' mi'in, judyeya' ạ'edye' mi'in, 
judyeya' dyijyedye' mi'in, judyeya' ferdye' mi'in.”  

31 Yocsi' yụ'tacdye' yi': “Mạ'jeyacsejam' fer chätidye' mi'in, yojdyem' ĉụi' mạ'jiti u 
mi'in.” Ọij mọjo'chas yụ'tacdye' Jen'si' mu', jam jeñej yocsi' in —jajiti Jesús. 

32Mu' jị'chiyacsity yụ'tacdye' vorjete: —Anicdye rụij mọ' p̂eyacdye', Jị'chiyacsity, 
anic rụij p̂eyaqui mi, yi mi: yirity mọmo' mu'ya' mu' Jen', mijam yoctyi' mu'ya',  

33chime'dye mọjo'cha' jemonac mạ'jeyacdyes Jen', räj ĉojtyi' tsun, judyeya' 
dyijye-dye'ĉan tsun judyeya' ferdye' tsun, judyeya' chime' jemonac mạ'jeyacdyes 

fer chätidye' tsun, yojdyem' ĉụi' mạ'jitiĉa' u. Me' mọjo'cha' jemonac, ọya'ya' 
ji'co'shayeja' Jen'dyes. 

34Jesús jäm' ĉọpte voryedye' mu', mọ'dyes qui jajiti: —Aty c̣hẹi'ya' atsvun mi 
Jen'yadyety mi. Me'ĉandye mu' Jesús ji'penacsi p̂eyacdye'ya' räj mu'in fa ̣quetety 
in, mọ'dyes qui aty jam tyi mạ'je' jébajte in. 

35Jesús jị'chiyacsi Jen'si'ĉan aca' mu', yi ji'chäyitidye'ĉan: —¿Jun' buty me' mu'in 
jị'chiyacsity yụ'tacdye' in yi in mu' Ji'c̣honacsity Davidtyi' ra' vóshi' jiquej mu'?  

36Daviddye jiquej jaji'tŝuti Jen'si' Ạ'edye' mu' yi mu': “Jen' jéte Ayo' yụ: Tacve 
bu'yi ra' bä'yi yu ̣ yam' jun' qui' chuc yụ ji'penbiye mu'in fáquintyi' in.”  

37Ọij jorojĉan jísin' me' tsan' Davidtyi' vóshi' mu' Ji'c̣honacsity muntyi', anic 
muju'cha' bu'yi mu', ĉaĉaij na mu'dye David jéte jiquej: Yu ̣ tyi' Ayo', jéte. Mu'in 
shachtyity muntyi' in anic ma'jotyepte in Jesússi' p̂eyacdye' mu'. 

38Jesús jéyacsi ji'chäyiti-dye'ĉan: —Ĉujcatiĉam' mi'in mu'inya' in jị'chiyacsityya' 
yụ'tacdye' in, jam ra' cäc̣hä'chucsebi dyijyedye' mi'in mu'insi' in. Mu'in va'bunyi 
quí ̣tety in naya'tyity quị'si' ji'caviti in. Chime'dye ma'jotye' in paj qui muntyi' in 
prasaya' jäm'jeĉúnacsi vorjeyacsi in. 

39Anic fer bu'yi yu'ti in mạ'je' tashchesche' bä'yaquis bä'yi in vajmu'ya-dye'ĉansi' 
mu'in, judyeya' mọjo'chasche' bä'yaquis feshtadyes. 

40Chime'dye chutyetacsi in muñessi' jedye' mọ'in, chat qui moc̣has cọdacdye' 
Jen'che' yụ'tye' tsan' in paj qui bus yụ'taĉan juchaj mu'in, me' ĉúti tsan' in. 
Dadam' qui ra' därsi' va'tacdye' cại' in. 

41 Jesús bä'yi Jen'si'ĉan aca' mu', quic̣hen' bu'yi yụ'taquisya' querec̣ha Jen'dyety, 
cạvacseva'joij mu'in yụ'tety querec̣ha in. Dai' mu'ya' jedye'tumtyi' muntyi' in anic 
dai'yaij yụ'te querec̣ha in. 

42Ayij yiris p̂en muñes anic ñịbes mọ'. Chime'dyem' yụ'te querec̣ha, pärä' mọmo' 
ficha yụ'te anic uya'yaty in, jam ya'iyaijtyi' mu'. 

43Jesús fayaqui jị'chiyactyi' mu' jéyaqui: —Yụ q̂uin' jéyac, ọij ñịbes p̂en anic mọ' 
mọjo'cham' yụ'te querec̣ha, me' bu'yi shupqui mu', yoctyi' jam me' in, uya'ya' 
mu'in in,  

44ĉaĉaij na mu'in in ji'shucdyity querec̣ha yụ'te in. Mọ' na jam me', me' tsan' anic 
jiyi' ñịbes mọ', tasdye qui nam' yụ'te tsạ'bu'yedyety mọ' —jéyacsi Jesús. 

MARK 13 

1 Jesús shupqui Jen'si'ĉantyi' aca' mu'. Yirity jị'chiyactyi' mu' p̂eijbite aca' mu', 
jéte: —Jị'chiyacsity, cạveva' anic där jäm'tyi' uts mij in. ¡Där jäjämunsi' ọij aca' 
q̂uin' in!  

2Jesús vorjeyacsi: —Anicdye me', där jäjämunsi' ọij aca' cạvejas q̂uin'. Yụ jéyac, 
räj ọij q̂uin' cạvetiñes, räj ra' jịva'chac, räj ra' mij mọ' vän'jetac, mijam ra' yirity 
tacya' ji'yajcati. 

3Jesús mụcu'che' jịjcaij Orivoche', mu'che' bä'yi, quic̣hen' bu'yi Jen'si' aca' mu'. 
Vạjpedye' jị'chiyactyi' mu' ĉọcte in, Pedro judyeya' Santiago judyeya' Juan 
judyeya' Andrés, mijam yoctyi' mu'ya' in. 

4Jéte in: —Jítiĉam' tsun, ¿jun'si' buty ra' ca ̣ tsi' ọij jítiĉas tsun mi'in? ¿Jedye' buty 
ra' jị'ĉocdyes aty ra' ca ̣ tsi'ya' mọ'?  

5Jesús vorjeyacsi: —Are'ĉa mi'in jam ra' se'vacsebi mi'in väñädye' muntyis mu'in. 

6Dai' ra' muntyi' ji'caviti in, yu ̣ si' ra' tịj ji'jäcbun yụ in, yi ra' in: “Yụ nash 
Ji'c̣honacsity muntyi'”, judyeya' qui ra' dai' muntyi' in anicjeyacsebi väñädye' 
mu'in. 

7Chime'dye ra' dai' se'vetiñe' chutidye' in, c̣hẹi'ya' bä'yity in judyeya' mochtyi' in. 
Me' ra' tsan' se'vetiñe' jam qui na ram' cajotyiti mi'in, me' ra' tsan' me' ca ̣ tsi', 
jambi' qui na ram' ayij jadyiquis tupudye'. 

8Yiris ra' jac yocsi'tum ra' chutidyeij in, judyeya' yirity jacchety ayo' jutaqui ra' 
väc̣hä'tyity mu', chuti ra' yoctyi'tum in. Jun'si' ram' ĉụi' mọ'ya' bubacdye' chime', 
chime' ra' mọ'ya' dáquedye'. Me' ra' tiyacchuti' ñịbedyes muntyidyes in. 

9Ĉujcatiĉam' jä'miij mi'in, ji'me'tyinac nash ra' ayo'ya' in judyeya' ra' ji'si'binac in 
vajmu'yadye'ĉan in. Yu ̣ dyesi' ra' ji'me'tyinac in bä'yedye'ĉantyi'ya' ayo' in 
judyeya' muju'chatyya' ayo' chime'. Mi'in ra' jị'chiqueyacsi yu ̣si' p̂eyacdye' mu'in 
ayo' in. 

10Jambi'dyem' shupqueti' jadyiquis ra' tupudye', pai'tyity ra' in se've' ra' in 
jäm'si' p̂eyacdye' Jen'si' mu', chat q̂uin'dyem' ra' cha'shinac jadyiquis tupudye'. 

11 Aty ra' ji'me'tyinac jụijya' in, jam ra' cavin cajotyiti mi'in mijam ra' dyijtutiñe' 
mi'in jun' bu'yi chuc ra' ñutsjiti mi'in p̂eyacdye'ya', Jen'dye ra' so'minac 
p̂eyacdye' paj qui mu'ya' p̂eyaqui mi'in. Mi'in ra' jam ĉụi'si' p̂eyacdye' ji'shuptiñe', 
Jen'si' ra' Ạ'edye' mọ' ra' p̂eyacdye' so'minac. 

12Pạrej ra' mu'ya' in ĉụi'tyi' vojity mu'in ji'me'taqui ra' ayo'ya' in paj qui ijate in, 
judyeya' ra' pạrej ji'me'taqui ayo'ya' in ĉụi'tyi' ạva' mu'in paj qui ijac in, judyeya' 
pạrej ra' ji'ijaqui ĉụi'tyi' jen' mu'in judyeya' tse' mu'in. 

13Räj ra' yu ̣ dyes mọ'jinac fáquinac in. Tyi chuc jam peñity in jun' qui' chuc jadyic 
tupudye', mu'in ra' c̣hoñi in. 

14Chime'dye ra' mọ' ji'ac̣hi'tacsis jäm'tacdye' mọ'ĉan ra' mọ' yụ'tac jam 
jun'tacdye'ĉan. (Tyi chuc p̂eye' ọij sánacdye' paj jäm' chique' jätäjyi' chuc.) Aty 
cạvetiñe'ya' mọ'ĉan mọ', chat qui ra' mu'in Judeaĉantyi' in yiristum ĉa'joij in 
mụcu'che' jịjcaij in. 

15Tyi chuc jorojya' aca' jụijya' aty se've'ya', paj jam jun' sitaĉan ĉụi'si' aca' mu', paj 
jam jäcaĉan jubij mu' paj mu'vedye ĉa'joij. 

16Chime'dye tyi chuc quịjodye'ĉan jụijya', paj jam acatuban jäcaĉan quị'si' mu', 
paj yiristum mu'vedye yacchuti ĉa'joij mu'. 

17¡Där ra' ñịbe' cạve' in mọ'in p̂en jạjtsis in, judyeya' tsi'yity ạva' mọ'in!  

18Cọdyemac Jen' paj qui jam tsịvu'vudye'ĉan cav'quinac in. 

19Anic ra' mọjo'chas därsi' ñịbedyes jị'ĉojtye' ra' muntyi' in, jam jäm'dyeya' jiquej 
jo'mes ñịbedyes cạve' in, yoqui'dyem' Jen' jäm'tye'ya' ọij jac u me'dye q̂uin', 
mijam ra' jäqui've cuvij jo'mes mọ'ya' ñịbedyes. 

20Jen' aty dyijyi dam' ra' dyäcje' mạyedye' ñịbedyes tupudye', jam me' jụijya' a 
vuty tas muntyi' säñi u in. Tsim'tactyidyes qui mọmo' in, mu'indyes ram' 
dyäcjetyetac ñịbedyes mạyedye' in paj qui jam men me' bu'yi'. 

21 Aty ra' me'si' jụijya', yirity muntyi' jínac jụijya': “Mush úya' útsi Ji'c̣honacsity 
muntyi'”, jam jụijya', vatyquej ra' yi in: “Mu've mu' Ji'c̣honacsity muntyi'.” Me' yi 
jụijya' in jam ra' anicjeyacsebi p̂eyacdye' mi'in. 

22Ayijban' ra' därsi' väñädye' jeñej bu'yi ra' Ji'c̣honacsity muntyi' me' bu'yi ra' 
yu'ti in, judyeya' ra' jeñej bu'yi jaso'mitity p̂eyacdye' Jen' in, me' bu'yi ra' yu'ti 
chime' in. Därsi' ra' ferdye' jị'caveyacsi muntyi' in paj qui anicjeyacsebive 
väñädye' mu'in. Chime'dye ra' mu'inmun ra' fer väñätucsi in Jen'tyi' tsim'tactyi' 
mu' paj qui mu'inmun anicjeyacsebi in chime' väñädye' mu'in, me' tupuj jụijya' in. 

23Jä'miij tashche' q̂uin' jị'chiqueyeyac ọij paj qui dyij bu'yi mi'in jam qui anicyive 
mi'in mu'inche' in. 

24Aty ra' me'si' jiyi'ya' mọ' ñịbedyes, chat qui ra' tomajyi mu' tsun, tyum' ra' mọ' 
tyei' ịvaj. 

25Ọrota' ra' jọ'chaij in, judyeya' ra' mạyedye'ches chime' jedye' noc̣ho' noc̣ho'yi' 
ra' in. 

26Chat qui ra' che've ji'ĉujtuyin yụ in yụ Anictyity muntyi' yụ, dyicba'badye' ra' 
jijtutui' yụ chạij yụ, därsi'ya' ra' ferdye' yụ judyeya' mạijquedye'tum ra' atsijban 
yụ. 

27Chat qui ra' yụ jutaqui anjer yụ paj qui pai' úche' jacche' jịjcaij in, jätisve, 
judyeya' rocve, judyeya' jijtuijve tsun, judyeya' sitiche' tsun, räj ra' dyu ̣ tsedye've 
jac jịjcaij in, me' me' ra' jäcacsi tsim'tactyi' yụ in. 

28Dyijtuvac mi'in jedye' chuc ji'ĉuyinac mọ' cätidye' higuera. Mọ' cätidye' aty 
tiyacchuti' co'ñeyeban' jụijya' mọ', mọ' ji'chäquiyinac aty c̣hẹi'ya' tupudye' 
juñ'yeban'. 

29Me'dye ra' chime' aty cạvetiñe'ya' jo'mes nạijyi' chat qui ra' chịj mi'in aty 
c̣hẹi'ya' ayidye' yụ. 

30Yụ jéyac, jambi' ra' jụ'ñij mọtsi uts muntyi' in räj ra' tashche' ca ̣ tsi' mọ'. 

31 Mạyedye'ches jedye' in judyeya' ọij jac mọtsi' ra' in, yu ̣ si' na p̂eyacdye' jam ra' 
jun' mọtsi', mọ' ram' ca ̣ tsi'. 

32Mijam tyi chịj jun'si' chuc ra' ayij jadyiquis tupudye'. Mijam anjer mu'chety 
mạyedye'chety chịj in, mijam yụ Jen'tyi' Ạva' yụ, me'dye Jen' mọmo' yirity chịj. 

33Mọ'dyes jäm' ra' ĉujcati mi'in, tsạ'bu'yi ra' mi'in, ĉaĉaij na jam chịj mi'in, ĉụi'dye 
ra' ayij tupudye' yụ. 

34Mọ' ra' tupudye' jeñej bu'yi yirity muntyi' yocsi've jac jịjcaijtyi'. Aty ra' sactiya' 
mu' so'macsetaqui carijtacdye' cäts yirity carijtaquity mu'. Chime'dye jétacte mu' 
ĉọjcai'tyi' chụi'dye' paj qui jäm' ĉọjcai'. 

35Me'dye ra' mi'in chime', ĉujcati ra' jäm' mi'in ĉaĉaij na jam ra' chí ̣va'joij mi'in 
caminve ra' shupqueshan yụ, jeñej bu'yi a'tumtyi' aca'. Ĉụi'dye ra' shupqueshan 
yụ, vatyquej ra' shocam, vatyquej ra' menya', vatyquej ra' nạijjoqui've, vatyquej 
ra' pam' shupqueshan yụ. 

36Ĉujcatiĉam', ĉụi'dye ra' shupqueshan yụ, vatyquej ra' ĉọshva'joij 
dạquishadyeyac mi'in. 

37Ọij p̂eyacdye' jéyacsi' jam mi'indyes mọmo', räjtumdyes muntyidyes in. 

MARK 14 

1 Jayej pärä'dyety mạyedye' Ji'c̣honacdyes feshta, yocsi' tịj mọ': pan jam 
ji'dujraquistumtyi'. Tashchety cudyitity Jen'che' in judyeya' mu'in jị'chiyacsity 
yụ'tacdye' in queve' in jun' bu'yi' chuc ra' tapjete in mu' Jesús caminve, chat qui 
ra' ji'ijate in. 

2Yi jítidyeij in: —Jam ra' feshtaya' tapjeja, cäjya' ra' tapjeja paj qui jam sac 
ja'yacseja' räj yoctyi' muntyi' in. 

3Jesús ĉọcte yirity muntyi' Betaniaĉantyi', bayi'yity jiquej, Simón tịj mu', mu'ĉan 
siti Jesús. Aty säcseva'joijya' mu'ĉan, yiris p̂en vatyquej ayij, jẹrejres tui' puñujĉan 
mọ', mọ' puñuj mij jäm'tacdye', anic jiyi' ya'i'si' jẹrejres mọ'ĉan mọ' jam 
cafontacsi' yocsi'tum jedye', yedyes. Chat mọ'ya' qui tocjetye' puñus tuj mọ', 
tsa'mepte Jesússi' jo'no' mu'. 

4Fa ̣coij tyeij mu'ya' cạvety in, jítidyeij in: —¿Jun' buty me' fibi'ñe' ọij jẹrejres?  

5Anic mọ' ya'i'si', tupuj ji'mincac ya'ijtyi'ya' querec̣ha, mu' qui querec̣ha so'mac in 
mu'in jayejjotaquity jedye' in —yi jítidyeij in. Fạra'ñe' mọ' p̂en in. 

6Jesús qui jéyacsi: —Paj mọ'ya', jam ra' me'tiñe' mọ' p̂en. Anic nash jäm' yu'tyiyin 
yụ. 

7Räjĉan ra' mi'inya' mu'in jayejjotaquity jedye' in, jun'si' ram' ĉụi' no ̣ tyetacsi 
mi'in, mạ'jetiñe' jụijya' mi'in. Yụ qui na ram' itŝij, aty ra' jam pen'dyetuyac mi'in. 

8Mọ' jäm'si' yu'tyiyin yụ ĉaĉaij na itŝi' tupuj yocsim'. Tsa'min yụ jeñej bu'yi' tai'tac 
a' yụ nạcdyedyes ra' yụ. 

9Yụ jéyac mi'in, pai' ra' junanaj ĉụi' voro'yi in jäm'si' p̂eyacdye' Jen'si' mu', räj 
bu'yi' ra' ọij jac, p̂eye' ra' in jun' chuc tsa'min jiquej yụ, muntyi' ra' in jam 
yaquintubi' in. 

10Mu'in yiri'tac pärä' jiyity jị'chiyactyi' Jesústyi' mu', yirity na tịj mu' Judas 
Iscariote. Mu' ĉọcsequi tashchety cudyitity Jen'che' in, mạ'je' ji'mincate mu' Jesús. 

11 Ma'jotyepte p̂eyacdye' in Judassi'. Jéte in: “Tsun ra' so'meyac querec̣ha.” Chat 
qui mu' tiyacchuti queve' jun' bu'yi' chuc ra' ji'taptyeyacsi Jesús. 

12Cha'she' in mọ' tashches mạyedye' feshtas, yi': pan jam ji'dujraquistumtyi', 
mọ'dye mạyedye' ijai' in oveca feshtadyes Ji'c̣honacdyedyes. Chat qui mu'in 
jị'chiyactyi' mu' jéte in: —¿Juna' mạ'je' um paj qui mọ'ya' jäm'tyeyeyac tsun 
säcsedye' Ji'c̣honacdyedyes feshtadyes?  

13Jesús qui jutacsi pärä' jị'chiyactyi' mu' jéyacsi: —Tạij mi'in sisvac ọij bä'yedye', 
mu'ĉan ra' yirity muntyi' rébinac ji'veñety ojñi' puñujĉan. Mu' ra' cäc̣hä'chutinte 
mi'in. 

14Juna' chuc sisan mu', mu'ya'dye ra' mi'in siti chime', quevtinte ra' mu'ĉan 
a'tumtyi' aca'. Jétinte ra' mi'in: “Mu' Ji'chäyintyi' tsun yi jin mi: ¿Jụ'ñisĉan ra' 
vavsi' säcsi u yụ Ji'c̣honacdyedyes säcsedye' jị'chiyactyi'tum yụ?” jétinte ra' mi'in. 

15Mu' qui ra' ji'caviyinac yiris därsi' vavdye' che'ves acas mọ', aty jä'mii'tyi' räj 
mọ'che' —jéyacsi Jesús mu'in pärä'tyity in. 

16Sacti in bä'yedye'ĉan venjoij in. Anicdye me' dạquique' mọ'che' vavdye' in yoj 
jeyacsidyem' jiquej Jesús u. Mọ'che' jäm'tye' in säcsedye' Ji'c̣honacdyedyes. 

17Aty shocamyejoi' atsij mu' Jesús yoctyi'tum jị'chiyactyi' mu', mu'ĉan siti in. 

18Säcseva'joij in yi mu' Jesús: —Yụ ra' jéyac, yirity mi'inĉantyi' q̂uin' jibityintyi' 
yụ, mu' ra' ji'mincantyi' yụ. 

19Jị'chiyactyi' mu' där yoqui in mọ' se'vepteya' p̂eyacdye' in, cäts yirityityij jéte in, 
—¿Jam adac yụ? —yi jéte in. 

20Jesús vorjeyacsi: —Yirity jị'chiyactyi' yụ mi'inĉantyi' q̂uin' yiri'tac pärä' jiyity 
mi'in yódyetydyem' aty jibityintyi' u yụ mọ'dye piji', mu'dye ra' ji'mincan yụ. 

21 Yụ Anictyity Muntyi' ijac ra' yụ ĉaĉaij na me' yi' mọ' sánacdye'. Me' tsan' me', 
mu' qui na ram' ji'mincantyi' yụ, där ra' ñịbe' cạve' mu'. Dam'dye jäm' jiquej jam 
na'aqueya' mu' me'tyity muntyi'. 

22Taca' säcseva'joij in, mu' Jesús tapjete mu' pan, yoshoropaij jéte Jen', chat qui 
q̂uemi'vete, so'maqui jị'chiyactyi' mu', jéyacsi: —Miya'ĉa uts, uts nash jeñej bu'yi 
ĉụi'si' a' yụ —yi. 

23Tyéquis qui tapje', yoshoropaij jéte Jen', so'maqui jị'chiyactyi' mu', räjdye mu'in 
tyeij in. 

24Jesús qui jéyacsi: —Ọij nash jeñej bu'yi' ĉụi'si' chäsh yụ, dai'dyes ra' muntyi' yụ 
ra' yụ'tye', mọ' ferdye' jaso'miti' ra' mụi'sis p̂eyacdye' Jen'si' mu', yụ'tyeyacsis ra' 
muntyi' in. 

25Yụ jéyac, aty ra' jam quivij tyeij yụ ovas fi' mọ', jun' qui chuc venchui' mọ' 
tupudye' ayo'bu'yedye'ĉan Jen'si'ĉan yụ, mu'ĉan ra' tyeij yụ mụi'sis fi' mọ'. 

26Mu'in qui jime' in Jen'dyes jimacdye' mu', chat qui shupqui in mụcu'che' 
Orivoche' jịjcaij in. 

27Jesús jéyaqui jị'chiyactyi' mu': —Räjen'dye ra' farajjitiĉa' yụ mi'in, ĉa'joij ra' 
mi'in. Me' ra' ca ̣ tsi' sánacdye' yi': “Jen' ra' ijacsebi mu' ĉọjcacsity oveca in, chat qui 
ra' ji'pai'cac oveca in.”  

28A na ra' vañinyebanya' yụ, yụ chum ra' tashche' venjoij mu've Galileave 
jäqui'dye ra' mi'in —yi Jesús jéyacsi. 

29Chat qui mu' Pedro yi jéte: —Me' ra' tsan' räjen'dye farajjin in, yụ qui na ram' 
yejĉoij jam jun' farajjeye mi. 

30Jesús vorjajiti: —Yụ ra' jéye, ọij q̂uin' tsedyedye', jambi' ra' pärä' qui' p̂oñi 
ojtere', mi ra' chibin qui' yi: “Yụ jam cäc̣hä'chutety Jesús.”  

31 Pedro fersi'ya' p̂eyacdye' jéte: —Me' ra' tsan' yu ̣mun ijan yụ in, jam qui na ram' 
jun' ticameye. Chiyidye mu'in yoctyi' räj in. 

32Jesús jị'chiyactyi'tum mu' cätidye'ĉan jịjcaij in Getsemaníĉan. Jesús jéyaqui 
jị'chiyactyi' mu': —Uya' chum p̂utsquen'yejam', yụ ra' cọdajquiqui Jen'che' yụ. 

33Muju'veya' jịjcaij mu' Jesús cạcsi mu' Pedro judyeya' Santiago judyeya' Juan. 
Mu'ya' därsi' táredye' játŝuti mu'ya'dye tyum'yi ĉojtyi' mu'. 

34Jéyacsi chibintyity in: —Anic tyum'yi ĉojtyi' yụ jeñej ra' säñi ĉúti yụ. Uya' chum 
tacya' mi'in ñuts bu'jam' mi'in. 

35Jesús dadam' muju'veya' jịjcaij, dyụtsyi mu've täjjeque' jac jáfiya' mu'. Cọdyete 
Jen' jéte: —Tupuj jụijya' me' ji'c̣honti' mi, paj qui jam tŝútyin yụ mọ' ñịbedyes 
tupudye'. 

36Chime'dye Jesús jéte: —Yu ̣ tyi' Jen' itŝi' méqui' carij mídyes, yụ cọdyeye 
ji'c̣honti' paj qui jam därsi' ñịbedyes jị'ĉojtye' yụ, jam qui na ram' yojdyem' mạ'je' 
uij, yu'ti' ram yojdyem' mis dyijyedye' u. 

37Aty me'si' cọdyete Jen' quivij chimu'ya' jijtuban, dạcacseshan mu'in chibintyity 
in ĉọshva'joij in. Jesús jajiti Pedro: —¿Ĉọshi ca' mi Simón? ¿Mijam buty yiris hora 
dyij bu'yi yu ̣ tum mi'in?  

38Dyij bu'jam' mi'in, cọdaĉam' Jen'che' paj qui jam peñi jị'ĉojtacya' mi'in. Me' tsan' 
dyijyedye'ĉan mạ'jetiñe' cäc̣hä'chutinte Jen' mi'in, a'si' qui nam' mi'in itŝi' ferdye' 
mọ'. 

39Cuvij mu' Jesús chimu'che' jịjcaban cọdyeĉajte Jen' mu', chịmo'dye cọdacdyem' 
so'mete Jen'. 

40Aty me'si' quivij chimu'ya' jijtuban dạcacseshan ĉọshva'joij in ĉaĉaij na ĉush 
játŝuti in. Aty jéyacseshan mu' Jesús mu'in na mem' c̣hu'c̣huij in jam tupuj jéte in. 

41 Cuvij cọdajquiqui Jen'che' mu'. Aty ijaijya' chibin qui' ĉọsseshan jéyacseshan: 
—¿Taca' yejĉoij ĉọshi u mi'in? ¿Taca' yejĉoij jị'jutyiti chime' u mi'in? Aty 
me'qui'dye ato' o ayij tupudye' yụ Anictyity Muntyi' yụ, a nash ra' so'mac yụ 
juchajtumtyi'ya' in. 

42Sacyejam' cabu'tyum mi'in. Atyu' u meij jijtuij ji'mincantyi' yụ. 

43Taca' p̂eyacva'joij mu' Jesús shupqueti mu' Judas, jị'chiyactyi' tsan' mu' Jesústyi' 
chime' mu'. Mu' tujijtucsi dai'tyi' muntyi' in, tuqui chutidyes coc̣hino mu'in 
judyeya' son pa'cacdyes mu'in. Jutacsity in mu'in tashchety cudyityity Jen'che' in 
judyeya' jị'chiyacsity yụ'tacdye' in judyeya' tashchety ĉọjcacsity in. 

44Mu' Judas ji'mincatety Jesús aty mu' tashche' jéyacsaque muntyi' in: “Jụ'ñity 
chuc ra' pụ'setety yụ, mu' ra' tŝo ̣yetinte mi'in, cạtinte ra' mi'in anic ra' jäm' 
ĉọjcatinte mi'in”, jéyacsaque mu' Judas. 

45Anicdye me' shupqueti mu' Judas chụi' bu'yi Jesúsya' jéte: —¡Jị'chiyacsity! 
Yédye'ĉan mọmo' pụ'sete. 

46Chat mu'in muntyi' in mu'dye tŝo ̣ tyete in tapjete in. 

47Yirity pen'dye' Jesústyi' sanjeyaqui coc̣hino siscajcapte úñity mu'tyi' 
tashchetytyi' cudyitity Jen'che', chat qui mu' sei'jebite chun mu'. 

48Jesús jéyacsi: —¿Jedyedyes ca' jo'mes tutiñe' coc̣hino judyeya' son? Jeñej 
quiyaij ac̣hi'yity muntyi' ĉútiĉa' yụ mi'in, mạ'je' me' tapjitiĉa' yụ mi'in. 

49Yoqui' na Jen'si'ĉan aca' jiquej yụ, mu'ĉan jị'chiyacsi yụ. ¿Jun' ca' jam yiristum 
ĉushdyiĉa' yụ mi'in tapjitiĉa' mi'in? Me' tsan' me', me'jitiĉam' mọmo' mi'in paj qui 
ca ̣ tsi've mọ' sánacdye'. 

50Me'ĉandye jị'chiyactyi' mu' muya' tŝọij in farajjetacte in mu' Jesús. 

51 Yirity mu'ya' chime' nanaty cäc̣hä'c̣häyeva'joijtyi' Jesúsya', me' mọmo' bus 
bu'yi yirity méqui'vetyya' tyä'väty. Mu' tsan' tapjete chime' in. 

52Farajjeyactaqui quị'sim' cädäj qui ĉa'joij. 

53Mu'in tapjetety Jesús in cạte in yụ'te in mu'si'ya' vej tashchetyya' cudyitity 
Jen'che'. Aty mu'ĉan tsudyujñiti in mu'in tashchety cudyitity Jen'che' in judyeya' 
mu'in tashchety ĉọjcacsity in judyeya' mu'in jị'chiyacsity yụ'tacdye' in. 

54Jä'quiij mu' Pedro cäc̣hä'chute Jesús jun' qui' chuc siti p̂ejsi'ya' acas mọ', 
mu'si'ĉan tashchetysi'ĉan cudyitity Jen'che'. Mu'ĉan bä'yi pen'dyetucsi 
väc̣hä'tyity in mu'in ĉọjcai'tyi' aca' in, tŝijve cäc̣hä' jufiti. 

55Mu'in tashchety cudyitity Jen'che' in räjtumdye tashchety ayo' in quevacsi tsan' 
muntyi' in paj qui yụ'tyeyete p̂eyacdye' in ji'ijacdyedyes Jesússi' mu', jam qui 
nam' dạcbite in. 

56Me' tsan' dai' väñädye' tuyete Jesús in cäj cäj p̂eyacdye' ji'shupqueyete in. 

57Pạrej mu'ĉantyi' sacyi in väñädye'tum p̂eijte Jesús in, yi in:  

58—Tsun se'vete jiquej yi mu' “Yụ ra' jịva'chapte Jen'si' aca' mu', mọ' jäm'tyes 
muntyi' in, chibin ra' mạyedye' jo'mejteban' quivij jäm'ban' yụ, mọ' ra' jam 
jäm'tyes muntyi' in,” yi uts Jesús —me' jéyacsi ji'me'tety in. 

59Me' tsan' yi in jam qui nam' cäts bu'yi' p̂eyacdye' mu'in. 

60Chat qui mu' tashchety cudyitity Jen'che' sacyi mu'insi'ya' vej mu'in, jéte mu' 
Jesús: —Aty se'vacsebi p̂eyacdye' um mu'in p̂iijbuntyi' juchaj in. ¿Jam bu ra' voryi 
mi? ¿Jam bu ra' ĉụi' ñutsjitim?  

61 Jesús mem' c̣hu'c̣huij jam dam' jätäjyi. Mu' tashchety cudyitity Jen'che' mu' 
cuvij jéte: —¿Mi adac Ji'c̣honacsity muntyi'? ¿Mi adac Jen'tyi' Ạva' mu' 
tima'cactyi' mu'?  

62Jesús vorjete: —Yụ nashu', yirisĉan ra' mạyedye' naijtiĉa' yụ mi'in Anictyity 
Muntyi' yụ, tacve bu'yi ra' Jen'ya' yụ, mu' muju'cha' ferdye'tumtyi', judyeya' ra' 
chime' ji'ĉujtuyibudyiĉa' yụ mi'in dyicba'badye' ra' jijtui' yụ. 

63Mu' tashchety cudyitity Jen'che' shẹi'jeyaqui quị'si' mu' fa ̣codyedyes p̂eyacdye' 
Jesúsdyes. Chat qui jéyacsi ayo' in: —Aty jam jun' jemonja tsun tyi chuc p̂eijbitety 
juchaj utssi' mu',  

64ĉaĉaij na mụi'dye se'veptinte ñinacdye' Jen'ya' mu'. ¿Jätäjyi tyu' u mi'in? Ayo' 
yụ'tyeyete in ji'ijacdyes p̂eyacdye' in. 

65Chat qui tiyacchuti chu'bete in judyeya' p̂ur'jete vejya' in chat qui untute in, jéte 
in: —Chí ̣va, ¿tyi ca' me'jin pä'jin? Mu'in väc̣hä'tyity ĉọjcai'tyi' aca' in pajjete mu'in 
chime' in. 

66Pedro uĉanyam' bä'yi p̂ejya'. Ayij yiris nanas mu'si' úñis mu' tashchetysi' 
cudyitity Jen'che'. 

67Mọ' nạijte mu' Pedro jufiva'ti tŝijve. Jäm' chum jacaviti chat qui jéte: —Mi nash 
chime' cäc̣hä'chutety mu' Jesús Nazaretĉan bä'yity. 

68Pedro ticamete, je': —Mijam yụ chí ỵete mu' muntyi' jedye' ra' mis cại' 
p̂eyacdye'. Chat qui mu' chụi'dye'ya' jịjcaij, chat qui p̂oñi ojtere'. 

69Aty mu'ya' bu'ban mu', mọ' nanas cạvebajte, jéyacsi' mu'ĉantyi' in: —Uts nash 
chime' cäc̣hä'chutety Jesús. 

70Quivij mu' Pedro ticamete Jesús. Dam' mọmo' tyä'päi'tyi', cuvij mu'ĉantyi' in 
jéte Pedro in: —Anicdye me', mi nash cäc̣hä'chutety uts ĉaĉaij nash mi Galileaĉan 
bä'yity. 

71 Dadam' qui muju'cha' ticamete, jéyacsi: —Jam rụijsis jụijya' ọij p̂eyacdye', 
mu'dye ra' Jen' va'tacdye' so'min yụ, Jen'si'ya' vej mu' jéyac yụ, yụ jam chí ̣yete. 

72P̂eyacdye'ĉandye p̂oñi ojtere', aty pärä' qui' p̂oñi. Pedro dyijtubibajte Jesússi' 
p̂eyacdye' mu', yi jiquej: “Jambi' ra' pärä' qui' p̂oñi ojtere', chibin qui' ra' yi mi: Yụ 
jam cäc̣hä'chutety uts Jesús.” 

MARK 15 

1 Aty nạijjoi' mu'in tashchety cudyitity Jen'che' in judyeya' mu' tashchety ĉọjcac-
sity in judyeya' mu'in jị'chiyacsity yụ'tacdye' in räjtumdye ayo' in vaj meij dyijyi 
in jun'jeyac chuc ra' mu' Jesús. Mu'ya'dye quim' chọco'te in mu' Jesús, cạte in 
Pilatosya' vej mu'. 

2Mu' Pilato jéte mu' Jesús: —¿Mi adac judíoty ayo' mu'in? Vorjete Jesús: —Me' 
nash yụ yoj yidye' bu um. 

3Mu'in tashchety cudyitity Jen'che' in juchadye'ya' dai' chọco'te tsan' in. 

4Mọ'dyes qui mu' Pilato cuvij jéte: —¿Jam bu ra' ĉụi' yụ'tyem p̂eyacdye' 
ñutsjitidyes mi? ¿Aty se'vacsebi p̂eyacdye' u mi mu'in p̂iijbuntyi' juchaj in?  

5Jesús na c̣hu'c̣huij mọmo' jam mu' dam' jätäjyi, jäm' mu' äjyi Pilato. 

6Räjĉan yómodye' cha'she' in mọ' feshta Ji'c̣honacdyedyes, mu' Pilato yicjoij 
ji'c̣honte ĉär'tactyi' muntyi', tyi chuc cọdyete muntyi' in. 

7Mu'ĉan ĉä'räij muntyi' in chutity jiquej Romaĉantyi' in, pạrej ijac in. Yirity 
mu'ĉan ĉä'räij Barrabás tịj mu'. 

8Shachtyity muntyi' in ĉọshte in mu' Pilato cọdyetyete in paj qui yụ'tye' yicdye' 
mu'. 

9Pilato jeĉúnacsi: —¿Mạ'jetiñe' adac paj qui ji'c̣honte yụ mi'indyes uts mi'intyi' 
Ayo' judíoty mi'in?  

10Pilato chí ̣yacsi tashchety cudyitity Jen'che' in, jun' chuc ji'me'tyiyitidye'ya' 
ji'me'te in mu' Jesús, mu'in fa ̣ quete Jesús in ĉaĉaij na muntyi' in fer mạ'jete in. 

11 Mu'in tashchety cudyitity Jen'che' in se' ja'yacsi muntyi' in paj qui jéte Pilato in 
paj qui mu' ji'c̣honte Barrabás. 

12Pilato cuvij jéyacsi muntyi' in: —Me' jụijya', ¿jun'jete qui bu raij uts jétintety 
mi'in: “Uts Ayo' tsuntyi' judío tsun?”  

13Äjyedye'tum vorjete in: —¡Uts pacme croshche'!  

14Vorjeyacsi Pilato: —¿Jun' bu ra' ĉaĉaij na utssi' itŝi' juchaj mu'? Muntyi' na in 
anic che'je' mu'in p̂eyacdye' in, jéte in: —¡Uts pacme croshche'!  

15Pilato mạ'je' jụjtacsebi cọdacdye' muntyis mu'in mọ'dyes qui ji'c̣honte 
mu'indyes in mu' Barrabás. Pilato ji'si'bete Jesús, chat qui so'macsi väc̣hä'tyity in 
paj qui mu'in pacte croshche' in. 

16Väc̣hä'tyity qui cạte in mu' Jesús därsi'ĉan vavdye' ayosĉan aca', mu'ĉan ji'siste 
in. Mu'ĉan fayacsi väc̣hä'tyity in, jun'tum chuc mu'in ñuru' in. 

17Mu'in majmatute in jäijnätyĉan quị'si' jị'quite in. Chime'dye q̂uebe'ñe' yutij in 
jeñej bu'yi' ĉästacdyes jäm'tye' in judyeya' qui jo'no'che' yụ'tyeyete in. 

18Chat qui tiyacchui' äjyi in: —¡Tima'queja uts judíoty ayo' mu'in! —yi in. 

19Me'ĉandye tŝevjepte jo'no' in sonya' judyeya' chu'bete in judyeya' 
majmadye'ĉan chime' dyụtsyi mu'ya' in. 

20Aty me'si' majmatute in, quivij c̣honjetye-bajte in mu' jäijnäty coftyity mu', 
ĉụi'tyi'ĉan qui quị'si' jị'quibajte in judyeya' qui cạte in paj qui croshche' pactac 
mu'. 

21 Aty mu've tyeij in rébete in yirity muntyi', Cireneĉan bä'yity, Simón tịj mu', jen' 
mu' Alejandroty judyeya' Rufoty. Mu' Simón jorojyaty bä'yedye' atsij. Väc̣hä'tyity 
in ji'vemeyete in Jesústyi' crosh mu'. 

22Jịjcate in mu' Jesús miquityche' mụcu' Gólgota tịj mu'si', (Gólgota yi' ca yi' 
Jo'no'vunya'.)  

23Mu'che' tsan' so'mete Jesús in tyédye' vino cafon bu'yis pịñidye'tum mirra tịj 
mọs, mu' qui nam' jam tyeij. 

24Chat qui pacte in. Mu'in väc̣hä'tyity in ji'chetiyiti in quị'si' mu' majmadye'ya' 
mu'in paj qui chịjve in tyi chuc ra' bijoij. 

25Pam' arajtacya' me'si'ya' tyiti pacte in. 

26Mọ'che' yụ'tye' in sánacdye' p̂eijbites tsan' juchaj mu', yi': “Uts judíoty Ayo' 
mu'in.”  

27Chime'dye mu'ya' pärä' ac̣hi'yity muntyi' in, yoctyi'che' crosh pactac mu'in in, 
uvemun bu'yi Jesúsya' in, yoctyi' tacve bu'yi yoctyi' na q̂uinve bu'yi. 

29Mu'in muntyi' cajñetety in ñiñete in tecon' tecon'jeyaqui jo'no' mu'in, yi in: —
Mi busha' yi jiquej tupuj ca busha' jịva'chaptem Jen'si' aca' mu', chibin ca busha' 
ra' mạyedye' chijo'mei'ban'dye quivij jäm'ban' mi, yi jiquej mi. 

30Ĉụi' ji'c̣honta q̂uin', chạbada croshchety. 

31 Me'dye mu'in chime' tashchety cudyitity Jen'che' in judyeya' mu'in jị'chiyacsity 
yụ'tacdye' in yi jítidyeij in: —Uts ji'c̣honacsi yoctyi' muntyi' in, ĉụi' qui nam' jam 
me' ji'c̣honti. 

32Paj chạban croshche' uts Ji'c̣honacsity muntyi', Ayo' mu'in Israeltyi' vóshi' in. A 
ra' cạvejaya' tsun chat qui ra' q̂uin'dyem' anicyeja' tsun. Chime'dye pactactyi' in 
ñiñete jiquej in. 

33Aty quichĉan tsun, räj bu'yi' ọij jac tomaj bu'yi' chibin hora, me'qui' tomaj 
bu'yi'. 

34Aty roquen've tsun, q̂uin'dyem' mu' Jesús äjtum yi p̂eyaqui, yi mu' yoctyisĉan 
p̂eyacdye': —Eloi, Eloi, ¿lema sabactani? (yi: “Yu ̣ tyi' Jen', yu ̣ tyi' Jen', ¿jun' dash 
me' farajjitim?”)  

35Pạrej mu'yaty in se'vepte p̂eyacdye' in, yi in: —C̣huj, Elíasvun nash faijte mu'. 

36Yirity muntyi' shuj tyeij c̣hucjeque' shajbas va'cacsi'ĉan vino, chat qui sonche' 
yụ'tye', chụ'ĉan jéyete qui Jesús. Chat qui yi mu' muntyi': —Jambi' chum, vatyquej 
ra' atsij Elías jị'chabajte. 

37Äjyetaqui fer, chat qui säñi. 

38Me'ĉandye mu' juñum bu'yity quị'si' Jen'si'ĉantyi' aca' mu', ĉụi' vatyquej choc 
tyeij, che've tiyacchuti me'dye mụijya' bu'yi. 

39Mu'ya' mu' chime' väc̣hä'tyity ayo' mu'in, rụi'cujcuj mu' mu'ya' Jesússi'ya' vej 
mu'. Jị'ĉojcayepte sän'dye' Jesússi' mu', chat qui yi mu' p̂eyaqui: —¡Rụijdye jiquej 
me' anictyity Jen'tyi' Ạva' mu' uts muntyi'!  

40Mọ'ya' chime' p̂en in, moch bu'yi' mọ'in meij cạvi' in. Mọ'ya' mọ' María 
Magdalena, judyeya' Salomé, judyeya' yocsi' María, Josési' tse' mu' judyeya' 
mọ'dyem' Santiagos tse' mu', mu' jäquity. 

41 Mọ'in p̂en cäc̣hä'-chutes Jesús jiquej in judyeya' no ̣ tyetes in Galileaĉan bä'yiya' 
jiquej mu' Jesús. Chime'dye mọ'ya' yocsi' dai' p̂en in cäc̣hä'chutes jiquej in atsijya' 
Jerusalénĉan jiquej mu'. 

42-43Mọ' mạyedye' viernesh, mọ' je' in: jäm' yụ'tidyes mạyedye', ĉaĉaij na nojno 
ra' jị'jutyitidyes mạyedye'. Mu'ya' yirity muntyi' tịj mu' José, Arimateaĉan bä'yity. 
Mu' nash mu'ĉantyi' in tashchety yụ'tactyi' judíoty mu'in, anic jäm'tyi' ĉo ̣ te mu'in 
in. Chime'dye mu' bisva'bite tupudye' Jen'si' mu' ayo'bu'yedyes mu'. Aty 
shocamyejoi' mọ' mạyedye' viernesh, mu' José sóñi'yi mu', ĉọcte mu' Pilato 
cọdyete Jesússi' a' mu' paj qui mu' nạpte. 

44Mu' Pilato anic äjyi cavintum mu' säñi Jesús. Mu' fayete väc̣hä'tyitytyi' ayo' 
mu'in, jéte: “¿Aty ca' säñi Jesús?”  

45Aty se'vepte mu'si' p̂eyacdye': “Aty säñi mu'”, chat qui so'mete mu' José a' mu'. 

46José ya'ij yirity jäm'tyi' tyä'väty quị'si'. Mu' qui jị'chabajte croshchety judyeya' 
qui comon'jepte a' mu' tyä'vätyya', judyeya' qui to'ĉan cạte, mu'ĉan rudyu'jete 
fadactyi'ĉan mij, mọ' mụi'sis, chat qui bur'jete därtyi' mij, mu'ya' ĉär'je' mọ' to'. 

47Mọ' María Magdalena judyeya' yocsi' María tse' mu' yoctyi' José, mọ'in chime' 
cạve' in yóĉandyem' yụ'tac u a' mu' Jesúsvunsi'. 

MARK 16 

1 Aty me'si' mọ' mạyedye' jị'jutyitidyes, chat qui María Magdalena judyeya' 
Salomé judyeya' yocsi' María tse' mu' Santiagos, mọ'in ya'i' tsan' in tai'tacdyes 
jẹrejres paj qui ta'yecbibajte in a' mu' Jesússi'. 

2Nojnodye mạyedye' dọmico pam'dye q̂uin'dyem' shupqui tsun, mọ'in sacti' in, 
ru'dyei'ya' jịjcai' in. 

3Majmiya' yi' jítidyei' in: —¿Tyi bu ra' ucheya' jityisin' mu' därtyi' mij ñujĉuty 
chụi'dyesya' to'?  

4Aty c̣hẹi'ya' tyiti' in jäm' qui cạvi' mọ'ĉan in, nạijte in mu' mij därtyi' aty mu' 
tạ'caty muveya' tac. 

5Rụij bu'yi' qui siti' in. Cạvete mu'ĉan yirity muntyi' in, jui'butyĉantyi' quị'si', 
tacve bu'yi bä'va'joij. Tyum' tyeij mọ'intyi' ĉojtyi' mọ'in. 

6Mu' jéyacsi: —Jam ra' tyum'yi ĉojtyi' mi'in. Mi'in quevtinte mu' Jesús, 
Nazaretĉan bä'yity, mu' pactety croshche' jiquej in. Aty itŝij atsvun úĉan, aty 
vañinyeban. Cạvevac yóya'dyem' chuden'jeteya' jiquej u in. 

7Tạij jéyacseĉajsham' jị'chiyactyi' mu', Pedromun ra' chime' jétinte. Jéyacsi ra' 
mi'in: “Mu' chum ra' tashche' Galileave jịjcaij mu', mu've ra' cạvetinte mi'in, yoj 
jinacdyem' jiquej u”, me' jéyacsejam'. 

8Me'dye mọ'in p̂en shuban' to'ĉan in noc̣ho' noc̣hoyequi' qui in, anic därsi' 
noi'yedye' játŝuti' in. Shuj qui tyei' ĉa'joi' in, mijam tyi jéyacsi' rébacsity in ĉaĉaij 
na jiyi' noi'yacñi' in. 

9Aty ra' nạijjoi'ya' mạyedye' mọ' dọmico mu' Jesús vañinyeban. Tashi mu' 
ji'cavibun Maríaya' Magdalenaya', mọ'dye meijjetyeban'si' yävätidye'yis sọyo' 
jiquej. 

10Mọ' ĉọcsequi' jéyacsequi' pen'dye' mu' jiquej, mu'in na táreva'te in dyijtute in 
mu' Jesús. 

11 Me' tsan' jéyacsi' jun' chuc tsạ'buban mu' judyeya' anic cạvete mọ', jam qui 
nam' jun' anicyi mu'in. 

12Aty me'si' mu' Jesús ji'caviti pärä'tyityya' jị'chiyactyi' mu', meij jịjcaij mu'in 
majmiya' in jorojya' bä'yedye' in, yocdyeij ji'caviti mu'inya' in. 

13Mu'in qui cavin ca'ñibun in jị'chique-yacseban yoctyi' in, jam qui nam' mu'in 
anicyi in. 

14Aty me'si' mu' Jesús ji'caviti mu'inya' in yiri'tac yirity jiyityya' jị'chiyactyi' mu', 
mu'in na säcseva'joij in. Mu'ĉan fạra'nacsi ĉaĉaij na jam anicyi in judyeya' yäcäj 
ĉojtyi' mu'in. Mijam anicjeyacsebi p̂eyacdye' mu'in mu'in cạvetetysi' in aty 
vañinyeban. 

15Chat qui jéyacsi: —Tạij mi'in, pai' ọij jac jịjcajam', voro'tacsejam' räj jacchety 
muntyi' in, jéyacsejam' jäm'si' p̂eyacdye' Jen'si' mu'. 

16Tyi chuc anicyity, tyi chuc ji'chojtity, mu'in ra' c̣hoñi in. Tyi chuc jam anicyity 
mu'in ra' va'cacdyety in. 

17Tyi chuc anicyity in mu'in ra' so'mac in paj qui jị'caveyacsi Jen'si' ferdye' in. 
Yu ̣ si'che' ra' tịj meijjetyetacseban sọyo' in mu'inĉansi' in, judyeya' ra' yoctyisĉan 
chime' p̂eyacdye' p̂eyaqui in. 

18Vatyquej tapjeyacsi nas jụijya' in, vatyquej tyeij veneno jụijya' in, jam ra' jedyeij 
in. Chime'dye mu'in ra' tupuj toco'jeyacsi are'reijtyi' in chat qui ra' chäĉän mu'in 
in. 

19Aty me'si' jéyacsi mu' Jesús Ayo' tsun, chat qui mạyedye'che' cạc mu', fer bu'ban 
mu' tacve Jen'ya'. 

20Mu'in jutactyi' mu' sacti in, pai' voro'tacsi in. Ayo' tsun no ̣ tyetacsi so'macsi 
ferdye' jị'cavacdyes mu'in, paj qui jorojĉan mọ'ya' Jen'si' p̂eyacdye' mu'. 

LUKE 

LUKE 1 

1 Yụ nash sáñe' ọij mídyes Teófilo, yi' jun' chuc mu' Jesucristo tsuntum bä'yi 
jiquej. Mu'ya' jiquej dai' mu'in sáñe'tyi' in jun' buty bä'yi mu' tsuntum jiquej. 

2Mu'in sánaquity in mọ'dye mọmo' p̂eyacdye' sáñe' in yódyes-dyem' se've'si' 
tsun, mọ' so'minsi' tsun in mu'in cại'tyi' p̂eyacdye' Jesucristos in, ĉaĉaij na tạ'caty 
mu'in cạvetety in yoqui'dyem' tiyac-chuti'ya' carijtaqui jiquej u. 

3-4Mọ'dyes yụ räj cạvacsebi sánac-dye' mu'in cạvetetysi' jiquej in judyeya' yụ 
jéyacsi chime' mu'in cạvetety in aty tiyacchuti'ya' carijtac-dye' jiquej mu'. Yụ jäm' 
ĉọi' paj qui yụ jéye sánacdye'che' räj jun' jun' chuc jun'tacaque Jesucristo jiquej, 
paj qui rụijsis me'chui' mi mọ' p̂eyacdye' aty se'ves jiquej mi, mi nash fer bu'yity 
Teófilo. 

5Urucya' jiquej yoqui'dyem' ayo'bu'yaqueya' Judeaĉan mu' Herodes jiquej u, 
mu'ya' yirity cudyitity Jen'che', Zacarías tịj mu', Abíassi'ĉantyi' ñuru', mu'mun 
carijtaqui Jen'si'ĉan aca' mu'. Zacaríassi' na p̂en mu' Isabel tịj mọ', vóshi' mu' 
chime' Aarónvunsi' jiquej. 

6Zacarías judyeya' p̂en mu' anic rụij bä'yi in Jen'si'ya' vej mu', räjĉan chiquepte 
Jen'si' p̂eyacdye' in, judyeya' yụ'tacdye' mu', mijam jụ'ñiij in. 

7Itŝij qui nam' ạva' mọ'in, ĉaĉaij na särä' bu'yis mọ' p̂en mu', Isabel, judyeya' mu' 
Zacarías aty chime' isho'mun aijvun in. 

8Yirisĉan mạyedye' aty tupudye' mu'in Abíasĉantyi' ñuru'tyity in, mu'in qui 
tŝo ̣ taqui in paj qui Jen'si'ĉan aca' carijtaqui in. 

9Me' bu'yi' yicdye' mu'insi' in mu'in cudyitity Jen'che' in, yirity ñuru'ĉantyi' in 
yụ'tac paj qui mu' ji'co'shayeque'tyi' jẹrejres Jen'dyes. Mu' na Zacarías me' bu'yi 
mu' yụ'tac. 

10Aty Jen'si'ĉan aca' yirity mu' ji'co'shayeva'que' jẹrejres, mu'in jorojyaty dai'tyi' 
in, cọdaqui mu'in Jen'che' in. 

11 Me'ĉandye yirity anjer ji'caviti Zacaríasya', ĉụi'dye vatyquej mu'ya' rụi'cujcuij 
tacve bu'yi yóya'dyem' mọ' ji'co'shayaquis jẹrejres o. 

12Mu' na Zacarías aty me' cạveteya' mu' anjer, tyum' tyeij ĉojtyi' mu' noi'yi mu'. 

13Mu' na anjer yi jajiti: —Jam ra' noi'yi mi Zacarías, a nash Jen' jụjjibun cọdacdye' 
mi, ạva'yi ra' mi ĉụi'si'ĉan p̂en mi mọ' Isabel, Juan ra' yụ'tyeyete tịj mi. 

14Där ra' ma'joij mi ạva'tum mi, judyeya' ra' dai' yoctyi' in ma'joij mu'dyes chime' 
in, na'iya' mu'. 

15Mu' ra' ạva' mi fer bu'yi ra' Jen'si'ya' vej mu'. Mu' ra' jam dam' c̣hom' tyeij 
pashsi' tyédye', mijam ra' vino tyeij mu'. Na'i ram' mu' jasäsdyi ra' Jen'si' Ạ'edye' 
mu'. 

16Mu' ra' ji'ca'nacseban Jen'ya' dai' mu'in Israeltyi' vóshi' in, paj qui mu'in 
cäc̣hä'chubajte in Jen' Ayo' mu'in. 

17Mu' ra' Juan jä'mij tashche' voro'tacsi muntyi' in jambi'dyem' atsij mu' Ayo' 
tsun. Fer bu'yi ra' judyeya' dyijyedye'tum chime', yojdyem' Elíasvun jiquej u. 
Chime'dye ra' ji'jäm' yụ'tacseban muntyi' in ĉụi'tyi'tum ạva' mu'in, chimu'dye ra' 
yi paj qui mu'in jam chiquetety Jen' in rụij bu'ban' dyijyedye' mu'in. Me' ra' ạva' 
mi jä'mij ra' yi paj qui muntyi' in jä'mii'tyi ĉojtyi' mu'in, paj qui tiĉun'teve in Ayo' 
tsun atsijya' mu' —yi mu' anjer jajiti Zacarías. 

18Vorjete Zacarías yi jéte: —¿Jun' bu ra' me' tupuj chịj yụ me' ra' ca ̣ tsi' ọij 
p̂eyacdye' ạva'yi ra' tsun? A qui nam' isho'mun atsvun tsun —yi jéte Zacarías. 

19Vorjajiti anjer: —Yụ nash Gabriel anictyity jutactyi' Jen'tyi' yụ, mu' nash jutin 
yụ paj qui yụ so'meye ọij jäm'si' p̂eyacdye'. 

20Jesha' mi q̂uin' jam dam' anicjibutim yụs p̂eyacdye', mọ'dyes qui ra' q̂uin' 
jepepej shupqui mi, mijam ra' jun' p̂eyaqui mi jun' qui' chuc ca ̣ tsi' mọ' tupudye' 
aty ca ̣ tsi'ya' mọ' p̂eyacdye' —yi jajiti anjer. 

21 Mu'in na muntyi' jorojyaty in bisacdye' mu'in je' in. Yi jítidyeij in: “¿Jun'taqui 
buty mu'ĉan meñi?”  

22Aty men q̂uin'dyem' shuban mu'ĉantyi', jepepej shuban, jam jun' p̂eyaĉan. Me' 
chịj mu'in jorojyaty in, mu' Jen' ji'naijti mu'ĉan Jen'si'ĉan aca' Zacaríasya'. Shuban 
c̣họco' c̣họco' qui p̂eyaĉan, yejĉoij jepepej bu'yi. 

23Zacarías aty ijaijya' mọ' mạyedye' carijtacdye' mu' Jen'si'ĉan aca', chat ca'ñibun 
ĉụi'situban bä'yedye' mu'. 

24Chat jäqui've mọ' p̂en mu' Isabel ạva'yi', tacya' aca'ya' ĉanam' ịvaj, jam 
shupqui'. 

25Yi' ĉojtyi'ĉan mọ': “Jen' ñịbe'jin yụ, jadyic ra' tsí ̣catacsi' yụ muntyi' in ĉaĉaij na 
yụ särä' bu'yis jiquej”, yi' mọ' Isabel. 

26Aty jäbän ịvaj tyiti' mọ' Isabel ạva'tum, chat qui mu' Jen' jutete mu' anjer 
Gabriel, Nazaretve jutete Galileaĉansi' bä'yedye'. 

27Mọ'ĉan yiris bä'yi' nanas, María tịj mọ', jambi' tyushtes son'. A qui nam' tsan' 
mu'ya' vämtyidyety mọ' aty p̂eyacdye'ĉan atsvun. Vämi' ra' mọ' mu'che', José tịj 
mu'si', vóshi' mu' Davidvuntyi' jiquej. Jen' jutete mu' anjer mu' Gabriel paj qui 
mu' ĉo ̣ que' mọ' María. 

28Site' jajiti': —Yụ vorjeye, därsi' ñịbe'jitidyes Jen' so'min mi, mu' nash 
pen'dyetun. 

29Mọ' María aty cạveteya' mu' anjer judyeya' se'vepte p̂eyacdye' mu', chat qui mọ' 
jo'meque'quei' cajotyiti' cavin dyijtupte p̂eyacdye' mu', “Jun' bu'yi' buty cại' ọij 
p̂eyacdye' mu'”, yi' mọ' dyijyi'. 

30Quivij jap̂iyiti' mu' anjer jajiti': —Jam ra' noi'yi' mi María, ĉaĉaij nash mu' Jen' 
ma'jotyin mi. 

31 Jạjtsi' nash ra' mi, son' ra' ạva' mi, yụ'tyeyete ra' tịj mi Jesús. 

32Mu' ra' fer bu'yi, jéte ra' in: Ạva' Jen'tyi' muju'chaty. Jen' Ayo' tsun jayu'ti ra' 
ayo'bu'yi, yódyem' Davidvun u, vóshi'vun mu' jiquej. 

33Mu' ra' ayo'bu'yi Israeltyidyes vóshi' in, mu'si' ra' jam jụ'ñisĉan mạyedye' 
mọtsi' ayo'bu'yidyem', me' bu'yi ra' ạva' mi —jajiti' anjer mọ' María. 

34Vorjete María: —¿Jun'dyem' yụ me' ạva'yi' ĉaĉaij na jam tyi tyushtyin son' yụ 
in? —yi' mọ' María jéte. 

35Vorjajiti' anjer: —Jen'si' qui na ram' Ạ'edyem' tŝútyin mi, Jen'si' ferdye' mu' 
juñum bu'yi' ra' míche'. Ạva' ra' mi anictyity tsim'tactyi' Jen'tyi' mu', jéte ra' in 
Jen'tyi' Ạva' mu'. 

36Chime'dye ĉụi'si' chätidye' mi, Isabel, mọ' särä' bu'yis je'si' jiquej in, me' tsan' 
isho' mọ', aty chime' ạva'tum q̂uin', aty jäbän ịvaj tyiti' mọ' jạjtsi',  

37ĉaĉaij na Jen'dyes jam méqui' carij —jajiti' anjer mọ' María. 

38Jụjyi' mọ' chat qui vorjete: —Jụdyej, paj me' ca ̣ tsi' yu ̣ tum ọij Jen'si' p̂eyacdye' 
mu', yoj jiti'dye bu um, ĉaĉaij nash yụ Jen'si' úñis mu' —yi' María jéte mu' anjer. 
Jọban qui mu'. 

39Chat qui mọ' María sacti' miqui'muntyi'che' mụcu' jịjcai', yiris bä'yedye' 
Judeaĉansi', cavin mọ'che' jịjcai',  

40yóche'dyem' Zacaríassi' p̂en um'. Ventyeque' rụij bu'yi' site', vorje' mọ'ĉan 
Isabel. 

41 Aty se'vebi' voryedyem' Marías, me'ĉandye yitar'yi ạvam' vo'coĉantyim' 
Isabeltyi', chat qui játŝuti' Jen'si' Ạ'edye' mu' mọ' Isabel. 

42Chat qui fer p̂eyaqui' Isabel je' María: —Därsi' ñịbe'jitidyes so'min mi mu' Jen', 
jam jeñej yocsi' p̂en in. Me'dye chime' ạva' mi vo'coĉantyi' mi, där ñịbe'jibun. 

43Mi nash ra' Ayo'si' tse' mu', mu' nash yu ̣ tyi' Ayo' chime' tsan' me' ĉushdyi' q̂uin' 
mi, mọ' därsi' ñịbe'jitidyes shupqui' yu ̣dyes. 

44Mụi'dye se'vepye voryedye' mi mu' vo'coĉantyi' ạva' yụ yitar'yi ma'jodye'tum. 

45Mu' Jen' anic ma'jodye'tum yu'tyin mi anicyedyedyes mi, anicyi' mi ca ̣ tsi' ra' 
mọ' p̂eyacdye' Jen'si' so'minsi' —yi' jajiti' Isabel mọ' María. 

46Mọ' qui p̂eyaqui' María yi': —Yụ nash tima'quetes Jen' ĉojtyi'ĉan yụ,  

47anic ma'joi' mu'dyes yụ ạ'edye'ĉan yụ, mu' Ji'c̣hoñintyi' yụ,  

48ĉaĉaij na mu' dyijtun yụ, me' tsan' yụ ñịbe' úñis mu', tsim'tyin qui nam' yụ. 
Muntyi' ra' in jam jụ'ñisĉan mạyedye' farajje' dyijtun yụ in, yi ra' in: “Anic 
ñịbe'jajiti' mọ'”, me' ra' ji'jäquin yụ in,  

49ĉaĉaij na mu' muju'cha' ferdye'tumtyi' Jen' anic där ñútyin yụ. Tịj mu'si' anic 
muju'cha' rụijtyity Jen', jéte in. 

50Jen' ñịbe' ĉọcsi tyi chuc irijyity mu'che' in. 

51 Därsi'ya' ferdye' mu' dyäcjeĉunacsebi dyijyedye' mu'in va'bunnaquitysi' in. 

52Mu' ji'shupcacseban mu'in ayo'bu'yity in, chat qui yụ'tacsi in mu'in ñịbe' bä'yity 
in. 

53Mu' qui so'macsi jedye' in mu'in dáquity in, mu'in qui na jedye'tumtyi' in da ̣rä' 
mu' jutacseban, itŝi' jedye' unĉan mu'in. 

54Mu' no ̣ tacsi Israeltyi' vóshi' in, mu'in nash úñity mu' dyijtucsi mu' judyeya' 
ñịbe' ĉọcsi. 

55Me' jị'cätsaqui p̂eyacdye' mu' yụ'tyeyacsis jiquej vóshi'vun jiquej tsun, mọ' 
jayu'tis Abraham, räjtumdye vóshi'tum, mu' Jen' räjĉan ra' ñịbe' ĉọcsi —me' yi' 
p̂eyacdye' Marías. 

56María mendye jajbu'ye' mọ' Isabel, chibin ịvaj jajbu'ye', chat qui q̂uin'dyem' 
yạjquiban' ĉụi'situban' qui aca' mọ'. 

57Ĉụi'dye cha'she' tupudye' mọ' Isabelsi' chat qui mọ' basdyi', son' ạva' mọ'. 

58Chätidye' mọ' judyeya' mu'in c̣hẹi'ya' bä'yity in se've' mu'in in jun' chuc mu' 
Jen' där ñịbe'jajiti', mu'inmun chime' ma'jotyebi' ạva' in. 

59Aty q̂uen'ĉan mạyedye' tyiti ạva' mọ' chat qui ji'sei'taqui'. Dyijyi tsan' in mạ'je' 
tịjdyes yụ'tyeyete in Zacarías, jen'che' ra' tsan' tị'i. 

60Mọ' qui nam' tse' mu' yi': —Jam ra' me' tịj mu', Juan ra' tịj mu'. 

61 Chätidye' mọ' vorje' in: —¿Jun' dash me' tịj yụ'tyeyetinte? Ĉaĉaij na jam yirity 
chätidye' mi'in me' tịj mu'in —yi je' in. 

62Mu' qui jen' mu' joijnoty jepte in, c̣họco' c̣họco' p̂eyepte in: “¿Tyi bu ra' tịj mu' 
ạva'sim?” 

63Mu' yiris cọdaqui sánaquis, chat qui mu' mọ'che' sáñe': “Juan ra' tịj mu'.” 
Mu'ĉantyi' in räj äjjepte p̂eyacdye' in. 

64Me'ĉandye p̂eyaĉan mu' Zacarías tima'quebajte qui Jen'. 

65Mu'in c̣hẹi'ya' bä'yity in anic äjyi mu'in in, pai' vatyquej chí ̣qui in Judeaĉantyi' 
in, yóĉandyem' miqui'muntyi' mụcu' u in, räj mu'in chịj in. 

66Mu'in se'vaquity in yi in: “¿Jun' buty uts joijno'?” Anic jorojĉan Jen'si' ferdye' 
játŝutyiti. 

67Jen'si' Ạ'edyem' játŝuti mu' Zacarías joijnoty jen' mu', chat qui mu' jaso'miti 
p̂eyacdye', yi mu':  

68—Tima'queja mu' Jen', mu' Ayo' tsun Israeltyi' vóshi' tsun, ĉaĉaij na atsij mu' 
ñútyissin' tsun judyeya' ji'c̣honsin' tsun muntyi' mu'. 

69Mu' jutiyisin' yirity fer bu'yity Ji'c̣honsin'tyi', vóshi' mu' Davidvuntyi' úñity 
Jen'tyi' jiquej mu'. 

70Mu' jị'cätse' mọ' p̂eyacdye' so'macsis jiquej mu' Jen' mu'in urucyaty jaso'mitity 
p̂eyacdye' in,  

71 Yi' jun' chuc ra' mu' ji'c̣honsin' tsun mu'inya' fáquisin'tyi'ya' in paj qui jam 
mu'in ji'pensin' in. 

72Chime'dye yi jun' chuc ra' ñịbe' ĉúbusin' vóshi'vun tsun, mu' ra' jam 
farajjeyaqui ĉụi'si' p̂eyacdye' mu' yụ'tyeyacsis jiquej. 

73Ĉụi'si'che' tịj mu' yụ'tyeyete p̂eyacdye' mu' Abraham vóshi' tsun jiquej. 

74Yi mu' jun' chuc ra' ji'c̣honsin' fáquisin'tyi'ya' in, paj qui jam noi'yedye'tum 
cäc̣hä'chuja mu' Jen'. 

75Chat qui ra' yejĉoja' rụij bä'ja' tsun mu'si'ya' vej mu', mijam ra' jụ'ñija' mu'ya' 
jun' qui' chuc jadyic tsun. 

76Chime'dye mi, ạva', mu'in ra' jin in: “uts jaso'mitity p̂eyacdye' mu' muju'chaty 
Jen'”, me' ra' jin in. Atsijya' qui na ram' mu' Ayo' tsun, mi ra' tashi jä'miij jäm' 
yụ'tye' majmi mu'dyes. 

77Mi ra' voro'tacsi Jen'tyi' muntyi' mu', chimidye ra' jéyacsi mi jun' chuc ra' Jen' 
vayacjeyacsebi juchaj mu'in paj qui ji'c̣honacsi. 

78Mu' Jen' tsuntyi' fer mạ'jisin' tsun ñịbe' ĉúsin', jutiyisin' ra' Ji'c̣honsin'tyi'. Mu' 
ra' mạijyi yódyem' mạyedye'chety tsun u,  

79mạijchucsi ra' mu'in tojmadye'ĉantyi' in, mu'in quijnaquity sän'dye' in, judyeya' 
ra' so'misin' c̣hon'-dyedyes tsun —yi' mọ' p̂eyacdye' jaso'mitis Zacarías. 

80Mu' ạva' mu' p̂añi, anic ferdye' cại' ĉojtyi'ĉan mu'. Mu' bä'yi cäjyasĉan jac jun' 
qui' chuc cha'she' tupudye' mu', chat qui ji'caviti Israeltyidyes vóshi' in tiyacchui' 
voro'tacsi. 

LUKE 2 

1 Aty me'si' mu' muju'chaty jacchety ayo' Augusto yụ'tye' p̂eyacdye' muntyidyes 
in paj qui räj san'quejĉoij muntyi' in. 

2Ọij nash tashches san'quejĉodyes muntyidyes in, mọ' jäm'tye' in yoqui'dyem' 
ayo'bu'yi mu' Cirenio, Siriaĉan jiquej u. 

3Mu' ayo' Augusto jéyacsi paj qui räj muntyi' in ĉụi'si'ĉan bä'yedye' jịjcaban in 
yóĉandyem' vóshi'vun bä'yaque jiquej u mu'in, mu'ĉan ca ra' san'quejĉoij in. 

4Mọ'dyes qui mu' José Nazaretĉantyi' shupqui, Galileaĉansi' bä'yedye'. Sacje' 
Belénĉan jịjcaij Judeaĉansi' bä'yedye', ĉaĉaij na mu' David-vuntyi' vóshi' mu'. 

5Maríatum Belénve jịjcaij paj qui ji'sañiĉun, ĉaĉaij na mu' ra' jäcte, mọ' na María 
anic jạjtsis. 

6Aty Belénĉan in cha'she' mọ' tupudye' p̂en mu',  

7na'i mu' tashchety ạva' mọ'. Comon'jeyaqui' bä'yesĉan chat qui päcä'jete 
yóĉandyem' ji'säcsac cu'dye' o in, mọ'ĉandye chime' dyäqui' in ĉaĉaij na mọ' 
dyäquedye' muntyidyes in anic bän' mọ' jam juna' vav. 

8Chime'dye c̣hẹi'ya' mọ' Belén mu'ya' ĉọjcaquity oveca pạrej in, taĉandye ĉọshi 
tajñi'ĉan in ĉọjcaquity oveca in. 

9Vátyequej ji'caviti mu'inya' in yirity anjer Jen'tyi' mu', chime'dye Jen'si' 
mạijquedye' tŝo ̣ tacsi', jäm' itŝijyacñi noi'yacñi in. 

10Jéyacsi mu' anjer: —Jam ra' noi'yi mi'in, yụ nash jäm'si' p̂eyacdye' tui'tyi' 
mi'indyes, mọ' nash ra' räjdyes muntyi' in so'macsi' ra' därsi' ma'jodye' räj 
muntyi' in. Me' yi' ọij p̂eyacdye' tui'si' yụ: 

11Ọij nash mạyedye' aty na'i mu' ji'c̣honnactyi' ra' mi'in, mu' Cristo, Ayo' tsun, 
Belénĉan na'i. 

12Jesha' cạvecmac mi'in, me' ra' chí ỵetinte mi'in, mu'ĉan dạquictinteya' 
cu'dyesĉan aca' mọ'in, co'moij ra' bä'yesĉan, yóĉandyem' ji'säcsacĉan cu'dye' o in 
—yi jéyacsi anjer. 

13Me'ĉandye dai' vatyquej ji'caviti mạyedye'chety anjer in, tima'quete mu' Jen', yi 
in:  

14—Tima'queja mu' Jen' mạyedye'chety, paj mu'in jacchety muntyi' in, mu'in 
ma'jotactyi' Jen'ya' in, paj mu'in so'mac in c̣hon'dye-dyes mu'in —yi anjer in. 

15Jọban anjer in mạyedye'che' jịjcaban in. Yi mu'in ĉọjcaquity oveca jítidyeij in: —
Jesha' Belénĉan jịjcabajsha' cạveĉajsha' tsun yoj jisin'dyem' mu' Ayo' tsun. 

16Me'dye cavintum sacjeban' in. Mọ'ĉan dạquique' in mọ' María, judyeya' José 
judyeya' joijno', mu'ĉan mu' chụjduij yóĉandyem' ji'säcsacĉan cu'dye' o in. 

17Mu'in ĉọjcaquity oveca in aty cạvacsi in chat qui jéyacsi in jätäjjeyacsi chuc 
anjer mu'in in, p̂eijte joijno' jiquej in. 

18Mu'in se'vacsebity p̂eyacdye' in anic äjjeyacsebi p̂eyacdye' mu'in. 

19Mọ' na María räj mọ' yejĉoi' dyijtuva'que' ĉojtyi'ĉan mọ' se'ves p̂eyacdye' 
p̂eijtes mu' joijno'. 

20Chat qui mu'in ĉọjcaquity oveca in ca'ñibun in. Jäm' tima'quete Jen' in, 
yoshoropaij jéte in jun' chuc cạvecte jiquej in judyeya' se've' in, ĉaĉaij na cäts 
shupqui' yoj jeyacsidyem' anjer jiquej u in. 

21 Aty q̂uen'ĉan mạyedye' tyiti mu' joijno', chat ji'sei'tac judyeya' yụ'tyeyete tịj in, 
jéte in: Jesús, yụ'tyeyete in, yoj yidyem' anjer jiquej u jéyacsaque, jambi'dyem' 
ạva'tum jiquej mọ'. 

22Aty me'si' cha'she' mọ' mạyedye' tupudye' Marías basdyidyes mọ', jäm' yu'ti' 
qui Jen'si'ya' vej mu', yoj yi'dyem' yụ'tacdye' o, jaso'mitis Moisés jiquej. Chat qui 
Jerusalénĉan jịjcaij in cạte in mu' joijno', paj qui mu' jị'cavecte in Ayo'ya' tsun,  

23yoj yi'dyem' yụ'tacdye' Ayo'si' um'. Yi': “So'metinte ra' Ayo' tsun räj tashchety 
ạva' mi'in son' in”, yi'. 

24Chime'dye ji'co'shaye' Jen'dyes in, yoj yi'dyem' yụ'tacdye' Ayos um', yi': 
“Ji'co'shayevac Jen'dyes pärä' ọ'to' in, jam jụijya' mọ' pärä' tórtula in.” 

25Chime'dye mu'ya' jiquej Jerusalénĉan yirity muntyi' tịj mu' Simeón. Anic 
rụijtyity mu', ĉútity Jen'che', anic fer bisaqui paj qui mu'in Israeltyi' vóshi' in 
c̣hoñi in. Jen'si' Ạ'edye' mu' jame'chuti mu'. 

26Mọ' jajiti mu' ra' cạvete mu' Cristo mu' jutactyi' Jen'tyi' mu' jambi'dyem' säñi 
mu'. 

27Mọ' Jen'si' Ạ'edye' mu' jajutiti mu' Simeón paj qui Jen'si'ĉan aca' jịjcaij. 
Vátyequej atsij mu' José judyeya' María c̣hobo' mọty joijno' Jesús, siti in Jen'si'ĉan 
aca' mu', paj qui jị'cätsepte in jun' chuc yi' Jen'si' yụ'tacdye' mu'. 

28Mu' qui Simeón roquen'jeĉun'te mu' Jesús, tima'quete Jen', jéte:  

29—Tsuntyi' Ayo', mi nash aty jị'cätse' p̂eyacdye' mi, q̂uin' chat aty tupuj yu ̣dyes, 
q̂uin' chat aty jam otejjiti säñi yụ,  

30ĉaĉaij na aty cạvete yụ ĉụi'si'ya' vej yụ uts Ji'c̣honacsity muntyi'. 

31Q̂uin' mi yụ'te uts Ji'c̣honacsity mu'insiya' vej mu'in jacchety muntyi' räj in. 

32Mu' ra' mạijchucsebi ĉojtyi' mu'in jam Israeltyi' vóshi' in, jéyacsi ra' mu' mis 
p̂eyacdye', judyeya' qui ra' mu' so'macsi c̣hon'dyedyes mu'in Israeltyi' vóshi' in, 
me' ra' uts Ji'c̣honacsity muntyi' —yi Simeón. 

33Jesústyi' jen' mu' judyeya' tse' mu' anic äjjepte p̂eyacdye' in Simeónsi', p̂eijtes 
mu' Jesús. 

34Mu' qui Simeón yụ'tyeyacsi p̂eyacdye' mu'indyes in, yi je' María: —Uts q̂uin' 
ạva' mi jatsim'tity Jen', pạrej ra' ji'c̣honacsi mu', pạrej na ra' so'mac tsäqui'sis in. 

Mu' ra' jayu'ti Jen' jị'ĉocdyes muntyidyes in, me' tsan' me', ñiñete qui na ram' 
muntyi' in. 

35Mu' ra' jorojĉan yụ'tacsebi ĉojtyi'ĉansi' dyijyedye' mu'in. Mi qui na ram' fer tári' 
utsdyes ạvadyes mi, sapen'yi' ra' ĉojtyi'chem jeñej ra' p̂oc̣htac coc̣hinoya' ĉojtyim 
—yi je' mu' Simeón. 

36Chime'dye mọ'ĉan Jen'si'ĉan aca' mu' yiris mọ'ĉan p̂en, Ana tịj mọ', ạva' mu' 
Fanuelsi', vóshi' mu' Aservunsi' jiquej, me' mọs tịj ñuru'. Mọ' jaso'mitis p̂eyacdye' 
Jen', anic jiyi' isho' mọ'. Yävätidye' mọmo' yómodye' vämtyi'tum bä'yi' mọ' jiquej, 
chat qui säntaqui' vämtyi' mọ',  

37q̂uen'ĉan qui'tac vạjpedye' jiyi' yómodye' muñej bu'ban' mọ'. Yejĉoi' dyijtute 
Jen', pucmun Jen'si'ĉan aca' jadyiqui', mạij judyeya' tsedyedye', mọ' carijtaqui' 
Jen'dyes yịñijdye'tum judyeya' cọdacdye'tum. 

38Aty me'si' p̂eyaqui Simeón, mọ' qui yoshoropaij jéte Jen' judyeya' p̂eijte mu' 
Jesús, jéyacsi' mu'in bisaquity in c̣hon'dyedyes ra' mu'in Israelĉantyi' in. 

39José judyeya' María ijaij in jun' chuc cọdaqui' mọ' yụ'tacdye' Jen'si' mu', chat qui 
sacjeban' in me'si'dye in, ca'ñibun in ĉụi'situban bä'yedye' in Nazaretĉan jijtuban 
in mọ' Galileaĉansi' bä'yedye'. 

40Mu' Jesús aty utu'yejoij p̂añi ferdye'tumyejoij anic dyij-yedye'tum cati, ĉaĉaij na 
mu' Jen' jañutyiti mạ'jitidyesya' mu'. 

41 Räjĉan yómodye' cha'she'ya' mu' José, Jesústyi' jen' mu' judyeya' tse' mu' 
Jerusalénĉan sóbajquiqui in, cạveque' Ji'c̣honacdyedyes feshta in. 

42Jesús yiri'tac pärä' jiyi' yómodye' tyiti mu', cuvij Jerusalénĉan jịjcaij in, cuvij 
feshta cạveque' in, mọ' yicdye' mu'in. 

43Jiyi' feshta, chat qui mu' José, mọ'tumdye Maríatum ca'ñibun in. Mu'dyety Jesús 
taĉan ji'yajcabun Jerusalénĉan, jam jun' chịj jen' mu' judyeya' tse' mu',  

44jeñety pen'dye'tum jäqui' atsijban, me' ĉo ̣ te in. Aty yiris mạyedye' mi'eban in, 
chat q̂uin'dyem' dyijtute in chat qui quevjajte in chätidye'ĉan mu'in,  

45jam méqui' dạcajte in. Mu'ya'dye caman'jeban' ca'ñibun José judyeya' María, 
Jerusalénĉan jịjcaban quivij in, queviĉajte in. 

46Chibin mạyedye' quevjajte mu'ĉan in, chat q̂uin'dyem' dạĉajte in, Jen'si'ĉan na 
jiquej aca' mu'. Jị'chiyacsitytum bä'va'joij se'vacseva'bi p̂eyacdye' mu'in judyeya' 
cọdyetacsi chime' p̂eyacdye' mu'in. 

47Mu'in se'vetety in anic mu'in äjjepte in dyijyedye' mu', anic rụijsis voryedye' 
mu'. 

48Mu' na jen' judyeya' tse' mu' aty cạvete in anic äjyi in. Yi' tse' mu' jajiti: —¿Jun' 
dash me'jitiĉa' mi'in ạva'? Tsun cajotyiti' quevja-dyeyac pai' där dyijtuyac tsun. 

49Vorjeyacsi Jesús: —¿Jun' dash quivjudyiĉa' yụ mi'in? ¿Jam adac chịj mi'in úĉan 
nash yụ ĉụi'si'ĉan aca' Jen'si'ĉan yụ?  

50Mu'in na jam chiquepte p̂eyacdye' in, jedye' chuc mọ' cại'. 

51 Chat qui q̂uin'dyem' jịjcacseban Nazaretĉan, yóĉandyem' yejĉoij chicaqui jen' 
um' judyeya' tse' mu'. Mọ' na tse' mu' räj mọ' dyijtui' ĉojtyi'ĉan mọ'. 

52Mu'ĉan mu' p̂añi Jesús, anic dyijyedye'tum cati mu', räjĉan jama'jotyiti Jen' mu', 
me'dye chime' muntyi' ma'jotyete in. 

LUKE 3 

1 Mu' Juan jaso'miti p̂eyacdye' Jen' jiquej yoqui'dyem' mu' Tiberio ayo'bu'yi jiquej 
u, yiri'tac ĉanam' jiyi' yómodye' tyiti' ayo'bu'yedye' mu'. Mu' Tiberio muju'chaty 
jacchety ayo'. Poncio Pilato Judeaĉan ayo'bu'yi, mu' na Herodes, Galileaĉan mu' 
ayo'bu'yi, mu' na Felipe, vojity mu', pärä'ĉan bä'yedye' ayo'bu'yi, Itureaĉan 
judyeya' Traconiteĉan. Mu' Lisanias, Abiliniaĉan mu'ĉan mu' ayo'bu'yi. 

2Mu' na Anás judyeya' mu' Caifás, mu'in tashchety cudyitity Jen'che' in. Aty me'si' 
mu' Juan, Zacaríaty ạva' mu', cäjyasĉan mu' jac mu' jaso'miti p̂eyacdye' Jen'. 

3Mu've socor'je' mọ' jac c̣hẹi'ya' mu' cojiro Jordán, pai' voro'tacsi Jen'si' 
p̂eyacdye' mu'. Jéyacsi muntyi' in: “Dyijyevac juchajche' mi'in, ji'chojtiĉam', chat 
qui ra' mu' Jen' vayacjibunac juchaj mi'in.” 

4Me' mu' jị'cätse' Juan mọ' sánacdye' sáñe'si' jiquej mu' Isaías jaso'mitity 
p̂eyacdye' Jen' jiquej, yi': “Cäjyasĉan jac mu'ĉan ra' yirity fer p̂eyaquity, yi mu': 
Jäm' yụ'tyevac majmi Ayodyes tsun, chụi'jevac jä'miij paj qui mu'ĉan tyeij mu' 
Ayo'. 

5Räj ra' rudyudyu'jeyac q̂ue'bei'ĉaĉan, mụcu'ya'mun chime' nayeyejjeyac, 
cätsjeyac mọ' chime' bujtyu', chụi'jeyac räj dochti'ya' majmi, jäm' ra' q̂uei'jeyac 
majmi Ayodyes. 

6Räj ra' muntyi' in cạvepte ra' in Jen'tyi' jutactyi' mu' Ji'c̣honacsity”, yi' sánacdye'. 

7Dai' muntyi' in ĉọshte in mu' Juan mạ'je' tsan' mu'ya' ji'chojti in. Juan jéĉunacsi: 
—¡Där ac̣hi'tyity mi'in jeñejtyity nas mi'in! Jeñej aty ra' mọ' ji'chojtidye' tupuj 
ji'c̣honnac ĉúti u mi'in därsi'ya' va'tacdye' Jen'si' mu', me' aty ĉúti u mi'in. 

8Jemoñe' tashche' jä'mij rụij bä'yi mi'in, mọ' ra' jị'ĉoi' aty dyijyi juchajche' mi'in. 
Jam ra' ĉụi' dyijtuti mi'in mijam ra' yi mi'in: “Tsun nash vóshi' Abrahamvuntyi', 
mọ'tum tupuj c̣hoñi tsun”, jam ra' yi mi'in. Yụ jéyac Jen' tupuj mij ji'munacsi uts 
in Abrahamtyi' vóshi' mu'. 

9Atyu' ra' tui' va'tacdye' Jen', mọ' p̂aquidye' aty jä'mii'tyi', jeñej yirity muntyi' p̂ại' 
jam väshis cätidye' judyeya' ji'co'shaye', me'dye ra' chime' Jen' jịva'chacsi mu'in 
jam rụij bä'yity in, tsäqui'sis ra' va'tacdye' cại' in —jéyacsi mu' Juan. 

10Jéte muntyi' in: —¿Jun' qui bu ra' tsun?  

11 Vorjeyacsi Juan: —Tyi chuc pärä' me'chute quị'si' jụijya', jemoñe' so'metinte 
mu' itŝity quị'si', judyeya' chime' tyi chuc säcsedye'tumtyi' jụijya', jemoñe' 
so'metinte tyi chuc itŝity säcsedye' —jéyacsi mu' Juan . 

12Chime'dye atsij ĉọshte in mu'in tsim'tety querec̣ha in ayodyety 
Romaĉantyidyety. Mu'in chime' jéte in: —Jị'chiyacsity, tsun na, ¿jun' qui bu ra' 
tsun?  

13Vorjeyacsi Juan: —Jemoñe' mi'in jam ra' cäj cọdyetaqui querec̣ha mi'in, cäts 
ram' cọdyetacsi mi'in, jun' chuc yi ayo'. 

14Chimu'dye ĉọshte mu'in väc̣hä'tyity in, jéte in: —Tsun na, ¿jun' qui bu ra' tsun? 
Vorjeyacsi Juan: —Jam ra' c̣hojvacdye'ya' chutacsi jedye' muntyi' mi'in, mijam ra' 
c̣họco'tacsi väñädye'ya' mi'in. Ma'jovac ya'itacdye'tum ịvajyity mi'in, mọ' ram' 
dyijtutiñe'. 

15Mu'in muntyi' in anic bisacdye' je' in ayidye' ra' Ji'c̣honacsitysi' muntyi'. 
Mọ'dyes dyijtute Juan in, yi jítidyeij in: “¿Jam buty uts Ji'c̣honacsity muntyi'?”  

16Mu' na Juan yi räj jéyacsi: —Jam nash yụ, yụ nash ojñi'ĉan chojtyeyac mi'in. Mu' 
na ra' atsijtyi' muntyi', mu' ra' yu'tyiyinac pạrej Jen'si' Ạ'edye' mu', pạrej ra' tŝij 
yu'tyiyinac. Mu' muju'cha' fer bu'yity, jam jeñej yụ uya'ya' yụ, mijam tupuj 
chacjepte yụ yujches co'sis mu', me' ĉúti yụ. 

17Mu' ra' jị'cäts yụ'tacsi muntyi' in juchadye'ya' mu'in, jeñej yirity muntyi' tyiftety 
trivo. Mu' tyiftactyi' jäm' yụ'tac aca'ĉan, mọ' qui nam' si' mu' coshtac tŝijĉan, jam 
quiv'joi'si'ĉan, chime'jeyacsidye ra' muntyi' in. 

18Me'dye mu' Juan yoc yoc p̂eyacdye' mu' ji'shupqueyacsi voro'tacsiya' Jen'si' 
p̂eyacdye' mu', ferche' mu' jéyacsi paj qui jụjyi in. 

19Mu' chime' fạra'jeĉun'te tsan' mu' Herodes mu'ĉantyi' ayo', ĉaĉaij na mu' 
Herodes anic där a'c̣his bä'yi mu', jäcbite vojitysi' p̂en mu', Erodías tịj mọ', 
mọ'tum qui bä'ban, dai' jo'mes a'c̣his dyijyedye' mu'. 

20Dadam' mọjo'cha' yocsi' juchaj mu', mu' tapjajiti mu' Juan chat qui jaĉär'ti. 

21 Jambi'dyem' ĉär'tac mu' Juan chojtacseva'joij muntyi' in, me'ĉandye shupqueti 
mu'ya' mu' Jesús, chịmo'dyem' ĉo ̣ te' ji'chojtacdye'. Aty me'si' ji'chojti mu'ya' chat 
qui cọdaqui Jen'che' mu' Jesús, me'ĉandye vanacyi' mạyedye'che',  

22mọ'ches chại' Jen'si' Ạ'edye' mu', rụij bu'yi' Jesúsche' tŝọi' játŝuti, je'ñes ọ'to', 
jo'mes ji'caviti'. Chat vatyquej yi' mạyedye'ches p̂eyacdye' yi' se've': —Mi nash 
mạ'jeyacdyety ạva' yụ, anic ma'jotacdyety. 

23Jesucristo aty chibin qui'tac yómodye' tyiti mu', chat tiyacchuti voro'yi. Jeñej 
Joséty ạva' mu' me' ĉọpte muntyi' in. Joséty na jen' jiquej mu' Elí tịj mu',  



133 

 

 
© New Tribes Mission. 

 

 

 

 

24mu' Elí ạva' mu' Matattyi', mu' Matat ạva' mu' Levíty, mu' Leví ạva' mu' 
Melquity, mu' Melqui ạva' mu' Janaty, mu' Jana ạva' mu' yoctyi' Joséty. 

25Uts na José ạva' mu' Matatíastyi', mu' Matatías ạva' mu' Amóstyi', mu' Amós 
ạva' mu' Nahúmtyi', mu' Nahúm ạva' mu' Eslityi', mu' Esli ạva' mu' Nagaityi'. 

26Mu' Nagai ạva' mu' Maattyi', mu' Maat ạva' mu' yoctyi' Matatíastyi', mu' 
Matatías ạva' mu' Semeityi', mu' Semei ạva' mu' Josectyi', mu' Josec ạva' mu' 
Judáty jiquej. 

27Chime'dye mu' Judá ạva' mu' Joanántyi', mu' Joanán ạva' mu' Resaty. Mu' Resa 
ạva' mu' Zorobabeltyi', mu' Zorobabel ạva' mu' Salatieltyi', mu' Salatiel ạva' mu' 
Nerity jiquej. 

28Mu' Neri ạva' mu' yoctyi' Melquity, mu' Melqui ạva' mu' Adity, mu' Adi ạva' mu' 
Cosamtyi', mu' Cosam ạva' mu' Elmadamtyi', mu' Elmadam ạva' mu' Ertyi' jiquej. 

29Mu' Er ạva' mu' Jesústyi', uts Jesús ạva' mu' Eliezertyi', mu' Eliezer ạva' mu' 
Jorimtyi', mu' Jorim ạva' mu' yoctyi' Matattyi' jiquej. 

30Mu' Matat ạva' mu' Levítyi', mu' Leví ạva' mu' Simeóntyi', mu' Simeón ạva' mu' 
Judáty, mu' Judá ạva' mu' Josétyi', mu' José ạva' mu' Jonamtyi', mu' Jonam ạva' 
mu' Eliaquimtyi' jiquej. 

31 Mu' Eliaquim ạva' mu' Meleaty, mu' Melea ạva' mu' Menaty, mu' Mena ạva' mu' 
Matataty, mu' Matata ạva' mu' Natántyi' jiquej. 

32Mu' Natán ạva' mu' Davidtyi' jiquej, mu' David ạva' mu' Isaíty, mu' Isaí ạva' mu' 
Obedtyi', mu' Obed ạva' mu' Booztyi', mu' Booz ạva' mu' Salaty, mu' Sala ạva' mu' 
Naasóntyi' jiquej. 

33Mu' Nasoón ạva' mu' Aminadabtyi', mu' Aminadab ạva' mu' Admintyi', mu' 
Admin ạva' mu' Arnity, mu' Arni ạva' mu' Esromtyi', mu' Esrom ạva' mu' 
Farestyi', mu' Fares ạva' mu' Judáty jiquej. 

34Mu' na Judá ạva' mu' Jacobtyi', mu' Jacob ạva' mu' Isaactyi', mu' Isaac ạva' mu' 
Abrahamtyi', mu' Abraham ạva' mu' Taréty, mu' Taré ạva' mu' Nacortyi' jiquej. 

35Mu' Nacor ạva' mu' Serugtyi', mu' Serug ạva' mu' Ragautyi', mu' Ragau ạva' mu' 
Pelegtyi', mu' Peleg ạva' mu' Hebertyi', mu' Heber ạva' mu' yoctyi' Salaty jiquej. 

36Mu' Sala ạva' mu' Cainántyi', mu' Cainán ạva' mu' Arfaxadtyi' jiquej, mu' 
Arfaxad ạva' mu' Semtyi', mu' Sem ạva' mu' Noéty jiquej, mu' Noé ạva' mu' 
Lamectyi'. 

37Mu' Lamec ạva' mu' Matusaléntyi', mu' Matusalén ạva' mu' Enoctyi', mu' Enoc 
ạva' mu' Jaredtyi', mu' Jared ạva' mu' Mahalaleeltyi', mu' Mahalaleel ạva' mu' 
yoctyi' Cainántyi' jiquej. 

38Mu' Cainán ạva' mu' Enóstyi', mu' Enós ạva' mu' Settyi', mu' Set ạva' mu' 
Adántyi', mu' Adán ạva' mu' Jen'tyi' jiquej. 

LUKE 4 

1 Jesús yạjquibajte mu' cojiro Jordán, Jen'si' qui Ạ'edye' me'chupte mu', mọ' jácati 
cäjyasĉan jac jịjcaij mu'. 

2Vạjpedye' qui'tac mạyedye' me'qui' jame'ti Sọyo', mạ'je' tsan' ji'pente a'c̣hisya' 
dyijyedye', jam méqui' dam'je' säcsedye' me'si' mạyedye', mọ'dyes qui aty me'si' 
chique' dáquis mu'. 

3Mọ' Sọyo' yi' jajiti tsan' mu' Jesús: —Mi Jen'tyi' Ạva' jụijyam, jesha' uts mij 
ji'munme pan. 

4Vorje' Jesús: —Jam, ĉaĉaij nash yi' sánacdye': “Jam nash ra' säcsedyem' 
jạtsa'chuti muntyi' in.”  

5Chat che've jayu'ti mọ' Sọyo', yiristum mọmo' räj jaji'caviyiti jacches bä'yedye' 
in. 

6Yi' jajiti: —Yụ ra' räj so'meye ọij jacches bä'yedye' cạves q̂uin' mi, räjtumdye 
mọ'si' jedye' mọ' paj qui me'chui' mi judyeya' qui ra' chime' ayo'bu'yi mi, ĉaĉaij 
nash yụ aty me' yụ'tac räjdyes ọij jac, tupuj so'mete yụ tyi chuc mạ'je' so'mete 
jụijya' yụ. 

7Yụ ra' räj so'meye ọij cạves q̂uin' mi, me' dyụtsyi jụijya' yu ̣yam judyeya' 
tima'quitim —yi' mọ' Sọyo' jéte Jesús. 

8Vorje' Jesús: —Yi' sánacdye': “Jen' Ayo' mi mu' mọmo' tima'queme, mum' yirity 
cọdyeme” —yi je' mu' Jesús Sọyo'. 

9Jerusalénĉan qui jácati mọ' Sọyo', mu'ĉan qui fajche' aca' jayu'ti yóya'dyem' 
mochche'ya' o Jen'si'che' aca' mu'. Mọ'dye jajiti: —Mi nash Jen'tyi' Ạva' jụijyam, 
roi'yebada mụijya',  

10ĉaĉaij nash yi' sánacdye': “Jen' ra' jutacsi anjer mu', mu'in ra' ĉujcan in, paj qui 
jam jedyeij mi. 

11 Chimu'indye ra' unĉan chun in paj qui jam are' tŝọij mi mijche'”, yi' sánacdye' 
—yi' jajiti Sọyo'. 

12Jesús vorje': —Chime'dye yi' sánacdye': “Jam ra' jị'ĉojte mi mu' Jen' Ayo' mi.”  

13Aty me'qui' jame'tiya' mu' Jesús, chat q̂uin'dyem' jayajquibun mọ' Sọyo' jun' 
qui' chuc jábiya'. 

14Jesús Galileaĉan jijtuban mu', anic ferdye'tum mu' jaso'miti Jen'si' Ạ'edye' mu'. 
Mu'ĉantyi'dye pai' bä'yity in se'vaqui in jun' chuc mu' Jesús. 

15Mu' jị'chiyacsi yóĉaĉandyem' vajmu'yaijĉan u in mu'in judío in, räj 
tima'quebajte in. 

16Chat qui mu' Jesús Nazaretĉan jịjcaij, yóĉandyem' p̂añiĉan jiquej u. Mọ' 
mạyedye' jị'jutyitidyes, mu' Jesús mu'ĉan jịjcaij vajmu'yaijĉan judío in, mọ' mus 
yicdye' mu'. Mu'ĉan sacyi p̂eye' ra' Jen'si' sánacdye' mu'. 

17So'mete in Isaíassi' sánacdye' jaso'mitity p̂eyacdye' Jen' jiquej. Dajtye' mọ' 
sánacdye' dạque' mọ'che', yóĉandyem' yi'ĉan o: 

18“Tŝútyin yụ Ayo'si' Ạ'edye' mu', mu' tsim'tyin yụ paj qui jäm'si' p̂eyacdye' 
voro'tacsi yụ muntyi' in, jéyacsi yụ mu'in ñịbety in. Chime'dye jutin yụ paj qui yụ 
jéyacsi mu'in ĉär'tactyi' in, paj qui c̣hoñi in, judyeya' mu'in tofety in, paj qui 
naijbunve in, judyeya' mu'in ñịbe'tactyi' in paj qui c̣hoñi chime' in. 

19Me' bu'yi mu' jutin yụ paj qui yụ jéyacsi mu'in ayijya' mọ' tupudye', Jen' ra' 
ñịbe'jeyacsi muntyi' in”, yi' mọ' sánacdye'. 

20Chat qui mu' Jesús quivij comon'jeban' mọ' sánacdye', so'mebajte mu' 
mu'ĉantyi' nótaquity, chat qui bä'ban. Räj mu'ĉantyi' in vaj mọ'che' vej mu'in 
cạvete in. 

21 Chat qui jéyacsi: —Ọij q̂uin' mạyedye' aty yu ̣ya' ca ̣ tsi' mi'insi'ya' vej ọij 
sánacdye' p̂eyes mụi'dye yụ —jéyacsi mu' Jesús. 

22Räjen'dye se'yi in anic äjjepte p̂eyacdye' in, ĉaĉaij na jäm' ji'shupqueyacsi 
p̂eyacdye' mu'. Yi jítidyeij in: —¿Jam adac utsdye mọmo' Joséty ạva' mu'? —yi vaj 
mu'in jíti in. 

23Jesús jéyacsi: —Me' ra' jítiĉa' yụ mi'in mọ' p̂eyacdye' muntyisya' in, yi': “Ĉụi' ra' 
ji'chäĉun mi, ĉaĉaij na mi pịñitucsity.” Me' ra' jítiĉa' yụ mi'in ĉaĉaij na mi'in 
mạ'jetiñe' jị'caveyeyac ferdye' yụ úĉan ĉụi'si'ĉan bä'yedye' yụ, yojdyem' 
jị'caveyeyacsi u yụ mu'ĉantyi' in Capernaumĉantyi' jiquej in. 

24Yụ jéyac mi'in, me' tsan' jaso'mitity p̂eyacdye' Jen', ĉụi'si'ĉantyi' bä'yedye' in 
jam méqui' jụjyi mu'che' in, me'dye yụ chime' úĉan ĉụi'si'ĉan bä'yedye' yụ jam 
jụjtiĉa' yụ mi'in. 

25Urucya' jiquej, yoqui'dyem' mu' Elías u, jaso'mitity p̂eyacdye' Jen' jiquej u, 
räjdye ọij jac dáqui muntyi' in ĉaĉaij na chibin yómodye' choc jam méqui' añei'. 
Israelĉan jam méqui' jayej in mọ'in ñịbes muñemunsi' in. 

26Me' tsan' me', mu' qui nam' Jen' jam mọ'indyes jutete mu' Elías paj qui mọ'in 
no ̣ tacsi jiquej muñes p̂en in, mu' na Elías no ̣ tyeque' yiris p̂en, jam Israelsi' vóshi' 
mu', Sareptaĉan bä'yis c̣hẹi'yas bä'yedye' Sidón mọ'ĉansi' no ̣ tyeque'. 

27Chime'dye urucya' jiquej yoqui'dyem' mu' Eliseo u, jaso'mitity p̂eyacdye' Jen' 
jiquej u, Israelĉan jam méqui' jayej bayi'yitaquity a' in, me' tsan' me', mu' qui 

nam' Eliseo jam yirity ji'chäĉajte Israeltyi' vóshi', me'dye Naamán mọmo', jam 
Israeltyi' vóshi' mu', mu' ji'chäĉajte Siriaĉantyi' muntyi' —jéyacsi Jesús. 

28Aty se'vepte p̂eyacdye' in, fa ̣coij vatyquej tyeij in yósi'dyem' vajmu'yaijtyi' u in. 

29Jorojyasve bä'yedye' mu've cạte in, vocve jịjijcayete in ĉaĉaij na mọ' mụcu'ches 
bä'yedye'. Dyijyi tsan' in mạ'je' tacjete Jesús in pásheshei've mụcu'. 

30Mu' na me'ĉandye dyenjemcacseban yạjquicseban. 

31 Chat qui mu' Jesús Capernaumĉan jịjcaij, Galileaĉansi' bä'yedye'. Mọ' mạyedye' 
jị'jutyitidyes jị'chiyacsi muntyi' in. 

32Anic mu'in äjjepte ji'chäyitidye' in ĉaĉaij na ĉụi'si'tum ferdye' mu' jị'chiyacsi 
muntyi' in. 

33Yóĉandyem' vajmu'yaijĉan u in, mu'ĉan yirity sọyo'tumtyi' muntyi'. Mu' äjñete 
Jesús jéte: 

34—Tạij jọbada, jam ra' tsun me'tiĉa' mi'in, mi Jesús Nazaret-ĉantyi'. ¿Mạ'je' buty 
jị'motstiĉa' tsun mi'in? Yụ nash chí ̣yeye, mi nash Anictyity Jutactyi' Jen'tyi' mu' —
jéte mọ' sọyo'. 

35Jesús je': —C̣hu'c̣huva mi, meijyebada o ̣ ĉan muntyi'ĉansi' —je' mu' Jesús mọ' 
sọyo'. Sọyo' ji'ñe'ete mu' muntyi', mụijyam' jajiva'chati muntyisya' vej mu'in, chat 
qui mọ' sọyo' q̂uin'dyem' meijyeban' muntyi'-ĉansi', jam qui nam' mu' jụ'ñij 
muntyi'. 

36Där irijyi muntyi' in jítidyeij in: —¿Jun' bu'yi' buty p̂eyacdye' mu'? Anic där 
fersi' p̂eyacdye' mu', ĉụi'si' p̂eyacdye' mu' so'macsi sọyo' in mọ'in q̂uin'dyem' 
chiquepte p̂eyacdye' in, mọ'in cavin meijyeban' mọ'ĉansi' in. 

37Mu'in na pai' bä'yity in se'vaqui chime' in jun' chuc mu' Jesús. 

38Shuban mu' Jesús mu'ĉan vajmu'yaijĉan in, Simónsi'ĉan qui jịjcaij aca'. Mọ' na 
quis mu' Simónsi' jubijĉan mọ', anic fer japacjoi' jänjänyeva'joi'. Mọ'dyes qui 
mu'in in jéte Jesús in. 

39Mu' ĉo ̣que', p̂eyaquim' mu' me'ĉandye jiyi' jänjändyem' chäĉän', chat qui mọ' 
sacyeban' mọ'dye ji'säcsacseban'. 

40Aty siti tsun, q̂uin'dyem' tuyete in mu' Jesús räj japacjoijtyi' muntyi' in, yịjyi 
japacjodye' mu'insi' in, chätidye' mu'in, mu'in tuyete in. Mu' qui Jesús toco'tacsi 
unya' mu', räj mu' ji'chäcacseban. 

41 Chime'dye meijjetyetacseban sọyo' dai' in. Äjyedye'tum mọ'in shuban' in yi' in: 
—Mi nash Jen'tyi' Ạva' mi —yi' mọ'in sọyo' in. Jesús dyäcjeĉunacsebi p̂eyacdye' 
mọ'in, ĉaĉaij na mọ'in sọyo' in jäm' chí ̣yete in mu' Jesús in mu' Ji'c̣honacsity 
muntyi' mu'. 



137 

 

 
© New Tribes Mission. 

 

 

 

 

42Nojno mạyedye', aty nạijjoi', mu' Jesús yạjquiban' mọ' bä'yedye', cäjya' qui 
jịjcaij mu'. Mu'in na muntyi' in cächen' jäqui'dye cäc̣hä'chute in, cha'shejcate in 
mạ'je' tsan' no ̣ te in paj qui jam yạjquicsebanve. 

43Jesús jéyacsi: —Dam'dye jäm' yocve jịjcaij yụ, yocsi'ĉan bä'yedye' in, paj qui 
chime' mu'ĉan ji'se'veyacsi yụ jäm'si' p̂eyacdye' p̂eye' yụ, mọ' ayo'bu'yidyes ra' 
Jen'si' mu'. Me'dyes mu' jutin yụ paj qui me' voro'tacsi yụ —jéyacsi Jesús. 

44Me'dye mu' mu've jịjcaij, mu'ĉaĉan voro'tacsi yóĉaĉandyem' vaj mu'yaijĉan 
judío u in Judeaĉansi' jac. 

LUKE 5 

1 Yirisĉan mạyedye' mu' Jesús tsiquim'quedye've tsiques mọ' jịjcaij mu', 
Genesaret tịj mọ' tsiques. Anic dai' muntyi' ĉọshte in mạ'je' se'vepte in Jen'si' 
p̂eyacdye' mu', yódyesdyem' p̂eyes Jesús u. Mu'in muntyi' in vaj meij ta'quijcati 
in, mạ'je' tsan' c̣hẹi'ya'jete Jesús ĉúti in. 

2Mu'che' mu' pärä' covamba nạijte jámanche', yạjquictyi' tạbitytyi' in, ĉaĉaij na 
c̣hico'naĉan sạji' mu'in. 

3Mu' na Jesús yoctyi'che' covamba p̂ai'joij Simóntyi'che', chat qui Jesús jajiti: —
Dam' majyaya' jéme covamba mi. Chat mu'che' qui p̂utsquen'yi, chat mu'chetucsi 
jị'chiyacsi muntyi' in. 

4Aty me'si' mu' Jesús jị'chiyacsi chat qui Simón jajiti: —Jụdyej, q̂uin' chat majya' 
jịjcajam' mi'in, va'cajquicac sạji' q̂uin' mi'in, jeve'daĉam'. 

5Vorjete Simón: —Me' buty, Jị'chiyacsity, a nash tsan' inoj dyutsen'je' tsedyedye' 
tsun jeve'daqui tsun mijam yiris jäque' tạbedye' tsun. Me' tsan' me', mis qui nam' 
p̂eyacdye' yi' q̂uin', tupuj va'queque' yụ. 

6Me'dye va'cajquiqui sạji' mu'in, q̂uin'dyem' a ra' ji'ñicsi tạbedye' in, mạ'je' ver'yi' 
sạji' mu'in. 

7Mọ'dyes qui vaijvaijjeyaqui pen'dye' mu'in yoctyi'chety covamba in. Mu'in qui 
atsij no ̣ tacsi in. Pären'dye covamba bän'jeyacsi in, chajchajyi covamba yụ'taqui in, 
aty mạ'je' pechi in. 

8Aty Simón cạvepteya' ferdye' mu' Jesússi', chat qui dyụtsyi mu'si'ya' vej mu', 
jéte: —Mi Jị'chiyacsity, pạrejyeva yu ̣ya', ĉaĉaij nash yụ anic juchajtumtyi' muntyi'. 

9Simón judyeya' pen'dye' mu' anic där irijyi in cạve' mọ' tạbedye' in. 

10Chime'dye mu' Santiago, judyeya' Juan, Zebedeoty ạva' mu', mu'in carijtaquity 
yiri'ya' in Simóntum in, chime'dye mu'in tạbedye' cạve' in anic mu'in irijyi in. 
Jesús jajiti Simón: —Jam ra' noi'yi mi, úya' qui' ra' yacchuti mi tạbacsity ra' 
muntyi' yụ'tyeye. 

11 Me'dye sojquiti in, räj farajjeyactaqui jedye' mu'in, chat qui cäc̣hä'chute Jesús 
in. 

12Yirisĉan mạyedye' mu' Jesús yocsi'ĉan bä'yedye'. Atsij yirity japacjoijtyi' 
muntyi', räj bayi'yitaquity a' mu'. Nạijte mu' Jesús ĉọsh tyeij ĉọshte mu', mu'ya' 
dyụtsyi cọdaqui mu'che' jéte: —Jị'chiyacsity, me' buty jụjyi mi, jäm'jibubun' a' mi. 

13Me'dye mu' Jesús toco'jajiti unya' mu', jajiti: —Mạ'je' yụ, —jajiti—, jäm'jobada. 
Me'ĉandye jäm'joban' mọ' bayi'yidyem'. 

14Yi Jesús jajiti: —Jam ra' jị'chiqueyacsi mi yoctyi' in, tạij mu'yam ji'cavicda mi 
cudyitityya' Jen'che', mu' ra' chäyibun a' mi, chat qui ra' cạyete cu'dyem, yoj 
yidyem' Moisés jiquej u. Mọ' ra' jị'ĉocdyes muntyisya' vej mu'in aty jäm'joban' 
bayi'yidye' jiquej mi —yi Jesús jajiti. 

15Me' tsan' jam mạ'je' Jesús, yejĉoij qui nam' jị'chiqueyacsi in, räj mu'in pai' 
bä'yity in se'vaqui in. Dai' vatyquej tyeij atsij muntyi' in mạ'je' se'veshbite 
p̂eyacdye' in, jätäjyi chuc mu', chime' mu'in mạ'je' in paj qui ji'chäcacseban 
are'redye'ya' mu'in. 

16Mu' qui nam' Jesús räjĉan cäjya' jịjcaij, cọdaqui Jen'che' mu'. 

17Yirisĉan mạyedye' mu' Jesús jị'chiyacsi muntyi' in. Pạrej mu'ya' chime' fariseo 
in judyeya' jị'chiyacsity yụ'tacdye' in Jen'si' mu', mu'in pạrej Galileaĉansi' 
bä'yedye' atsijtyi' in, judyeya' pạrej Judeaĉansi' bä'yedye' atsijtyi' in judyeya' 
pạrej Jerusalénĉantyi' chime' in, mu'ya'dye mu'in chime' in se'vepte p̂eyacdye' in. 
Mu' na Jesús me'chupte Jen'si' ferdye' mu' paj qui tupuj ji'chäcacseban muntyi' in. 

18Yirity muntyi' turacdye'che' tute in punichjoijtyi'. Mạ'je' tsan' chụi' bu'yi ji'siste 
in mu'si'ya' vej mu'. 

19Q̂ui'chiij qui nam' mu'ĉan in, jam jun'yi in. Chat qui bojvi in fajche' aca' in, tai'ya' 
qui aca' cóshe' in, mu'ya' quiĉhen' jị'chate turacdye'che' in, Jesússi'ya' vej mu' 
jị'tŝote in. 

20Jesús aty me' cạvacsi jun' chuc fer anicjete in, mọ'dyes qui jajiti mu' 
punichjoijtyi' muntyi': —Yụ jéye chätidye' yụ, q̂uin' aty vayac juchaj mi. 

21 Mu'yaty na fariseo in judyeya' mu'in jị'chiyacsity yụ'tacdye' Jen'si' in, me' dyijyi 
mu'in in, yi ĉojtyi'ĉan in: “¿Jun' buty me' yi uts muntyi'? Anic ñinacdye' Jen'dyes 
shupqui' mọ' p̂eyacdye' mu', jeñej Jen' yu'ti mu', ĉaĉaij na yirity mọmo' mu'ya' 
Jen' mu' tupuj vayacjibusin'tyi' juchaj muntyis tsun.” 

22Mu' na Jesús chí ̣yacsebi a'c̣his dyijyedye' mu'in. Jéyacsi: —¿Jun' me' dyijyi 
ĉojtyi'ĉan u mi'in?  

23¿Jụ'ñis buty carij ĉo ̣ tiñe' mi'in, are' vayac juchaj utssi' mu', are' chäĉän mu'? 
¿Are' jéte yụ “Aty vayac juchaj mi”, jam jụijya', are' jéte yụ: “Sacyebada, 
mi'ebada?” ¿Jätäjyi mi'in u?  

24Q̂uin' ra' jị'caveyeyac yụ jun' chuc yụ ferdye' so'mac paj qui vayacjetyetacsiij 
juchaj jacchetysi' muntyi' in, ĉaĉaij nash yụ Anictyity Muntyi' yụ. Chat qui jajiti 
mu' punichjoijtyi' muntyi': —Sacyebada, tapjebada' jubij mi, tạij aca'ya' jịjcabada 
mi —jajiti Jesús. 

25P̂eyacdye'ĉandye mu' punichjoijtyi' muntyi' jiquej sacyeban tapjeban' jubij mu' 
mu'insi'ya' vej mu'in, chat qui jọban aca'yam' titima'quebajte Jen'. 

26Där äjyi muntyi' in, anic irijyi in chitima'quetedye Jen' mu'in in, yi jítidyeij in: —
Anic där äjyeja' cạvejas q̂uin', jam jäm'dyeya' me' jo'mes cạveja' jiquej. 

27Aty me'si' yạjquicseban. Cạvete yirity muntyi', Leví tịj mu', mu' tsim'tety 
querec̣ha Romaĉantyidyety ayo', yóĉandyem' tsim'teĉan querec̣ha u, mu'ĉan 
bä'va'joij. Jesús jajiti: —Cäc̣hä'chuti' ram. 

28Sacyi mu' Leví farajjetaque' tashches dyijyedye' mu', chat qui cäc̣hä'chute mu' 
Jesús. 

29Yirisĉan mạyedye' mu' Leví jäm'tye' därsi' feshta Jesúsdyesi'. Chime'dye atsij 
mu'in in tsim'tety querec̣ha in dai' in, judyeya' yoctyi' chime' muntyi' in, 
mu'inmun mu'ya' che'yeij chime' mesaya' in. 

30Fariseo pạrej in judyeya' mu'in jị'chiyacsity yụ'tacdye' Jen'si' in, chifariseodye 
mu'in in, jam mu'in jäm' ĉọi' in, mọ'dyes jepte in jị'chiyactyi' Jesústyi' mu', yi in: 
—¿Jun' dash me' mi'in tsim'tetytum querec̣ha säcsi mi'in judyeya' juchajtumtyi' 
chime' in?  

31 Jesús vorjeyacsi: —Jesha' muntyi' räshtyi' jam jun' jemonte mu' pịñitucsity, 
mu' na japacjoijtyi' mu' chat jemonte. 

32Me' bu'yidye yụ chime', atsij yụ jam rụijtyity-dyety muntyi' in, yụ atsij 
juchajtumtyidyety in judyeya' jéyacsi yụ paj qui mu'in dyijyi juchajche' in. 

33Pạrej muntyi' in jéte in mu' Jesús: —Jị'chiyactyi' Juantyi' mu' judyeya' fariseoty 
chime' mu'in, mu'in räjĉan cọdaqui Jen'che' in yịñijdye'tum Jen'si'ya' vej in. Uts 
qui nam' in jị'chiyactyi' mi jam me' in, mu'in jam dam' yịñij cạve' in. ¿Jun' buty 
me' mu'in in?  

34Jéyacsi Jesús: —Mu'in feshtaijtyi' in vämitydyes in jam mu'in tupuj yịñij 
Jen'dyes in, mijam jị'ĉoqui táredye' mu'in taca'dyem' mu'ya' jụijya' mu' vämity 
muntyi'. Taca' mu'ya' mu' mijam jun' yịñij in. 

35Me'dye yụ chime', a qui na ram' ayijya' tupudye' yu ̣dyes, jäcac ra' yụ juban, 
me'qui'dye ra' pen'dyetucsi yụ uts in, chat qui ra' q̂uin'dyem' tári in uts 
jị'chiyactyi' yụ judyeya' yịñij bu'ban in. 

36Chime'dye jéyacsi ọij jị'ĉocdyes p̂eyacdye', yi mu': —Jesha' ishoijtyi' quị'si' 
shẹi'joij jụijya', jam dam' raptac mụi'tyityya' quị'si'. Me' jụijya' mu', ac̣hi'joij 
shupqui mu' mụi'tyity, judyeya' chime' jam jäm'jajiti mu' isho'. 

37Chime'dye muntyi' in mijam jun' bijtye' in mụi'sis tyédye' vino urucyasĉan 
sho'pa'. Me' jụijya', mọ' qui na ra' pashi'ya' tyédye', topje' ra' mọ' sho'pa', 
mọ'tumdye ra' moñi' sho'pa'tum. 

38Jemoñe' bijtac mụi'sisĉan sho'pa' mọ' mụi'sis tyédye' paj qui jam me'jajiti' mọ'. 

39Chime'dye tyi chuc tyeij jụijya' urucyas tyédye', jam mọ' mạ'je' mọ' mụi'sis 
tyédye'. Yi in: “Dadam' mọjo'cha' jäm' tyec mọ' urucyas vino”, —jéyacsi Jesús. 

LUKE 6 

1 Mọ' mạyedye' jị'jutyitidyes, Jesús nati jị'chiyactyi'tum mu', cätidye'ĉan trivo 
mu'ĉan tyeij in. Jị'chiyactyi' mu' shorjepte in trivos väsh mu', jebepte in. 

2Pạrej mu'ya' fariseo cạvacsi in, yi mu'in jéyacsi in: —¿Jun' dash me' mi'in? Jam 
dam' chiquetiñe' yụ'tacdye' urucyas, mijam a ̣ räjjetiñe' jị'jutyitidyes mạyedye', 
carijtaqui mọmo' mi'in. 

3Vorjeyacsi Jesús: —¿Jam adac p̂eyetiñe' mi'in mọ' sánacdye' p̂eijtes jiquej mu' 
David? Yi' jun' chuc mu' jiquej yoqui'dyem' dáquiya' jiquej u in pen'dye'tum mu'. 

4Siti pen'dye'tum mu' Jen'si'ĉan aca' mu', jebete mu' pan Jen'yadyety, judyeya' 
so'macsi pen'dye' chime' mu'. Yi' mọ' yụ'tacdye' uts nash cudyititydyety mọmo' 
Jen'che' in, mu'in mọmo' tupuj jebete in yi', mijam dam' yoctyidyety in, me' tsan' 
me', jebete qui nam' mu' David jam mọ' jedye' shupqui' —jéyacsi Jesús. 

5Chime'dye yi jéyacsi: —Yụ nash Anictyity Muntyi' bächäi'tyi' yụ ọij jị'jutyitidyes 
mạyedye' in. 

6Yocsi'ĉan mạyedye' jị'jutyitidyes mu' Jesús ĉo ̣ que' vajmu'yaijĉan judío in, 
jị'chiyacsi. Chime'dye mu'ĉan yirity muntyi' tacvesve putyuijtyi' un. 

7Pạrej mu'in fariseo in judyeya' jị'chiyacsity yụ'tacdye' Jen'si' in, mu'in vaj 
mọ'ches vej mu'in cạveva'te in mu' Jesús, jun'jete a ĉa ji'chäĉajte jị'jutyitidyesĉan 
mạyedye', yi in, mu'in mạ'je' in paj qui ji'me'te in ayo'ya'. 

8Mu' qui nam' chí ̣yacsebi dyijyedye' mu'in, jéte mu' muntyi' putyuijtyi' un: —
Sacyeva tashche' bu'va. Me'dye mu' sacyi mu' muntyi'. 

9Chat qui mu' Jesús jéyacsi muntyi' in: —̣Q̂uin' ra' yụ jéyac mi'in: ¿Jụ'ñis buty 
tupuj yụ'tyeja' jị'jutyitidyes mạyedye'? ¿Are' jäm'si' are' a'c̣his? ¿Tupuj buty 
ji'chäĉajsha mu' muntyi', are' ji'me'yeja mọmo'? ¿Jätäjyi' buty yụ'tacdye' Jen'si' 
mu'? —yi jéyacsi Jesús. 

10Jesús cạvi jéyacsi chum muntyi' in, chat qui jéte mu' muntyi': —Chụi'jebada' un 
mi. Me'dye mu' chụi'jeyaĉan un mu', me'ĉandye jäm'joban' un mu'. 

11 Mu'in fariseo in ji'me'tyeyete in mọ'dyes qui fa ̣quete in. Shuban mu'in in 
tiyacchui' dyijyi in jun'jete chuc ra' in. 

12Aty me'si' mu' Jesús mụcu'che' jịjcaij cọdajquiqui Jen'che' mu', dyutsen'je' 
tsedyedye' me'qui' cọdaqui Jen'che'. 

13Me'dye nạijjoij mu' Jesús, chat fayacseban jị'chiyactyi' mu', mu'inĉantyi' in mu' 
Jesús tsim'tacsi' mu'in yiri'tac pärä' jiyity in, mu'in qui yụ'tacsi jutacdyety mu'. 

14Ọij nash tịj mu'in jutactyi' mu': Simón, mu'dyem' Pedro jị'ti'ete, judyeya' 
Andrés, vojity mu' Simóntyi', judyeya' Santiago, judyeya' Juan, judyeya' Felipe, 
judyeya' Bartolomé,  

15judyeya' Mateo, judyeya' Tomás, judyeya' Santiago, Alfeotyi' ạva' mu', judyeya' 
Simón, mu' cäc̣hä'chuc-sity mu'in fa ̣ cacsity Romaĉantyi' in, 

16judyeya' Judas, Santiagoty ạva' mu', judyeya' Judas Iscariote, mu' ra' 
ji'mincatety mu' Jesús, me'tum tsim'tacsi. 

17Chat qui mu' Jesús mụcu'che' jijtuban, räjtumdye jutactyi'tum mu', mojijĉansi' 
jac cha'sheban' in. Yoctyi' jị'chiyactyi' mu', dai' mu'in ĉọshte in, yoctyi'tum mu'in 
muntyi' chime' in, räj mu'in jajbu'yety in mọ' jac Judea, judyeya' Jerusalénĉantyi' 
in, judyeya' Tiroĉantyi' in judyeya' Sidónĉantyi' in, mọ'in pärä' bä'yedye' in sinves 
mar in. Junanaj chuc bä'yi mu'ĉan in mu'vevety atsij in, mạ'je' se'veshbite 
p̂eyacdye' in, judyeya' paj qui meijjetacsebive are'redye' chime' mu'in. 

18Mu' ji'chäcacseban judyeya' sọyo' meijjetyetacseban. 

19Mọ'dyes muntyi' in mạ'je' räj toco'jete in, ĉaĉaij na räj ji'chäcacseban mu'in 
toco'jetety in, mu' na jị'ĉojcayaqui ferdye' mu'. 

20Jesús cạvacsi mu'in jị'chiyactyi' mu', jéyacsi: —Ma'joij mu'in ñịbety q̂uin' in, aty 
Jen'yadyety in ayo'bu'ye-dyedyety mu'. 

21 Ma'joij mu'in dáquity q̂uin' in ĉaĉaij na mu'in ra' räj so'mac in. Ma'joij mu'in 
tárity q̂uin' in, jäqui've ra' mu'in dyisi in. 

22Ma'joij ra' mi'in muntyi' fáquinac yu ̣ dyes jụijya' in judyeya' ñäñinacya' yu ̣dyes 
in, paj tsan' va'quicnac in judyeya' fạra'ñinac in yu ̣dyes cäc̣hä'-chucdye'ya' 
Anictyity Muntyi' yụ. 

23Aty ra' me'tyinac muntyi' jụijya' in, jam ra' tári mi'in, jị'cavetiñe' ra' mọmo' mọ' 
jäm'si' ma'jodye' mi'in, ĉaĉaij na aty mọ'ya' jä'mii'tyi' chäcdyis bijodyedyes 
so'minac mu' Jen' mạyedye'che'. Jesha', mu'in vóshi'vun utstyi' me'tyinactyi' 
q̂uin' in, me'dye mu'in chime' jiquej in me'tacsi in mu'in jaso'mitity p̂eyacdye' 
Jen' jiquej in. 

24Där ra' ñịbe' cạvetiñe' q̂uin' mi'in jedye'tumtyi' mi'in, ĉaĉaij na me'qui'dye ra' 
ma'jodye' cạvetiñe' úche' q̂uin' mi'in. 

25Där ra' ñịbe' cạvetiñe' mi'in so'mactyi' jedye' q̂uin' mi'in, yirisĉan ra' mạyedye' 
dáqui mi'in. Där ra' ñịbe' cạvetiñe' mi'in dyisity q̂uin' mi'in, yirisĉan ra' mạyedye' 
tári mi'in. 

26Där ra' ñịbe' cạvetiñe' mi'in tima'quinactyi' q̂uin' muntyi' in, ĉaĉaij na me' mu'in 
jiquej vóshi'vun mu'in utstyi' muntyity in tima'cacsi in mu'in väñäijtyi' jiquej in, 
mu'in jeñej bu'yity jaso'mitity p̂eyacdye' Jen' ji'ĉutity in. 

27Chime'dye yi mu' Jesús jéyacsi jiquej: —Se'vibutiĉam' jäm' ọij p̂eyacdye' yụ: 
Mạ'jeyacsejam' mu'in fáquinactyi' in, jäm'yejam' mọmo' mu'intum in. 

28Cọdyemac Jen' mu'indyes in tyi chuc a'c̣his so'minactyi' p̂eyacdye' jụijya' in, 
judyeya' mu'indyes in me'tyinactyi' in. 

29Chime'dye tyi chuc ĉatjinac jụijya' yirisve an, jemoñe' pären've ji'ĉattyeyetinte. 
Tyi chuc chutyinac jụijya' fajchety quị'si' mi'in, jam ra' quijatutyetinte mi'in 
camisamun chime' jị'cayemac. 

30Tyi chuc cudyinac jedye' jụijya' mi'in, jam ra' quijatutyetinte mi'in. Chutyinac 
jedye' jụijya' mi'in, jam ra' cọdyetyebajtinte. 

31 Jemoñe' mi'in jäm'yedye'tum jäm'jeyacsi räj muntyi' in. Jesha' mi'in mạ'jetiñe' 
paj qui muntyi' in jäm'yedye'tum jäm'jinac in, me'dye ra' mi'in jäm'yedye'tum 
jäm'jeyacsi räj muntyi' in. 

32Mi'in mạ'jeyacsi jụijya' mu'in mọmo' mạ'jinactyi' in, mọ' ra' jam jun' tima'cac 
mi'in, me'dye mọmo' mu'in dyijyi in mu'in chime' juchajtumtyi' muntyi' in, 
me'tyity mọmo' mạ'jeyacsi in. 

33Chime'dye mi'in jäm'yi mọmo' mu'intum in mu'in jäm'jinactyi' in, mọ' ra' jam 
tima'cac mi'in. Me'dye mu'in juchajtumtyi' muntyi' in. 

34Mi'in prestaj-jeyeyacsi mọmo' jụijya' mi'in mu'in ji'ca'ñiyibunactyi' in, mọ' ra' 
jam jun' tima'cac. Me'dye mu'in chime' juchajtumtyi' in, mu'in prestajjeyeyacsi 
mọmo' in mu'in ji'ca'ñeyeyacsity in. 

35Mi'in na mạ'jeyacsejam' mu'in fáquinactyi' in, jäm'yejam' mu'intum in. Me' ra' 
tsan' jam ji'ca'ñiyibunac jedye' jụijya' mi'in, prestajjeyeyacsi ra' mọmo' mi'in. Me' 
jụijya' mi'in, därsi' ra' bijodye' so'mac mi'in jäqui've, judyeya' ra' ạva' mu' Jen'tyi' 
muju'chaty shupqui mi'in, ĉaĉaij na mu' jäm'jeyacsi ac̣hi'yity in, mu'in jam 
yoshoropaij yity in. 

36Jemoñe' ñịbe' ĉọcsi mi'in, yojdyem' mi'intyi' Jen' u ñịbe' ĉọcsi muntyi' in. 

37Chime'dye jéyacsi mu' Jesús: —Jam ra' ac̣hi' dyijtucsebi ĉojtyi'ĉan yoctyis 
dyijyedye' mu'in, mijam ra' p̂eijtacsebi juchaj mu'in, paj qui mu' Jen' jam 
dyijtubunac juchaj mi'in. Tyi chuc juchatunac jụijya' mi'in, jam ra' 
dyijtuva'bibajtinte juchaj mu', paj qui mu' Jen' vayacjibunac juchaj mi'in. 

38Ñịbe'jeyacsi ra' muntyi' mi'in paj qui mu' Jen' ñịbe'jinac chime' mi'in. Muju'cha' 
ra' so'minac, dam'dye ra' mọjo'cha' ji'ca'ñeban' mu' Jen', dam'che' cäch ra' so'mac 
juban mi'in. Jun' quisĉan chuc tuputuyacsi so'macsi jiquej mi'in mu'in yoctyi' 
muntyi' in, me'quisĉandye ra' chime' Jen' ji'ca'ñiyibunac. 

39Jesús jéyacsi jị'ĉocdyes p̂eyacdye', yi: —Yirity tofety jam jun' tapcapte un 
ji'mi'ete yoctyi' tofety muntyi', ji'mi'iti tsan' in, vaj me' to'ĉan tŝọij jọ'chaij in. 

40Chime'dye mu' ji'chäyitity jam jun' muju'cha', uya'ya' mu' jị'chiyacsity mu'. A ra' 
chat ji'me'siyaquiya' ji'chäyitidye' mu' tupuj ra' cätste jị'chiyacsity mu'. 

41¿Jun' buty me' cavin cạvacsebi mi yoctyis juchaj mu'in? Ĉụi'si' na jam jun' 
cạvaqui juchaj mi. Anic jeñej yirity muntyi' cavin nạijbite chätidyes miquis 
vejĉansi' patsacdye' mu', ĉụi'si' na jam jun' cạvaqui mọ' chäcdyis son vejĉansi' 
mu'. 

42Yi jétinte chätidye' mi'in: “Jesha' yụ ra' jäcbibadyeye miquis vejĉansi' 
patsacdye' mi”, yi jétinte, ĉụi'si'ĉan qui nam' vej mi'in jam dyijtuqui mi'in, me' 
tsan' därsi' son mọ'ĉan, mijam mọ' chí ̣yaqui mi'in. ¡Anic ac̣hi' dyijyity mi'in, jäm' 
yu'ti tsan' mi'in! Jemoñe' tashche' chum ĉụi'si'ĉansi' vej jäcaqui mi'in, paj qui 
chuñem naijti mi'in paj qui tupuj jäcbibajtinte chätidyes mi'in mọ' miquis 
patsacdye' vejĉansi' mu'. 

43Mọ' jäm'si' cätidye' jam jun' a'c̣hii' väshi', chime'dye mọ' a'c̣his cätidye' jam jun' 
jäm' väshi'. 

44Mọ' cätidye' chí ̣yac ĉụi'si'che' väsh mọ'. Mọ' yutijtumsi' därä' jam jun' 
ji'shupque' higo, judyeya' chime' a'c̣his därä' jam jun' ji'shupque' ova. 

45Me'dye mu' chime' muntyi', mu' rụijtyity muntyi' rụijsis dyijyedye' ji'shupque', 
ĉaĉaij na rụijsis me'chui' ĉojtyi'ĉan mu'. Mu' na ac̣hi'yity muntyi', mọ'dye 
ji'shupque' a'c̣his dyijyedye' mu', ĉaĉaij na mọ'dye ĉojtyi'ĉan mu'. Ĉaĉaij na jedye' 
chuc mọjo'cha' mọ'ya' ĉojtyi'ĉan, mọ' shupqui' chụ'ĉan p̂eyac. 

46Chime'dye yi mu' Jesús jéyacsi: —Fibi' mọmo' jítiĉa' yụ mi'in: “Mi nash Ayo' 
tsun, mi nash Ayo' tsun”, me' jítiĉa' yụ mi'in, jam qui nam' méqui' chäquibutiĉam' 
yus p̂eyacdye' mi'in. 

47Tyi chuc atsij yu ̣ ya' jụijya', se'vibun p̂eyacdye' jụijya' yus, judyeya' mọ' 
chäquibun jụijya' yụ in, mu' jeñej bu'yi  

48yirity acaijtyi' muntyi'. Tashi fadye' mochĉan to', jun' qui' chuc cha'shete mu' 
mij, chat qui mu' jatapchuti yóche'dyem' pä' bu'yi'che' u, chat q̂uin'dyem' mọ'che' 
jäm'tye' aca' mu'. Me' qui tsan' ayij mọ' bänedye', jacha'shibuti tsan' aca' mu', 
mijam qui jun' yäcänjajibuti aca' mu', ĉaĉaij na anic dyich bu'yi' jäm'tye' mijche'. 

49Me' buty tsan' se'vibun p̂eyacdye' yụ in, jam qui nam' chäquibun yụ in, mu'in ra' 
jeñej bu'yi yoctyi' acaijtyi' muntyi'. Mu' na jacche' mọmo' jäm'tye' aca', jam jäm' 
yụ'tye' cach bu'yi'che' mijam mij cha'shete. Aty ayijya' mọ' bänedye' jacha'shibuti 
aca' mu', fer tacjajibuti chat qui jajiva'chabuti aca' mu', räj patsac tŝọi' jọ'chai' 
mu'. 

LUKE 7 

1 Aty me'si' ijaij jị'chiyacsi muntyi' in, chat qui roi'je' Capernaumĉan jịjcaij. 

2Mu'ĉan yirity bä'yity Romaĉantyi' väc̣hä'tyitytyi' ayo' mu'. Chime'dye mu'ĉan 
úñity mu', mạ'jeyacdyety mu'. Anic fer japacjoij, aty mạ'je' säñi. 

3Mu' ayo' se'vaqui mọ' p̂eyacdye' jun' chuc mu' Jesús, chat qui mu' jutacsi 
tashche' bu'yity judío in paj qui jäcte in, paj qui mu' ji'chäqueshbibajte úñity mu'. 

4Me'dye ventyecte in judyeya' fer cudyiti mu'che' in jéte in: —Anic nash jäm'tyi' 
mu' ayo' no ̣ tyecme,  

5ĉaĉaij nash mu' anic mạ'jisin' tsun judío tsun, mu' jäm'tyiyin tsun yóĉandyem' 
vajmu'yaijĉan u tsun. 

6Jụjyi mu' Jesús, jijtucsi. Aty c̣hẹi'ya'yeban ayosya' aca' in, chat qui mu' ayo' 
jutacsi pen'dye' mu', ji'rebete in jéte in: —Yi mu' ayo' yụ'tye' p̂eyacdye': 
“Jị'chiyacsity, jam qui nam' tupuj yụsĉan aca' yútyi mi, ĉaĉaij nash mi muju'chaty 
Ayo', uya'ya' nash yụ,  

7mijam chime' tupuj cạveye vejya' mi. Paj tsan' p̂eyacdye' mọmo' jute' mi, tupuj 
ra' jo'mesya' chäĉän úñity yụ. 

8Yụ chime' chịj yụ'tye' mọ' p̂eyacdye', ĉaĉaij na yụty chime' mu'ya' ayo', judyeya' 
chime' yụ ayo'bu'yi väc̣hä'tyitydyes in. Jéte jụijya' yụ yirity: Mu've ra' mi, mu've 
jịjcaij, yoctyi' qui na jéteya' yụ: Atsiva mi, atsij mu', judyeya' úñity yụ chime'dye 
jutaqui jụijyaij paj qui jäm'tye' yiris jedye', mu' jäm'tye', me'dye mi chime' tupuj 
ra' p̂eyacdye' jute' mi paj qui chäĉän úñity yụ”, yi ayo' —jéte in Jesús. 

9Jesús äjjepte p̂eyacdye' mu', chat caman'yi cạvacsi jéyacsi mu'in cäc̣hä'chutety 
in: —Yụ ra' rụij jéyac, itŝij yirity Israelĉantyi' vóshi' mu'in me' dạcbite yụ 
anicyedye' mu', yojdyem' uts u Romaĉantyi' muntyi'. 

10Mu'in cại'tyi' p̂eyacdye' in ca'ñibun mu'in in, ayosĉan aca' jijtuban in, 
dạquishajte in mu' úñity mu' jam mụi' chäĉädaque mu'. 

11 Aty me'si' mu' Jesús jị'chiyactyi'tum mu' Naínĉan jịjcaij in, tịj mọ' bä'yedyes, 
dai' muntyi' cäc̣hä'chute in. 

12Jambi'dyem' ventyeque' mọ'ya' in sisdye'ya' bä'yedyes, mu'ya' täjjacsi mu'in 
nạctety ra' in yirity muntyi' säñity. Mu' yiritytyity ạva' mọ', muñestyi' mọ' tse' 
mu'. Jam pụyu' muntyi' jịjcai' in pen'dyetui' in nạcte ra' tsan' in. 

13Jesús cạve' mọ', anic där ñịbe' ĉọi', je' qui: —Jam ra' tári' mi. 

14Chat qui ĉo ̣ que' mọ' cajón, toco'je'. Mu'in cạtety in dyäcyi mu'in in. Jesús jéte 
mu' säñity muntyi': —Yụ ra' jéye mi nanaty: ¡Vañinyebada! 

15Yédye'ĉan mọmo' p̂utsquen'yeban mu' säñity, judyeya' p̂eyaĉan. Chat qui mu' 
Jesús so'meban' tse' mu'. 

16Mu'in na muntyi' in jäm' mu'in itŝijyi ĉojtyi'ĉan in, mu'ya'dye tima'quete Jen' in, 
yi in: —Tsunya' tŝọij mu' anictyity jaso'mitity p̂eyacdye' Jen'. Chime'dye yi in: —
Jen' aty ĉushsin' tsun paj qui ñútyisin'. 

17Räj vatyquej mu'ĉantyi' chí ̣qui in Judeaĉantyi' in jun' chuc carijtaqui mu' Jesús. 

18Me' tsan' ĉä'räij mu' Juan, mu'tyi' qui nam' jị'chiyactyi' mu' jébajte in jun' bu'yi 
chuc mu' carijtaqui Jesús. Juan fayacsi pärä' mu'in in,  

19jéyacsi: —Tạij ĉọcmac mi'in mu' Jesús, jétinte ra' mi'in: “¿Mi buty atsijtyi' 
muntyi' Ji'c̣honacsity, are' jam? ¿Yoctyi' ra' jụijya' biste tsun, jadac jam?” jétinte 
ra' mu'. 

20Me'dye mu'in sacti in ĉọcte in mu' Jesús jéte in: —Mu' Juan chojtacsity muntyi', 
mu' nash jutin tsun paj qui tsun jéyac mi: “¿Mi buty aty q̂uin' atsij Ji'c̣honacsity 
muntyi' in? Jam jụijya' mi tsun ra' yoctyi' yejĉoij biste”, yi Juan jin tsun —me' jéte 
in. 

21 Mu'ya'dye vatyquej räj ji'chäcacseban japacjoijtyi' in, judyeya' 
meijjetyetacseban sọyo' in, judyeya' tofety chime' naijbun yụ'tacseban. 

22Aty me'si' chat qui mu' Jesús vortacsi jéyacsi jutactyi' Juantyi' mu': —Tạij mi'in 
jémac mu' Juan yódyesdyem' cạvetiñes u judyeya' se'vetiñes. Me' ra' jébajtinte 
mi'in jun' chuc yụ naijbun yụ'tacseban mu'in tofety in, judyeya' ji'mi'acseban yụ 
mu'in jam mi'ity in, judyeya' ji'jäm' yụ'tacseban yụ mu'in bayi'yijtyi' a' in, 
judyeya' chime' ji'se'vacseban yụ mu'in tyuctyity chun jiquej in, judyeya' 
vañinjeyacseban yụ mu'in aty säñity in, judyeya' jéyacsi yụ mu'in ñịbety in mọ' 
jäm'si' p̂eyacdye'. 

23Chime'dye jémac: “Anic ma'jodye'tum mu'in jam yocve dyijyity in yu ̣ dyes in”, 
me' jémac mu' Juan chime' —jéyacsi Jesús. 

24Chat qui jọban in mu'in jutactyi' Juantyi' mu'. Tiyacchui' mu' Jesús p̂eijte mu' 
Juan jéyacsi muntyi' in: —¿Jedyetuij ca' mu'ĉan mi'in cäjyasĉan jac, cạvectinte 
mu' Juan? ¿Jeñej buty jedye' ĉo ̣ tinte mi'in? ¿Jeñej shan ji'nashva'ques tyi'mu, me' 
buty ĉo ̣ tinte mi'in? Mijam me' mu'. 

25¿Jeñej buty ya'ijtyi'ĉan quị'si' cäti, me' buty ĉo ̣ tinte mi'in? Mijam me' mu'. Mu'in 
ya'ijtyi'ĉantyi' quị'si' in, mu'in ayosĉan aca' bä'yi in. 

26Jítiĉam' yụ, ¿mạ'je' buty cạvectinte yirity jaso'mitity p̂eyacdye' Jen'? Me' nash 
mu' Juan, cạvectintety mi'in, mu' nash anic muju'cha' jaso'mitity p̂eyacdye' mu' 
Jen', mi'in jam chí ̣yetinte mu'. 

27Mọ' sánacdye' p̂eijte mu' Juan, yi': “Yụ ra' jutete jutactyi' yụ, mu' ra' tashi paj qui 
jä'mij jäm' yu'tyiyin mídyes majmi.”  

28Yụ jéyac, räj muntyi' cajnacsi mu', urucyaty in judyeya' q̂uin'tyity in. Me' tsan' 
me' mu'in Jen'yadyety q̂uin' in, ayo'bu'yedye'ĉandyety in, räj mu'in muju'cha' 
yụ'tac Jen'ya' in, uya'ya' mu' Juan. 

29Mu'in muntyi' in judyeya' mu'in tsim'tety querec̣ha in se'vepte jiquej in Juansi' 
p̂eyacdye' mu', anic rụijsis ĉọpte in Jen'si' dyijyedye' mu', mọ'dyes qui mu'in 
chiquepte in judyeya' qui ji'chojti Juanya' jiquej in. 

30Mu'in na fariseo in judyeya' mu'in jị'chiyacsity yụ'tacdye' Jen'si' in jam mu'in 
me' in, jam mu'in jụjjepte jiquej in Jen'si' dyijyedye' mu', jun' chuc mạ'je' mu' paj 
qui mu'in me' jäm'taqui in, mijam ji'chojti Juanya' jiquej in, ĉụi'si' mọmo' 
dyijyedye' cäc̣hä'chuqui in. 

31¿Jedye'tum bu ra' jị'cätstacsiij uts q̂uin' muntyi' q̂uin'tyity in? ¿Jụ'ñiij buty uts 
in?  

32Jeñej miqui'muntyi' majmaijtyi' in, yi jéyacsi pen'dye' mu'in: “Tsun 
ma'jodyedyes boñi mi'indyesi', jam qui nam' ma'joij mi'in, chat qui táredyedyes 
jime' tsun, mijam chime' tári mi'in”, yi miqui'muntyi' in. 

33Me'dye mi'in chime', mijam Juan ma'jotyetinte jiquej mi'in, mu' jam dyijtui' 
jäm'si' säcsedye', mijam c̣hom' tyeij vino chime'. Mi'in qui nam' jam 
ma'jotyetinte, “Uts sọyo'tumtyi' muntyi'”, yim' jétinte mi'in. 

34Yụ na atsij Anictyity Muntyi' yụ, jäm' säcsi yụ judyeya' chime' tyeij yụ 
chime'jitiĉa'dye yụ mi'in jam ma'jotyitiĉa' mi'in. “Uts Jesús säsäcsa' judyeya' 
tyeijtyi' tyédye', pen'dyetucsi juchajtumtyi' in judyeya' tsim'tety querec̣ha in”, yi 
jítiĉa' yụ mi'in. 

35Me' tsan' me', chí ̣yac qui nam' mu'in in me'chuptety in dyijyedye' Jen'si' mu', 
jun' chuc carijtaqui mu'in in. 

36Yirity fariseo fayete mu' Jesús paj qui mu'tum säcsi. Mu'ĉan Simónsi'ĉan aca' 
siti mu' Jesús mesaya' bä'yi. 

37Mọ'dye bä'yedye' mọ'ĉan yiris p̂en juchajtumsi'. Se'vaqui' mọ' aty mu' Jesús 
mu'ĉan säcsi fariseosĉan aca'. Mọ'ĉan jịjcai' Simónsi'ĉan aca', cại' jẹrejres 
puñujĉansi'. 

38Mọ' c̣hẹi'ya'jete Jesús, mọ'ya'dye tári' Jesúsya'. Ĉụi'si'ya' táris mọ' favbite 
Jesússi' yuj mu', judyeya' ĉụi'si'ya' fin mọ' ji'chanbibajte yuj mu', judyeya' 
pụ'septe yuj mu', chat qui tai'bite jẹrejresya'. 

39Mu' fariseo aty cạve' me' mọ', dyijyi mu' yi ĉojtyi'ĉan: “Anictyity jụijya' 
jaso'mitity p̂eyacdye' Jen' uts Jesús, chịj ra' anic juchajtumsi' ọij p̂en toco'tes 
q̂uin'.”  

40Jesús yi jéte mu' fariseo: —Se'vibuti' jäm' ọij p̂eyacdye', Simón. Vorjete mu' 
fariseo: —Jíti'. 

41 Jesús jéte: —Mu'ya' jiquej pärä' muntyi' in, pären'dye dévetute in yirity 
muntyi'. Mu' yirity dai' dévetute, ĉanam' qui' cien querec̣ha. Mu' na yoctyi' 
uya'ya' mus, ĉanam' qui'tac mọmo' mus. 

42Pären'dye mu'in in jam jun'teban' jiya'dyeyebajte in mu' muntyi' dévetutety in, 
mọ'dyes qui mu' dévetutety in ñịbe'jeyacsim' mu', aty jam cọdyetacseban, 
pären'dye c̣hicon'jeyacsebi déve mu'in. ̣Q̂uin' ra' chat yụ jéye mi Simón: Mu'in 
pären'dye déveijtyi' in ¿jụ'ñity buty ra' muju'cha' mạ'jete ñịbe'jeyacsity?  

43Vorjete Simón: —Jedac mu' muju'cha' déveijtyi', mu' anic muju'cha' mạ'jete. 
Chat qui Jesús jéte: —Anic nash me'. 

44Chat qui mu' Jesús caman'yi cạve' mọ' p̂en, yi jajiti Simón: —Cạveva' ọij p̂en jun' 
mọ' o. Jesha' sitiya' yụ aca'ĉan mi, jam méqui' so'mitim ojñi' favacdyes yuj yụ. Ọij 
na p̂en jam mem' cavin yụ, mọ' ĉụi'si'ya' táris mọ' favbun yuj yụ judyeya' 
ji'chanbubun yụ ĉụi'si'ya' fin mọ'. 

45Jam dam' pụ'sacdye' so'mitim, ọij na p̂en jam me' mọ', mọ' jam farajje' yejĉoi' 
mọmo' pụ'sibun yuj yụ. 

46Mi na jam méqui' me'yim so'mitim aseijte findyes yụ, ọij na p̂en jam me', mọ' 
tai'jibun yuj yụ jẹrejresya'. 

47Ọij p̂en mọjo'cha' mọ' ji'caviyin yụ mạ'jitidyes mọ', jam jeñej mi. Mọ'dyes yụ 
jéye, mọ' dai'si' juchaj mọ' aty vayac, mu' na dam' mọmo' vayactactyi' juchaj, 
dam' mọmo' mạ'jin yụ. 

48Chat qui mu' Jesús je' mọ' p̂en: —̣Q̂uin' chat aty vayac juchaj mi. 

49Mu'in na yoctyi' säcseva'joijtyi' in yi mu'in ĉojtyi'ĉan in: —¿Jun' buty yi uts 
muntyi' je' mọ' p̂en? ¿Tyi buty útsi yoj na yi tupuj ca vayacjeyacsebi juchaj 
muntyis in? 

50Mu' Jesús je' mọ' p̂en: —Anicyedye'ya' mi me'dyes c̣hoñi' mi. Tạij mi 
ma'jodye'tum jọbada mi —jajiti' Jesús. 

LUKE 8 

1 Aty me'si' mu' Jesús pai' qui sococor'jeyacsi bä'yedye' in, cại' Jäm'si' P̂eyacdye', 
p̂eye' ayo'bu'yedye' Jen'si' mu', cäc̣hä'chute in mu'in jị'chiyactyi' mu' yiri'tac pärä' 
jiyi mu'in rụi'cu' in. 

2P̂enmun chime' ji'chäcacsebansi' jiquej mu' Jesús, judyeya' meijjetyetacsi' sọyo' 
in. Mọ' na yiris María, judyeya' tịj mọ' Magdalena, sọyo'tumsi' mọ' jiquej, 
yävätidye' jiquej sọyo' me'chui' mọ'. 

3Chime'dye mọ' cäc̣hä'chute Susana, judyeya' Juana, Cuzassi' p̂en mu', mu' 
nótaquity Herodestyi', mu'ĉantyi' mu' ayo'. Chime'dye yocsi' p̂en mọ'ya' dai' in 
no ̣ tyetes Jesús in judyeya' jị'chiyactyi' mu', no ̣ tyetacsi' so'macsi jedye' in jedye' 
chuc mu'in jemoñe' in. 

4Dai' muntyi' in ĉọshte in mu' Jesús, pai' bä'yedye'ĉantyi' in, vajmu'yaij mu'ya' in. 
Mu' jị'chiyacsi yụ'tyeyeyacsi ọij jị'ĉocdyes p̂eyacdye', yi mu' jéyacsi:  

5—Yirity muntyi' quịjodye'ĉan jịjcaij cätiyequi. Aty facajnaquiya' mu', pạrej 
majmiĉan tŝọi' vej in, me'dye muntyi' yútye' in, judyeya' qui jaijtyi' ayij in, mọ' vej 
jebei' in. 

6Pạrej na mijche' tŝọi' vej in, mu'si' na jac mu' jam tyes. Me' tsan' mọ'che' chịbi', 
p̂añi' tsan' judyeya' qui sacñi' cätidye', ĉaĉaij na chañej mọ'ches jac. 

7Pạrej däräsya' ribin tŝọi', mọ'tumdye chịbi' därä'tum, mọ' qui jabusti', jam qui 
jun' p̂añi'. 

8Pạrej na jäm'ya' jac tŝọi', mọ'ya' jäm' p̂añi', jäm' mọ' väshi' mọ' cätidye', yiris vej 
quịcsi' cien mọs vej juban' mọ' —jéyacsi Jesús. Dadam' mu' cäch jéyacsi: —Tyi 
chuc chuntumtyi' in, paj jäm' se've' in ọij p̂eyacdye'. 

9Jị'chiyactyi' Jesústyi' mu' jéte in: “¿Jedye' buty cại' mọ' jị'ĉocdyes p̂eyacdye' 
p̂eijte mu' cätity muntyi'?”  

10Jesús vorjeyacsi: —Mi'indyes mọmo' so'minac Jen' paj qui chí ̣yeptinte caminsis 
dyijyedye' mu', jun' chuc ayo'bu'yedye' mu'si'. Mu'in na yoctyi' in jam me' so'mac 
in, jị'ĉocdyestumsim' p̂eyacdye' jị'chiyacsi yụ, paj qui me' shupquive in: me' tsan' 
cạvi in, jam qui nam' naijti in, judyeya' me' tsan' se'vaqui in jam qui nam' chicacsi 
in jedye' buty cại' mọ'. 

11 Jesús jéyacsi: —Me' bu'yi' ọij cại' jị'ĉocdyes p̂eyacdye': Mọ' vej mọ' cại' jeñej 
Jen'si' p̂eyacdye' mu'. 

12Vej majmiĉan tŝọi'si', mọ' cại' jeñej mu'in se've'tyi' tsan' in mọ' p̂eyacdye'. 
Mọ'ya'dye mọ' shupqui' sọyo', me'ĉandye jäctyetacsi' p̂eyacdye' ĉojtyi'ĉansi' 
mu'in paj qui jam anicje've in paj qui jam c̣hoñi in. 

13Vej mijche' tŝọi'si', mọ' cại' jeñej se've'tyi' tsan' in mọ' p̂eyacdye', tashche' tsan' 
ma'jodye'tum tiĉuñe' in. Mijam qui nam' ĉojtyi'ĉan mu'in ji'site' in, jeñej bu'yi' 
itŝis ribin mọ' cätidye', me' bu'yi' mọ' p̂eyacdye' shupqui' mu'indyes in, 
dam'tuquim' cäc̣hä'chui' in. A qui nam' jị'ĉojtacya' in farajjecajcai' in, mijam dam' 
dyijtuban' in. 

14Mọ' vej däräsche' ribin tŝọi'si', mọ' cại' se've'tyi' tsan' in mọ' p̂eyacdye'. Mu'in 
qui nam' yejĉoij dyijtujijcaqui in ĉụi'si' dyijyedye' jacches mu'in, fer mạ'jete 
querec̣ha in, jo'mes ma'jotye' in jacches jedye' in, mọ'dyes qui jam p̂añi Jen'dyes 
in mijam mu'dyes chime' bä'yi in. 

15Mọ' na vej jäm'ya' jac tŝọi'si', mọ' cại' jeñej bu'yi' jäm' se've'tyi' p̂eyacdye' in, 
mu'in jäm' ĉojtyi'ĉan ji'site' in judyeya' tyum'chutidye'tum chique' in, mu'in 
räjĉan Jen'dyes bä'yi in, mu'in jeñej bu'yi jäm' väshis cätidye' in. 

16Chime'dye Jesús jéyacsi: —Mọ' mạijyis aty ji'jä'nacya' jam jun' bustac juban' 
chijam o ̣ ĉan yụ'tac ĉushaquisĉan, jemoñe' che've yụ'tac paj qui tupuj mạijchucsi' 
räj mu'ĉantyi' in. 

17Me' bu'yidye ra' chime' mu' Jen'. Mu' ra' räj mạijchui' räj jujmus q̂uin', räj 
jijmu'sacsi' q̂uin', mu' ra' räj jorojĉanje' jäqui've. 

18Jäm' se'vevac ọij p̂eyacdye', tyi chuc chicacsity jụijya' in, mu'in ra' muju'cha' 
so'mac in, jam na chicacsity jụijya' in, me' tsan' dyijyedye'tum ĉúti in, chutyetac 
ra' in mọ' dam'sis dyijyedye' mu'in —jéyacsi Jesús. 

19Jesússi' tse' mu' judyeya' vojity mu' ĉọshte in mu' Jesús. Jam qui nam' c̣hẹi'ya' 
ĉọcte in ĉaĉaij na anic q̂uich muntyi' in. 

20Chat qui jéte in mu' Jesús: —Mosh tyu' jorojya' tse' mi judyeya' vojity mi, mu'in 
nash mạ'je' cavin in. 

21 Yi mu' Jesús jéyacsi muntyi' in: —Tyi chuc se'veptety Jen'si' p̂eyacdye' in 
judyeya' chiqueptety in, mu'in nash tse'tucsi yụ judyeya' vojitytucsi yụ. 

22Yirisĉan mạyedye' mu' Jesús covambache' p̂ai'joij, räjtumdye jị'chiyactyi' mu'. 
Jéyacsi: —Cabu'tyum, nopej tsique' jịjcaja'. Me'dye yacchuti in. 

23Mu' Jesús chijäm' ĉushtyiti mu'che' covambache', cä'c̣häijdye chäcdyity tyi'mu 
tŝo ̣ tacsi, ji'siteyacsi vacam'quedye' covambaĉan, mạ'je' ji'pechte covamba, anic 
där tsäqui' mọ'. 

24Mu'in na jị'chiyactyi' Jesústyi' mu' anic itŝijyacñi noi'yi in, cavin jịjtsa'ebajte in 
jéte in: —Jị'chiyacsity, Jị'chiyacsity, a tyu' ra' uya' jịjcaja' pechja' tsun —jéte in. 
Sacyeban vátyequej mu' Jesús, p̂eyacdye'ya' mọmo' mu' jéte tyi'mu judyeya' 
vacam'quedye'. Me'ĉandye mu' dyäc tyeij tyi'mu judyeya' ojñi'. 

25Chat qui mu' jéyacsi jị'chiyactyi' mu': —¿Jun' ca' me' mi'in jam anicyi yu ̣ che' 
mi'in? Anic mu'in jäm' äjjete in, judyeya' irijyi in, jítidyeij in: —¿Tyi buty uts 
muntyi'? Yoj na tupuj ji'dyäquete tyi'mu judyeya' ojñi', yoj na se'vete in. 

26Chijäm' nopej venjoij in, Gerasaya' sojquiti in, quic̣hen' mọ' jac Galilea. 

27Mu'ĉan yirity muntyi' bä'yi sọyo'tumtyi', jam aca'ĉan bä'yity mu', ru'dyei'ya' 
mọmo' bä'yi räjĉan judyeya' cädäj chime'. 

P̂ai'joij mu'ya' mu' Jesús atsij mu' sọyo'tumtyi' muntyi'. 

28Nạijte mọmo' Jesús, äjyi dyụtsyi mu'ya' Jesúsya' fer p̂eyaqui jéte: —Jam ra' 
me'ti' mi Jesús, mi nash Ạva' mu' Jen'tyi' muju'chaty. Yụ cọdyeye jam ra' 
jị'ñibe'catim. 

29Me' yi mu' ĉaĉaij na mu' Jesús aty juteban' mọ' sọyo' paj qui meijyeban' 
mu'ĉansi'. Mọ' jame'chutis jiquej mu' muntyi', pucmun jaji'ñe'iti. Mu'in muntyi' in 
mạ'je' tsan' chọco'te cadenaya' in, mu' na sọyo'-tumtyi' muntyi' räj quishje' mọ' 
cadena chat qui cäjyasĉan jac jácati mọ' sọyo', mu'ĉan qui bä'yi. 

30Chat qui mu' Jesús jéte: —¿Tyi tịj u mi? Vorjete: —Yu ̣si' nash tịj Dai'tyi'. Me' yi 
mu' ĉaĉaij na dai' sọyo' me'chute in. 

31 Mọ'in sọyo' in ferche' cọdyete in mu' Jesús jéte in: “Jam ra' jutitiĉa' tsun mi'in 
mochĉansi'ĉan to'”, jéte in. 

32Mọ'ya' na mọ'in cochij dai'si' in mụcu'ya' säcseva'joi' in. Mọ'in na sọyo' in 
ferche' cọdyete in mu' Jesús: “Farajjitiĉam' cochijĉan qui ra' jịjcai' tsun.” Jesús 
jụjjeyacsebi cọdacdye' mọ'in. 

33Me'ĉandye mọ'in sọyo' in meijyeban' muntyi'ĉansi' in, cochijĉan qui siti' in. 
Mu'in na cochij in jäm' mu'in bujujuj tacñi in, roi'je' tsävĉan in, judyeya' ojñi'ĉan 
qui jịjcaij in tasdye p̂uti in. 

34Mu'in na ĉọjcacsity cochij in, cạvacsi mu'in in, chiĉa'joijdye mu'in in jéyacsequi 
bä'yedye'-ĉantyi' in judyeya' jorojya' bä'yedye' bä'yity chime' in. 

35Chat qui mu'in muntyi' in atsij in mạ'je' cạvete' in jun' bu'yi' buty mọ' jiyaque. 
Aty ventyecte in mu' Jesús, dạquicte in mu' sọyo'tumtyi' muntyi' jiquej, Jesúsya' 
bä'va'joij, aty quị'si'ĉan cäbudaque, jiyaque shapudye' chime' mu'. Aty me' cạvete 
in noi'yi mu'in in. 

36Mu'in cạvetety jiquej in jéyacsi muntyi' in jun' buty ji'chäĉujse jiquej mu' Jesús. 

37Mu'ĉantyi' in Gerasaĉantyi' in räj mu'in cọdyete Jesús in paj qui mu' cavin 
jọban, ĉaĉaij na mu'ĉantyi' in där noi'yacñi in. Me'dye mu' Jesús jọban, 
covambache' qui p̂ai'joban jọban mu'. 

38Aty covambache' bu'ban mu', mu' sọyo'tumtyi' muntyi' jiquej jéte tsan' fer 
mạ'je' mu'mun jịjcate. Mu' na Jesús jutebajte ĉụi'si'ya' aca' mu'. Jéte:  

39—Tạij, ĉụi'si'ĉan aca' jịjcabada, jéyacseva chätidye' mi jun' chuc mu' Jen' anic 
ñịbe'jin mi ji'chäĉun. Me'dye mu' jọban muntyi', pai' socor'je' bä'yedye' jéyacsi 
muntyi' mu'ĉantyi' in jun' chuc mu' Jesús ñịbe'jajiti jaji'chäĉun. 

40Jesús ca'ñibun nopjan quivij tsique'. Yóya'dyem' yacchutiya' jiquej u, mu'ya' 
quivij sojquibun. Mu'in muntyi' in tiĉun'te mu'in in ĉaĉaij na tạ'caty bisva'bajte in. 

41 Atsij yirity muntyi', Jairo tịj mu', mu' tashche' bu'yity vajmu'yadye'ĉan judíos 
mu'in. Mu' Jairo dyụtsyi Jesúsya', fer cudyiti mu'che' paj qui ĉụi'si'ya' aca' jịjcaban 
mu'tum,  

42ĉaĉaij na mọ'ĉan yirissis ạva' mu' Jairos, fer japacjoi' mọ', cändyety mọ' mạ'je' 
säñi'. Mọ' ạva' mu' yiri'tac pärä' jiyis yómodye'. Chat qui mu' Jesús sacje' jịjcate 
mu'. Anic shach muntyi' in pen'dyetute in, anic quec̣he' tyeij Jesúsya' in. 

43Mọ'ya' chime' yiris p̂en japacjoi'si', yiri'tac pärä' jiyi' yómodye' me'qui' jị'ĉojtye' 
ĉụi'si' japacjodye' mọ' chäshvacdye' a'ĉansi' mọ'. Dai' qui' tsan' jị'piñituti' 
pịñitucsityya' in, me' tsan' mu'in pịñitui' in, mijam qui nam' jun' ji'chäĉan' in, 
chijäm' räjjeyaqui' jedye' mọ'. 

44Chat qui ĉọcte Jesús dyete'ĉaĉan cajnacsi' muntyi' in, murujruchetute ĉọcte, 
me'ĉandye caminve toco'jepte quị'si' mu'. Täjyedye'ĉandye mọmo' chäĉän' mọ', 
täts vatyquej tyei' japacjodye' mọ' chäshvacdye' mọ'. 

45Chat qui mu' Jesús jéyacsi muntyi' in: —¿Tyi ca' toco'tyin yụ? Jam tyi yi in. Mu' 
Pedro jéte: —Jị'chiyacsity, uts q̂uin' muntyi' in anic quec̣he' tyeij míya' in, 
vatyquej ra' jụ'ñity ĉụi' mọmo' toco'tyin in. 

46Voryi Jesús: —Jam, pạrej nash mu'ya' toco'tyin yụ in, aty jị'ĉojcayaqui a' yụ 
shupqui' ferdye' ĉo ̣ qui yụ —yi mu' jéyacsi. 

47Mọ' na p̂en aty chị' mu' Jesús aty chí ̣ye', mọ'dyes cavin mọ' ayij ĉọcte 
noc̣ho'c̣hodye'tum dyụtsyi' Jesúsya'. Muntyisya' vej mu'in, yi' mọ' jéte jun' chuc 
mọ' toco'te judyeya' täjyedye'ĉan mọmo' chäĉän' mọ', me' jéte. 

48Jesús je': —Ạva' yụ, q̂uin' anicye-dye'ya' chäĉän' mi, tạij ma'jodye'tum 
acatubada. 

49Taca' p̂eyacva'joij mu' Jesús, atsij vatyquej yirity ayosĉantyi' aca' p̂eyacdye' 
tui'tyi' Jairodyes, mu' tashche' bu'yity vajmu'yadye'ĉan in. Jéte: —A nash säñi' 
ạva' mi, paj mu'ya' uts Jị'chiyacsity jam ra' me'tem. 

50Jesús se'vepte p̂eyacdye' mu', jéte mu' Jairo: —Jam ra' cajotyiti mi, anicyeva 
mọmo' mi, jam ra' jedyei' ạva' mi. 

51 Ventyecbite aca' in. Mu' Jesús mu'in mọmo' ji'sitacsi Pedro, judyeya' Santiago, 
judyeya' Juan judyeya' jen' mọ'tyim' judyeya' tse' mọ'. Mu'in na yoctyi' in jorojya' 
ji'yajcati in. 

52Mu'ĉantyi' aca'ĉantyi' in aty mu'in fer táreva'que' in mọ' nanas. Jesús qui 
jéyacsi: —Jam ra' tári mi'in, ọij nanas jam nash säñi', ĉọshi' nash mọ'. 

53Mu'ĉantyi' in dyisacbite p̂eyacdye' in Jesússi', chịj mu'in in aty säñi' mọ' nanas. 

54Jesús qui tapjebi' un mọ', fer p̂eyaqui je': —Nanas, sacyebada mi. 

55P̂eyacdye'ĉandye mu'si' tsạ'eban' mọ' nanas sacyeban'. Chat qui mu' jéyacsi: 
“Ji'säcsebadac ọij nanas.”  

56Jen' mọ' judyeya' tse' mọ' där äjyi in cạvete in. Mu' qui jéyacsi paj jam 
jị'chiqueyacsi yoctyi' muntyi' in. 

LUKE 9 

1 Jesús fayacsi jị'chiyactyi' mu', yiri'tac pärä' jiyi mu'in in. So'macsi ferdye' mu' 
judyeya' chime' yụ'tacsi paj qui meijjetyetacseban sọyo' in judyeya' 
ji'chäcacseban muntyi' in. 

2Chat qui jutacsi paj qui voro'tacsi muntyi' in mọ' p̂eyacdye' p̂eye' ayo'bu'yidyes 
Jen'si' mu', judyeya' paj qui chime' mu'in ji'chäcacseban japacjoijtyi' muntyi' in. 

3Chime'dye mu' jéyacsi: —Jam ra' cạqui majmi-yadyes jedye' mi'in, mijam ra' 
mutyudye' cạqui mi'in mijam ra' víquis chime' cạqui mi'in, mijam ra' chime' víte 
cạqui mi'in, mijam ra' querec̣ha, mijam ra' nabac bu'yi camisa cạqui mi'in, jam ra' 
me' bu'yi sacti mi'in. 

4Jụ'ñity chuc jụjjinactyi' aca'tumtyi' in, mu'ĉan ra' dyäqui mi'in jun' qui' chuc 
shọijtiñe' mi'in mọ' bä'yedye'. 

5Vatyquej jam jana' ji'dyäquinac jụijya' in, jam ra' me' bu'yi mu'ĉan mi'in, cavin 
ra' yạjquicseban mi'in chischisjeyactaqui ra' jac yujches mi'in, me' ra' jị'ĉoyacsi 
mi'in jun' chuc ra' va'tacdye' so'mac in —jéyacsi Jesús. 

6Chat qui mu'in jị'chiyactyi' mu' sacti in, räj socor'jeyacsi in bä'yedye' in, pai' 
voro'tacsi in Jen'si' p̂eyacdye' mu' judyeya' ji'chäcacseban japacjoijtyi' muntyi' in. 

7Chime'dye mu' Herodes, Galileaĉantyi' ayo', se'vaqui jun' chuc mu' Jesús 
jị'caveyacsi ferdye' muntyi' in. Mu' Herodes dyijyeban ĉaĉaij na pạrej muntyi' yi 
in: “Uts Jesús q̂uin' Juanvun jiquej, a nash vañinyeban.”  

8Pạrej na yi in: “Uts Jesús q̂uin' mu' nash Elíasvun jiquej, aty q̂uin' ji'cavibun.” 
Chime'dye pạrej yi in: “Uts Jesús q̂uin' mu' nash urucyaty jaso'mitity p̂eyacdye' 
Jen' jiquej, q̂uin' aty vañinyeban,” me' me' yi p̂eijte muntyi' in. 

9Mu' na Herodes yi: —Yụ jutacsi jiquej paj qui tätsepte jo'no' in Juansi' mu'. ¿Tyi 
ra' ĉaĉaij q̂uin' uts muntyi' anic ferdye'tumtyi' mọ' se'vacsebis p̂eyacdye' yụ? 
Mọ'dyes mu' Herodes fer tsan' mu' mạ'je' cạvete mu' Jesús. 

10Jutactyi' Jesústyi' mu' ca'ñibun in Jesúsya' jijtuban in, räj jébajte in jun' chuc 
mi'i in. Jesús mu'in mọmo' cạcsi, mu've jịjcaij in Betsaida tịj mọ' bä'yedyes, jam 
yoctyi' cạcsi. 

11 Mu'in na yoctyi' in chí ̣qui in, cä'c̣häijdye mu'in jäqui' cäc̣hä'chute in. Jesús 
tiĉunacsi, voro'tacsi mọ' p̂eyacdye' p̂eye' ayo'bu'yidyes ra' Jen'si' mu', judyeya' 
ji'chäcacseban mu'in japacjoijtyi' in. 

12Aty shocamyejoi' jị'chiyactyi' mu', yiri'tac pärä' jiyity atsij in, ĉọshte mu'in in, yi 
jéte in: —Jéyacseva uts muntyi' in paj qui yocvevej jịjcaij in, paj tsan' 
bä'yedye'ĉan in, judyeya' paj tsan' jorojya' in, paj qui mu'ĉan quevaqui in 
säcsedye' in judyeya' ĉọshdyes mu'in, cäjya' tyu' u úya' tsun —jéte in. 

13Vorjeyacsi Jesús: —Mi'indye ra' ji'säcsacsi uts muntyi' in. Vorjete mu'in in: —
Itŝi' to' o säcsedye' tsunsi', me'dye ĉanam' mọmo' pan tsun judyeya' pärä' 
tạbedye' tsun. Me'dye ra' chat ya'iyeja' jụijya' säcsedye' tsun räj utsdyes 
shachtyitydyes muntyi' in —yi jéte in. 

14Shach qui nam' mu'ya' in, jedac ĉanam' mir rụi'cu' son' in. Mọ'dyes mu' Jesús 
jéyacsi jị'chiyactyi' mu': —Jéyacsejam' uts muntyi' in paj chimes chimes jịjcaij 
bä'yi in, paj ĉanam' qui'tac muntyi' jịjcaij yirity ñuru' bä'yi in. 

15Me' bu'yidye ji'bä'yacsi räjtum in. 

16Chat qui mu' Jesús mu' ĉanam'tyity pan tapjete judyeya' pärä'sis tạbedye', cạvi 
qui mạyedye'che', yoshoropaij jéte Jen' säcsedyedyes. Mu' chum q̂uemi'vete pan 
judyeya' tạbedye', so'macsi qui jị'chiyactyi' mu', mu'in qui ji'jiijte in yoctyi'ya' in. 

17Räjtumdye säcsi in c̣hụcmun yu'ti in. Mu'dye jị'chiyactyi' mu' tsimjan' 
ji'shucdyidye' in, yiri'tac pärä' jiyi' u ̣ bu' me'qui' ji'shupjan' mọ' tsimjan'si' in. 

18Yirisĉan mạyedye' mu' Jesús yirity mọmo' cọdaqui Jen'che' mu', c̣hẹi'ya'dye 
mu'in jị'chiyactyi' mu'. Jesús jéyacsi: —¿Jätäjyi buty q̂uin' muntyi' in, tyi buty ĉun 
yụ in?  

19Vorjete in: —Mu'ya' yi in: “Uts nash Juanvun chojtacsity”, yi in. Yoctyi' na yi in: 
“Uts nash Elíasvun”, yi in, chime'dye yoctyi' yi in: “Uts nash yoctyi' jaso'mitity 
p̂eyacdye' Jen' jiquej, aty q̂uin' vañinyeban”, jam vaj cäts ji'jäquin muntyi' in —yi 
jéte in jị'chiyactyi' mu'. 

20Jesús quivij jéyacsi: —Mi'in na, ¿tyi yụ ĉútiĉa' u mi'in? Pedro vorjete: —Mi nash 
Ji'c̣honacsity muntyi' jutactyi' Jen'tyi' mi. 

21 Chat qui mu' Jesús jéyaqui jị'chiyactyi' mu' paj qui jam mọ' p̂eyacdye' 
jị'chiqueyacsi yoctyi' muntyi' in jun' chuc mu' Jesús Ji'c̣honacsity muntyi'. 

22Chime'dye mu' Jesús jéyacsi: —Yụ ra' ñịbedyes jị'ĉojtye' Anictyity Muntyi' yụ, 
ĉaĉaij na mu'in tashchety ĉọjcacsity in, judyeya' mu'in tashchety cudyitity 
Jen'che' in judyeya' mu'in jị'chiyacsity yụ'tacdye' in, me' me' ra' va'quiquin yụ in 
judyeya' ra' ji'ijan yụ in. Chibin qui na ram' mạyedye' me' bu'yi yụ chat qui ra' 
vañinyeban yụ sän'dye'ĉantyi' yụ. 

23Chime'dye mu' jéyacsi räj muntyi' in: —Tyi chuc mạ'je' cäc̣hä'-chun yụ in, paj 
tashche' ĉụi'si' dyijyedye' yacchuqui in, paj räjĉan mạyedye' vemete crosh in, chat 
qui ra' q̂uin'dyem' cäc̣hä'chun yụ in. 

24Tyi chuc otejjitity ĉụi', jam mạ'je' yu ̣ dyes bä'yi jụijya', mu' ra' fibi' mọmo' 
shupqui' jun' chuc bä'yi mu'. Tyi chuc jam otejjitity ĉụi', mu' yu ̣dyes bä'yity, mu' 
ra' jam fibi' bä'yi, mu'si' ra' mọ'ya' bijodye' mu'. 

25Mu' muntyi' räj tsan' me'chui' jacches jedye' jụijya', me' tsan' me', jam qui nam' 
yu ̣ dyes bä'yi jụijya' mu', va'cac bä'yi mu'. 

26Tyi chuc tsí ̣catyintyi' yụ in judyeya' p̂eyacdye'ya' yụ Anictyitysi' Muntyi' yụ, 
me'dye ra' yụ chime' yụ tsí ̣catacsi mu'in me'tyity in, aty atsijbanya' yụ räj 
ferdye'tum yụ, Jen'si'tum ra' mạijquedye' atsijban yụ, judyeya' ra' anjer in tucsi 
yụ Jen'tyi' mu'. 

27Yụ anic jéyac pạrej úyaty q̂uin' in jambi' ra' säñi in mu'in ra' cạvepte in Jen'si' 
ayo'bu'yidye' mu'. 

28Aty me' yi mu' Jesús, q̂uen'ĉan mạyedye' jiyi', chat qui mu' Jesús mụcu'che' 
jịjcaij cọdajquiqui Jen'che' mu'che', mu'in mọmo' cạcsi Pedro, Santiago judyeya' 
Juan. 

29Aty cọdacva'joijya' Jen'che', yocdyejyi vatyquej vejya', anic pashyi quị'sim' 
judyeya' anic jiyi jai'baty chime'. 

30Ĉụi'dye vatyquej pärä' muntyi' ji'caviti in, Moisés judyeya' mu' Elías mu'in 
p̂eyete Jesús in, 

31 Anic mạijquedye'tum ji'caviti in. 

P̂eye' in jun' chuc ra' mu' Jesús jị'cätsepte Jen'si' dyijyedye' mu' aty ra' ijacya' mu' 
muntyidyes in Jerusalénĉan. 

32Pedro pen'dye'tumdye mu', me' tsan' fer ĉúshi'shiij in, taca' qui nam' doijro' 
bu'va'joij in, chat cạvepte in mạijquedye' Jesússi' mu' judyeya' chime' pärä' 
mu'yatydye muntyi' in. 

33Aty ra' yạjquibajteya' in mu' Jesús, yi mu' Pedro jéte Jesús: —Jị'chiyacsity, ¡anic 
jäm' úya' q̂uin' tsun! Jesha', tsun ra' jäm'tye' chibin p̂isijsis aca', yiris ra' mídyes, 
judyeya' Moisésdyes judyeya' Elíasdyes. Ĉụi' mọmo' p̂eyaqui Pedro, itŝi' tyei' 
dyijyedye' mu'. 

34Taca' p̂eyacva'joij mu' Pedro, me'ĉandye juñumjeyacsi dyicba'badye', 
jị'chiyactyi' mu' noi'yi mu'in in. 

35Yiris p̂eyacdye' se've' in dyicba'badye'ĉansi' yi': —Uts nash Ạva' yụ, tsim'-tactyi' 
yụ, mu' se'vemac mi'in. 

36Aty jiyi'ya' mọ' p̂eyacdye', yiritydyety mu'ya' mu' Jesús. Mu'in jị'chiyactyi' mu' 
tashche' jambi' jị'chicaqui in cạves mọ'che' in. 

37Nojno mạyedye' mu' Jesús chibindye jị'chiyactyi' mu', mụcu'ya' jijtuban in. Anic 
shach muntyi' in ji'rebeĉun'te in mu' Jesús. 

38Yirity muntyi' mu'ĉantyi' fer jéte mu' Jesús: —Jị'chiyacsity, yụ cudyiti míche', 
cavibuti' ram ạva' yụ, mu' nash yiritytyity ạva' yụ. 

39Jäm'dyeya' sọyo' fer jaji'ñe'iti judyeya' äjdyi jayu'ti, shucben' shucben'yi 
chụ'ĉan mu', mọ' fer jạji'ñibe'cati, mijam mạ'je' jayacchuti. 

40Yụ tsan' jepye jiquej jị'chiyactyi' mi paj qui mu'in meijjetyebajte sọyo' in, jam 
qui nam' mu'in jun'te in. 

41 Chat qui mu' Jesús jéyacsi: —Där ac̣hi'tyity q̂uin'tyity muntyi' mi'in, mijam 
méqui' anicyi mi'in. Me'dye ra' yạjquibadyeyac yụ, tạ'caijdye ra' mi'in. Aty ra' jam 
jun' dyichchuyac mi'in. Uya' jijtuva tuca ạva' mi —jéte mu' muntyi'. 

42Aty tsan' tuyete in mu' nanaty, mọ' qui nam' sọyo' jame'ti jaji'ñe'iti, mụijya' 
jaji'tŝuti. Mu' qui nam' Jesús fạra'jeĉuñe' mọ' sọyo', ji'chäĉajte mu' nanaty, chat 
qui so'mebajte jen' mu'. 

43Räj muntyi' in äjjepte in ferdye' Jen'si' mu', anic chäcdyis mọ' jị'caveyacsi 
ferdye' mu'. Mu'in muntyi' in yejĉoij mu'in äjjepte in ferdye' Jesússi' mu'. Jesús 
jéyacsi jị'chiyactyi' mu':  

44—Se'vibutiĉam' ọij p̂eyac-dye' yụ, jam ra' yaquintubutiĉa' mi'in: Yụ Anictyity 
Muntyi' ji'me'tac nash ra' yụ mu'inya' in ayo'ya' in. 

45Mu'in na jị'chiyactyi' mu' jam jun' chiquepte p̂eyacdye' in, jedye' chuc cại' mọ' 
p̂eyacdye', ĉaĉaij na mọ' p̂eyacdye' tofetui' mu'in in, noi'yi cọdyete p̂eyacdye' in. 

46Mu'in jị'chiyactyi' mu' vaj meij jítidyeij mu'in in, p̂eye' in tyi buty ra' mu'ĉan 
muju'cha' bu'yity. 

47Jesús chí ̣yacsebi a'c̣his dyijyedye' mu'in, me'dyes qui yirity miquity fayete 
jị'caveyacsi mu'insi'ya' vej in. 

48Chat qui mu' Jesús jéyacsi: —Tyi chuc yu ̣ dyes tiĉun'tety uts miquity, yu ̣dye 
mọmo' tiĉuñin yụ in. Tyi chuc tiĉuñintyi' yụ in, Jen'dye mọmo' chime' tiĉun'te in, 
mu' jutintyi' yụ. Tyi chuc uya'ya' yu'tity mi'inĉantyi', mu' nash muju'cha' shupqui 
Jen'si'ya' vej mu'. 

49Chat qui mu' Juan jéte mu' Jesús: —Jị'chiyacsity, tsun cạvete yirity muntyi', 
mísi'che' tịj meijjetyetacseban sọyo'. Tsun nash jéte paj qui jam me' jäm'-taqui, 
ĉaĉaij na jam cäc̣hä'tyity tsunya'. 

50Jesús vorjeyacsi: —Jam ra' jétinte paj qui jam me' jäm'taqui, ĉaĉaij nash tyi chuc 
jam p̂iijsin'tyi', mu' ñútyisin'tyi' shupqui. 

51 Aty c̣hẹi'ya'yeti' mọ' tupudye' jun'si' chuc ra' ca'ñibun mạyedye'che' mu' Jesús, 
chat qui sacti ma'yedye'tum, Jerusalénve jịjcaij, mijam méqui' yocve dyijyi mu'. 

52Jä'mij ji'tashacsi muntyi' mu' mu'ĉan jịjcaij in yiris bä'yedye' Samariaĉansi', paj 
qui mu'ĉan queve' in dyäquedyedyes mu'. 

53Mu'in qui nam' mu'ĉantyi' in jam mạ'je' méqui' tiĉun'te in, ĉaĉaij na chịj in 
mu've ra' jịjcaij Jerusalénve. 

54Jị'chiyactyi' mu', mu' Santiago judyeya' mu' Juan, chịj in jun' chuc jam tiĉun'te 
ra' in, chat jéte in: —¿Mạ'je' tyu' um paj qui tsun cọdyete mu' Jen' paj qui mu' 
va'tyeyacsi mạyedye'ches tŝij paj qui räj co'shaij mu'ĉantyi' in? —jéte in. 

55Jesús caman'yi fạra'jeĉú-nacsi,  

56chat qui mi'eban in yocsi've qui bä'yedye' jịjcaij in. 

57Aty jiyi in, atsij vatyquej yirity muntyi' ĉọshte Jesús jéte: —Yụ mạ'je' 
cäc̣hä'chuye mi juna' chuc jịjcaijya' mi. 

58Vorjajiti Jesús: —Mọ'in foij in mọ'ya' aca' mọ'in, mọ'in jaijtyi' che'ves in chime' 
mọ'ya' tịj mọ'in. Yụ qui nam' Anictyity Muntyi' yụ jam juna' jị'jutyiti úche' 
chuden'yi yụ. 

59Chime'dye yi mu' Jesús jéte yoctyi' muntyi': —Cäc̣hä'chuti' ram. Voryi mu' 
muntyi': —Jụdyej Jị'chiyacsity, tashche' chum ra' na ̣ qui jen' yụ, chat qui ra' 
q̂uin'dyem' cäc̣hä'chuye mi —jéte. 

60Jesús vorjajiti: —Paj mu'in sän'dye'ĉan bä'yity in, paj mu'in rudyu'jeyacsi säñity 
in. Mi na sacta jéyacseva muntyi' in mọ' p̂eyacdye' ayo'bu'yidyes ra' Jen'si' mu'. 

61 Yirity muntyi' yi jéte mu' Jesús: —Yụ mạ'je' cäc̣hä'chuye mi, tashche' chum ra' 
aca'ya' jadyiĉan yụ paj qui vorjeyactaqui chätidye' yụ. 

62Vorjajiti Jesús: —Jam, tyi chuc yi: “Yụ ra' Jen'dyes carijtaqui”, aty qui nam' 
yocve dyijyi jụijya', mu' jam tupuj carijtaqui Jen'dyes ayo'bu'yedyedyes mu'. 

LUKE 10  

1 Aty me'si' mu' Ayo' tsun tsim'tacsi yävätidye' qui'tac pärä' jiyi in, mu'in jutacsi 
paj qui tashi räj socor'jeyacsi bä'yedye' in, yóĉandyem' ram' jịjcaij Jesús u, cäts 
pärä' pärä' jịjcaij jutacsi. 

2Jesús jéyacsi: —Anic dai' mu'ya' jambi' se've'tyi' p̂eyacdye' in, jeñej därsi' 
quịjodye' me' in jayej muntyi' vädaquity mu'ĉan in. Cọdyetinte ra' Jen' paj qui mu' 
jutacsi muntyi' vädaquity in, ĉaĉaij nash mu'dye Jen' a' mọ'. 

3Tạij mi'in voro'tacseĉam', yụ juteyac mi'in jeñej bu'yi oveca mi'in chidyi'ĉanya' 
vajedyedye' mi'in. 

4Jam ra' cạqui majmiyadyes jedye' mi'in, mijam ra' víquis mi'in, mijam ra' 
querec̣ha, mijam ra' yujches chime' mi'in. Jam ra' meñi majmiya' vorjeyacsi 
muntyi' täjacsi jụijya' mi'in. 

5Jụ'ñisĉan chuc aca' dyäqui jụijya' mi'in, tashi ra' vorjeyacsi mi'in mu'ĉantyi' in. Yi 
ra' vorjeyacsi mi'in: “Tsun cọdyete Jen' paj qui jäm'yedye' me'chutiñe' mi'in”, me' 
ra' jéyacsi mi'in. 

6Jam ashyity mu'ĉantyi' jụijya' in, ca ̣ tsi' ra' mọ' p̂eyacdye' jéyacsis mi'in. Jam 
jäm'yi jụijya' in, jam ra' ca ̣ tsi' mu'indyes p̂eyacdye' in. 

7Yóĉandyem' dyäqui u mi'in, taĉan ra' mu'ĉan mi'in, jam ra' pai' dyädyäquejoij 
mi'in, mu'in ji'säcsinacya' in, jedye' chuc säcsedye' jụijya' so'minac in, jebetiñe' 
ra' mọmo' mi'in, ĉaĉaij na mọ' bijodye' mu' carijtaquitysi' Jen'dyes. 

8Ventyectiñe' jụijya' yiris bä'yedye' mi'in, tiĉuñinac aca'tumtyi' jụijya' in paj qui 
mu'ĉan dyäqui mi'in, jemoñe' jebetiñe' mi'in jedye' chuc so'minac jụijya' in. 

9Chime' ra' ji'chäcacseban mi'in are'reijtyi' bä'yedye'ĉantyi' in judyeya' ra' 
voro'tacsi mi'in jéyacsi mi'in: “Jen' aty ra' ayo'bu'yi mi'indyes”, me' ra' jéyacsi 
mi'in. 

10Ventyectiñe' jụijya' yiris bä'yedye' mi'in, mu'ĉantyi' in jam tiĉuñinac jụijya' in, 
jemoñe' cayeĉan jịjcaij mi'in, mu'insi'ya' ra' vej jéyacsi mu'ĉantyi' mi'in:  

11“Paj tsan' mọ' jac yujches tsun ọijsi' bä'yedyes mọ', chischisjeyactaqui ra' tsun, 
jị'ĉocdyes anic va'cac bä'yi mi'in. Chịj qui na ram' mi'in aty c̣hẹi'ya' ayo'bu'yi Jen' 
mi'indyes”, me' ra' jéyacsi mi'in. 

12Yụ jéyac, aty ayijya' tupudye' Jen'si' mu', jị'cäts yụ'tacsi ra' juchadye'ya' muntyi' 
in, anic ra' mọjo'cha' därsi' va'tacdye' Jen' so'macsi mu'in jam tiĉuñinactyi' q̂uin' 
in, ọya'ya' ra' Sodomaĉantyidyes in —Jesús jéyaqui tsim'tactyi' mu'. 

13—¡Där ra' ñịbe' cạvetiñe' mi'in Corazínĉantyi' mi'in judyeya' Betsaidaĉantyi' 
chime' mi'in! Me' tsan' därsi' ferdye' jị'caveyac yụ, uts na jam dyijyi juchajche' 
mi'in. Jo'mes jị'caveyacsi ferdye' jụijya' yụ mu'in Tiroĉantyi' in judyeya' 
Sidónĉantyi' jụijya' in, jam ra' mụi' dyijyaque juchajche' in, a vuty 
p̂oc̣hi'c̣hiijtyi'ĉan quị'si' cofjiti u in, judyeya' chimya' bucjiti jo'no'che' chime' u in, 
me' me' jị'ĉocdyes aty dyijyi juchajche' in. 

14Mi'in na jam me' dyijyi, mọ'dyes aty ayijya' tupudye' Jen'si' mu', aty ra' jị'cäts 
yụ'tacsiya' juchadye'ya' muntyi' in, därsi' ra' va'tacdye' Jen' so'minac mi'in, jam 
jeñej mu'in Tiroĉantyi' in judyeya' Sidonĉantyi' in, uya'ya' ra' mu'in in. 

15Mi'in na Capernaumĉantyi', mi'in buty dyijyi anic ra' muju'cha' yụ'tac mi'in, 
jam, jam ra' jun' me' mi'in, mu' ra' Jen' va'quicnac mi'in, dadam' ra' uya'ya' yụ'tac 
mi'in —Jesús yi p̂eyacsi bä'yedye'ĉantyi' in jam chiquetety in. 

16Quivij jéyacsi mu'in cạptety p̂eyacdye' in: —Tyi chuc se'vibunactyi' p̂eyacdye' 
in, yu ̣ si'mun se'vibun yụ in, tyi chuc jam se'vibu-nactyi' p̂eyacdye' mi'in, me'dye 
ra' yu ̣si' p̂eyacdye' jam se'vibun yụ in, tyi chuc jam se'vibun p̂eyacdye' yụ in, 
mu'in jam se'vete in mu' jutintyi' yụ —jéyacsi Jesús. 

17Aty me'si' jụijya' in, mu'in yävätidye' qui'tac pärä' jiyity in jutactyi' Jesústyi' mu' 
ca'ñibun in, anic ma'jodye'tum atsijban in. Jébajte in mu' Jesús: —Räj sọyo' 
chime' chäquibun p̂eyacdye' tsunsi' in, aty ji'jäcbiyacya' tịj mi. 

18Jesús vorjeyacsi: —Anic nash me', ĉaĉaij nash mu' Satanás aty va'cactyi' 
mạyedye'che', yụ cạvete jiquej va'cacya' jeñej yiris venai'yis me'yetaqui jọ'chaij. 

19Me'dyes yụ so'meyac ferdye' paj qui mọ' ñútyinac jiquej mi'in, me' qui tsan' nas 
yútyetinte jụijya', paj tsan' ijtyiquij, aty jam qui jedye' ra' jun'tyinac. Ferdye' mi'in 
tupuj ji'penbi' sọyos ferdye' mọ'. 

20Me' tsan' me' chäquinac q̂uin' sọyo' in, jam qui na ram' mọ' ma'jotyetiñe' mi'in, 
mọ' ram' ma'jotyetiñe' mi'in aty sánac tịj mạyedye'che' mi'in. 



158 

 

 
© New Tribes Mission. 

 

 

 

 

21 Aty me'si' mu' Jesús anic ma'joij mu' Jen'si'tum Ạ'edye' mu'. Yi mu' Jesús jéte 
Jen': —Yu ̣ tyi' Jen', mi nash ayo'bu'yi jacche' judyeya' mạyedye'che', yụ 
yoshoropaij jéye mi, mi nash jị'chiqueyacsim ọij dyijyedye' mi mu'in jam 
chí ̣dye'tumtyi' in. Mu'in qui nam' chí ̣dye'tumtyi' in judyeya' dyijyedye'tumtyi' 
ĉútity in, jam jị'chiqueyacsim. Ọij dyijyedye' mi Jen', ĉaĉaij na me' mạ'je' mi. 

22Chat qui mu' Jesús jéyacsi mu'yaty in: —Jen' yụ räj yụ'tyiyin jiquej yụ räj 
me'chui' yụ ayo'bu'yedyes yụ. Jam yirity tyi chäyin yụ in, me'dye Jen' mọmo' 
chäyin yụ. Chime'dye Jen' jam yirity tyi chí ̣yete, yụ mọmo' Ạva' mu' chí ̣yete yụ. 
Chime'dye jụ'ñity chuc yụ mạ'je' jị'chiqueyacsi paj qui chí ỵeteve in mu' Jen', 
mu'in mọmo' tupuj chí ̣yete in —yi jéyacsi Jesús. 

23Caman'yi cạvi jị'chiyactyi' mu', caminve jéyacsi: —Där ma'joij mi'in ọij 
cạvetiñes q̂uin' mi'in. 

24Dai' mu'ya' jiquej in urucyaty muntyi' in, ayo' in judyeya' jaso'mitity p̂eyacdye' 
Jen' chime' in, mu'in mạ'je' tsan' cạve' in ọij cạvetiñes q̂uin' mi'in, jam qui nam' 
tupuj cạve' jiquej in. Chime'dye mạ'je' tsan' se've' in ọij p̂eyacdye' se'vetiñes q̂uin' 
mi'in, jam qui nam' tupuj se've' in —jéyacsi Jesús. 

25Yirity muntyi' jị'chiyacsity yụ'tacdye' atsij ĉọshte mu' Jesús, mạ'je' tsan' ji'pente 
Jesús p̂eyacdye'ya' mu'. Mu' muntyi' jéte: —Jị'chiyacsity, ¿jedye' buty jemoñeij 
paj qui tupuj Jen'ya' bä'yi yụ?  

26Jesús vorjajiti: —¿Jätäjyi' ca' Jen'si' yụ'tacdye' mu'? Aty ca' p̂eye' mi, ¿jätäjyi' 
ca'?  

27Mu' jị'chiyacsity yụ'tacdye' mu' vorjete: —Me' yi': “Mạ'jemac fer mu' Jen' Ayo' 
mi'in, räj ĉojtyi' mi'in, judyeya' ạ'edye' mi'in, judyeya' ferdye' mi'in, judyeya' 
dyijyedye' chime' mi'in.” Chime'dye yi': “Mạ'jeyacsevac fer chätidye' mi'in, 
yojdyem' ĉụi' mạ'jiti u mi'in, me' ra' mạ'jeyacsi mi'in”, yi' mọ' sánacdye' —jéte. 

28Jesús vorjajiti: —Anic rụij yi mi, me' chique' jụijya' ọij p̂eyacdye' mi, chat ra' 
Jen'ya' bä'yi mi. 

29Mu' na jị'chiyacsity mạ'je' tsan' rụij shupqui Jesússi'ya' vej mu', mọ'dyes qui 
jéte Jesús: —¿Tyijtyi bu ra' chätidye' mạ'jeyaqui yụ?  

30Jesús vorjajiti: —Jụdyej yụ ra' jéye. Mu'ya' jiquej yirity muntyi' roi'je' jịjcai' mọ' 
majmi Jerusalénĉansi' Jericóve jịjcaij. Majmiya' rébacsi ac̣hi'yity in, tapjete in, räj 
c̣hon'-jetyete taptete vatyquej mu'ya' in c̣hon'jetyete quị'si' in, räj jäctyete in, 
judyeya' jäm' yụ'te pa'quete in, aty jam yi yụ'te in, araj säñi yụ'te in, chat qui 
farajjetacte in jọban qui in. 

31Ĉụi'dye yirity atsij cudyitity Jen'che', me' tsan' cạvete are'jise in, mijam qui 
nam' mu' ñịbe' ĉo ̣ te, jeijmuñim' cajñete. 

32Chime'dye yoctyi' atsij Levíty vóshi' mu'. Me' tsan' mu' cạvete chime', 
jeijjemcate mọmo' cajñete. 

33Jä'quiij yoctyi' atsij, Samariaĉantyi' mu'. Mu'ya' nạijte ñịbe' ĉo ̣ te ĉojtyi'ĉan. 

34C̣hẹi'ya' tŝo ̣ tyete mu', pịñitute aceiteya' judyeya' vinoya' judyeya' panjepte 
are'redye' mu'. Chat qui ji'foquin'te bóricoche' mu', dyäquedye'ya' cạte, mu'ya' 
ĉọjcate. 

35Nojno mạyedye' mu' Samariaĉantyi' muntyi' so'mete pärä' ficha mu' a'tumtyi' 
dyäquedyes, judyeya' jéte: “Ĉọjcame yu ̣dyes uts muntyi', jam tupuj jụijya' uts 
querec̣ha yụ, aty ra' ca'ñibunya' yụ, yụ ra' räj ya'ityeban' mọ' ĉọjcacdye' mi”, yi 
mu' Samariaĉantyi' muntyi' jéte. 

36Jesús chime' jéte mu' jị'chiyacsity: —Mu'in chibin muntyi' in cạvetety in mu'in 
me'tety in, ¿jụ'ñity buty chätidye' bu'yity mu'? 

37Vorjete mu': —Mu' ñịbe' ĉo ̣ tety. Vorjajiti Jesús: —Anic me', me'dye ra' mi bä'yi 
chime'dye yojdyem' mu' u. 

38Jesús jị'chiyactyi'tum mu' cuvij mi'eban in. Ventyeque' in yiris bä'yedye', 
mọ'ĉan yiris p̂en bä'yi', Marta tịj mọ', mọ' tiĉuñete. 

39Mọ'ĉan chime'dye Martas voji' mọ', María tịj mọ'. Jesústum bu'yi' bä'yi' 
se'veva'bite p̂eyacdye' mu'. 

40Mọ' na Marta jam mọ' jäm' ĉọi' ĉaĉaij na mọ' cajotyiti' dyijtuqui' ĉụi'si' 
carijtacdye' mọ'. Mọ'dyes qui jéte Jesús: —Jam cavibuti' voji' om, mijam méqui' 
ñútyin yụ, yiris mọmo' carijtaqui' yụ. Jéva' mi paj qui mọ' ñútyinve yụ. 

41 Vorje' Jesús: —Marta, Marta, anic nash cajotyiti' dyijtui' jedye' mi. 

42Yiris mọmo' ra' jemoñe' mọjo'cha' dyijtui' mi, yojdyem' ọij María o dyijtui' ọij 
p̂eyacdye', mọ' mọjo'cha' jemonacsi', mọ' ra' jam chutac —je' Jesús. 

LUKE 11  

1 Yirisĉan mạyedye' mu' Jesús cudyiva'ti Jen'che' mu'. Aty ji'me'siyaqui cọdaqui, 
yirity jị'chiyactyi' mu' ĉọshte jéte: —Jị'chiyacsity, ji'chäyitiĉam' cọdacdye' Jen'che' 
tsun paj qui tsun tupuj me' cọdaqui, yojdyem' mu' Juan u jị'chiyacsi jiquej 
cọdacdye' ĉụi'tyi' jị'chiyactyi' mu'. 

2Jesús jéyacsi jị'chiyactyi' mu': —Cọdaqui Jen'che' jụijya' mi'in, me' ra' jétinte: 
“Tsuntyi' Jen', paj muntyi' in a ̣räjjin in, cọdaqui tsun chime' paj qui cavintum 
ayo'bu'yi mi. 

3Räjĉan mạyedye' so'mitiĉam' säcsedyedyes tsun. 

4Jam ra' dyijtubutiĉa' mi juchaj tsun, yojdyem' tsun jam dyijtucsebiban juchaj u 
mu'in yódyetydyem' juchajtuntyi' u tsun. Ñútyitiĉam' paj qui jam jị'ĉojtac tsun 
sọyo'ya'”, me' ra' yi cọdaqui mi'in Jen'che'. 

5Jesús jéyacsi chime'dye: —Yéja' ra', yirity mi'in mu'ya' pen'dye' mu', judyeya' 
yirity mi'in menya' ĉọctinte aca'ya' mu', judyeya' jétinte: “Prestajjiyiti' chibin pan  

6ĉaĉaij na mụi'dye shupqueti pen'dye' yụ aca'ya' yụ, itŝi' jedye' paj qui ñịbe'jete 
yụ”, me' jétinte pen'dye' jụijya' mi'in. 

7Mu' ra' mu'ĉantun vorjin mi: “Jam ra' me'tim cudyityitim, a nash ĉä'räi' chụi'dye' 
yụ, a nash jubijĉan yụ räj ạva'tumdye yụ, aty jam jun' sacyi yụ paj qui so'meye”, 
me' ra' jin jụijya'. 

8Yụ jéyac, me' ra' tsan' pen'dye' mi, jam qui na ram' jedye' farajjiyin mi. Me' tsan' 
me' yejĉoij qui nam' cọdyeva'teya' mi, chijäm' ra' mu' jụjtyin chat qui ra' so'min 
mi jedye' chuc jemoñes mi, ĉaĉaij na yen'tyi cọdyeva'te mi. 

9Mọ'dyes yụ jéyac, cọdyemac Jen', chat qui ra' mu' so'minac, quevvac, chat qui ra' 
dạctiñe', fayi jụijya' chụi'dye'ya' mi'in, mu' ra' vanacjiyinac mi'in. 

10Tyi chuc cọdaquity jụijya', mu' ra' Jen' jaso'miti, tyi chuc queve'tyi' jụijya', 
dạque' ra', tyi chuc fayity chụi'dye'ya' jụijya', vanacjeyeyac ra' chụi'dye'. 

11 Mi'in chime' ạva'tumtyi' mi'in, ạva' cudyityinac tạbedye' jụijya' mi'in, ¿nas bu 
ra' so'maqui ạva' mi'in? ¡Jam jun'!  

12Chime'dye cudyityinac fen jụijya' mi'in, ¿so'metinte bu ra' ijtyiquij mi'in? ¡Jam 
jun'!  

13Me' tsan' ac̣hi'yity mi'in, jäm'si' qui nam' so'maqui ĉụi'tyi' ạva' mi'in, dadam' ra' 
mu' Jen' mạyedye'chety Ạ'edye' mu' jam ra' quijatutacsi mu'in cọdyetety in. 

14Yirity muntyi' sọyo'-tumtyi', mọ' jepepej jayu'ti mu' muntyi', jam jun' p̂eyaqui. 
Mu' qui Jesús meijjajityibun sọyo', tiyacchubun p̂eyaĉan. Muntyi' in anic mu'in 
där äjyi in. 

15Pạrej na jam me' in, yi mọmo' in: “Mu' Beelzebú sọyoty ayo' mọ'in, mu' nash 
jaso'miti ferdye' mu' Jesús, mu'si'ya' ferdye' meijjetyetacsi sọyo' in”, me' yi in. 

16Chime'dye mu'ya' yoctyi' muntyi' in mạ'je' tsan' jị'ĉojte in vatyquej ra' jutactyi' 
Jen'tyi' mu', mọ'dyes cọdyete tsan' in paj qui jị'caveyacsi Jen'si' ferdye' mu'. 

17Mu' na Jesús chí ̣yacsebi dyijyedye' mu'in jam jäm'si', yi in Satanássi'tum ferdye' 
carijtaqui mu'. Mọ'dyes qui mu' jéyacsi: —Jesha' bä'yedye'ĉantyi' chuti ayo'tum 
jụijya' mu'in, mijam ra' men me' bu'yi' mọ' bä'yedye'. Chime'dye vaj chätidye' 
jụijya' in vaj meij chuva'tidyeij in, cavin ra' mọtsi in. 

18Me'dye ra' chime' mu' Satanás, vaj meij chutidyei' bä'yi'ya' sọyo' in, jam ra' men 
me' bu'yi' ayo'bu'yedye' mu' Satanássi', cavin ra' mọtsim'. Anic cäj p̂iijtiĉa' yụ 
mi'in, yi mi'in: “Uts Jesús Beelzebúsi'ya' ferdye' meijjetyetacsi sọyo'”, yi mi'in. 
Anic va've yi mi'in, ĉaĉaij na mọ' sọyo' jam tupuj meijjetyetacseban' sọyo'. 

19Chime'dye chịj mi'in ĉụi'tyi' chätidye' mi'in jam Satanássi'ya' ferdyem' meijje-
tyetacsi sọyo' in, mu'indye chịj in anic cäj cạtiñe' dyijyedye' mi'in. 

20Yụ nash meijjetyetacsi sọyo' Jen'si'ya' ferdye' mu', ọij ji'ĉuyinac mi'in Jen' aty 
ayo'bu'yi mi'indyes. 

21 Jesha', yirity feryity muntyi' ñutsyedyestumtyi', tupuj ĉọjcaqui ĉụi'si' jedye' 
mu' aca'ĉansi' mu'. 

22Atsij qui na yoctyi' muntyi' jụijya' dadam' muju'cha' feryity, mu' ra' jaji'pen'dyi 
jachutyiti räj mọ' ñutsjeyaquis mu', mu' qui ra' räj jajicbuti jedye' mu' judyeya' 
ji'cheteyacsi qui ra' pen'dye' mu'. 

23Tyi chuc jam ñútyintyi' yụ in, mu'in fáquin yụ in, judyeya' tyi chuc jam 
ñútyintyi' ĉujcabuntyi' oveca yụ in, mu'in ĉav'cacsity mọmo' in —yi jéyacsi Jesús. 

24Chime'dye jéyacsi Jesús: —Yiris sọyo' meijyeban' muntyi'ĉansi' jụijya', jọban' 
chañesve jac tyeban' quevaqui' juna' chuc mạ'je' bä'yi' tsan'. Jam dạcaqui' juna' 
jụijya', dyijyeban' yi': “Dam'dye jäm' acatuban' yụ, yóĉansi'dyem' shupqui' jiquej 
oij.” 

25Me'dye dạquishajte quivij mu' muntyi' jeñej bu'yity aca', jeñej jäm' coyacsi' jäm' 
yụ'tacsi'. 

26Aty me' jadaquishun mu' muntyi', mọ' sọyo' chịmo've jịjcaban' cuvij 
quevacseĉan' yocsi' sọyo' in, yävätidye' qui in, dadam' mọjo'cha' ac̣hi'yis in 
räjen'dye qui siste in mu' muntyi'. Dadam' qui muju'cha' ñịbe' cạve' mu' muntyi' 
jam jeñej tashche' jiquej, yirisdyem' jame'chutiya' mọ' sọyo' jiquej. 

27Taca' p̂eyacva'joij mu' Jesús, yiris p̂en muntyisya' vej yi' p̂eyaqui' jéte mu' Jesús: 
—Där ma'joi' tse' mi, mọ' ji'na'insi' jiquej judyeya' ji'tsi'yinsi' mi jiquej. 

28Vorje' vatyquej Jesús: —Dadam' mu'in muju'cha' ma'joij in se'veptety Jen'si' 
p̂eyacdye' in judyeya' chiqueptety in. 

29Dadam' dai'yaij atsij muntyi' in ĉọshte Jesús in. Jị'chiyacsi jéyacsi: —Anic 
ac̣hi'yity uts q̂uin'tyity muntyi' in, jo'mes mọmo' cudyityin yụ in, paj qui yụ 
jị'caveyacsi ferdye', chat qui ra' q̂uin'dyem' anicjin yụ in. Yụ ra' jam me' 
jị'caveyacsi yódyesdyem' cudyityinsi' u yụ in, mọ' ram' jị'caveyacsi yụ jun' chuc 
mu' ji'caviti Jonás jiquej, me'dye ra' yụ chime'. 

30Yojdyem' mu' Jonás jị'caveyacsi mu'in Níniveĉantyi' jiquej u in, me'dye ra' yụ 
chime' Anictyity Muntyi' yụ, mọ'dye ra' jị'caveyacsi raij q̂uin'tyity muntyi' in. 

31 Aty ayijya' tupudye' Jen'si' mu', jị'cäts yụ'tacsi ra' juchadye'ya' muntyi' in, mọ' 
ayo' Sabáĉansi' jiquej, mọ' ra' sacyi' ji'jäcacsebi' ra' juchaj muntyis q̂uin' in, me' 
tsan' mọ' jam o ̣yas dyu ̣ tsedye'ves tsan' mọ' bä'yis, ayij qui nam' se'veshbite mọ' 
rụijsis p̂eyacdye' Salomónsi' jiquej. Q̣̂uin' na me' tsan' yu ̣ si' p̂eyacdye' anic 
mọjo'chas, ọya'yas jiquej Salomónsi', q̂uin'tyity qui nam' muntyi' in mijam méqui' 
mạ'je' se'vibun p̂eyacdye' yụ in mijam anicyi in. 

32Chime'dye aty ayijya' tupudye' Jen'si' mu', jị'cäts yụ'tacsi ra' juchadye'ya' 
muntyi' in, mu'in Níniveĉantyi' jiquej in, mu'in ra' sacyi in, ji'jäcacsebi ra' in 
juchaj muntyis q̂uin' mu'in, ĉaĉaij na mu'in se'vebitety in Jonássi' voro'yedyem' 
q̂uin'dyem' dyijyi juchajche' in. ̣Q̂uin' na me' tsan' yụ p̂eyacdye' tui' mọjo'chas, 
ọya'yas Jonássi' jiquej, jam qui nam' méqui' mạ'je' se'vibun p̂eyacdye' yụ in mu'in 
q̂uin'tyity muntyi' in. 

33Yiris mạijyis aty ji'jä'nacya' jam jun' tupuj äptac, jemoñe' che'vem' yụ'tac paj 
qui mạijchucsi' räj mu'ĉantyi' muntyi' in. 

34Mọ' vej mi'in mọ' nash jeñej bu'yi' a'ĉansi' mạijyis mi'in. Chuñem vej jụijya' 
mi'in, räjtumdye a' mi'in mạij bu'yi'. Jam na naijti' jụijya' vej mi'in, jo'mei'dyem' a' 
mi'in tojmai'. 

35Jäm' dyijtutac mi'in paj qui jäm' naijti Jen'dyes mi'in, paj qui jam tojmadye'ĉan 
bä'yi mi'in. 

36Yojdyem' yiris mạijyis o mạijchucsi' muntyi' in, me'dye ra' mi'in chime' 
mạijquedye'ĉan bä'jam' paj qui jäm' naijti Jen'dyes mi'in, mijam ra' tojmadye'ĉan 
bä'yi mi'in. 

37Aty ji'me'siyaqui p̂eyaqui mu' Jesús, yirity atsij fariseo, fayete mu' Jesús paj qui 
mu'tum säcsi. Chat qui mu'ĉan jịjcaij mu' Jesús mesaya' jịjcaij. 

38Fariseo äjyi mu' na Jesús jam tashche' rụij favaqui un mu' jun' chuc me' yicdye' 
mu'in. 

39Jesús yi jajiti mu' fariseo: —Tacaty mi'in me'tyity fariseo, me' tsan' jäm' ji'ĉuti 
mi'in muntyi'ya' in, ĉojtyi'ĉan qui na mọmo' mi'in jam jäm' mi'in, a'c̣hi mi'in, jeñej 
yiris tyéquis fajchem' jäm' chụi'bui', me' yụ'tiñe' mi'in, o ̣ ĉan qui nam' a'c̣hi' mọ'. 
Me' bu'yi ĉojtyi'ĉan mi'in dyijtutiñe' shi'adye' judyeya' ac̣hi'yedye'. 

40Anic itŝi' dyijyedye' mi'in. ¿Chịj tsan' u mi'in mu' jäm'tyety a' mi'in mu'dye 
chime' jäm'tyiyinac ĉojtyi' mi'in? Mu' mạ'je' paj qui räj rụij jäm' bä'yi mi'in, 
räjtumdye ĉojtyi' mi'in. 

41 Me' ra' mi'in ĉútac ĉojtyi'ĉan mi'in chat qui ra' ñịbe'jeyacsi mi'in mu'in 
jayejjotaquity jedye' in, me' ra' chat räj jäm' yụ'tac ĉojtyi'ĉan mi'in. 

42Där ra' ñịbe' cạvetiñe' mi'in fariseo mi'in. Räj me'chutiñety jedye' mi'in, mọ' 
pạrejjetiñe' dam' Jen'dyes, yiri'tacĉansi' jedye' so'metinte, me' tsan' miquis 
cätidyes shan, mọ' chime' pạrejjetiñe' Jen'dyes mi'in. Me' tsan' mọ' dyijtutiñe' 
mi'in, jam qui nam' rụij cạtiñe' muntyidyes in, mijam mạ'jetinte Jen' chime'. 
Dam'dye jäm' me' mi'in, mọ'in mọjo'cha' jemonacsi' in, jam qui na ram' mọ' 
ọya'yas yụ'tacdye' farajjetiñe' mi'in. 

43Där ra' ñịbe' cạvetiñe' mi'in fariseo mi'in va'bunyedye'ya' mi'in, mọ' mọmo' 
mạ'jetiñe' mọjo'chas bä'yaquis vajmu'yadye'ĉansi' in. Chime'dye mạ'jetiñe' paj 
qui muntyi' in jäm'yedye'tum vorjinac cayeĉan rébinacya' in. 

44Där ra' ñịbe' cạvetiñe' mi'in fariseo mi'in, ĉaĉaij na mi'in jeñej bu'yi mọ' ru'dyes 
jam chä'tes me'dye muntyi' yútyi mu'ya' in jam chịj in, me' bu'yi mi'in chime' jam 
jorojĉan ĉojtyi'ĉansi' a'c̣his dyijyedye' mi'in. 

45Yirity mu'ya' jị'chiyacsity yụ'tacdye' jéte mu' Jesús: —Me' yi mi tsunche' bu'yi' 
chime' mọ' tŝọi'. 

46Vorjajiti Jesús: —Där ra' ñịbe' cạvetiñe' chime' mi'in jị'chiyacsity yụ'tacdye' 
mi'in. Anic carijsis jäm'tiñe' ji'chäyitidye' mi'in judyeya' jéyacsi muntyi' mi'in paj 
qui mọ' chique've in, mọ' jeñej bu'yi' yiris javquis jedye' ji'vecsi mi'in, mijam dam' 
no ̣ tyetacsi mi'in paj qui chique've in. 

47Där ra' ñịbe' cạvetiñe' mi'in, ĉaĉaij na anic ac̣hi'yity mi'in yojdyem' vóshi'vun 
jiquej u mi'in. Me' tsan' jäm' yụ'tacsebity ru'dyes mu'insi' jaso'mitity p̂eyacdye' 
Jen' jiquej in, mu'in ijacsity jiquej vóshi'vun mi'in. 

48Vóshi'vun mi'in ijacsi jiquej in, mi'in qui nam' q̂uin' jäm' yụ'tacsebi ru'dyes 
mi'in, ọij jorojĉanyi' mi'in chime' cäc̣hä'chucsebiban dyijyedye' vóshi'vunsi' mi'in. 

49Mu' na Jen' dyijyedye'-tumtyi' yi: “Yụ ra' juteyacsi mu'in so'mactyi' p̂eyacdye' 
yụ, judyeya' mu'in cạyacsity p̂eyacdye' yụ. Vatyquej ra' jam jụjjeĉúnacsi in, pạrej 
ra' jị'ñibe'cacsi in, pạrej na ra' ijacsi in”, me' yi jéyacsi Jen'. 

50Q̂uin'tyity muntyi' in, mu'inche' ra' tŝọi' va'tacdye' mu'in räj ijacsity in 
jaso'mitity p̂eyacdye' Jen' jiquej in, räj mu'in ijactyi' jiquej in, yoqui'dyem' 
jäm'tacya' ọij jac jiquej o. 

51 Mu' tashche' ijactyi' Abel, jäqui've mu' Zacarías, Jen'si'ya' aca' ijate in, c̣hẹi'ya' 
mọ' ji'co'shayacdye', mu'ya' ijate jiquej in. Mọ'dyes ra' mu'in ijacsity mu'in 
jaso'mitity p̂eyacdye' Jen' in, räj ra' mu'inche' tŝọi' ọij va'tacdye' q̂uin'tyityche' 
muntyi' in. 

52Där ra' ñịbe' cạvetiñe' mi'in jị'chiyacsity yụ'tacdye' mi'in, me' ra' tsan' mọ' 
me'chutiñe' sánacdye' mi'in, jumjetiñe' qui na mọmo' mi'in, mijam ĉụi' 
chiquetiñe' mi'in, mijam yoctyi' mạ'jetiñe' paj qui chique' in —jéyacsi Jesús. 

53Aty me'si' jéyacsi mu' Jesús, mu'in jị'chiyacsity yụ'tacdye' in räjtumdye mu'in 
fariseo in jam jäm'jajiti mọ' p̂eyacdye' in jị'fajque' in, chat qui fạra'ñete in, 
chime'dye dai' cọdacdyes p̂eyacdye' so'mete in,  

54vatyquej ra' cäjsis ji'shupqueyeyacsi paj qui tupuj ji'me'te in. 

LUKE 12  

1 Chat qui me'si' yejĉoij shach tyeij muntyi' in, quec̣he' tyeij in jun'tum ra' mu'ya' 
in, vaj meij yútyitidyeij in. Jesús jéyaqui jị'chiyactyi' mu': —Are'ĉa jam ra' 
me'chucsebi mi'in mọ' ji'dujraquis fariseos mu'in, mọ' cại' jun' chuc mu'in me' 
tsan' ac̣hi' dyijyity in, jäm' tsan' yu'ti in. 



164 

 

 
© New Tribes Mission. 

 

 

 

 

2Jesha' mọ' jujmus q̂uin' in jäqui've ra' räj jorojĉanyi' in, räj jijmu'sacsi' q̂uin' in 
jäqui've ra' räj chí ̣yac in. 

3Jätäjyi chuc tojmadye'ĉan p̂eyaqui mi'in, jäqui've ra' mạijĉan se'vac, judyeya' 
jedye' chuc jumves tsan' p̂eyaqui aca'ĉan mi'in, me' tsan' ĉär' chụi'dye' mi'in, mọ' 
ra' muntyisya' vej se'vac jäqui've —me' jéyaqui jị'chiyactyi' mu'—. 

4Yụ jéyac chätidye', jam ra' quijnacsi mi'in mu'in c̣hojvinactyi' mi'in, mu'in ra' 
ijabunacya' a' in aty ra' jam jedye' jíbunac in. 

5Yụ jéyac q̂uin' tyi bu ra' quijñetinte mi'in, mu' ram' quijñetinte mi'in Jen', ĉaĉaij 
na mu' ram' jam ijacsi mọmo', chime' mu' va'cacsequity tŝijĉan, mu' ra' 
quijñetinte mi'in. 

6Jesha', miqui'munsi' jaijtyi' in jam ya'i' in, ĉanam' jaijtyi' pärä' ficha jịjcai' in me' 
ya'i' mọ'. Mu' qui nam' Jen' jam yiris jaijtyi' yaquintui'. 

7Mọ'dyes jam ra' noi'yi mi'in, dadam' mu' muju'cha' a ̣räjjinac mi'in, jam jeñej 
jaijtyi' in, ọya'ya' ma'jotacsi. Jäm' dyijtunac, paj tsan' fin mi'in jo'no'ches, mu' räj 
chäyibunac juñucsi' chuc mọ'ya' fin mi'in. 

8Yụ Anictyity Muntyi' yụ jéyac mi'in, tyi chuc jị'chicaqui yu ̣dyes in muntyisya' vej 
mu'in, yi in, “Yụ nash Jesucristoty”, me'dye ra' yụ chime' jị'chicaqui mu'indyes in 
anjersi'ya' vej mu'in Jen'tyi'. 

9Tyi chuc jam jị'chicaqui yu ̣dyes in muntyisya' vej mu'in, yity in: “Yụ jam 
Jesucristoty,” chiyidye ra' yụ chime' jam jị'chicaqui yụ anjersi'ya' vej mu'in 
Jen'tyi'ya' in. 

10Tyi chuc ac̣hi' p̂iyin yụ in yụ Anictyity Muntyi' yụ, Jen' tupuj vayacjeyacsebi 
juchaj mu'in, mu'in na ac̣hi' p̂eijbitety in Jen'si' Ạ'edye' mu', Jen' ra' jam tupuj 
vayacjeyacsebi juchaj mu'in. 

11 A na ra' ji'me'tyinacya' ayo'ya' jụijya' in, me' tsan' vajmu'yadye'ĉantyi'ya' ayo' 
in, me' tsan' bä'yedye'ĉantyi'ya' ayo', jam ra' cajotyiti mi'in jun' chuc ra' ñutsjiti 
p̂eyacdye'ya' mi'in,  

12ĉaĉaij na Jen'si' Ạ'edyem' mọ' ra' ñútyinac chime' ra' mọ'dye so'minac 
p̂eyacdye' mi'indyes. 

13Yirity muntyi' dai'tyi'-ĉantyi' in voryi jéte mu' Jesús: —Jị'chiyacsity, yụ jéye, 
jíbuti' ram vojity yụ paj qui mu' ji'chetiyin yụ jen'vunsi' jedye' tsun. 

14Vorjete Jesús: —Jam nash yụ yụ'tac paj qui yụ jị'cäts yụ'tyeyac jacchesya' jedye', 
mijam ji'chetety jo'mes yụ. 

15Chime'dye Jesús jéyacsi muntyi' in: —Jam ra' fer mạ'jetiñe' jacches jedye' mi'in. 
Mọ' jacches jedye' me' tsan' dai' me'chutiñe' mi'in, jam qui nam' mọ' ma'jodye' 
so'minac mi'in. 

16Chat qui mu' Jesús yụ'tyeyacsi jị'ĉocdyes p̂eyacdye', jéyacsi: —Mu'ya' jiquej 
yirity muntyi' jedye'tumtyi', anic dai' shupqui' cätidye' vädacdye' mu'. 

17Chat qui dyijyi mu' muntyi' ĉojtyi'ĉan mu' yi: “¿Jun' bu ra' q̂uin' yụ? Jam tyu' ra' 
juna' jäm'jeyaqui yụ ọij därsi' vädacdye' yụ. 

18Me' ĉa yụ, yụ ra' vanaijjeyacseban aca' yụ jäm' yụ'tacdyes yụ, dadam' qui ra' 
utu'mun jäm' yụ'tacseban yụ, paj qui tupujyi' vädacdye' yụ judyeya' yocsi' jedye' 
yụ chime'. 

19Chat qui ra' yụ ĉụi' jíti: Atyu' u jam jayej jedye' me'chui' yụ aty jäm' yụ'tac yụ. 
Aty jam yiris ra' jedye' jayejjotaqui yụ. Dai' ra' yómodye' yäjqui' jedye' yụ. Tupuj 
ĉụi' mọmo' jị'jutyitiij, säcsi qui ram' jịjcaij yụ, ma'joij qui ra' bä'yi yụ”, yi mu' 
muntyi'. 

20Mu' na Jen' jam me' yi, jajiti: “Anic mis itŝi' dyijyedye', q̂uin' ra' ọij yómos säñi 
mi. Jadyic ra' ma'jotaqui dai'si' jedye' mi, yoctyi' qui ra' ma'jotyibun in”, jajiti Jen'. 

21 Me'dye ra' chime' tyi chuc dụri'ñety jedye' ĉụi'dyes in, me' tsan' me' ñịbe' qui 
nam' Jen'si'ya' vej in —jéyacsi Jesús. 

22Jesús jéyacsi jị'chiyactyi' mu': —Jam ra' cajotyetiñe' mi'in jedye' chuc ra' 
jebetiñe' tsạ' bu'yedyes mi'in, mijam ra' dyijtutinte quị'si' mi'in jedye'ĉan chuc ra' 
cofjibun mi'in. 

23Jen' mạ'je' paj qui jam mọ' mọmo' dyijtutiñe' mi'in säcsedye' judyeya' quị'si', 
Jen'dyes mọjo'cha' jemonac. 

24Cạvacsejam' jaijtyi' in, jam jun' yiri' cäti' in mijam vädaĉan in, mijam jäm' 
yụ'taqui' aca'ĉan säcsedye' mọ'in. Mu' qui nam' Jen' mạyedye'chety räjĉan 
ji'säcsacsi. Dadam' mi'in muju'cha' mu' mạ'jinac mi'in, jam jeñej mọ'in jaijtyi' in. 

25Chime'dye mi'in, me' tsan' fer dyijyiya' mi'in, mijam qui nam' jun' ñutsjeyaqui 
sän'dye' mi'in, paj tsan' yiris hora tsạ' bu'yetaquiya' mi'in. 

26Anicdye me', mi'in jam tupuj jäm' yụ'bajtiñe' jam carijsis jedye', mọ'dyes jam ra' 
cajotyetiñe' yocsi' jedye' in. 

27Jam ra' cajotyetinte quị'si' mi'in. Jesha' mọ' därä' jámetumsi' in, me' tsan' jam 
carijtaqui' in mijam p̂anaqui' quị'si' in, mọ'in qui nam' in anic mọjo'cha' jäjämun 
quị'si' mọ'in, mijam mu' me' ayo'tyi' quị'si' jo'mety Salomóntyi' jiquej. Me' tsan' 
muju'cha' jäm' yu'ti ya'ijtyi'ĉan quị'si', jam qui nam' yiris cätstye', mọjo'cha' 
mọ'in jäjämun in. 

28Mu' Jen' me' jị'quii' mọ' därä', jam men me' bu'yis, cavin ji'co'shayac jornoĉan, 
dadam' ra' mi'in muju'cha' jäm' ji'quinac mu' Jen', me' tsan' dam' mọmo' 
anicjetinte mi'in, mu' qui nam' ĉujcanac mi'in. 

29Mọ'dyes jam ra' cajotyiti mi'in mijam ra' dyijtutiñe' jedye' chuc ra' jebetiñe' 
säcsedye',  

30ĉaĉaij na räj ọij jedye' in fer dyijtui' mu'in jam anicjetety Jen' in. Mu' na 
Ạvatunactyi' mi'in, mu' nash chäyinac jedye' chuc jemontiñe' mi'in. 

31 Mi'in na dyijtumac Jen', mu'si' dyijyedye' cäc̣hä'chubimac, me' ra' mu' ayo'bu'yi 
mi'indyes, chat qui ra' so'mac mi'in räj jedye' chuc jemontiñes o ̣che' jacche'. 

32Jam ra' noi'yi mi'in yụs oveca mi'in, me' tsan' jam dai' mi'in, ĉụi'si'ya' dyijyedye' 
mu', mu' Jen' aty rụij yu'tyinac paj qui mu'yadyety mi'in ayo'bu'yedye'-ĉan-dyety 
ra' mu'. 

33Mọ'dyes ji'mincaqui ra' ĉụi'si' jedye' mi'in, chat qui ra' querec̣ha ñịbe'jeyacsi 
mi'in mu'in jayejjotaquity jedye' in, dụri'ñetiñe' ra' mạyedye'che' jedye' mi'in. 
Mọ' mọ'ches jedye' räjĉan ra' me' bu'yi', mijam ra' jun' mọtsi', mu'che' itŝij méqui' 
shishi'aty in, mọ'che' ra' jam tạbai' jedye' chime'. 

34Tyi chuc jacche' dụri'ñe' jedye' in, mọ' mọmo' mu'in dyijtuva'que' ĉojtyi'ĉan 
mu'in, mu'in na mạyedye'che' dụri'ñe'tyi' jedye' in, mọ' mu'in dyijtui' in ĉojtyi'ĉan 
mu'in. 

35Jä'mii'tyejam', cäbusham' judyeya' ra' jäñä' mạijyis mi'in, me' bu'yi ra' 
bisva'dyiĉa' yụ mi'in. 

36Me' ra' mi'in jeñej bu'yi úñity in bisajtety ayo' mu'in, ĉo ̣quety vämedyes feshta. 
Aty venchubanya' mu', fayebanya' chụi'dye'ya', q̂uin'dyem' ram' vanacjeyebajte 
in. 

37Jäm' där mu'in úñity in dạcacseshanya' ayo' mu'in tsạ' bu'va'joij in. Yụ jéyac 
anicsis p̂eyacdye', mu' ayo' mu'in anic ra' jäm'jeyacsi, mu' ra' ji'bä'yacsi ra' 
mesaya' judyeya' ra' ji'säcsacsi. 

38Där jäm' mu'indyes in dạcacseshan tsạ' bu'yi in, paj tsan' menya' venchubanya', 
paj tsan' nạijjoqui've jụijya'. 

39Cạvevac mi'in, yirity muntyi' chịj jụijya' jun' qui' chuc ra' venchuij mu' 
shushu'aty aca'ya' mu', jam ra' jun' mem' cạvete paj qui javanchubuti aca' mu' 
judyeya' jashu'atuti. 

40Me'dye mi'in chime' jam chịj mi'in, yụ ra' jun'si' ra' ĉụi' mọmo' atsijban yụ 
Anictyity Muntyi' yụ, mọ'dyes ra' jä'mii'tyi mi'in. Jun'si' ra' ĉụi' mọmo' atsijban 
yụ, aty jam dyijtubunya' yụ in, q̂uin'dyem' ra' atsijban yụ. 

41 Pedro yi jéte Jesús: —Jị'chiyacsity, ¿tyídyes buty ọij p̂eyacdye' q̂uin'? ¿Are' 
räjtumdyes in, are' tsundyes mọmo'?  

42Jesús voryi: —Tyi chuc dyijyedye'tumtyi' úñity chiquetety ayo' mu', mu'dyes ra' 
ọij p̂eyacdye'. Mu' ayo' mu' jayu'tity paj qui ĉọjcapte aca' mu' paj qui mu' räjĉan 
mạyedye' so'macsi säcsedye' yoctyi' úñity in. 

43Mu' ayo' mu' aty ca'ñibunya' där mu' ma'joban úñity mu' jadaquishun jụijya' 
ayo' mu' yejĉoij chiquepte p̂eyacdye' mu'. 

44Me' jụijya' mu', mu' ayo' muju'cha' qui ra' jayu'ti paj qui räj jedye' ĉọjcapte. 

45Jam na me' jụijya' mu' úñity, yocve dyijyi jụijya' mu', yi jụijya' mu': “Jambi' ra' 
atsijban ayo' tsun.” Tiyacchui' yoctyi' jị'ñibe'cacsi úñity mu' judyeya' úñis mu' 
judyeya' säcsedye'ya' yíya' judyeya' tyédye'ya' yíya' chime' shu'queva'joij. 

46Yódyesdyem' mạyedye' jam bisajte u mijam chịj, mọ' ra' mạyedye' venchuban 
vátyequej ra' c̣hon'yeban, fersi' ra' va'tacdye' jaso'miti, mu'ĉan ra' va'cac 
yóĉandyem' va'cac u in mu'in jam anicjetety Jen' in. 

47Yirity úñity me' tsan' chí ̣yeptety jụijya' p̂eyacdye' ayos jụijya' mu', jedye'veij 
chuc mu', jam qui nam' chiquepte p̂eyacdye' jụijya', anic ra' fersi' va'tacdye' 
so'mac mu'. 

48Mu' na úñity jam chí ̣yeptety jụijya' p̂eyacdye' ayos mu', me' tsan' mọ'ya' 
va'tacdyedyes juchaj jụijya' mu', so'mac ra' va'tacdye' dam' qui na mọmo'. Tyi 
chuc so'mactyi' Jen'ya' jụijya' in paj qui dai' chí ̣ye' jedye' in, jemoñe' paj qui mu'in 
fer carijtaqui Jen'dyes in. Tyi chuc dadam' fer so'mac Jen'ya' jụijya' in, mu'in 
dadam' chí ̣ye'tyi' in, jemoñe' paj qui mu'in dadam' muju'cha' carijtaqui Jen'dyes 
in. 

49Yụ úche' atsij jacche' tsäqui'sis tui' yụ, jeñej tŝij ji'jä'ñes yụ, faraj vu' ca' 
me'ĉandye co'shai'. 

50Därsi' ra' ñịbedyes jị'ĉojtye' yụ, aty fer dyijtuti atsvun yụ jun' qui' chuc ra' ca ̣ tsi'. 

51 Me' buty ĉútiĉa' yụ mi'in yụ atsij úche' jacche' paj qui jäm'jitive jacchety 
muntyi' in, me' buty ĉútiĉa' yụ mi'in. Jam, jam me'dyes atsij yụ. Yụ nash atsij jam 
jäm'jititydyety muntyi' in. 

52Yu ̣ dyes ra' pạrej muntyi' in jam ra' jäm'jiti in ĉụi'tyi'tum chätidye' mu'in, 
chibinyity ra' chätidye' in fáquiti ra' in pärä'yitytum in. 

53Pạrej ra' muntyi' in jam ra' jäm'jiti ĉụi'tyi'tum ạva' in, ạva' ra' chime' mu'in jam 
ra' jäm'jiti ĉụi'tyi'tum jen' mu'in. Me'dye ra' chime' p̂en in, pạrej ra' jam jäm'jiti' 
ạva'tum in, pạrej ra' mọ'in ạva' mọ'in jam jäm'jiti' tse'tum in. Pạrej ra' p̂en in jam 
jäm'jiti' jäi'tum in, judyeya' ra' mọ'in jäi' mọ'in chime' jam jäm'jiti' yaya'dye'tum 
mọ'in. 

54Chime'dye mu' Jesús jéyacsi muntyi' in: —Cạvetiñe' jụijya' mi'in dyicba'badye' 
yóche'dyem' jịjcaijche' tsun u, yi mi'in: “Añei' to' ra'”, yi mi'in, me'dye anic. 

55Chime'dye jụijya' jätisve va'queshan tyi'mu, yi mi'in: “Anic ra' coshyeban'”, yi 
mi'in, anicdye me'. 

56Anic ac̣hi' dyijyity mi'in, jäm' yu'ti tsan' mi'in. Anic chí ̣yetiñety jo'mes jacches 
jị'ĉocdye' judyeya' mạyedye'ches, Jen'si' qui nam' jị'ĉocdye' jụijyam' jam méqui' 
chí ̣yebitinte mi'in, jun' chuc aty ca ̣ tsi' yu ̣dyes sánacdye' q̂uin'. 

57¿Jun' dash jam ĉụi' dyijyi mi'in jedye' chuc rụijsis jụijya' judyeya' jedye' chuc 
jam rụijsis?  

58Jesha' yirity muntyi' atsij jụijya' ji'me'tyinac ayo'ya' jụijya', aty canac jụijya' 
ayo'ya', cavintum quevvac paj qui jäm'jiti mu'tum mi'in, jambi'dyem' ayo'ya' 
venjoij mi'in. Jam me' jụijya' mi'in väc̣hä'tyityya' chum ra' yu'tyinac in, chat qui 
ra' jäqui've ĉär'yejoij ĉär'taquisĉan mi'in. 

59Yụ jéyac mu' ra' jam jun' ji'shupquinac jun' qui' chuc tas jiya'dyeyac. 

LUKE 13  

1 Aty me'si' atsij pạrej muntyi' in, ĉọshte in mu' Jesús, jéte in jun' chuc mu' ayo' 
Pilato ji'ijacsi pạrej Galileaĉantyi' muntyi' in, yoqui'dyem' ji'co'shaye' Jen'dyes u 
in. 

2Jesús jéyacsi: —¿Mi'in buty me' ĉọcsi muju'cha' juchajtumtyi' in mu'in me' 
ijactyi' in jam jeñej mu'in yoctyi' Galileaĉantyi' in, me' buty ĉọcsi mi'in?  

3Jam nash jun' me' in. Yụ jéyac, jam dyijyi juchajche' jụijya' mi'in, me'dye ra' mi'in 
chime', yojdye' mu'in u in, räj ra' jadyic mi'in. 

4Me'dye mu'in chime' in yiri'tac q̂uen'ĉan jiyity jiquej in, cachjajitity aca' in. 
¿Mi'in buty ĉọcsi jeñej muju'cha' juchajtumtyi' in, jam jeñej yoctyi' 
Jerusalénĉantyi' in, me' buty ĉọcsi mi'in?  

5Jam jun' me' in. Yụ jéyac, jam dyijyi juchajche' jụijya' mi'in, me'dye ra' mi'in 
chime' räj ra' jadyic mi'in. 

6Jesús yụ'tyeyacsi jị'ĉocdyes p̂eyacdye', jéyacsi: —Mu'ya' jiquej yirity me'chui'tyi' 
ova. Mọ'ya' chime' cätidye'ĉan ovaĉan yocsi' sacacdye' tịj mọ' higuera. Mu' 
a'tumtyi' ĉo ̣ que' mọ' higuera, mạ'je' tsan' jäcbi' väsh mọ', mijam qui nam' mọ'ya' 
yiris tibu' dạcbi'. 

7Mọ'dyes qui mu' a' mu' ĉọcte mu' ĉọjcai'tyi' cätidye', jéte: “Aty chibin yómodye' 
atsij tsan' yụ ĉo ̣ quishan tsan' ọij sacacdye' yụ, mijam yiris tibu' väsh nạijbi' yụ. 
Jemoñe' yiristum p̂ạc, fibim' me' bu'va'joi' o ̣ ĉan quịjodye'ĉan”, yi jajiti. 

8Mu' na ĉọjcai'tyi' cätidye' vorjete: “Paj chum dam'dyety me' bu'yi' yirisdyety ra' 
yómodye', yụ ra' fuda'quetye', judyeya' ra' pịñitui' yụ. 

9Väshi' jụijya' paj mọ'ya', jam ra' väshi' jụijya', chat qui ra' q̂uin'dyem' tyejoi' p̂ạc,” 
yi mu' ĉọjcai'tyi' cätidye'. 

10Jị'jutyitidyesĉan mạyedye' mu' Jesús jị'chiyacsi vajmu'yaijĉan judío in. 

11 Mọ'ya' chime' yiris p̂en are'redye'tumsi', anic p̂ui'dis mọ', mijam quichyi' 
mi'i'ya', sọyo' jame'ti' yiri'tac q̂uen'ĉan jiyi' yómodye', me' bu'yi' mọ'. 

12Cạve' mọ' p̂en Jesús faye' qui, je': —Ạva' q̂uin' chat ji'jiyaquim are'redye' mi. 

13Chat qui mu' mem' toco'je' unyam'. Yédye'ĉandye mọmo' quichyeban' mọ' p̂en, 
chat qui tima'quete mu' Jen'. 

14Mu' na tashche' bu'yity vajmu'yadye'-ĉantyi' mu' jị'fajqueyete ĉaĉaij na mu' 
Jesús jị'jutyitidyesĉan mạyedye' ji'chäĉan' mọ' p̂en. Yi qui mu' ayo' jéyacsi 
muntyi' in: —Jäbän nash mạyedye' carijtacdyesi' yụ'tac, mọ'ĉan chat tupuj atsij 
mi'in paj qui ji'chäcac mi'in, mijam ra' jị'jutyitidyesĉan mạyedye' atsij mi'in úĉan 
—jéyacsi in. 

15Vorjajiti Ayo' tsun: —Anic ac̣hi' dyijyity mi'in, jäm' yu'ti tsan' mi'in. Mi'in na me' 
tsan' jị'jutyitidyesĉan mạyedye' dajjeyaquim' vóye mi'in, paj tsan' bórico mi'in, 
ji'tyetiñe' ojñi' mi'in. 

16Yoj na dyijtutiñe' cu'dye' mi'in, ọij na q̂uin' p̂en jam dyijtutiñe' mem' 
ji'me'yetiñe', mọ' vóshi' Abrahamsi'. Yiri'tac q̂uenĉan jiyi' yómodye' jame'ti' sọyo' 
ja'are'retuti'. Tupuj paj qui ji'chäĉan' yụ me' tsan' jị'jutyitidyesĉan mạyedye' —
jéyacsi Jesús. 

17Voryedye'yam' mu' Jesús, tsịĉa' ji'tacsi mu'in fa ̣quetety in. Mu'in na yoctyi' 
muntyi' in anic ma'jotyepte in jị'cavacdye' ferdye' mu'. 

18Chime'dye Jesús jéyacsi: —¿Jedye' buty cätstye' ayo'bu'yedye' Jen'si' mu'? 
¿Jedye' buty jị'ĉocdyes p̂eyacdye' tupuj yụ'tye' yụ?  

19Mọ' jeñej bu'yi' yiris vej mostazas quịcsi' quịjodye'ĉan muntyis. Chịbi' judyeya' 
p̂añi', jeñej därsi' son me'qui'che' jịjcai' mọ', mọ'si'che' daca' dai' tị'i' jaijtyi' in. 

20Cuvij jéyacsi Jesús: —¿Jedye' buty jị'ĉocdyes p̂eyacdye' tupuj yụ'tye' yụ 
ayo'bu'yedyedyes Jen'si' mu'?  

21 Mọ' jeñej bu'yi' ji'dujraquis pan mọ' bijtye'si' p̂en in panĉan. A na bijtacya' mọ' 
mọ'ĉan tas sajquen'jete mu' pan. 

22Jesús cuvij mi'i Jerusalénĉan jịjcaij. Jị'chiyac-semjoij majmiya' bä'yity in, dai' 
bä'yedye' majmiyas cajñe' in, me' me' jị'chiyacsemjoij Jen'si' p̂eyacdye'. 

23Yirity muntyi' jéte: —Jị'chiyacsity, ¿jam buty ra' dai' muntyi' c̣hoñi in? Jesús 
vorjete:  

24—Me' nash, ịtsu'qui'ves nash mọ' chụi'dye' mạyedye'ches, yụ'tacac ferdye' paj 
qui tupuj siti mi'in ịtsu'quisya' chụi'dye', dai' ra' tsan' mạ'je' siti mu'ya' in 
jä'najquiqui ram' in, jam ra' jun'yi siti in. 

25Jeñej yirity muntyi' aca'tumtyi' me'dye ra' yụ, ĉär'je' raij chụi'dye' pạrej ra' 
jorojya' mi'in mu'ya' ra' tacyaty mi'in. Me' ra' tsan' fayi mi'in faijtiĉa' yụ mi'in 
“Ayo' tsun, vanacjiyitiĉam' chụi'dye' mi”. Yụ qui na ram' vorjeyac mi'in: “Yụ jam 
chí ̣yeyac mi'in junaty ra' atsij mi'in.” 

26Me' ra' tsan' dai' qui' jíva'tiĉa' yụ mi'in: “Tsun nash säcsi jiquej mítum, judyeya' 
chime' ji'chäyitiĉa' tsun jiquej ĉụi'si'ĉan bä'yedye' tsun”, yi ra' mi'in. 

27Yụ ra' vorjeyac: “Yụ jam chí ̣yeyac junaty chuc mi'in, meijyevac mi'in ac̣hi'yity 
mi'in”, me' ra' jéyac yụ. 

28Fer ra' tári mi'in, querechjeyaqui ra' modyin mi'in, cạvetinteya' mu' Abraham, 
judyeya' Isaac, judyeya' Jacob judyeya' räj urucyaty jaso'mitity p̂eyacdye' Jen' 
jiquej in, mu'in ra' Jen'ya' siti in, ayo'bu'yedye'ĉan mu', mi'in qui ram' va'cac 
jorojya'. 

29Räj ra' pai'tyity atsij muntyi' in, pam'vety in, judyeya' sitichety tsun in, judyeya' 
jätisvety in, judyeya' rocvetaquety in, räj ra' mu'in Jen'ya' p̂utsquen'yi in, mu'tum 
ra' yiri'ya' säcsi in. 

30Mu'ya' ra' chat yocve shupqui muntyi' in, pạrej mu'in uya'ya' bu'yity q̂uin' in, 
mu'in ra' muju'cha' bu'yi in, pạrej na mu'in muju'cha' bu'yity q̂uin' in mu'in ra' 
uya'ya' shupqui in —yi mu' Jesús jéyacsi. 

31 Aty me'si' atsij pạrej fariseo in, ĉọshte Jesús in, jéte in: —Dam'dye jäm' yocve 
jịjcava, ĉaĉaij na mu' ayo' Herodes mạ'je' ijan mi. 

32Jesús vorjeyacsi: —Tạij mi'in jecmac mu' väväjñity Herodes, jétinte ra' mi'in: 
“Yi mu' Jesús jin mi, Herodes: ̣Q̂uin' yụ ra' yejĉoij carijtaqui, ji'chäcacseban ra' 
muntyi' yụ, meijjetyetacsi ra' sọyo' yụ, jun' qui' chuc ra' ijaijya' carijtacdye' yụ, yi 
nash mu' Jesús jin mi”, jétinte ra' mi'in. 

33Yejĉoij qui na ram' meijquejĉoij yụ q̂uin' judyeya' nojno, paj tsan' yocsi'ĉan 
mạyedye' jụijya', jun' qui' chuc dạquique' Jerusalén yụ, yóĉandyem' 
ujacseva'joijĉan jaso'mitity p̂eyacdye' Jen' u in, yu ̣mun ra' chime' mu'ĉan ujan yụ 
in —yi mu' Jesús. 

34Táracsi Jesús mu'ĉantyi' in Jerusalénĉantyi' in, yi mu': —Där yụ táreyac mi'in 
Jerusalénĉantyi' mi'in, där ra' ñịbe' cạvetiñe' mi'in. Räj mi'in ijacsi mu'in 
jaso'mitity p̂eyacdye' Jen' jiquej in, judyeya' farajnacsi mijya' mi'in mu'in 
p̂eyacdye' cayinactyi' in. Jun'tum qui' tsan' mạ'je' yụ vajmu'ya'jeyac mi'in, jeñej 
yiris atava vajmọ'ya'jeyaqui' ạva' mọ' pavajĉan, jam qui nam' jun' jụjjitiĉa' yụ 
mi'in. 

35Mọ'dyes där ra' ñịbe' cạvetiñe' mi'in, Jen' ra' va'quicnac mi'in, me'qui'dye ra' 
dyijtubunac bä'yedye' mi'in. Chime'dye aty ra' jam quivij cavibudyiĉa' yụ mi'in, 
jun' qui' chuc aty ra' ayijya' tupudye', tiĉun'dyiĉa'ya' ra' yụ mi'in, jítiĉa' ra' mi'in: 
“Anic ñịbe'jeyactyi' Jen'ya' mi, mi nash jutactyi' Jen'tyi' mi”, me' ra' jítiĉa' yụ mi'in, 
chat q̂uin'dyem' ra' cavibudyiĉa' yụ mi'in. 

LUKE 14  

1 Yirisĉan mạyedye' jị'jutyitidyes, mu' Jesús mu'ĉan jịjcaij fariseosĉan aca' mu', 
säcsequi mu'tum tashche' bu'yitytum fariseo. Mu'in na yoctyi' fariseo in meij 
mu'in tän'veva'te in. 

2Mu'ĉan chime' yirity muntyi' chujbity. 

3Jesús jéyacsi mu'in fariseo in judyeya' mu'in jị'chiyacsity yụ'tacdye' in, yi mu': —
¿Tupuj buty ji'chäcac are'reijtyi' muntyi' jị'jutyitidyesĉan mạyedye'? ¿Jätäjyi' buty 
yụ'tacdye' Jen'si' mu'? —me' jéyacsi mu' Jesús. 

4Mu'in na muntyi' in tyäpä' mu'in tyeij in. Chat qui mu' Jesús toco'jete mu' 
chujbity muntyi', ji'chäĉajte, judyeya' jutebajte aca'ya' mu'. 

5Jesús jéyacsi mu'in fariseo in: —Jesha', tomi noriaĉan jụijya' ĉụi'tyi' ạva' mi'in, 
paj tsan' vóye jụijya' mi'in, me' tsan' jị'jutyitidyesĉan mạyedye' cavin jäcaĉan 
mi'in —jéyacsi mu' Jesús. 

6Mu'in fariseo in jam mu'in jun' voryedye' dạque' in. 

7Jesús cạvacsi säcsetity ra' in, anic fibi'yi in tashchesche' bä'yaquis bä'yi in. 
Mọ'dyes mu' Jesús jéyacsi jị'ĉocdyes p̂eyacdye', yi mu':  

8—Se'vaĉam', jäm'dyeya' ji'vorvinac jụijya' in vämedyesya' feshta, jam ra' fibi'yi 
mi'in tashchesche' bä'yaquis bä'yi mi'in. Vátyequej ra' atsij yirity muntyi' fer 
bu'yity jụijya' 

9vatyquej ra' mu' ji'vorvinactyi' jin: “Meijyeva úche' mi, paj mu'che' uts bä'yi 
yoctyi'.” Me' yi jin jụijya', jị'tsicayin ra' mu', chat jäqui'vesche' qui ra' jịjcaij 
bä'yaquis mi. 

10Mọ'dyes ji'vorvinac jụijya' in, jemoñe' mu'che' chum bä'yi mi'in jäqui'-vesche' 
bä'yaquis. Vatyquej ra' atsij mu' ji'vorvinactyi' vatyquej ra' jin mi: “Chätidye', 
mu'che' ra' bä'yi mi tashchesche' bä'yaquis.” Me' ra' jụijya' mi mu'in mesayaty in 
tima'quin ra' in. 

11 Tyi chuc ĉụi' muju'cha' yu'tity, mu' ra' uya'ya' yụ'tac in, mu'in na uya'ya' yu'tity 
in, mu'in ra' muju'cha' yụ'tac in —jéyacsi Jesús. 

12Chime'dye mu' Jesús jéte mu' ji'vorvetety: —Jäm'dyeya' yụ'tyeyacsiyam 
säcsedye' muntyidyes in, jam ra' ji'vorvacsim ĉụi'tyi' chätidye' mi, mijam pen'dye' 
mi, mijam jedye'tumtyi' muntyi' ji'vorvac in, ĉaĉaij mu'indye ra' chime' 
ji'vorvibun in paj qui yiri'ya' säcsi mu'intum, mọ' ra' bijodye' mi. 

13Jäm'dyeya' yụ'tyeyacsiyam säcsedye' muntyidyes in, dam'dye jäm' mu'indye 
ji'vorvacsi mi mu'in ñịbety in, judyeya' täcnity in, judyeya' väi'väi'yity in, judyeya' 
tofety in. 

14Me' ra' chat där ma'joij mi, mu'in ra' jam jun' chime'jindye in ji'vorvin in. 
Jen'dye ra' so'min bijodye' mi aty ayijban'ya' tupudyem' vañinyeban ra' mu'in 
rụijtyity in —jéte Jesús. 

15Chime'dye mu' yirity mesaya' bä'yity aty se'vepteya' p̂eyacdye' mu', mu' yi jéte 
Jesús: —Där ra' ma'joij in mu'in sitiya' Jen'ya' in ayo'bu'yedyesya' mu', judyeya' 
säcsi mu'tum in —yi mu' muntyi'. 

16Yi Jesús jéte: —Mu'ya' jiquej yirity muntyi' yụ'tyety därsi' feshta, dai' muntyi' 
ji'vorvacsi paj qui mu'tum säcsi in. 

17Aty jä'mii'tyi'ya' mọ' säcsedye', mu' yụ'tyety jutaqui úñity mu' jéyacsequi 
muntyi' in. Yi mu': “Jesha' tsun, a nash jä'mii'tyi' säcsedye'.” 

18Mu'in na jam jụjte in, päcä' mọmo' dyijyi in. Mu' yirity jéte: “A nash ya'ij yụ yiris 
jac, jemoñe' tashche' chum cạveque' jac yụ, där tsan' otej jam qui nam' tupuj yụ”, 
jéte. 

19Chiyidye yoctyi': “Yiri'tac ya'ij yụ vóye in, jemoñe' jị'ĉojtajquiqui yụ, där tsan' 
otej jam qui nam' jun' yụ”, me' jéte. 

20Yoctyi' chime' chiyidye mu': “̣Q̂uin'dyem' nash vämi yụ, där tsan' otej jam qui 
nam' jun' yụ”, jéte. 

21 Ca'ñibun mu' úñity, jébajte ayo' mu', jam tyu' ca' jụjyi in. Mọ' mu' jị'fajque' ayo', 
jéyaqui úñity mu': “Tạij quivijjeyacseca, räj ra' socor'je' mi mọ' caye in bä'yedyes, 
quevacsi ram jụ'ñity jụ'ñity chuc ñịbety in, judyeya' täcnity in, judyeya' tofety in, 
judyeya' mu'in väi'väi'yity in”, jo'memety ra' tucsi mi paj qui atsij säcseti in. 

22Me'dye mu' úñity. Aty atsijban mu' jébajte ayo' mu': “Aty chiquebiye p̂eyacdye' 
mi, taca' qui nam' mọ'ya' vav”, jéte. 

23Quivij mu' ayo' jéyaqui úñity mu': “Tạij quivij mi, räj ra' socor'je' caye mi 
bä'yedye'ĉansi' in judyeya' räj mọ'in majmi chime' in, quevacseva yoctyi' in, 
ferdye'ya' tucseva paj qui sät tŝọi' in yụsĉan aca' in. 

24Yụ jéyac, mu'in tashche' ji'vorvactyi' tsan' in mijam ra' yirity yu ̣ tum säcsi in”, yi 
mu' ayo' —jéyacsi Jesús. 

25Meijquejĉoij mi'i mu' Jesús anic shach muntyi' in cäc̣hä'chute in. Caman'yi 
jéyacsi muntyi' in:  

26—Tyi chuc mạ'je' cäc̣hä'chun jụijya' yụ in, jemoñe' mu' muju'cha' mạ'jin yụ, paj 
qui uya'ya' mạ'jeyaqui ĉụi'tyi' jen' mu', judyeya' tse' mu', p̂en mu', ạva' mu' 
judyeya' vojity mu' judyeya' chime' uya'ya' ĉụi' mạ'jiti mu'. Tyi chuc uya'ya' 
mạ'jintyi' yụ, jam tupuj cäc̣hä'chun yụ. 

27Chime'dye jam vemetety jụijya' mu' crosh paj qui me' bu'yi jịjcabun ñịbedyes 
yụ, jam me' jụijya' mu', mu' ra' jam tupuj cäc̣hä'chun yụ. 

28Jesha', mi'in pạrej dyijyi jäm'tiñe' ra' därsi' aca' jụijya', ¿jam adac tashche' 
ji'dyijviti mi'in jäm' juñucsi'che' chuc ra' ya'i' paj qui ijac mọ' aca' mi'in?  

29Jam me' jụijya', me' mọmo' ĉụi' tiyacchutiñe'ya' yụ'tiñe' cach bu'yi'che', me' 
tsan' me' bu'yi' jam qui nam' tupuj ijaijya' mi'in. Muntyi' cavinactyi' jụijya' in 
dyisacbunac ra' in aca' mi'in. 

30Yi ra' in: “Uts muntyi' me' tsan' tiyacchui'tyi' aca' jäm'tye', mijam qui nam' jun' 
ijai' mu'”, yi ra' in. 

31 Me'dye chime' mu'ya' jụijya' yirity ayo' se'vaquity jun' chuc yoctyi' atsij ayo' 
dai'tyi'tum väc̣hä'tyity mu', pärä' qui'tac mir in, me'si' rụi'cu' väc̣hä'tyity mu'. 
Jambi'dyem' shupqueti in jambi'dyem' tiyacchui' chuti in, tashche' chum mu' 
mu'yaty ayo' ji'dyijviti, are' tupuj ji'penacsi in, vatyquej ra' jam, ĉaĉaij na mu'tyi' 
väc̣hä'tyity uya'ya' in, yiri'tac mir mọmo' in. 

32Aty chịj jụijya' jam ra' jun'tacsi ji'penacsi yoctyi' väc̣hä'tyity in, me' ĉútiya', 
taca'dyem' moch mu'in in, cavin ra' jutete muntyi' mu' ji'rebacsi, paj qui jäm'jitive 
in paj qui aty jam jedyetuij in. 

33Me'dye ra' mi'in chime' ji'dyijviti mi'in, are' yụ mạ'je' cäc̣hä'chutiĉa' jụijya' 
mi'in, are' jam. Jemoñe' jam dyijtutiñe' ĉụi'si' jedye' mi'in paj qui cäc̣hä'chutiĉa' 
yụ mi'in —jéyacsi mu' Jesús—. 

34Mọ' jicoj anic jäm', me' jụijya' tsabacjoi', jam ra' jun' ca'ñibun' mijam ra' cuvij 
jesecjoban'. 

35Mọ' aty jam jedyedyes shupqui', mijam jacdyes pịñitucdyes cätidye' atsvun, 
jemoñe' qui va'cac mọmo'. Tyi chuc chuntumtyi' in paj jäm' se've' in ọij p̂eyacdye' 
—jéyacsi mu' Jesús. 

LUKE 15  

1 Yirisĉan mạyedye' dai' atsij mu'in in tsim'tety querec̣ha in judyeya' yoctyi' 
juchajtumtyi' muntyi' in, mạ'je' se'vepte in Jesússi' p̂eyacdye' mu'. 

2Mọ' mu'in jị'fajque' in fariseo in judyeya' mu'in jị'chiyacsity yụ'tacdye' in, yi in: 
—Uts Jesús tiĉunacsi mu'in juchajtumtyi' muntyi' in, chat qui säcsi mu'intum in 
—yi in. 

3Mọ'dyes mu' Jesús jéyacsi jị'ĉocdyes p̂eyacdye', yi mu' jéyacsi:  

4—Me'chutiñe' oveca cien jụijya' mi'in, yiris na moñi' jụijya', ¿jam buty otejyi 
mi'in? ¿Jam adac me' mi'in faraj-jeyacsetaqui chum tajñi'ĉan mi'in mọ'in arajtac 
qui'tac arajtac jiyis in? Cavintum quevjajtiñe' mọ' moñis oveca mi'in jun' qui' 
chuc dạĉajtiñe'. 

5-6Aty dạĉajtiñe' jụijya' baquits tubajtiñe' bijbiche' mi'in, ma'jodye'tum aca'ya' 
jijijtuyebajtiñe' mi'in, judyeya' ji'vorvacsi pen'dye' mi'in judyeya' c̣hẹi'ya' bä'yity 
in, jéyacsi mi'in: “Ma'jotyebajsha' ĉaĉaij na aty dạĉan' yụ ọij moñis oveca jiquej”, 
me' yi mi'in. 

7Me'dye chime', mu'in mạyedye'chety in muju'cha' ma'jotyete in yirity 
juchajtumtyi' muntyi' dyijyity juchajche' jụijya' chat caman' dyijyebantyi' 
Jen'dyes, uya'ya' ma'jotacsi in mu'in rụijtyity ĉútity in, me' tsan' arajtac qui'tac 
arajtac jiyity in, jam jemoñety dyijyity juchajche' ĉúti in. 

8Yiris p̂en, mu'ya' yiri'tac ficha mọ', montaqui' na jụijya' yirity ficha anic cajotyiti' 
mọ'. Cavin ji'jä'naqui' mạijyity mọ', jäjäm'tum coyaqui' aca' mọ', quevaĉan' ficha 
ĉụi'dye dạcaĉan'. 

9Aty dạcaĉan'ya' chat qui ji'vorvaqui' pen'dye' mọ' judyeya' c̣hẹi'ya' bä'yity in 
jéyacsi': “Ma'jotyibudyiĉam' ĉaĉaij nash aty dạcaĉan' yụ uts ficha moñity jiquej 
yụ”, jéyacsi'. 

10Yụ jéyac me'dye chime' mu'in Jen'tyi' anjer in ma'jotyete in yirity juchajtumtyi' 
muntyi' me' dyijyity juchajche' jụijya' —jéyacsi Jesús. 

11 Chime'dye yi Jesús jéyacsi: —Mu'ya' jiquej yirity muntyi' pärä' ạva' mu'. 

12Jäquity ạva' mu' cọdyetaqui jen' mu' jéyaqui: “Táta, q̂uin'dye jä'miij so'miti' räj 
ọij jedye' ji'chetacdye', mọ' so'mitis ra' tsan' mi säñiya' mi.” Jụjyi mu' jen' mu'in 
so'macsi ạva' mu' ji'chetacdyes jedye' mu'. 

13Nojnoĉanya' mu' jäquity ạva' mu' ji'mincaqui räj ji'chetacdye' jedye' mu', moch 
qui jịjcaij, cạqui räj querec̣ham', yocsi'ĉan bä'yedye' jịjcaij. Anic ac̣hi' bä'yi 
mu'ĉan, ĉụi' räjjeyaqui querec̣ha shapudye'ya' mu',  

14aty räj c̣hicon'jeyaqui aty mijam méqui' ji'shucdyiyam'. Chat qui ayij dáquis 
mọ'ĉan jac, jayej säcsedye' mọ'ĉan, chime'dye mu' chique' dáquis mu'ĉan. 

15P̂eyete mu'ĉantyi' muntyi', mu'ya' qui carijtaqui. Mu' jayu'tyiyiti carijtacdye' 
ĉọjcapte cochij mu'. 

16Mu'ĉan dáquis jị'ĉojtye' mu', mạ'je' tsan' jebacsebi cochis säcsedye' mọ'in, jam 
tyi so'mete säcsedye' in, där ñịbe' cạve' mu'ĉan. 

17Chijäm' dyijyeban caman' mu', jäm' dyijyedye'tum yu'bun, yi ĉojtyi'ĉan mu': 
“Tátasya' aca' yụ mijam jụ'ñisĉan mạyedye' jayej säcsedye', dai' ji'shuc mọ'ya', 
chime'dye carijtaquitydyes mu'in, jam jayej mu'in. Yụ na úya' därsi' dáquis 
jị'ĉojtye' yụ. Jambi'dyem' säñi yụ,  

18dam'dye jäm' ca'ñibun tátasya' aca' yụ, jéyaĉan ra' táta yụ: Táta, anic där 
juchatute Jen' yụ, judyeya' mi chime' juchatuye. 

19Q̂uin' aty jam tupuj ạva' jítim, úñity ya'itactyi' qui ram' q̂uin' yu'tim, jéyaĉan ra' 
táta yụ.”  

20Me'dye sacbun jen'si'ya' aca' jịjcaban. Mochdyem' tyibun taca' jaji'ĉujtuyibun 
jen' mu', anic ñịbe' jaĉuti. Shuj tyeij ji'rebaĉan ạva' mu', c̣hoben' tŝo ̣ taĉan, 
pụ'saĉan ạva' mu'. 

21 Yi ạva' mu' jéyaĉan táta mu': “Táta, anic där juchatute Jen' yụ, judyeya' mi 
chime', q̂uin' aty jam tupuj ạva' jítim”, jéyaqui jen' mu'. 

22Mu' na jen' mu' yi jéyacsi úñity mu': “Cavinyejam', tuyemac jäm'tyi' quị'si' 
judyeya' sontica, judyeya' yujchedyes mu', jị'quibajmac uts ạva' yụ. 

23Chime'dye tuvac cu'dye' chäi'si', bijojam' paj qui säcseja' ma'jobajsha' utsdyes 
ạvadyes yụ,  

24ĉaĉaij na uts ạva' yụ moñity jiquej aty ca'ñibun tsunya' quivij, jeñety ca' säñi 
ĉo ̣ ja, mu'ya' na jiquej taca' tsạ'”, jéyacsi jen' mu'. Me'dye tiyacchui' feshtaij in, 
ma'jotaĉan ạva' mu' muntyi'. 

25Mu' na tashchety ạva' mu' itŝij mu', quịjodye'ĉan mu'. Aty atsijbanya' 
quịjodye'ĉantyi' aca'ya' jijtuban, aty c̣hẹi'ya' se'vacsebi jimacdye' mu'in judyeya' 
ro'yacdye' mu'in. 

26Mu' quịjodye'ĉantyi' atsij fayete yirity úñity, jéte: “¿Jun'taqui ca' mu'in in?”  

27Vorjete mu' úñity: “Atyu' u ca'ñibun vojity mi, mu' qui jen' mi jutacsi paj qui ijai' 
in cu'dye' chäi'si', ĉaĉaij na jäm' atsijban, jam jedyeij mu'”, jéte mu'. 

28Mu' tashchety vojity mu' aty se've' mọ' p̂eyacdye', fa ̣coij tyeij mu', jam mạ'je' 
siti aca'ĉan. Chat qui mu' jen' mu' sacyi jéte tsan' paj qui siti mu'ĉan. 

29Yi mu' ạva' mu', jéyaqui jen' mu': “Cạveva', jun'tum ra' yómodye' jeñej úñity 
carijtaqui yụ mídyes, mijam dam' farajjebiye p̂eyacdye' mi. Me' tsan' me' mijam 
qui nam' dam' ban'tyity chivo so'mitim paj qui yụ feshtaij pen'dye'tum yụ. 

30Uts na ạva' mi ji'monbuntyi' querec̣ha mi me'taquistum p̂en in, 
venchudye'ĉandye mọmo', q̂uin'dyem' ijai' mi mọ' chäi'si' cu'dye', ma'jotyebajte 
mi.”  

31 Jen' mu' voryi: “Yụ jéye ạva', mi nash räjĉan yu ̣ tum bä'yi mi, judyeya' jedye' 
q̂uin' yụ räj mídyes mọ'. 

32Mọ'dyes ra' tsun feshtayeja' yiri'ya', ĉaĉaij na uts vojity mi moñity jiquej, q̂uin' 
aty mu'ya' venchuban, jeñety säñi ĉo ̣ ja tsun, mu'ya' na jiquej taca' tsạ' mu'”, me' 
yi jen' mu'. 

LUKE 16  

1 Jesús jéyaqui jị'chiyactyi' mu': —Mu'ya' jiquej yirity muntyi' jedye'tumtyi', 
chime'dye mu'ya' úñity mu' ĉọjcaptety jedye' in. Yirisĉan mạyedye' yoctyi' 
muntyi' in p̂eijbite in úñity mu' jéte in mu' muntyi': “Uts ĉujcabuntyi' jedye' mi 
pạrej ĉụi'situbun jedye' mi”, jéte in. 

2Mọ'dyes mu' muntyi' ji'vorvaĉan úñity mu' jéyaqui: “¿Jun' ca' me' mi? A nash 
se'vacsi yụ muntyi' in p̂iyin in jun' chuc jäm'taqui mi a'c̣histum dyijyedye' mi. Yụ 
ra' cạvebiye déve mi, juñucsi' chuc mọ'che', ĉaĉaij na yụ ra' ji'shupjadyeye 
carijtacdye'ĉantyi' mi”, jajiti ayo' mu'. 

3Dyijyi úñity mu', yi ĉojtyi'ĉan mu': “¿Jun'taqui qui bu ra' q̂uin' yụ aty shubanya' 
úĉantyi' yụ? Yụ na jam jun' chịj bächäi' jedye', itŝi' dyijyedye' yụ, tsịca' qui ra' yụ 
cọdacsity querec̣ha yụ chime'. 

4Me' ra' yụ paj qui muntyi' tiĉuñin yụ in ĉụi'si'ĉan aca' mu'in, aty shubanya' yụ 
carijtacdye'ĉan yụ, yoctyisĉan aca' jịjcaij yụ”, yi ĉojtyi'ĉan mu'. 

5Mọ'dyes qui mu' úñity räj ji'vorvacsi tyijtyi chuc dévetuptety ayo' in. Mu' úñity 
jéte mu' tashche' atsijtyi' dévetuptety ayo': “¿Juñucsi' ca' dévetubutim ayo' yụ?” 

6Vorjete: “Yụ dévetute jiquej cien rata aceite, me'si' déve yụ”, jéte. Mu' úñity 
vorjete: “Mosh o ̣che' déve mi, yocsi'che' qui ra' jịjicayem, ĉanam' qui'tac ram' 
yụ'tyem', me'si' ram' jiya'dyeyebajtem uts ayo'”, jéte. 

7Mu' úñity chijetedye yoctyi' dévetutety: “Mi na ¿juñucsi' ca' dévetutem?” jéte. 
“Cien obota trivo yu ̣ si'”, jéte. Mu' qui jéte: “Mosh o ̣che' déve mi yocsi'che' qui ra' 
jịjicayem, q̂uen'ĉan qui'tac ram' yụ'tyem', me'si' qui ra' mọmo' jiya'dyeyebajtem”, 
jéte, me' me' jị'chacsebi déve mu'in dévetutety ayo' mu'in. 

8Mu' na ayo' mu' chí q̣ui mu' anic dyijyedye'tum ĉo ̣qui úñity mu', me' dyijyi mu' 
paj qui ĉụi' tsạ' bu'yedyes quevaqui. Me' tsan' me'tyity úñity mu', no ̣ tyetacsi qui 
nam' muntyi' yoctyi' in paj qui mu'in chime'jetedye. Anicdye me', mu'in 
cäc̣hä'chui'tyi' in jacches jedye' in mu'in muju'cha' dyijyedye'tum carijtaqui in 
ĉụi'si'ya' jacches jedye' mu'in, mu'in na cäc̣hä'chui'tyi' mạijyis in uya'ya' in, jam 
me' dyijyedye'tum carijtaqui Jen'dyes in —jéyacsi Jesús—. 

9Yụ jéyac: me'dye ra' mi'in chime', yụ'taqui ra' ĉụi'si' jedye' mi'in jacches paj qui 
no ̣ tacsi yoctyi' muntyi' mi'in, aty rä'i'ya' mọ', chat qui ra' mu' Jen' tiĉuñinac 
mạyedye'che' mi'in mu'che' ra' räjĉan Jen'ya' bä'yi mi'in. 

10Tyi chuc jị'cätse'tyi' miquis p̂eyacdye' jụijya', mu' ra' jị'cätse' därsi' p̂eyacdye' 
chime'. Mu' na dam' shu'atucsity, me' tsan' miquis jedye' jụijya', mu'dye ra' 
shu'aij därsi' jedye' yocsi'. 

11 Shi'aij jụijya' mi'in, yocve jịjijcayetiñe' jacches jedye' jụijya', mi'in jam ra' jun' 
so'mac mi'in paj qui carijtaqui Jen'dyes mi'in. 

12Yocve jịjijcayeptinte yoctyis jedye' jụijya' mu', jam ra' jun' so'mac mi'in ĉụi'dyes 
jedye' mi'in. 

13Cạvemac, yirity úñity muntyi' jam tupuj pärä'che' úñi, ĉaĉaij na yirity ra' 
mạ'jete, yoctyi' na jam, mu' mạ'jetety mu' ra' jäm' carijtyeyete, mu' na yoctyi' 
fa ̣quete, jam mu' jun' jäm' carijtyeyete, äcäijjete mọmo' mu'. Me'dye chime' 
muntyi' in jam tupuj pärä'che' dyijyi in, Jen'che' judyeya' querec̣hache' —jéyacsi 
mu' Jesús. 

14Fariseo in aty mọ' se'vepteya' Jesússi' p̂eyacdye' in, dyisacte in ĉaĉaij na mu'in 
fer dyijtutety querec̣ha in. 

15Jesús jéyacsi: —Jeñej jäm'yity ji'ĉuti mi'in muntyisya' vej mu'in, mu' qui nam' 
Jen' chäyibunac ĉojtyi' mi'in jun' chuc dyijyi mi'in. Cạvevac, mọ' mọjo'cha' jäm'si' 
dyijtui'si' muntyi' in, mọ' itŝi' shupqui' Jen'si'ya' vej mu', mọ' anic fa ̣que' —jéyacsi 
mu' Jesús—. 

16Mọ' tashches sánacdye' Jen'si' yụ'tacdye' mu' judyeya' yocsi' sánacdye' mu' 
jaso'mititysi' p̂eyacdye' Jen' in, räj mọ' yụ'taqui Jen' paj qui fer bu'yi' jun' qui' 
chuc na'iya' mu' Juan chojtacsity jiquej. Aty me'si' tiyacchuti voro'tacsi yocsi' 
p̂eyacdye' p̂eye' ayo'bu'yedye' ra' Jen'si' mu', chat qui muntyi' in anic fer mạ'je' 
siti Jen'ya' in ayo'bu'yedye'ya' mu'. 

17Räjĉan bu'yi' ra' Jen'si' yụ'tacdye' mu', mọjo'cha' carij jị'motsac mu', ọya'ya' 
carij jị'motsac ọij jac judyeya' mạyedye', mijam ra' méqui' mọtsi' yiris miquis 
ji'chäyitidye' yụ'tacdyes. 

18Tyi chuc yacchuqui ĉụi'si' p̂en mu' judyeya' yocsi'che' qui vämi, mu' me'tyity 
so'mete juchaj mu' Jen'. Chime'dye tyi chuc mọ'che' vämi jụijya' yacchucsi'che' 
p̂en, me'dye mu' chime' so'mete juchaj mu' Jen' —jéyacsi Jesús. 

19Jesús jéyacsi: —Mu'ya' jiquej yirity muntyi' anic jedye'tumtyi', anic jäm'tyi'ĉan 
quị'si' räjĉan bä'yi, räjĉan mạyedye' feshta jäm'tye' judyeya' jäm' säcsi. 

20Mu'ya' chime' yirity muntyi' ñịbety, Lázaro tịj mu', yedyety mu' chómin'dye'. 
Mụijyam' bä'yi acasya' chụi'dye' jedye'tumtyisya'. 

21 Mu' Lázaro mạ'je' tsan' jebei' mọ' säcsedye' jọ'chai'si' mesaches yacchutis 
jedye'tumtyis. Ọij na ac̣huj ayij mọ'ya' in, enam'jepte chómin'dye' in. 

22Yirisĉan mạyedye' säñi mu' Lázaro. Atsij mu'in anjer in jäshte in Abrahamya' 
cạte in jäm'si'che' bä'yedye', mu'che' yụ'te in. Mu' jedye'tumtyi' muntyi' chime' 
mu' säñi judyeya' nạc mu'. 

23Mu' jedye'tumtyi' muntyi' mu'ĉan mu' yụ'tac yóĉandyem' säñitysi'ĉan 
ĉär'tacdye' u in, anic där ñịbe' cạve' mu'ĉan. Mu'ĉan mu' che've cạvi, mu'che' 
nạijte mu' Abraham Lázarotum moch. 

24Fer p̂eyaqui fayete Abraham jéte: “Abraham, mi nash vóshi' yụ jiquej, ñịbe'jiti', 
jutiyiti' mu' Lázaro paj mu' ĉútin yụ úĉan, paj qui mu' tuyin ojñi' yụ chirijri'chem' 
paj pacajjishbun nem yụ, ĉaĉaij nash ñịbe' cạve' úĉan tŝijĉan yụ”, yi jéte. 

25Vorjajiti Abraham: “Ạva' yụ, jesha' tsạ'dyem' jiquej mi, räjĉan ma'joij bä'yi mi, 
q̂uin' na aty ñịbe' cạve' mi. Lázaro jiquej anic mu' där ñịbe' cạve', q̂uin' aty ma'joij 
bä'yi mu'. 

26Ọya' chime' chäcdyis to', mijam mọ' tyi cajñe' in, mọ'dyes úyaty in jam jun' 
cajñe' in, chime'dye mu'ĉantyi' in jam jun' úya' atsij in”, yi jajiti Abraham. 

27Mu' jedye'tumtyi' vorjete: “Yụ nash cọdyeye mi Abraham juteme mu' Lázaro paj 
ĉucbubun jen'si' aca' yụ. 

28Mu'ya' nash vojity yụ ĉanam' in. Paj mu' jéyacsi paj qui jam mu'inmun úĉan 
jijtuij in yóĉandyem' q̂uin' yụ u, paj jam jeñej yụ in ñịbe' cạve' yụ”, yi jéte. 

29Vorjajiti Abraham: “A nash me'chupte in Moiséssi' sánacdye' judyeya' 
jaso'mititysi' p̂eyacdye' Jen' chime' in, paj mọ' chique' in.”  

30Vorjete mu' muntyi': “Me' tsan' me', tsạ'eban qui nam' jụijya' yirity säñity 
muntyi', jéyacseban mu', anicyi ra' mu'in in”, jéte. 

31 Vorjajiti Abraham: “Jam mạ'je' chiquepte jụijya' in Moiséssi' sánacdye' mu' 
judyeya' jaso'mititysi' p̂eyacdye' Jen' in, jam ra' jun' anicyi chime' in, paj tsan' 
yirity säñity tsạ'eban jéyacseban mu'in in”, me' jajiti mu' muntyi' —jéyacsi mu' 
Jesús. 

LUKE 17  

1 Jesús jéyacsi jị'chiyactyi' mu': —Jam jayej o ̣che' ji'juchayacsis muntyi' in. Mu'in 
ra' där ñịbe' cạve' in ji'juchayac-sity in. 

2Mu'in me' dyijyity in, jemoñe' turu'jeyeyac därtyi' mij tujĉan in, chat qui va'cac 
marĉan in paj qui jam ji'juchayacsi dam'dye in mu'in anicjintyi' yụ in, me' tsan' 
miquity in. 

3Are'ĉa mi'in, jäm' ĉujcatac ĉụi' mi'in. Juchatunac jụijya' vojity mi'in, jemoñe' 
vortinte mi'in. Se'vibunac jụijya' vorquedye' mi'in, yi jụijya' mu': “Me' nash anic 
juchaij yụ”, me'qui'dye ra' dyijtuptinte juchaj mi'in. 

4Me' tsan' yävätidye' qui' yiris mạyedye' juchatunac jụijya' mi'in, judyeya' chime' 
yävätidye' qui' ĉútinac mi'in jínac mi'in jụijya': “Me' nash yụ juchatuye mi”, me' yi 
jụijya' mu', me'qui'dye ra' dyijtuptinte mi'in juchadye' mu' —jéyacsi mu' Jesús. 

5Mu'in jutactyi' in, cọdyete in Ayo' tsun jéte in: —Ñútyitiĉam' paj qui mọjo'chas 
anicyedye' me'chui' tsun. 

6Yi Ayo' tsun vorjeyacsi: —Anicyi jụijya' mi'in me' tsan' miquis anicyedye' mi'in 
jeñej miquis vej mostazas jụijya', me' tsan' me' tupuj ra' jétiñe' ọij son: “C̣hoijjita 
ĉụi', tsique'ĉan yụ'ta ĉụi' mi”, anicyi jụijya' mi'in, ca ̣ tsi' ra' p̂eyacdye' mi'in yocya' 
ra' yụ'tac mọ' son —jéyacsi mu' Jesús—. 

7Mu'ya' úñity jụijya' mi'in, carijtacdye'ĉantyi' atsijbanya' quịjodye'ĉan, vatyquej 
vaca ĉọjcai' jụijya', aca'ya' na jijtuban jụijya' mu', mijam ra' ñụi' ji'bä'tinte mi'in 
jétinte: “Uya' tyä mi säcsebada”, jam jun' jétinte. 

8Me'dye jétinte mọmo': “Jäm'tyiyibun' chum säcsedye' yu ̣dyes judyeya' chime' ra' 
patstyiyitim. Aty ijaijya' säcsiya' yụ, chat q̂uin'dyem' ram säcsi”, me' jétinte mu' 
úñity mi'in. 

9Me' tsan' chäquibunac p̂eyacdye' mi'in, uts na jam méqui': “Yoshoropaij”, jétinte 
mi'in, ĉaĉaij na me' mọmo' úñity mu'. 

10Me'dye chime' mi'in, me' tsan' anic chiqueptinte Jen'si' p̂eyacdye' mu', yi ra' 
mọmo' mi'in: “Fibity mọmo' úñity tsun, ĉaĉaij na mọ' mọmo' jị'cätsepja Jen'si' 
p̂eyacdye' so'misin'si' tsun”, yi ra' mi'in —jéyacsi mu' Jesús. 

11 Meijquejĉoij mi'i mu' Jesús Jerusalénve ra' jịjcaij mu'. Dyete'ĉan tyeban 
cajñeban' pärä' bu'yi'ĉan jac in, Samaria judyeya' Galilea. 

12C̣hẹi'yaij yiris bä'yedye', yiri'tac bayi'yitaquity a' in ji'rebeĉun'te mu'in in. 
Mochdye dyäcyi mu'in in,  

13fer äjyi in fayete in, yi jéte in: —Jị'chiyacsity Jesús ñịbe'jitiĉam' tsun —jéte in. 

14Cạvacsi mu' Jesús chat jéyacsi: —Tạij mi'in ji'cavitac cudyitityya' Jen'che' —
jéyacsi. Me'dye mu'in mu'ya' jịjcaij in, ĉọcte in. Dam' mọmo' jịjcaban in 
me'ĉandye chäĉän in. 

15Chäĉän ĉúbun in, mu'ĉantyi' yirity caman' ca'ñibun fer p̂eyaqui mu', tima'quete 
Jen'. 

16Dyụtsyi Jesúsya', “Yoshoropaij”, jéte. Samariaĉantyi' nam' jiquej muntyi'. 

17Yi mu' Jesús jéyacsi mu'ĉantyi' in: —Jeñejquiya' jam yiri'tac muntyi' 
ji'chäcacsebanyaij. ¿Juna' mu'in jịjcaban arajtac u in?  

18Yoj qui na uts mọmo' yocsi'ĉantyi' bä'yedye' yirity ca'ñibun, uts mọmo' yirity 
yoshoropaij jéte Jen' —yi mu' Jesús. 

19Chat qui mu' jajiti muntyi': —Sacyebada, tạij jọbada, atyu' u anicyedye'ya' q̂uin' 
chäĉän mi —jajiti Jesús. 

20Pạrej fariseo jéte Jesús in: “¿Jun'si' buty ra' ayij ayo'bu'yedye' Jen'si' mu'?” 
Vorjeyacsi Jesús: —Mijam ra' méqui' jorojĉan ayidye' mu'. 

21 Mijam ra' tyi yi in: “Aty to' o tiyacchuti' q̂uin' o ̣ ya'”, jam jụijya': “Ojve tiyacchuti' 
ayo'bu'yedye' mu'”, ĉaĉaij na mu' Jen' aty ayo'bu'yi mi'inya' q̂uin' —jéyacsi Jesús. 

22Chat qui jéyacsi jị'chiyactyi' mu': —Ayij ra' tupudye' me' ra' tsan' fer mạ'je' 
cavitiĉa' yụ mi'in Anictyity Muntyi' yụ, jam qui na ram' jun' naijtiĉa' yụ mi'in. 

23Pạrej ra' yi muntyi' in: “Mu've mu' Ji'c̣honacsity Muntyi' atsij.” Chime'dye pạrej 
ra' yi in: “Mush úya'.” Me' yi jụijya' se'vacsi mi'in jam ra' mu've jịjcaij mi'in, mijam 
ra' jịjcacsi mi'in. 

24Yụ ra' jam me', jorojĉan nash ra' yụ Anictyity Muntyi' yụ atsijbanya' yụ, yoj 
yi'dyem' vịcui'quedye' o, räj ra' mạijyi' mạyedye'che', räj ra' mọ'che' mạij tŝọi' 
me'yedye'ĉan ram' jorojĉanyi yụ. 

25Tashche' chum ra' ñịbedyes cạve' yụ, q̂uin'tyity muntyi' in va'quiquin ra' yụ in . 

26A na ra' ayijya' tupudye' yụ Anictyity Muntyi' yụ, jam ra' chí ̣va'joij muntyi' in 
yojdyem' jiyaque jiquej Noétum u. 

27Säcsi mọmo' in, tyeij in, judyeya' vämi in, ĉụi'dye cha'she' in mọ' mạyedye' aty 
sitiya' mu' covambaĉan Noé. Ĉụi'dye vatyquej dacacseti' ojñi' ji'p̂utacsi' räj 
muntyi' in. 

28Me' ra' muntyi' in yojdyem' co'shaijtyi' muntyi' jiquej u in Lottum bä'yity jiquej 
in. Mu'in jiquej yejĉoij säcsi in, judyeya' tyeij in judyeya' ya'ij jedye' in judyeya' 
ji'mincai' jedye' in, judyeya' quịjoij in judyeya' acaij chime' in, mijam chí ̣va'joij in. 

29Ĉụi'dye cha'she' in mọ' mạyedye' aty yacchui'ya' Sodoma mu' Lot. Ĉụi'dye tŝij 
judyeya' furquity mij, mu' Jen' va'queque' tas ijacsi. 

30Me'dye ra' chime' jam ra' jun' chí ̣va'joij in atsijbanya' yụ Anictyity Muntyi' yụ. 

31 Aty ayijya' tupudye' jemoñe' cavintum ĉa'joij muntyi' in. Tyi chuc jorojyaty 
jụijya' in, aty se've'ya' in mọ', paj jam jun' sisan aca'ĉan mu', paj jam jäcaĉan jubij 
mu'. Chime'dye quịjodye'ĉan jụijya' paj jam jun' aca'ya' jịjcaban' mu'. 

32Dyijtubibajmac Lotvunsi' p̂en mu', jun' chuc mọ' jiyaque jiquej. 

33Tyi chuc otejjitity ĉụi', jam yu ̣ dyes bä'yi jụijya', mu' ra' fibidyes mọmo' bä'yi. Tyi 
chuc jam otejjitity ĉụi', mu' yu ̣ dyes bä'yi jụijya', mu' ra' jam fibi' bä'yi, mu'si' ra' 
mọ'ya' bijodye' mu'. 

34Yụ ra' jéyac, aty ayijya' tupudye', mọ'dye tsedyedye' mu'ya' ra' ĉọshan jụijya' 
pärä' in yirisĉan jubij in. Yirity ra' ĉụi' mọmo' moñi, yoctyi'dyety ra' tacya'. 

35-36Chime'dye pärä' ra' p̂en musacva'joi'si' jụijya' in, yiris ra' ĉụi' mọmo' moñi', 
yocsi'dyety ra' tacya' —jéyacsi mu' Jesús. 

37Jị'chiyactyi' mu' jéte in: —¿Juna' buty ra' me' ji'caviti'? Vorjeyacsi mu' Jesús: —
Chịj mi'in, juna' ĉụi' jeñej sänaques jedye', jo'mei'ya' tsudyuj tŝọi' shi'e' in —
jéyacsi. 

LUKE 18  

1 Jesús jéyacsi ọij jị'ĉocdyes p̂eyacdye', me' bu'yi jị'chiyacsi jun' chuc mu'in 
jemoñe' räjĉan cọdaqui Jen'che' in, paj jam ọya'yai' cọdacdye' Jen'che' mu'in. 

2Jesús jéyacsi: —Yirisĉan bä'yedye' mu'ya' jiquej yirity ayo' jị'cäts yụ'tacsity 
muntyi' in. Mu' jam irijyity Jen'che' mijam a ̣räjjeyacsity muntyi' in. 

3Mọ'dye bä'yedye' bä'yi' jiquej yiris muñes p̂en. Pucmun ĉọshte ayo' cọdyeva'te 
tsan' no ̣ tacdye' jéte: “Ñutsjityiti' mu'ya' mu' mạ'je' jictyityin jedye' yụ”, jéte. 

4Mu' ayo' men jam jụjtye', ĉụi'dye dyijyi ĉojtyi'ĉan mu': “Me' tsan' jam irijyi 
Jen'che' yụ mijam a ̣ räjjeyacsi muntyi' yụ,  

5aty shọijtye' yụ ọij muñes p̂en jíva'quin yụ, dam'dye jäm' yụ ra' ñutsjetye' paj qui 
jam yejĉoi' me'tyin yụ”, yi mu' ayo' —jéyacsi Jesús. 

6Chime'dye yi Ayo' tsun jéyacsi: —Dyijtubimac p̂eyacdye' mu' jam rụijtyitysi' 
ayo'. 

7Me'dye ra' mu' Jen' chime'dye, cavintum ra' ñutsjetyetacsi tsimactyi' mu', mu'in 
cọdyetety in mạij judyeya' tsedyedye'. ¿Me' buty ra' men bisaqui mu'? Jam,  

8mu' ra' cavintum jụjjeyacsebi cọdacdye' mu'in tsim'tactyis mu', mu' ra' 
ñutsjetyetaqui. A qui na ram' atsijbanya' úche' yụ Anictyity Muntyi' yụ, ¿jun' a ĉa 
mu'ya' dạcacseshan yụ mu'in anicyity in, are' jam?  

9Jesús jéyacsi jị'ĉocdyes p̂eyacdye' mu'in jäm'yity ji'ĉutity in judyeya' 
äcäijjeyacsity yoctyi' muntyi' in. 

10Yi Jesús: —Mu'ya' jiquej yirity fariseo judyeya' yirity tsim'tety querec̣ha 
Romaĉantyidyety. Pären'dye mu'in in mu'ĉan jịjcaij Jen'si'ĉan aca' in cọdajquiqui 
Jen'che' in. 

11 Mu' fariseo rụi'quen' bu'yi cọdaqui Jen'che', va'bunyedye'tum yi mu': “Tsuntyi' 
Jen', yụ nash yoshoropaij jéye yụ, yụ nash jäm'yity jam jeñej yoctyi' in, mijam yiri' 
shu'aij yụ, mijam chime' ac̣hi'yity yụ mijam chivo'voty yụ. Chime'dye yụ jam 
jeñejtyity uts tsim'tety querec̣ha. 

12Pärä' qui' yiris simana yịñij misya' vej mi, judyeya' chime' yụ ji'jiyeye 
yiri'tacĉansi' yiris jedye' bijodye'yas yụ”, yi mu' fariseo cọdaqui Jen'che'. 

13Mu' na tsim'tety querec̣ha mijam mu' yi. Mochdyem' rụi'quen' dyäqui, jam mu' 
mạ'je' mạyedye'che' cạvi, pä'jiti chum ĉụi' e'feya' unya' mu', me' jị'ĉoqui táredye' 
mu'. Jéte Jen': “Tsuntyi' Jen', ñịbe'jiti', yụ nash juchajtumtyi' muntyi'”, yi cọdaqui 
Jen'che' mu'. 

14Yụ jéyac, mu' tsim'tety querec̣ha aty ca'ñibunya' aca'ya' mu', aty rụij jayu'ti Jen', 
mu' na fariseo jam mu' me'. Tyi chuc ĉụi' muju'cha' yu'tity, mu' ra' uya'ya' yụ'tac, 
mu' na uya'ya' yu'tity, mu' ra' muju'cha' yụ'tac —jéyacsi Jesús. 

15Pạrej muntyi' in Jesúsya' tucsi in miqui'muntyi' in, mu'in mạ'je' ji'toco'tacsi in. 
Mu'in na jị'chiyactyi' mu' fạra'jeĉunacsi in mu'in tucsity in. 

16Fayacsi miqui'muntyi' Jesús, jéyacsi qui jị'chiyactyi' mu': —Jam ra' 
ñutsjeĉúnacsi mi'in uts miqui'muntyi' in, paj yu ̣ya' atsij in. Yụ jéyac, mu'in jeñej 
bu'yity miqui'muntyi' uts q̂uin' in mu'in ra' siti Jen'ya' in ayo'bu'yedye'ĉan mu'. 

17Yụ jéyac, tyi chuc jam caman' dyijyebantyi' Jen'che' jeñej dyijyity yirity miquity, 
mu'in ra' jam jun' siti in ayo'bu'yedye'ĉan Jen'si' mu'. 

18Yirity judíoty ayo' jéte Jesús: —Jị'chiyacsity, mi nash jäm'yity, ¿jedye' buty jayej 
yụ paj qui tupuj Jen'ya' bä'yi yụ?  

19Jesús vorjajiti: —¿Jun' me' jíti' um “jäm'yity” jítim? Me'dye yirity mọmo' mu'ya' 
jäm'yity Jen'. 

20Mi chí ̣yepte yụ'tacdye' mu', ọij nash yi' mu': “Jam ra' vo'voij mi, jam ra' ijate 
muntyi' mi, jam ra' shi'atucsi jedye' muntyi' mi, jam ra' väñädye'ya' ji'me'te 
muntyi' mi, jäm'jeyaqui ra' ĉụi'tyi' jen' mi judyeya' tse' mi”, me' me' nash yi' 
yụ'tacdye' —jajiti Jesús. 

21 Mu' muntyi' vorjete: —Nanatydyem' jiquej yụ tạ'caty räj ọij chique' yụ. 

22Aty se'vepteya' p̂eyacdye' mu', Jesús vorjete: —Ọijdyety o jayej mi. Ji'mincaqui 
ra' tas ĉụi'si' jedye' mi, chat qui ra' mu' querec̣ha so'macsi mi mu'in jayejjotaquity 
jedye' in, me' ra' chat q̂uin'dyem' bijodye'tum mi mạyedye'che', chat qui ra' 
q̂uin'dyem' cäc̣hä'chutim, —yi jajiti mu' Jesús. 

23Aty mọ' se'vepteya' p̂eyacdye' anic där tári ĉojtyi'ĉan mu', otejjeyaqui jedye', 
ĉaĉaij na dai' me'chui' jedye'. 

24Jesús jacavibuti táredye' mu', chat yi mu': —Anic carij mu'in jedye'tumtyi' in paj 
qui Jen'ya' bä'yi in ayo'bu'yedye'ĉan mu'. 

25Dadam' mu'in muju'cha' carij jedye'tumtyi' in paj qui Jen'ya' bä'yi in, uya'ya'dye 
yirity carij cameyo socor'muñi yóquesĉan to' mọ'. 

26Muntyi' na in se'veptety p̂eyacdye' in yi in: —Me' jụijya' ¿tyi buty tupuj c̣hoñi 
in? 

27Mu' Jesús vorjeyacsi: —Anicdye me', muntyi' in jam tupuj ĉụi' ji'c̣honti in, Jen' 
mọmo' tupuj ji'c̣honacsi ĉaĉaij na jam carij Jen'dyes. 

28Chat qui yi mu' Pedro jéte mu' Jesús: —Jesha' tsun jiquej räj farajjeyaqui ĉụi'si' 
jedye' tsun paj qui cäc̣hä'chuyac mi. 

29-30Jesús vorjeyacsi: —Yụ anic jéyac, tyi chuc räj farajjeyaqui ĉụi'si' jedye' jụijya' 
mu' paj qui úñi Jen'dyes, mọ'ya' ra' bijodyedyes mu'. Me' tsan' farajjeyaqui ĉụi'si' 
aca' mu'in, judyeya' p̂en mu'in, judyeya' vojity mu'in, judyeya' jen' mu'in, 
judyeya' tse' mu'in, judyeya' ạva' mu'in, tyi chuc me' farajjeyaquity Jen'dyes, 
mu'in ra' so'mac in anic mọjo'chas bijodye' o ̣che' jacches, judyeya' ra' mụi'sisĉan 
tupudye' Jen'ya' ra' bä'yi in. 

31 Jesús tashche' pạrejjeyaqui jị'chiyactyi' mu', yocve cạcsi jéyacsi: —̣Q̂uin' ra' 
Jerusalénĉan jịjcaja' tsun, mọ'ĉan ra' ca ̣ tsi' yu ̣dyes räj sánacdye' in, sáñe'si' mu'in 
jaso'mitity p̂eyacdye' Jen' jiquej in, mọ' p̂iyinsi' yụ in Anictyity Muntyi' yụ. 

32Mu'ĉantyi' ra' ji'me'tyin yụ in ayo'ya' jam judíotyi' in. Mu'in ra' dyisactyin yụ in, 
judyeya' ra' fạra'ñin yụ in, judyeya' ra' chu'bin yụ in, 

33judyeya' ra' si'bin yụ in, judyeya' ra' ijan yụ in. Chibin qui na ram' mạyedye' me' 
bu'yi yụ chat qui ra' vañinyeban yụ —jéyacsi Jesús jị'chiyactyi' mu'. 

34Mu'in na jị'chiyactyi' mu' jam mu'in méqui' chique' p̂eyacdye' in jedye' buty cại' 
mọ', ĉaĉaij na jam chäte' bu'yi mu'indyes in. 

35Jesús c̣hẹi'ya' Jericó tyiti cäc̣hä'chutetytum in, yirity mu'ya' tofety jeij majmi 
bä'va'joij cọdyetaquity querec̣ha. 

36Dai' yi se'vacsi mu'ya' cajñete in. Chat yi mu' jéyacsi: “¿Jun' buty uts me' jiyi 
in?”  

37Vorjete in: “Uts nash Jesús Nazaretĉantyi', mu' nash úya' tyeij cajñin.”  

38Chat qui mu' tofety fer äjyi p̂eyaqui jéte: —Jesús, anictyity Davidtyi' vóshi' mu', 
ñịbe'jiti'. 

39Mu'in na tashity in fạra'jeĉun'bite tsan' p̂eyacdye' in, mạ'je' tsan' mu'in 
ji'tyäpete in. Mu' na jam yi, dadam' mu' muju'cha' äjyi, jéte Jesús: —¡Davidtyi' 
vóshi' mu', ñịbe'jiti'!  

40Chat qui dyäcyi mu' Jesús, chat qui jutacsi turen' jäcte in mu' tofety. Aty c̣hẹi'ya' 
tyiti yi Jesús jajiti:  

41—¿Jedye' mạ'jityiti' um? Vorjete mu' tofety: —Jị'chiyacsity, ji'naijbun'. 

42Jesús jajiti: —Naijbun nash ram, anicyedye'ya' ra' naijbun mi. 

43P̂eyacdye'ĉandye naijbun, mu'ya'dye tiyacchuti cäc̣hä'chute Jesús, tima'quete 
mu' Jen'. Mu'in na muntyi' in aty me' cạveteya' in räj vatyquej tima'quete Jen' 
chime' in. 

LUKE 19  

1 Chat qui mu' Jesús ventyeque' Jericó. Yejĉoij mi'i, mạ'je' sapa'je' mọ' bä'yedye'. 

2Mu'ĉan yirity bä'yi muntyi' jedye'tumtyi', Zaqueo tịj mu', mu' ayo' mu'intyi' in 
tsim'tetytyi' querec̣ha in. 

3Mu' Zaqueo mạ'je' tsan' mu' cạvete Jesús, jam qui nam' jun' bu'yi cạvete ĉaĉaij na 
anic sät muntyi' mu'ya' in, chime' mu' Zaqueo anic miquity uĉandye mu'. 

4Jam me' bu'yi, shuj tyeij cavin tashche' son ĉo ̣que', ĉaĉaij na mạ'je' cạvete mu' 
Jesús. Mu'che' bojvi, yóya'dyem' ra' tyeij u mu' Jesús, mu'ya' mu' etspeij sonche'. 

5Jesús venjoij mu'ya' quic̣hen' che've cạvi janaijti mu'che', jajiti: —Zaqueo cavin 
chạbada, misĉan nash ra' aca' dyäcyemjoij yụ q̂uin' —jajiti. 

6Cavintum chạban mu' Zaqueo, ma'jodye'tum tiĉun'te mu' Jesús. 

7Mu'in na muntyi' in cạvete in jun' chuc mu' Jesús Zaqueosĉan aca' dyäqui, 
tiyacchuti p̂eijte in, yi in: —¿Jun' dash uts Jesús site' ọij aca' juchajtumtyis mu'?  

8Mu' na Zaqueo sacyi, yi jéte mu' Jesús: —Yụ ra' ñịbe'jeyacsi ñịbety muntyi' in, 
chocya' qui' ra' jedye' yụ, yụ ra' so'macsi. Jụ'ñity chuc shu'atucsity jiquej yụ, yụ ra' 
ji'ca'ñeyacseban mu'in in, dam'dye raij so'macseban vạjpedye' qui' ra' mọ'che' 
cächyi', me' ra' ji'ca'ñeyacseban yụ muntyi' in. 

9Jesús jase'vibuti p̂eyacdye' mu' chat qui yi mu' jéte: —Ọij q̂uin' mạyedye' uts 
aca'tumtyi' in aty c̣hoñi in, aty c̣hoñi mi, mi nash Abraham-vuntyi' vóshi' mu'. 

10Me'dyes nash atsij yụ Anictyity Muntyi' yụ, quevacseti yụ mon'dye'ĉantyi' in, 
paj qui ji'c̣honacsi yụ, —yi Jesús jajiti. 

11 Muntyi' se'veva'bite p̂eyacdye' in Jesússi' mu'. Jesús cäc̣hä'chutetytum mu' aty 
c̣hẹi'ya' tyiti Jerusalén in, jeñej aty ra' cavintum ayo'bu'yi Jen' ĉo ̣ te u in. Mọ'dyes 
mu' Jesús jéyacsi ọij jị'ĉocdyes p̂eyacdye', 

12yi mu' jéyacsi: —Mu'ya' jiquej yirity muntyi', fer bu'yity. Dyijyi mu' moch ra' 
jịjcaij yocsi'ĉan bä'yedye', mu've ra' ayo'bu'yedye' so'mac mu' paj qui ayo'bu'yi 
ĉụi'si'ĉan bä'yedye'. 

13Jambi'-dyem' mu' sacti muntyi' tashche' mu' fayacsi yiri'tac úñity mu', räj mu'in 
so'macsetaqui querec̣ha oro in. Mu' muntyi' jéyacsi: “Ji'daijbutiĉa' ra' mi'in uts 
querec̣ha yụ, jun' qui' chuc atsijbanya' yụ”, jéyacsi mu'. 

14Chat qui sacti mu' muntyi'. Mu'in na mu'ĉantyi' chätidye' mu' fa ̣quete in, 
me'dyes qui jutacsi muntyi' in, paj qui cä'c̣häijdye in ĉọcte in mu' muju'chaty ayo', 
jéte in: “Tsun jam mạ'je' uts paj qui ayo'bu'yi tsundyes”, yi jéte in. 

15Me' tsan' me' mu' muntyi' yụ'tyeyete mọmo' yụ'tacdye' in paj qui ayo'bu'yi mu'. 
Aty me'si' atsijban mu' ĉụi'si'ĉan bä'yedye' jijtuban. Aty shupqueshanya' úñityya' 
mu', fayacseban qui úñity mu' yạjquiyacsetaquity querec̣ha jiquej in, mạ'je' 
chí ̣yacsebi juñucsisij chuc atsvun tyiti querec̣ha mu'in. 

16Tashchety úñity mu' atsij, jéte ayo' mu': “A nash ji'daijbiye querec̣ha mi, aty 
yiri'tac qui' dam'dye cächjete mu'che' yụ”, jéte. 

17Vorjajiti ayo' mu': “Anic där jäm' mi, mi anic jäm'tyi' úñity yụ. Aty jị'cätsem 
miquis p̂eyacdye' so'meyes mi, mọ'dyes yụ qui ra' yụ'tyeye mi paj qui mi 
ayo'bu'yi yiri'tacdyes bä'yedye' in”, jajiti. 

18Yoctyi' qui atsij úñity mu'. Yi jéte ayo' mu': “A nash ji'daijbiye querec̣ha mi, aty 
ĉanam' qui' cächjete mu'che' yụ”, jéte. 

19Vorjajiti ayo' mu': “Jụdyej, yụ ra' yụ'tyeye mi paj qui mi ayo'bu'yi ĉanam'dyes 
bä'yedye' in”, jajiti. 

20Yoctyi' qui atsij úñity mu', jéte ayo' mu': “Mush uts querec̣ha mi, yụ nash mem' 
chupu'jebiye mọmo' querec̣ha mi,  

21ĉaĉaij nash yụ chí ̣yeye mi jam ñịbe' ĉọcsity muntyi' in, mi nash ĉụi'situcsebity 
yoctyis jedye' mu'in judyeya' jäcacsebi mi yoctyis cätidye' mu'in. Mọ'dyes noi'yi 
yụ jäm' ĉọjcabiye querec̣ha mi,” jéte. 

22Yi mu' ayo' jajiti: “Där ac̣hi'tyity mi úñity. Ĉụi'si' p̂eyacdye' mi, mọ' ji'ĉubun 
juchaj mi, ĉaĉaij na yi mi yụ ca ĉụi'situcsebity yoctyis jedye' mu'in judyeya' 
jäcacsebi yụ yoctyis cätidye' mu'in, me' yi mi. 

23Me' dyijyaque jụijya' mi, ¿jun' ca' jam so'macsim querec̣ha yụ mu'in mạ'je' 
prestaijtyi' in, paj qui dam' cächjete mu'in in? Me'dye jụijya' mi, aty qui 
shupqueshanya' yụ tupuj qui ji'ca'ñiyibun' mi querec̣ha yụ, juñucsi' chuc cächyi”, 
jéyaqui úñity mu'. 

24Chat qui jéyacsi yoctyi' in: “Chutyebajmac uts querec̣ha, so'memac mu' 
me'chutety yiri'tacyity.”  

25Mu'in na muntyi' äjyi in jéte ayo' in: “Ayo' tsun, jun' bu ra' me', a na muty 
mu'ya' yiri'tac me'chute.”  

26Ayo' vorjeyacsi: “Yụ jéyac: tyis chuc mọ'ya' mọjo'cha' jedye' mu' dadam' ra' mu' 
cächjeyeyac so'mac. Tyi chuc dam' me'chui', Jen' ra' jachutyiti mọ' dam'sis mu'. 

27Mu'in na fáquintyi' yụ in, jam mạ'jety in paj qui yụ ayo'bu'yi mu'indyes in, 
mu'in ra' jäcacsi mi'in ijacsi ra' mi'in yu ̣ si'ya' vej”, yi mu' —jéyacsi Jesús. 

28Jesús aty ji'me'siyaqui p̂eyacdye' mu', quivijje' meijquejĉoij mi'i Jerusalénve 
jịjcaij. 

29Aty c̣hẹi'ya' tyiti in Betfagéya' judyeya' Betaniaya', mụcu'ches bä'yedye' in 
Orivoches, chat qui mu' Jesús jutacsi pärä' jị'chiyactyi' mu'. 

30Jéyacsi mu': —Sisvac mọ' tashche' bu'yis bä'yedye'. Aty ra' sistiñe'ya' mọ', 
mu'ĉan ra' dạquictinte yirity ban'tyity bórico sa'baij, jambi' foquin'tactyi'. 
Dajjetinte ra' mọmo', tutinte ra' mi'in. 

31 Mu'ĉantyi' jínac jụijya' in: “¿Jedyedyety bu ra' cạtinte mi'in uts?” Me' jínac 
jụijya' in, jéyacsi ra' mọmo' mi'in: “Ayo' u ca' tsun jemonte”, yi ra' jéyacsi mi'in. 

32Me'dye sacti in. Anicdye me' dạquicte in mu' bórico yoj jeyacsidyem' Jesús u. 

33Aty dajte in mu' bórico, mu'in a'tumtyi' in yi jéyacsi in: —¿Jedyedyety bu ra' 
dajtinte uts bórico?  

34Voryi mu'in in jị'chiyactyi' Jesústyi' mu': —Ayo' tsun mu' u ca' jemonte. 

35Me'dye tute in mu'ya' Jesúsya' mu' bórico. Jäm'chuyete mu'ya' quị'si' in, chat 
qui mu'ya' ji'foquin'te in mu' Jesús. 

36Chat qui mi'i in, mu'in na muntyi' in natsjeyete mụijya' quị'si' in, yóya'dyem' ra' 
tyeij u mu' Jesús. 

37C̣hẹi'ya' tyiti Jerusalén, chạij mụcu'ya' Orivoche', mu'in dai'tyi' pen'dyetutety in 
cäc̣hä'chutety Jesús in. Tiyacchuti tima'quete Jen' in, fer p̂eyaqui äjyi in, 
yoshoropaij jéte in, därsidyes ferdye' jị'caveyacsi jiquej. 

38Yi in: —¡Tima'queja uts Ayo', uts nash jutactyi' Ayo'tyi' tsun mạyedye'chety, paj 
mu' ñịbe'jajiti. Mu' tui'tyi' c̣hon'dyedyes mạyedye'ches, tima'queja mu' Jen' 
mạyedye'chety! —yi in. 

39Mu'ĉantyi' fariseo in pạrej jéte Jesús in: —Jị'chiyacsity, fạra'jeyaca jị'chiyactyi' 
mi paj jam me' yi in —jéte in. 

40Jesús vorjeyacsi: —Yụ jéyac, tyäpi jụijya' uts in, mij qui ra' äjyi in tima'quin yụ 
in —jéyacsi mu' Jesús. 

41 Aty c̣hẹi'ya' Jerusalén tyiti in, aty nạijtye' mọ' bä'yedye' in chat qui mu' Jesús 
táracsi Jerusalénĉantyi' muntyi' in. 

42Yi mu': —Faraj vu' ca' chicacsi q̂uin' mi'in paj qui c̣hoñi mi'in, q̂uin' qui nam' aty 
jiyi' tupudye', aty jam jun', ĉaĉaij na jam chäte' bu'yi' ọij mi'indyes. 

43Q̂uin' chat ra' ayij tupudye' ñịbedyes mi'in, atsij ra' in mu'in fáquinactyi' in, 
cọtoij ra' tŝútyibunac in bä'yedye' mi'in cochop ra' tŝọij in, junanaj ra' ĉụi' mọmo' 
ñutsjiĉun'nac in. 

44Mu'in ra' jiva'chabunac bä'yedye' mi'in, räj ra' me'sisij tŝọi' aca' mi'in, judyeya' 
ra' ijanac in, jo'mes ra' jị'ĉojtiñe' mi'in, ĉaĉaij na me' tsan' mu' Jen' ĉushnac mi'in, 
mạ'je' tsan' ji'c̣honnac mi'in, mi'in qui nam' jam dam' ĉúti —yi Jesús jéyacsi. 

45Jesús siti Jen'si'ĉan aca' mu', ji'shupcacsi mu'in ji'mincaquity in. 

46Jéyacsi: —Yi' Jen'si' sánacdye' mu': “Ọij aca' yụ cọdacdyedyes mọmo' yu ̣ che'” 
yi'. Mi'in qui nam' jam me', mu'ĉan ji'bä'yacsi shushu'aty mi'in —jéyacsi mu' 
Jesús. 

47Jesús räjĉan mạyedye' Jen'si'ĉan aca' mu' jị'chiyacsi muntyi' in. Mu'in na 
tashchety cudyitity Jen'che' in, judyeya' mu'in jị'chiyacsity yụ'tacdye' in, judyeya' 
Jerusalénĉantyi' fer bu'yity chime' in, mọ' jị'fajqueyete mu'in in. Mu'in dyijyi in 
jun' bu'yi' chuc ra' ji'ijate in mu' Jesús, queve' tsan' in,  

48jam qui nam' jun' bu'yi' dạque' in ĉaĉaij na muntyi' räj se'vepte p̂eyacdye' in, 
anic ma'jotyepte in mu'si' p̂eyacdye' mu'. 

LUKE 20  

1 Yirisĉan mạyedye' mu' Jesús Jen'si'ĉan aca' mu' jị'chiyacseva'joij muntyi' in, 
voro'tacseva'joij jäm'si' p̂eyacdye' mu' Jen'si'. Atsij in mu'in tashchety cudyitity 
Jen'che' in, judyeya' mu'in jị'chiyacsity yụ'tacdye' in, judyeya' tashche' ĉọjcacsity 
in, ĉọshte Jesús in,  

2jéte in: —¿Tyi ca' me' yu'tyin mi ọij carijtacdye' mi? ¿Tyi ca' so'min yụ'tacdye' 
me'sis? —jéte in. 

3Vorjeyacsi Jesús: —Yụ ra' chime' jéyac yiris cọdacdye', vorjitiĉa' ra' mi'in:  

4¿Tyi buty yụ'te mu' Juan paj qui chojtacsi muntyi' jiquej in, Jen' buty jayu'ti, are' 
muntyi' yụ'te in?  

5Jam yiristum vorjete in, jítidyeij mọmo' vaj mu'in in: —¿Jätäjjeja bu ra' tsun? Jéja 
na ra' jụijya' tsun: “Jen' jayu'ti mu' Juan”, mu' ra' jísin' tsun: “¿Jun' dash jam 
anicjetinte mi'in?”  

6Jéja na ra' jụijya' tsun: “Muntyi' me' yụ'te in”, tsunche' ra' vatyquej tŝọij muntyi' 
in farajñisin' mijya' in ĉaĉaij na mu'in räj yi in jutactyi' Jen'tyi' mu' Juan —yi 
jítidyeij in. 

7Vorjepte in mọ' cọdacdye' Jesússi' mu': —Jam chịj tsun tyi ra' me' bu'yi yụ'te mu' 
Juan. 

8Vorjeyacsi Jesús: —Yụ ra' chime' jam jéyac tyi chuc me' yu'tyin yụ paj qui 
me'jeyacsiij. 

9Chat qui mu' Jesús jéyacsi muntyi' in ọij jị'ĉocdyes p̂eyacdye'. Jéyacsi: —Mu'ya' 
jiquej yirity muntyi' jäm'tyety quịjodye' ova quị'tyi'. Aty tas cätiyetaqui chat qui 
yụ'tacsetaqui ĉọjcaptety in, chat qui yocsi've jac jịjcaij mu'. A na ra' p̂uri'ya' mọ' 
cätidye' mu' chat qui ra' mu'in ji'cheteyebajte in mọ' vädacdye' mu'in. 

10Ĉụi'dye cha'she' tupudye' intsii' cätidyem', chat mu' muntyi' jutebajte yirity 
úñity mu' paj qui mu've jịjcaij ĉọcseĉan mu'in ĉọjcaptety quịjodye' in, paj qui 
jäctacseĉan jun' qui' chuc mu'dyes mọ'ya'. Mu'in na ĉọjcaptety in ova untupte in 
úñity mu' judyeya' da ̣rä' ji'ca'ñebibajte in mem' yapa' ca'ñibun. 

11 Chat yoctyi' qui úñity mu' juteyacsi, chibinyity mu', chime'jeptedye in 
jị'ñibe'capte in untupte in, judyeya' da ̣rä' ji'ca'ñebibajte in. 

12Yoctyi' qui úñity mu' juteyacsi, chime'jetedye mu'in are'jete in judyeya' 
va'quecte quịjodye'ĉan in. 

13Chat qui mu' muntyi' dyijyi yi: ¿”Jun' qui bu ra' q̂uin' yụ? Dam'dye jäm' ĉụi'tyi' 
ạva' mạ'jeyacdyety yụ juteyacsi yụ, jedac mu' ra' jam jätäjjete in, vatyquej ra' 
a ̣ räjjete in”, yi mu' muntyi'. 

14Mu'in na ĉọjcaptety quịjodye' in aty nạijbite ạva' in jítidyeij in: “Uts nash ạva' 
mu' a'tumtyis quịjodyes, mu'dyes nash ra' räj ọij säñiya' jen' mu'. Dam'dye jäm' 
ijaja mu' paj qui tsundyes ọij jac säñiya' a' mu'”, yi p̂iyiti in. 

15Anicdye me', tapjepte in jeij va'quecbite in quịjodye'ĉan chat qui ujate in —yi 
jéyacsi Jesús. Chat qui mu' Jesús jéyacsi: —Mu' a'tumtyi' quịjodye' ¿jun'jeyacsi 
qui buty ra' mu'in ĉọjcaptety in quịjodye' mu'?  

16Mu' ra' räj ji'penacsi ijacsi judyeya' qui ra' yoctyi' so'macsi ĉọjcaptety in —
jéyacsi Jesús. Mu'in na muntyi' in se'vepte p̂eyacdye' in yi in: —Jam ra' jun' me'. 

17Jäm' mu' cạvacsi Jesús jéyacsi: —Jítiĉa' ra' yụ mi'in: ¿jedye' buty cại' ọij Jen'si' 
sánacdye' mu'? Yi': Mu' mij va'quectety acaijtyi' jiquej in, mu' q̂uin' muju'cha' 
yụ'tac acadyety, yi' sánacdye'. 

18Tyi chuc jọ'chaij mijche' fajche' tŝọij, mu' ra' are' tŝọij. Tyi chuc fajche' jị'tŝote 
mij, mu' ra' räj nụi' jayu'ti —jéyacsi mu' Jesús. 

19Mu'in jị'chiyacsity yụ'tacdye' in judyeya' mu'in tashchety cudyitity Jen'che' in, 
dyijyi in mạ'je' yiristum tapjete tsan' in mu' Jesús. Chịj qui nam' mu'in in ĉaĉaij na 
mu'indye p̂eyacsi mu' Jesús jeñej bu'yi ac̣hi'yity ĉọjcaquity in. Jam qui nam' jun' 
tapjete in, ĉaĉaij na quijnacsi muntyi' in. 

20Quevacsi qui muntyi' in jeñej bu'yi jäm'yity in me' bu'yi in, mu'in ya'itacsi in, 
paj qui mu'in p̂eyete in mu' Jesús vatyquej ra' cäjsis p̂eyacdye' ji'shupque', chat 
qui ra' ji'me'te in ayo'ya' Romaĉantyi'ya'. 

21 Jéte qui in mu' Jesús: —Jị'chiyacsity, tsun nash chí ̣yeyac mi nash rụij p̂eyaquity 
räjĉan, chime'dye rụij jị'chiyacsi mi Jen'si' p̂eyacdye' mu' jun' chuc ra' bä'ja' tsun, 
mi cäts cạvacsi räj muntyi' in, anic cäts mọmo' jéyacsi mi. 

22Tsun mạ'je' yiris p̂eyacdye' jéyac: ¿tupuj buty yụ'tyeja querec̣ha tsun 
muju'chatydyety ayo' Romaĉantyidyety? ¿Tupuj buty yụ'tyeja mu'dyety? ¿Jätäjyi' 
buty yụ'tacdye' Jen'si' mu'?  

23Mu' na Jesús chí ̣yacsebi dyijyedye' a'c̣his mu'in. Jéyacsi:  

24—Jesha' tuyitiĉam' ficha. ¿Tyis ọij queptacdye' um? Tyis ca' tịj o ̣che' yụ'tac mu'? 
Vorjete in: —Mu' nash muju'chaty ayo' Romaĉantyi'. 

25Jesús qui jéyacsi: —Anicdye me', so'memac jacchety ayo' jedye' chuc mu'dyes 
mọ'ya', chime'dye so'memac Jen' jedye' chuc mu'dyes mọ'ya' Jen'dyes. 

26Mu'in aty se'vepte p̂eyacdye' in anic äjjepte tsan' in, mijam jun' bu'yi' dạcbite in 
cäjsis p̂eyacdye' mu', jäm' tyäpä' tyeij in, aty jam jätäjyeban in. 

27Pạrej saduceo atsij in, mu'in yity in jam vañinyeban ra' muntyi' säñity ĉọcsity 
in. Ĉọshte Jesús in, jéte in:  

28—Jị'chiyacsity, Moisés yu'tyiyisin' p̂eyacdye', yi mu': “Yirity muntyi' 
jambi'dyem' ạva'yity säñi jụijya' mu', mu' qui vojity mu' jäĉan' vojityvunsi' p̂en 
mu' vämi mọ'che', mu' qui ạva'ye', mu' qui ạva' mu' jeñej bu'yi ra' 
vojityvuntyim'”, yi' mọ' sánacdye'. 

29Mu'ya' jiquej yävätidye' vojity in yedyety son' in. Tashchety vojity mu'in vämi, 
vämim' chat qui säñi, judye'dye ạva'ye'. 

30Uya'yaty qui vojity mu' vämi chịmo'che'dye. Chime'dye mu' säñi judye'dye 
ạva'ye'. 

31 Chibinyity qui mu' qui tsan' jäĉan' vämi chịmo'che'dye, me'dye mu' chime' 
säñi. Yävätidye'dye me' in vämity mọ'che' in, me'si'dye räj säñi in, judye'dye 
yirity ạva'ye' in. 

32Jäqui've mọ' säñi' chime' p̂en. 

33Mọ'dyes tsun jéyac: Ayijya' ra' mọ' tupudye' vañinyeban ra' mu'in säñity in 
“¿jụ'ñity qui buty ra' vämtyi' mọ'?” Ĉaĉaij na tasdye mu'in yävätidye'tyity in 
p̂entui'tyi' tsan' jiquej in tsạ'dyem' in —jéte Jesús in. 

34Vorjeyacsi Jesús: —Jam ra' me', úche' jacche' in son' in judyeya' p̂en in q̂uin' 
vämi in. 

35A na ra' ayijya' mụi'sis tupudye', mu'in yụ'tactyi' Jen'ya' in paj qui vañinyeban 
in paj qui mu'che' bä'yi in, aty ra' itŝi' vämedye' aijvun mu'insi' in,  

36yojdyem' anjer u in me' qui ra' bä'yi in. Mu'in ra' jam jun' säñi quivij in, aty qui 
ra' Jen'tyi' ạva' in, ĉaĉaij na vañinyebantyi' mu'in in. 

37Q̂uin' dyijtuja' vañinyedye' ra' säñitysi' in. Moiséssi' sánacdye' mu' yi' jun' chuc 
mu' Jen' jiquej ji'caviti furyisya' son, mọ'tum ra' chí ̣ja' vañinyeban säñity in. Yi' 
sánacdye': “Mu' Ayo', mu' nash Abrahamtyi' Jen' mu', judyeya' Isaactyi' judyeya' 
Jacobtyi' chime'.”  

38Aty me' yi mu' Jen', aty jorojĉan jísin' me' tsan' aty sänaquety in, tsạ' qui nam' 
in. Jam me' jụijya' in Jen' ra' jam jun' yi: “Yụ nash mu'intyi' Jen' in” —jéyacsi Jesús. 

39Mu'in jị'chiyacsity yụ'tacdye' in pạrej yi jéte in: —Jị'chiyacsity, anic jäm'si' 
p̂eyacdye' mi se'vebiyac. 

40Aty jam dam' jätäjyeban in. 

41 Chat qui mu' Jesús jéyacsi: —¿Jun' buty me' yi in mu' Ji'c̣honacsity muntyi' 
Davidtyi' ra' vóshi' mu'?  

42Salmosĉansi' sánacdye' Daviddye jiquej yi: Jen' jéte yu ̣ tyi' Ayo': “Tacve bu'yi ra' 
bä'yi yu ̣yam  

43jun' qui' chuc yụ ji'penbiye fáquintyi' in”, yi' sánacdye'. 

44Ọij sánacdye' jorojĉan jísin' me' tsan' Davidtyi' vóshi' mu' Ji'c̣honacsity muntyi', 
anic muju'cha' bu'yi mu' ĉaĉaij na mu'dye David jéte jiquej: “Yu ̣ tyi' Ayo'”, jéte. 

45Jesús jéyacsi jị'chiyactyi' mu', mu'in na muntyi' in se'veva'te in, yi mu':  

46—Ĉujcatiĉam' mi'in jị'chiyacsityya' yụ'tacdye' in, mu'in va'bunyi cätity in 
na'yatyĉan quị'si' in, jam ra' cäc̣hä'chucsebi dyijyedye' mi'in. Chime'dye 
ma'jotyety in paj qui prasayaty in jäm'jeĉúnacsi vorjeyacsi in. Anic fer bu'yi 
yu'tity in, mạ'je' tashchesche' bä'yaquis bä'yity in vajmu'yaijĉansi' mu'in, 
judyeya' tashche'yasche' bä'yaquis feshtaĉansi'. 

47Chime'dye väñädye'ya' chutyetacsi in muñessi' jedye' mọ'in, chat qui moc̣ha' 
cọdacdye' Jen'si' yụ'tye' tsan' in, paj qui bus yụ'taĉan juchaj mu'in, me' ĉúti tsan' 
in. Mu'in ra' dadam' därsi' va'tacdye' cại' in mu'in in me'tyity in. 

LUKE 21  

1 Jesús Jen'si'ĉan aca' mu', cạvacseva'joij jedye'tumtyi' muntyi' in, bijtaquity in 
dyimacdye'ĉan. 

2Ayij yiris muñes p̂en, anic jiyi' ñịbes mọ', pärä' miqui'muntyi' mọmo' ficha bijte. 

3Jesús jéyacsi: —Yụ jéyac, me' tsan' me'qui' bijte ọij ñịbes p̂en, mọjo'cha' qui nam' 
yụ'te querec̣ha, me' bu'yi' shupqui' mọ', yoctyi' na jam me' in, räj uya'ya' in,  

4ĉaĉaij na mu'in in ji'shucdyity mọmo' querec̣ha yụ'te in. Mọ' na jam me', me' 
tsan' anic jiyi' ñịbes mọ', tasdye yụ'te tsạ' bu'yedyety mọ' —jéyacsi Jesús. 

5Pạrej jị'chiyactyi' Jesústyi' mu' cạvepte Jen'si' aca' in, anic jäjämuntyi' mij mọ' 
judyeya' sháshadyes chime' mọ' yụ'tye' muntyi' in, chime'dye mọ' jäjämunsi', yi 
in. Jesús jéyacsi:  

6—Yirisĉan ra' mạyedye' räj ra' jịva'chac ọij aca', räj ra' vän'jetac mij, mijam ra' 
yirity tibu' tacya' ji'yajcati. 

7Jị'chiyactyi' mu' jéte in: —Jị'chiyacsity, ¿jun'si' buty ra' ca ̣ tsi' ọij jítiĉas tsun 
mi'in? ¿Jedye' buty ra' jị'ĉocdyes aty ra' ca ̣ tsi'ya' mọ'?  

8Jesús vorjeyacsi: —Are'ĉa mi'in, jam ra' se'vacsebi mi'in väñädye' muntyis 
mu'in. Dai' ra' muntyi' ji'caviti in, yu ̣ si' ra' tịj ji'jäcbun yụ in, mu'in ra' yi in: “Yụ 
nash Ji'c̣honacsity muntyi'”, yi ra' pạrej in. Pạrej ra' yi chime' in: “Aty ayij 
jadyiquis tupudye'”, me' ra' yi in. Jam ra' se'vacsebi p̂eyacdye' mi'in, mijam ra' 
cäc̣hä'chucsi mi'in. 

9Chime'dye ra' dai' se'vetiñe' chutidye' jacches in judyeya' ijatidye', jam qui na 
ram' cajotyiti mi'in. Me' ra' tsan' me', tashche'dye ra' ca ̣ tsi' räj ọij, jambi' qui na 
ram' ayij jadyiquis tupudye'. 

10Chime'dye yi jéyacsi mu' Jesús: —Yiris ra' jac yocsi'tum jac chutidyeij in, 
judyeya' yirity jacchety ayo' jutaqui ra' väc̣hä'tyity mu', chuti ra' yoctyi'tum in. 

11 Chime'dye pai' ra' mọ'ya' tsäqui'sis bubacdye', judyeya' ra' dáquedye', judyeya' 
ra' tsäqui'sis japacjodye' chime'. Ji'caviti' ra' därsi' mạyedye'ches jedye' tsäqui'sis 
chime'. 

12Jambi'dyem' ra' ca ̣ tsi' ọij p̂eyacdye' yụ jéyacsi' q̂uin' mi'in, tashche' ra' tapjinac 
in, ñịbe'tyinac ra' in. Ji'me'tyinac ra' ayo'ya' in vajmu'yaijĉan judío in, ĉär'tyinac 
ra' in. Yu ̣dyesi' tashchetyya' ayo' ji'me'tyinac in. 

13Aty me' shupqui'ya', tupuj jị'chiqueyacsi mi'in yu ̣si' p̂eyacdye'. 

14Aty ji'me'tyinacya' in, jam ra' tashche' jä'miij dyijyi mi'in jun' bu'yi chuc ra' 
vorjeĉúnacsi mi'in,  

15yu ̣ dye ra' so'meyac mọjo'chas dyijyedye' paj qui jam tupuj dạque' in voryedye' 
mu'in. 

16Pạrej ra' mu'ya' ĉụi'tyi' chätidye' mi'in ji'me'tyinac ra' ayo'ya' mi'in, taca'dye ra' 
ĉụi'tyi' jen' mi'in judyeya' tse' mi'in, judyeya' vojity mi'in, judyeya' pen'dye' mi'in 
ji'me'tyinac ra' ayo'ya' in, judyeya' ra' pạrej ijac mi'in. 

17Räj ra' yu ̣ dyes mọ'jinac fáquinac in mu'in jam cäc̣hä'chuntyi' yụ in. 

18Jam qui na ram' jedyeij mi'in, mijam ra' yiris fin jo'no'ches jọ'chai' moñi' mi'in. 

19Jemoñe' dyich bu'yi bä'yi mi'in paj qui c̣hoñi mi'in. 

20Aty atsijya' väc̣hä'tyity in cọtoij ra' tŝo ̣ tacsi Jerusalénĉantyi' in, chat qui ra' chịj 
mi'in aty c̣hẹi'ya' tŝo ̣ taqui' mọ' bä'yedye'. 

21 Tyi chuc Judeaĉan in judyeya' me'yi' ji'caviti', paj mụcu'che' jịjcaij in. Tyi chuc 
Jerusalénĉan in paj yacchui' in mọ' bä'yedye', judyeya' tyi chuc jorojyaty mọ' 
bä'yedye' in paj jam ca'ñibun in. 

22Mọ' ra' va'tacdyedyes tupudye', ca ̣ tsi' ra' räj urucyas sánacdye' jiquej Jen'si' 
mu'. 

23Där ra' ñịbe' cạve' in jạjtsis p̂en in, judyeya' ji'tsi'yaquis ạva' in, ĉaĉaij na ra' 
därsi' ñịbedyes jị'ĉojtye' in mu'in bä'yedye'ĉantyi' in, därsi' ra' va'tacdye' 
so'macsi mu' Jen'. 

24Pạrej ra' coc̣hinoya' ijac in, pạrej ra' yocsi'ĉan jac jịjijcayac in, úñity qui ra' 
yụ'tac mu'ĉan in. Chat qui ra' mu'in jorojyaty muntyi' in jam judío in, mu'in qui 
ra' mu'ĉan ayo'bu'yi in Jerusalénĉan, jun' qui' chuc mọ' rä'i' tupudye' yụ'tyes Jen' 
paj qui me' in. 

25Aty ra' me'si' mọ'ya' ra' mạyedye'ches jedye' jutacdye' ji'caviti'. Mu'che' ra' 
tsunche' ji'caviti', judyeya' ịvajche' judyeya' o ̣ rota'che' chime'. Jacchety ra' 
muntyi' in pai' bä'yity in anic ra' itŝijyi noi'yi in, tyum' ra' tyeij ĉojtyi' mu'in. Anic 
ra' tsäqui'yi' mạ'i' marĉansi' ojñi' fer ra' mạ'i', där ra' tsäqui' vacam'quedye' mọ'. 

26Muntyi' ra' in anic ra' där itŝij tyeij in dyijtuva'que' in tsäqui'sis ra' tso ̣ban' 
o ̣che' jacche'. Chime'dye ra' o ̣rota' in turen' qui in, yocve ra' tyeij in. 

27Chat qui ra' q̂uin'dyem' che've ji'ĉujtuyibun yụ in Anictyity Muntyi' yụ, 
dyicba'badye' ra' jijtui' yụ, därsi'ya' ferdye' yụ judyeya' mạijquedye' yụ . 

28Aty ra' tiyacchuti'ya' ca ̣ tsi' ọij jéyacsi' yụ mi'in q̂uin', sóñi'yi ra' ĉojtyi'ĉan mi'in, 
mạyedye'che' ra' cạvi mi'in ĉaĉaij na aty c̣hẹi'ya' ra' c̣hon'dyedyes mi'in —jéyacsi 
Jesús. 

29Chime'dye mu' Jesús jéyacsi jị'ĉocdyes p̂eyacdye', yi mu': —Dyijtuvac mọ' 
higuera, judyeya' yocsi' cätidye' chime' in. 

30Aty co'ñeyeban'ya' mọ', aty me' ji'chäquiyisin' aty c̣hẹi'ya' juñ'yeban' tupudye'. 

31 Me'dye ra' chime', aty cạvetiñe'ya' ca ̣ tsi' ọij p̂eyacdye' yụ q̂uin', me' ra' chịj 
mi'in aty c̣hẹi'ya' tupudye' Jen'si' mu', ayo'bu'yedyedyes mu'. 

32Yụ jéyac, jambi' ra' jụ'ñiij mọtsi uts muntyi' in, räj ra' tashche' mọ' ca ̣ tsi'. 

33Ọij mạyedye' judyeya' ọij jac mọtsi' ra' in, yu ̣si' na p̂eyacdye' jam ra' jun' mọtsi', 
mọ' ram' ca ̣ tsi' räj. 

34Are'ĉa mi'in, jam ra' jacches mọmo' dyijtutiñe' jedye' mi'in, jam ra' feshtadyes 
mọmo' dyijtutiñe' mi'in, mijam ra' shu'quedye', paj qui jam yäjqui ĉojtyi' mi'in, 
vatyquej ra' cha'shinac mọ' tupudye' mijam ra' chí ̣va'joij mi'in. 

35Yojdyem' jibejĉan tŝọijtyi' muntyi' u, me'dye ra' mọ' chime' mọ' tupudye', 
caminve tŝo ̣ tacsi' räj jacchety muntyi' in. 

36Jä'miij dyij bu'jam' mi'in räjĉan ra' cọdaqui Jen'che' mi'in paj qui fer bu'yi bä'yi 
mi'in Jen'dyes, paj qui jam peñi mi'in aty jị'ĉojtiñe'ya' mọ' jéyacsi' yụ mi'in q̂uin'. 
Chat qui ra' tupuj ji'caviti mi'in yụsya' vej yụ Anictyity Muntyi' yụ —jéyacsi Jesús. 

37Räjĉan mạyedye' mu' Jesús jị'chiyacsi Jen'si'ĉan aca' mu', yómo' qui nam' 
mụcu'che' jịjcaij Orivoche', mu'che' dyäqui. 

38Muntyi' in räj pam' ĉo ̣que' in Jen'si' acam', se'vepte in Jesússi' p̂eyacdye' mu'. 

LUKE 22  

1 Aty ra' c̣hẹi'ya' cha'she' in mọ' feshta pan jam ji'dujraquistumtyi', yocsi' tịj mọ' 
Ji'c̣honacdyes feshta. 

2Mu'in tashche' cudyitity Jen'che' in, judyeya' mu'in jị'chiyacsity yụ'tacdye' in, 
mạ'je' tsan' mu'in ji'ijate mu' Jesús in, quijnacsi qui nam' muntyi' in. Dyijyi in jun' 
bu'yi chuc ra' caminve ji'ijate in mu' Jesús. 

3Chat qui mu' Satanás jasäsdyi mu' Judas, jị'chiyactyi' tsan' mu' Jesústyi' mu'in 
yiri'tac pärä' jiyity in. Mu' jétety in: Judas Iscariote. 

4Mu' ĉọcsequi tashche' cudyitity Jen'che' in judyeya' mu'in yụ'tactyi' ĉọjcai'tyi' 
Jen'si' aca' in. Jéyacsi mu' jun' bu'yi chuc ra' mu' ji'mincayacsi Jesús. 

5Anic ma'jotyepte dyijyedye' in, jéte in: “Jụdyej, tsun ra' so'meyac 

querec̣ha.”6Judas jụjtacsebi p̂eyacdye' mu'in, mu' tiyacchui' dyijyi queve' jun' 
bu'yi chuc ra' caminve so'macsi mu' Jesús paj qui tapjete in. 

7Aty tŝọi' mọ' feshta pan jam ji'dujraquistumtyi', yoqui'dyem' ji'co'shaye' 
Jen'dyes u in mọ' oveca Ji'c̣honacdyes. 

8Jesús jutaqui pärä' jị'chiyactyim', Pedro judyeya' Juan, jéyacsi: —Tạij mi'in 
tashvac jä'mij ra' jäm'tiñe' tsundyes säcsedye' mọ' Ji'c̣honacdyes —jéyacsi. 

9Vorjete in: —Jụdyej, ¿juna' buty ra' mọ'ya' jäm'tye' tsun mọ' säcsedye'?  

10Vorjeyacsi mu' Jesús: —Aty sitiya' mi'in bä'yedye'ĉan, mu'ĉan ra' yirity muntyi' 
rébetinte cạquity ojñi' puñujĉan. Mu' ra' cäc̣hä'chutinte mi'in, juna' chuc mu' 
sisan, cäc̣hä' ra' mu'ya' mi'in chime'. 

11 A ra' mu'ĉan mi'in jétinte ra' mu' a'tumtyi' aca': “Mu' ji'chäyintyi' tsun yi jin mi: 
¿Jụ'ñisĉan buty ra' vavdye' säcsi yụ Ji'c̣honacdyes säcsedye' jị'chiyactyi'tum yụ?” 
me' ra' jétinte mi'in. 

12Mu' qui ra' ji'caviyinac yiris därsi' vavdye' che'ves acas mọ', aty jä'mii'tyi' räj 
mọ'che'. Mọ'ĉan ra' mọ' jäm'tiñe' säcsedye' —jéyacsi Jesús jị'chiyactyi' mu'. 

13Sacti in bä'yedye'ĉan jịjcaij in. Me'dye dạquique' in yoj jeyacsidyem' jiquej Jesús 
u. Mọ'ya' qui jäm'tye' in Ji'c̣honacdyes säcsedye'. 

14Cha'she' hora säcsedyes chat Jesús atsij jutactyi'tum mu', rụij bu'yi mesaya' 
tŝọij in. 

15Yi Jesús jéyacsi: —Anic yụ fer mạ'je' säcsi mi'intum ọij Ji'c̣honacdyes säcsedye', 
an'dyem' jambi' ijan yụ in. 

16Yụ jéyac, me'qui'dye ra' jebei' yụ ọij Ji'c̣honacdyes säcsedye' jun' qui' chuc ayij 
mụi'sis tupudye' ayo'bu'yedyedyes Jen'si' mu', mọ'ĉan ra' ca ̣ tsi' jedye' chuc cại' 
p̂eyacdye' ọij feshta jiquej, chat q̂uin'dyem' ra' jebeban' cuvij yụ —jéyacsi mu' 
Jesús. 

17Jesús tapje' tyéquis, yoshoropaij jéte Jen', jéyacsi: —Miya'ĉa ọij tyéquis, mi'in 
qui ra' ji'jiyiti, tyeij ra' mi'in. 

18Yụ jéyac, me'qui'dye ra' tyeij yụ ovas fi' mọ' jun' qui' chuc ayij tupudye' 
ayo'bu'yedyes Jen'si' mu'. 

19Pan qui tapjete, yoshoropaij jéte Jen', mu' qui q̂uemi'vete, chat qui so'macsi 
ji'cheteyacsi jị'chiyactyi' mu' jéyacsi: —Uts pan jeñej ĉụi'si' a' yụ, mọ' ra' yụ'tac 
mi'indyes. Me' ra' mi'in paj qui räjĉan dyijtutiĉa' yụ mi'in —jéyacsi Jesús 
jị'chiyactyi' mu'. 

20Aty ijaij säcsi in mu' Jesús tyéquis qui tapje', jéyacsi: —Ọij tyéquisĉansi' mọ' 
jeñej bu'yi' chäsh yụ, mọ' ra' chojyi' yụ'tac mi'indyes, mọ' ra' jaso'miti' ferdye' 
mọ' mụi'sis p̂eyacdye' Jen'si' mu' yụ'tyeyacsis ra' muntyi' in. 

21 Mush tyu' úya' q̂uin' mu' ji'mincantyi' yụ, mu'tum q̂uin' säcsi yụ. 

22Anic nash me', aty yụ'tac yụ Anictyity Muntyi' yụ paj qui ijac yụ. Me' tsan' me', 
där qui na ram' mu' ñịbe' cạve' mu' me'jintyi' ji'mincantyi' yụ —jéyacsi Jesús. 

23Chat qui mu'in jị'chiyactyi' mu' vaj meij jítidyeij mu'in in, yi in: “¿Jụ'ñity buty 
mu' ji'mincatety ra' Ayo' tsun?” jítidyeij in. 

24Jị'chiyactyi' mu' jíti in tyi buty muju'cha' bu'yity muntyisya' vej mu'in. 

25Mu' qui Jesús jéyacsi: —Se'vaĉam' mi'in, mu'in jacchety ayo' in anic son' bu'yi 
yu'ti in paj qui me' ayo'bu'yi muntyidyes in, paj qui mu'in jäm'jeĉúnacsi jéyacsi 
in: “Anic mi no ̣ tacsity”, me' bu'yi jacchety ayo' in. 

26Mi'in qui na ram' jam me', mu' muju'cha' bu'yity mi'indyes paj mu' uya'ya' yu'ti, 
tyi chuc tashche' bu'yi mi'inya' paj úñi mi'indyes. 

27Uche' jacchety ¿jụ'ñity buty mu' tashche' bu'yity, are' mu' säcsity mesaya' are' 
mu' patstyety? Mu' säcsity. Me' tsan' yụ Ayo' mi'in, jam nam' me' yụ, yụ qui nam' 
úñi mi'indyes. 

28Me' tsan' yụ yejĉoij ñịbedyes jị'ĉojtye' yụ, mi'in qui nam' jam jun' farajjitiĉa' yụ 
mi'in. 

29Mọ'dyes qui ra' yụ yụ'tyeyac mi'in paj qui mi'in ayo'bu'yi mụi'sisĉan tupudye', 
yojdyem' yụ Jen' yu'tyin u yụ paj qui me' ayo'bu'yi yụ. 

30Aty ra' tŝọi'ya' mọ' tupudye' ayo'bu'yedyes yụ, yụsche' ra' mesa säcsi mi'in, 
judyeya' ra' ayo'bu'yi mi'in Israeltyidyes vóshi' in, mu'in yiri'tac pärä' jiyi 
ñuru'tyity in, ayosche' ra' bä'yaquis bä'yi mi'in —yi mu' Jesús jéyacsi. 

31 Jesús jajiti Simón Pedro: —Se'viti' Simón, atyu' u jụjbite Jen' Satanássi' 
cọdacdye' mu', mu' ra' ji'ĉujnac mi'in, yojdyem' yirity muntyi' shajretety trivo u, 
me' bu'yi ra' ji'ĉujnac, mạ'je' tsan' ji'yacchunac yu ̣ya'. 

32Yụ qui nam' ferche' cọdyete Jen' mídyes Simón, paj qui jam jiva'chabun 
anicyedye' mi. A qui na ram' chimu've jụijyam, jemoñe' jiĉun yụ'tacseban ĉụi'tyi' 
chätidye' mi mu'in jị'chiyactyi' yụ. 

33Pedro vorjete: —Yu ̣ tyi' Ayo', me' ra' tsan' mi ĉär'tyin in, me' ra' tsan' ijan in, yụ 
qui na ram' täyä' míya', yụ ra' jam méqui' yacchuye —jéte Pedro mu' Jesús. 

34Jesús vorjajiti: —Yụ jéye Pedro, ọij q̂uin' tsedyedye' jambi' ra' p̂oñi ojtere', 
chibin qui' ra' yi mi: “Jam yụ chí ̣yete mu' Jesús”, yi ra' jéyacsi mi. 

35Chat qui mu' Jesús jéyaqui jị'chiyactyi' mu': —Jesha' jiquej yóqui'dyem' juteyac 
jiquej u, jam jubij cạqui mi'in, mijam querec̣ha mi'in, mijam yujches chime' mi'in. 
Me' juteyacya' yụ jiquej ¿jayejjotaqui ca' jedye' mi'in? —jéyacsi Jesús. Vorjete in: 
—Mijam méquis jedye' jayejjoi' tsun. 

36Jesús jéyacsi: —̣Q̂uin' ra' chat yoc qui. Tyi chuc jubijtumtyi' jụijya', paj cại' 
mọmo', tyi chuc c̣hav' querec̣ham', paj c̣hav' mọmo' cạte, tyi chuc jam 
chutidyestumtyi' coc̣hino, paj ji'mincaqui quị'si' mu', jo'mesya' qui ya'ij. 

37Yụ jéyac, ca ̣ tsi' ra' mọ' urucyas sánacdye' yụ p̂iyinsi' yi: “Ac̣hi'yitytum muntyi' 
yụ'tac”, yi' sánacdye'. Ca ̣ tsi' ra' tas sánacdye' in p̂iyinsi' yụ in jiquej —jéyacsi 
Jesús. 

38Jị'chiyactyi' mu' jéte in: —Mosh ọij pärä' coc̣hino chutidyedyes in. Vorjeyacsi 
mu': —Aty to' o tupuj. 

39Jerusalénĉan shupqui mu' Jesús jị'chiyactyi'tum mu' Orivoche' qui jịjcaij ĉaĉaij 
na mu'chem' jịjcava'joij. 

40Aty mu'che' venjoij in, Jesús jéyacsi jị'chiyactyi' mu': —Cọdyemac Jen' paj qui 
jam peñi jị'ĉojtacdye'ya' mi'in. 

41 Mu' na Jesús muju'veyam' jịjcaij, dyụtsyi mu'ya' cọdyete Jen',  

42jéte: —Yu ̣ tyi' Jen', mạ'je' jụijya' mi, ji'c̣hontim jam qui jị'ĉojtye've yụ därsi' 
ñịbedyes, jam qui na ram' me' jun' chuc yụ mạ'je', yu'ti' ram jun' chuc mis 
dyijyedye' —jéte Jesús. 

43Yirity vatyquej ji'caviti anjer mạyedye'chety, mu' jaso'miti ferdye'. 

44Därsi' táredye' jị'ĉojtye' mu', dadam' qui muju'cha' cọdyete Jen'. Tsom'yi' junjos 
mu', yódyei'dyem' chäsh o, jo'mei' mụijya' tŝọi' mu'. 

45Aty me'si' cọdyete Jen', cuvij chimu'ya' jijtuban, tacya'dye dạcacseshan 
ĉọshva'joij jị'chiyactyi' mu', ĉaĉaij na mọ' táredye' mu'in ji'no'bacsi'. 

46Jéyacsi: —¿Jun' ca' ĉọshi mi'in? Vañinyebajsham' cọdaĉajsham' Jen'che' mi'in 
paj qui jam peñi jị'ĉojtacdye'ya' mi'in. 

47Taca' p̂eyacva'joij mu' Jesús, shupqueti vatyquej mu'ya' in dai'tyi' muntyi' atsij 
in, tucsi Judas, jị'chiyactyi' tsan' Jesústyi' mu', yiri'tac pärä' jiyity in. Rụij bu'yi 
Jesúsya', pụ'sete. 

48Jesús jéte: —Mi Judas, ¿pụ'sacdye'ya' bu ra' ji'mincatim yụ Anictyity Muntyi' 
yụ?  

49Mu'in jị'chiyactyi' mu' jéte in: —¿Coc̣hinoya' chucseja' uts in?  

50Yirity jị'chiyactyi' mu' siscajcapte úñity mu' ayoty, mu' tashche' bu'yitytyi' 
cudyitity Jen'che', sei'jepte tacves chun mu'. 

51 Jesús jéyacsi: —Paj mọ'ya', jam ra' me'tacsi mi'in. Chat qui mu' Jesús 
pei'jebibajte chun mu' jaji'chäĉun. 

52Mu'in na ĉọshtety in mu'in tashche' cudyitity Jen'che' in, judyeya' mu'in 
yụ'tactyi' ĉọjcai'tyi' Jen'si' aca' in, judyeya' mu'in tashche' bu'yity judío in, mu'in 
ĉọshtety in mu'in jeshtety Jesús in. Yi jéyacsi: —¿Jedyedyes ca' jo'mes tutiñe' 
coc̣hino judyeya' son? Jeñej quiyaij ac̣hi'yity muntyi' ĉútiĉa' yụ mi'in, me' 
tŝútyitiĉa' yụ mi'in. 

53Yóqui' na Jen'si'ĉan aca' mu' räjĉan tsan' me' bu'yi yụ jiquej mu'ĉan, jam méqui' 
ĉucdyiĉa' yụ mi'in. Q̣̂uin' chat aty cha'sheja' mọ' tupudye' mi'indyes, aty mọ' 
tojmadye'ĉansi' Sọyo' carijtaqui' —jéyacsi Jesús. 

54Taptete in mu' Jesús, ayosĉan aca' cạte in tashchetysi' cudyitity Jen'che'. Jä'quiij 
mu' Pedro cäc̣hä'chute Jesús,  

55siti p̂ejya' acas. Chidyi'ĉanya' mọ'ya' tŝij jä'ñis mu'in coc̣hop bu'yi mu'ya' 
jufiva'ti in. Chịmo'dyem' ĉo ̣que' Pedro, p̂utsquen'yi mu'ya' bä'yi. 

56Mọ'ĉansi' úñis janaijti Pedro bä'va'joij tŝijve janaijti. Jäm' se' jacaviti, yi': —Uts 
tyu' ca' chime' cäc̣hä'chutety Jesús —jéyacsi'. 

57Mu' na Pedro ticamaqui. Je': —Mi p̂en jätäjyi' ra' mi, yụ jam chí ̣yete mu'. 

58Judye'dye men yoctyi' muntyi' janaijti mu' Pedro, chijajitidye mu': —Mi adac 
chime' cäc̣hä'chutety mu' Jesús. Vorjete mu' Pedro jéte mu' muntyi': —Jam, jam 
nash yụ. 

59Tyä'päi'tyim' jedac yiris hora, yoctyi' qui feryaij mu' jajiti: —Anic nash me', útsi 
cäc̣hä'chutety Jesús, ĉaĉaij nash uts Galileaĉan bä'yity. 

60Yi Pedro vorjete mu' muntyi': —Yụ jéye, yụ jam jun' chịj jätäjyi ra' mi. Taca' 
p̂eyacva'joij mu' Pedro p̂oñi vatyquej ojtere',  

61 Chat qui mu' Ayo' caman'yi chụi' vatyquej jacaviti. Chat qui mu' Pedro 
dyijtubibajte Ayo'si' p̂eyacdye' mu', yi jéte jiquej: “Jambi' ra' p̂oñi ojtere' q̂uin', 
chibin qui' ra' yi mi ticamitim: yụ jam cäc̣hä'chutety Jesús.”  

62Chat qui mu' shupqui Pedro, jorojya' jịjcaij fer tári. 

63Mu'in ĉọjcatety Jesús in mu'in majmatute in judyeya' untute in. 

64Mu'indye panjete vejya' in, yejĉoij untute in. Yi jéte in: —Chí ̣va ¿jụ'ñity untun 
u?  

65Yịjyi fạra'nacdye' so'mete in jätäjjete ĉụi' mọmo' in. 

66Aty nạijjoi' tsudyujñiti in mu'in tashche' bu'yity judío in, judyeya' mu'in 
tashche' cudyitity Jen'che' in, judyeya' mu'in jị'chiyacsity yụ'tacdye' in. Aty vaj 
mu'ĉan in chat tute in mu' Jesús, yụ'te in mu'insi'ya' vej mu'in. Jéte in:  

67—Jítiĉam', ¿mi adac Ji'c̣honacsity muntyi'? —jéte in. Jesús vorjeyacsi: —Me' ra' 
tsan' yụ jéyac mi'in, mi'in qui na ram' jam jun' anicjitiĉa' yụ mi'in. 

68Chime'dye cọdyetyeyac p̂eyacdye' jụijya' yụ, mi'in ra' jam jun' chäquitiĉa' yụ 
mi'in mijam vorjibutiĉa' p̂eyacdye' yụs mi'in. 

69Q̂uin' chat ra' yụ Anictyity Muntyi' yụ tacve bu'yi ra' bä'yi Jen'ya' yụ, mu' 
muju'cha' ferdye'tumtyi'. 

70Mu'in qui jéte in: —¿Mi adac Jen'tyi' Ạva' mu'? Vorjeyacsi Jesús: —Me' nash yụ 
yoj yidye' bu u mi'in. 

71 Mu'in ayo' yi in jítidyeij in: —Aty jam jun' jemonja' tsun tyi chuc p̂eijbitety 
juchaj útssi' mu', ĉaĉaij na aty tsun se'vepja juchaj mu' ĉụi'si'ya' chụ' mu'. 

LUKE 23  

1 Sacyi in mu'in judíoty ayo' mu'in, Pilato ĉọcte in cạte Jesús in. 

2Pilatosya' vej mu' ji'me'te in mu' Jesús, mu'ya' jéte in: —Tsun nash uts cạvete 
muntyi', mu' sac ja'yacsi chätidye' tsun paj qui yoc dyijyi in. Ji'chäyitidye'ĉan jin 
tsun: “Jam ra' jiya'dyeyetinte querec̣ha mu' Romaĉantyi' ayo'.” Chime'dye yi mu': 
“Yụ nash Ji'c̣honacsity muntyi', ayo' muntyity in”, —jéte in mu' Pilato. 

3Yi qui mu' Pilato jéte Jesús: —¿Mi adac judíoty ayo' mu'in? Vorjete Jesús: —Me' 
nash yụ yoj yidye' bu um. 

4Chat qui yi mu' Pilato jéyacsi mu'in tashche' cudyitity Jen'che' in judyeya' 
räjen'dye mu'in mu'yaty in. Jéyacsi: —Mijam méqui' dạcbite yụ juchaj utssi' 
muntyis mu'. 

5Mu'in na muntyi' in dadam' mu'in muju'cha' jéte in: —Uts nash sac ja'yacsi 
muntyi' in ji'chäyitidye'ya' mu', räj bu'yi ọij jac Judea jị'chiyacsi, tiyacchui' 
Galileaĉan, chat úve qui jijtuij jị'chiyacsi muntyi' in —jéte in. 

6Se'vacsebi Pilato p̂eyacdye' mu'in, mu' qui jéyacsi: “¿Galileaĉantyi' ca' uts Jesús?” 

7Vorjete in: “Mu'ĉantyi' nash.” Chí ̣qui mu' Pilato, mu' qui jéyacsi: “Herodesya' 
cạmac uts muntyi'”, yi, ĉaĉaij na mu' Herodes Galileaĉan ayo'bu'yi. Mu' Herodes 
aty mu'ĉan mu' Jerusalénĉan. 

8Mu' Herodes aty jacavitiya' mu' Jesús anic ma'jotyete mu', ĉaĉaij na aty men 
se'vacsi jun' chuc p̂eijte mu' Jesús in, mạ'je' tsan' fer cạvete Jesús, judyeya' chime' 
mạ'je' cạvetyete ferdye' mu'. 

9Mu' Herodes dai' qui' tsan' cọdyetyete p̂eyacdye' mu' Jesús, mijam qui nam' 
méqui' voryi mu'. 

10Chime'dye mu'ya' mu'in in tashche' cudyitity Jen'che' in, judyeya' mu'in 
jị'chiyacsity yụ'tacdye' in. Mu'in ĉọshte in Herodes, mu'ya' ji'me'te in mu' Jesús, yi 
in: “Anic nash därsi' juchaj utssi' mu'.”  

11 Mu' na Herodes judyeya' väc̣hä'tyity mu' äcäijjete Jesús in, majmatute mọmo' 
in. Ayotyĉan quị'si' jị'quite in paj qui dyisa'yi ĉo ̣ te in. Aty me'si' majmatute in, 
chat qui mu' Herodes jéyacsi paj qui ji'ca'ñeyebajte in Pilatoya'. 

12Mu' Pilato judyeya' mu' Herodes vaj meij fáquiti tsan' jiquej in, mọ'dye qui nam' 
mạyedye' jäm'jibun quivij in. 

13Pilato fayacsi vajmu'ya'jeyacsi mu'in tashchety cudyitity Jen'che' in judyeya' 
judíoty ayo' in judyeya' yoctyi' in. 

14Jéyacsi: —Mi'in tuyitiĉa' mi'in uts Jesús, jítiĉa' tsan' yụ mi'in: “Uts a'c̣hisya' 
p̂eyacdye' sac ja'yacsi muntyi' in.” Mọ'dyes yụ cọdyetyete p̂eyacdye' mi'insi'ya' 
vej, itŝi' méquis dạcbite juchaj yụ útssi' mu', jam na me' yojdyem' ji'me'tinte u. 

15Chime'dye mu' Herodes jam jun' dạcbite juchaj mu', mọ'dyes qui mu' 
ji'ca'ñebajte tsunya'. Mijam mus méquis juchaj ji'ujacdyes mu'. 

16Mọ'dyes yụ ra' ji'si'bete fer útsi chat qui ra' farajjebajte yụ —jéyacsi Pilato 
muntyi' in. 

17Yicdye'dye me' mu' Pilatos räjĉan cha'she'ya' mọ' feshta in Ji'c̣honacdyedyes, 
ji'c̣honte yirity ĉär'tactyi' muntyi'. 

18Mọ'dyes qui vaj cäts fer p̂eyaqui jéte in: —¡Paj ijac uts muntyi'! Tsun cọdyeyac 
paj Barrabás farajjebajtem. 

19Uts Barrabás chutity ayotytum väc̣hä'tyity Jerusalénĉan jiquej, judyeya' chime' 
ijate muntyi', mọ'dyes ĉär'taquisĉan yụ'tac jiquej. 

20Pilato mạ'je' tsan' ji'c̣honte mu' Jesús, mọ'dyes qui quivij tsan' jéyacsi muntyi' 
in. 

21 Mu'in qui nam' muntyi' in jam jun' jụjyi in, fer mọmo' p̂eyaqui in, jéte in: —Uts 
pacme croshche', uts pacme croshche' —yi mọmo' in. 

22Chibin qui' mu' p̂eyeyacsi Pilato jéyacsi: —¿Jedye' ca' juchaj mu'? Jam méqui' 
dạcbite juchaj yụ ji'ijacdyes mu'. Mọ'dyes yụ ra' ji'si'bete fer chat qui ra' 
q̂uin'dyem' farajjete yụ —jéyacsi Pilato. 

23-24Mu'in na yejĉoij cọdyeva'te in paj qui jụjtacsi judyeya' paj qui pactac 
croshche' mu'. Yejĉoij äjnaqui in jun' qui chuc jụjtacsi Pilato. 

25Chat ji'c̣honte mu' Barrabás jun' chuc cọdyetyete in. Barrabás chutity ayotytum 
väc̣hä'tyity jiquej judyeya' chime' ijatety muntyi'. Chat qui mu' Pilato jụjtacsebi 
muntyis dyijyedye' mu'in, yojdyem' mạ'je' ji'pacte mu'in u in. 

26Väc̣hä'tyity in cạte in mu' Jesús yóya'dyem' ra' pactac u, mu'ya' jịjicayete in. Aty 
meij jịjcaij in rébete yirity muntyi' in, Simón tịj mu', Cireneĉantyi' mu', jorojyaty 
bä'yedye' atsij. Mu'in väc̣hä'tyity in mu' qui ji'vemeyete in crosh, mu' qui vemepte 
cäc̣hä'chute mu' Jesús. 

27Shach muntyi' cäc̣hä'chute in. Chime' dai' p̂en in fer tári' in tárete Jesús in ñịbe' 
ĉo ̣ te in. 

28Jesús caman' cạvacseban jéyacsi: —Mi'in Jerusalénĉansi' p̂en mi'in, jam ra' 
táritiĉa' yụ mi'in. Ĉụi' ra' táriti' mi'in judyeya' ạva' mi'in  

29ĉaĉaij nash ra' tupudye' venchui' ñịbe'yejoij ra' muntyi' in. Yejoij ra' muntyi' in: 
“Dadam' ma'jodye'tum mọ'in särä' bu'yis p̂en in judyeya' itŝisdyem' ạva' in, paj 
qui jam ñịbedyes jị'ĉojtye' ạva' mọ'in.”  

30Muntyi' ra' yi in jéte ra' mụcu' in: “Vai'naca rudyu'jitiĉam' tsun, jijmu'sitiĉam' 
tsun”, jéte ra' mụcu' in. 

31 Yụ, me' tsan' itŝity juchaj yụ, mu'in qui nam' me'tyin yụ in, jeñej tsạ'si' son carij 
co'shai' me' bu'yi yụ. Dadam' ra' muju'cha' ñịbe'tyinac mi'in in juchajtumtyi', 
jeñej chañes son jam carij co'shai'si' me' bu'yi mi'in —jéyacsi Jesús. 

32Chime'dye cạcsi in pärä' ac̣hi'yity muntyi' in, mu'inmun chime' Jesústum pactac 
in. 

33Miquity mụcu' cha'shete in, “Jo'no'vunya'” jéte muntyi' in. Mu'che' pacte in 
croshche' mu' Jesús judyeya' mu'in pärä' ac̣hi'yity in chime' yoctyi'che' crosh 
pactac mu'in in, yirity tacve yụ'tac yoctyi' q̂uimve yụ'tac. 

34Jesús cọdyete Jen' jéte: —Yu ̣ tyi' Jen', jam ra' dyijtucsebim juchaj mu'in jun' chuc 
jäm'taqui uts in ĉaĉaij na itŝi' dyijyedye' mu'in me'jin yụ in —jéte. Mu'in na 
väc̣hä'tyity in ji'chetepte in quị'si' Jesústyi' mu', majmadye'ya' yi in tyi a ĉa bíjoij, 
me' yi in. 

35Mu'in muntyi' in mu'ya' cạvacseva'joij in. Mu'in na judíoty ayo' mu'in dyisacte 
mu'in Jesús in, yi in: —Uts ca baja' ji'c̣honacsi yoctyi' muntyi' in. Ji'c̣honacsity 
muntyi' jụijya' mu', tsim'tactyi' Jen'tyi' jụijya' mu', ¡paj ĉụi' ji'c̣honti q̂uin'! —jíti 
in. 

36Mu'in na väc̣hä'tyity in dyisacte chime' in. Ji'tyete tsan' in va'cacsi' tyédye' vino. 

37Jéte in: —Mi judíoty ayo' jụijyam, ĉụi' ji'c̣honta q̂uin' —jéte in. 

38Jo'no'che' croshsi' mu' yụ'tyeyete sánacdye' in, yi': “Uts nash judíoty ayo' 
mu'in.”  

39Yirity ac̣hi'yity pactactyi' mu'chetute meij fạra'ñete mu' Jesús, jéte: —
Ji'c̣honacsity muntyi' jụijyam, ĉụi' ji'c̣honta q̂uin', tsun chime' ji'c̣hontiĉam' 
úchety —jéte. 

40Mu' na yoctyi' ac̣hi'yity dyäcjeĉun'bite p̂eyacdye' mu', jéte: —¿Jam adac irijyi 
Jen'chem? Tsun chime' jo'mes va'tacdye' cạja', yojdyem' uts Jesús u. 

41 Anic qui nam' rụij me' pacsin' tsun in, mọ' juchaj ĉụi'si' tsun mọ' ji'me'sin', útsi 
na muntyis itŝi' méquis juchaj mu'sim' —jéyaqui pen'dye' mu'. 

42Chat cächyi jéte Jesús: —Aty ayo'bu'yedye'ĉan jụijya' mi Jesús, dyijtuti' ra' yụ 
mi —jéte. 

43Vorjajiti Jesús: —Yụ jéye, q̂uin' ra' mi yu ̣ tum yiri'ya' jäm'si'che' bä'yedye' tsun 
—jajiti. 

44-45Aty quichĉan tsun cha'she' in, tyum'joij tsun, tomaj tuqui' räj bu'yi' jac chibin 
hora, me'qui' tomaj bu'yi'. Mu' juñum bu'yity quị'si' Jen'si'ĉantyi' aca' ĉụi'dye 
vatyquej choc tyeij. 

46Fer äjyi mu' Jesús p̂eyaqui, jéte Jen' mu': —Yu ̣ tyi' Jen', a nash so'meye ạ'edye' 
yụ. 

P̂eyacdye'ĉandye tyum' tyeij mu' Jesús säñi. 

47Mu' väc̣hä'tyitytyi' ayo' mu'in Romaĉantyi' in aty cạvepte sän'dye' mu', chat mu' 
q̂uin'dyem' tima'quete Jen', yi: —Anic rụijtyity uts muntyi' jiquej. 

48Mu'in na mu'yaty in cạveva'tety Jesús in jọban mu'in in, pä'jitacdyi unya' e'feya' 
mu'in ĉaĉaij na táristum jọban in. 

49Mu'in chí ̣yetety Jesús in tacya'dye mu'in in ji'yajcabun in, moch bu'yi mu'in in 
meij cạveva'joij in. Chime'dye mọ'in p̂en Galileaĉan ayijsi' in cäc̣hä'chutes Jesús 
in, mọ'in chime' tacya' ji'yajcabun' in. 

50-51 Mu'ya' jiquej yirity muntyi' José tịj mu' Arimatea-ĉantyi' mu', Judeaĉansi' 
bä'yedye'. Anic mu' jäm'yity judyeya' rụij bä'yity chime', mu' bisva'bite tupudye' 
Jen'si' mu' ayo'bu'yedyes mu'. Me' tsan' mu'ĉantyi' in tashche' yụ'tactyi' judíoty 
mu'in, mu' qui nam' jam jäm' ĉọĉsebi dyijyedye' mu'in me'jetety ra' Jesús in. 

52Chat qui mu' José ĉọcte mu' Pilato, cọdyetyete Jesússi' a' mu', mu' ca ra' nạpte. 

53Jụjte mu' Pilato. Mu' qui José jị'chabajte croshchety, chat comon'bite a' in yirity 
tyä'väty quị'si' lino, judyeya' qui rudyu'jete fadactyi'ĉan mij. Anic mụi'sisĉan to' 
yụ'te, jambi' yirity nạc mu'ĉan sänity. 

54Mọ' mạyedye' viernesh, mọ' je' in: jäm' yu'tidyes mạyedye', aty c̣hẹi'ya' mọ' 
mạyedye' jị'jutyitidyes. 

55Mọ'in na p̂en Galileaĉan ayijsi' in cäc̣hä'chutes in mu' Jesús, mọ'in jịjcate José in 
cạvepte in a' mu', jun' bu'yi' chuc mu' yụ'tac to'ĉan mu'. 

56Aty me'si' chat qui jọban' in acatuban' in. Jäm' yụ'taqui' in jẹrejres tai'tacdyes 
ra' a' mu' Jesússi' mu'. Chat qui jị'jutyiti' in ĉaĉaij na aty tŝọi' mọ' mạyedye' 
jị'jutyitidyes, me' jị'cätse' in yụ'tacdye' Jen'si' mu'. 

LUKE 24  

1 Nojno mạyedye' dọmicoya' pam'dye, sacti' mọ'in p̂en in, ru'dyei'ya' jịjcai' in. 
Cạqui' in tai'tacdyes jẹrejres a'dyes mu' Jesússi', mọ' jämi'tyes jiquej in. 

2Venjoi' mọ'ya' in itŝij mu'ya' dạquicte to'yaty mij in, aty muju'va' tac jiquej 
vancai' mọ' to'. 

3Aty siti' mọ'ĉan in, aty itŝi' méquis mọ'ĉan atsvun Jesússi' a' mu'. 

4Itŝi' dyijdye' tyei' mọ'in. Pärä' vatyquej muntyi' mu'ya' ji'caviti in, rụi'cujcuquen 
mu'ya' in, anic pashyityĉantyi' quị'si' mu'in. 

5Mọ'in na p̂en in tyum' tyeij ĉojtyi' mọ'in, dyụtsyi' qui mu'insi'ya' vej in, täjjeque' 
jac jáfiya' mọ'in. Mu'in na muntyi' in jéyacsi in: —¿Jun' ca' quevtinte mu' tsạ'tyi' 
muntyi' úya' yóya'dyem' yụ'tac säñity u in?  

6A nash itŝij úya' mu' Jesús, aty nash vañinyebadaque mu'. ¿Jam adac 
dyijtubibajtinte p̂eyacdye' mu' jínacsi' jiquej taĉandyem' Galileaĉan jiquej?  

7Yi jiquej mu': “Yụ Anictyity Muntyi' ji'me'tac ra' yụ ac̣hi'yityya' muntyi' in, mu'in 
ra' pactyin croshche' yụ in, chibin ra' mạyedye' me' bu'yi yụ chat qui ra' 
vañinyeban yụ”, yi mu' jiquej jínac —me' jéyacsi pärä' anjer in. 

8Q̂uin'dyem' dyijtubibajte in p̂eyacdye' mu' jéyacsis jiquej. 

9Chat qui ca'ñibun' in ĉọcseshan' in mu'in jutactyi' Jesústyi' mu' yiri'tac yirity 
jiyity in, jéyacseban' räj in jun' chuc ji'caviti' mu'ya' in. Chime'dye yoctyi' jéyacsi' 
in mu'in cäc̣hä'chutety chime' in. 

10Mọ'in p̂en jéyacsis in tịj mọ'in: María Magdalena judyeya' Juana judyeya' 
Santiagos tse' mu' María, judyeya' yocsi' p̂en chime' mọ'ya' in. 

11 Mu'in na jutactyi' mu' mijam méqui' mu'in anicyi in, jeñej fibis p̂eyacdye' 
ĉọcsebi in. 

12Mu' na Pedro sacyi, shuj tyeij mu'ya' jịjcaij ru'dyei'ya'. Venjoij mu'ya', vụdui'yi 
cạvi mu'ĉan, itŝij mu'ĉan to'ĉan, comon' tacya' jiquej, mu'dyety mu'ĉan. Ca'ñibun 
aca'ya' jijtuban där äjyi mu' jun' chuc ji'caviti. 

13Mọ'dye mạyedye' pärä' mu'in cäc̣hä'chutety Jesús in mu've jịjcaij in Emaúsve. 
Mọ' Emaús jam moch bu'yi' Jerusaléntum, yiri'tac yiris jiyi' quirometro mọmo'. 

14Mu'in p̂ep̂eyacjoij in p̂eye' räj in jun' chuc me'jete Jesús in. 

15Taca' p̂ep̂eyacjoij in cha'shacsi vatyquej mu' Jesús, pen'dyetucsi. 

16Me' tsan' mu'in cạvete in, jam qui nam' chí ̣yete in, ĉaĉaij na jam chäte' bu'yi' 
mu'indyes in. 

17Jéyacsi Jesús: —¿Jedye' ca' p̂ep̂eijtutiñe' majmiya' mi'in? Dyäcyi in, jäm' 
yocdyejyi vejya' in. 

18Mu' yirity Cleofas tịj mu', jéte Jesús: —¿Mi adac mọmo' yirity Jerusalénĉantyi' 
jam chịj jun' chuc jiyi' o ̣ ĉan ọij q̂uin' mạyedye' in? —yi jéte Jesús. 

19Jéyacsi Jesús: —¿Jedye' ca' jiyi'? Vorjete in: —Jun' chuc ji'caviti Jesús 
Nazaretĉantyi', mu' jaso'mitity p̂eyacdye' Jen'. Ferdye'ya' mu' voro'tacsi muntyi' 
in judyeya' chime' därsi' ferdye' jị'caveyacsi, mọ' jị'ĉoi' mu' Jen' jama'jotyiti mu', 
judyeya' chime' muntyi' in ma'jotyete in. 

20Me' tsan' me' mu'in ayo' tsun, mu'intumdye in tashche' cudyitity Jen'che' in, 
mu'in qui nam' ji'me'te in Romaĉantyi'ya' paj qui mu' ji'ijacdyes p̂eyacdye' 
yụ'tyeyete, chat qui pactac croshche' in. 

21 Tsun jeñej ji'c̣honsin'tyi' ra' tsun Israeltyi' vóshi' tsun, me' ĉo ̣ te tsun. Q̣̂uin' aty 
chibin mạyedye' tyiti me'jete ijate in. 

22Chime'dye därsi' äjyedye' so'min tsun mụi'. Pam' pạrej p̂en in pen'dye' tsun 
ru'dyei'ya' jịjcai' in,  

23aty jam dạquicbite in a'vun mu'. Ca'ñibun' in jíshun tsun in jun' chuc anjer 
ji'caviti mọ'indyes in, jéyacsi in: “Tsạ' nash mu'.”  

24Yoctyi' qui pen'dye' tsun chimu'ya'dye jịjcaij ru'dyei'ya' in. Chime'dye mu'in in 
me'dye dạquique' in mọ' to', itŝij dạquicte mu'ĉan in —jéte in. 

25Aty se'vacsebiya' p̂eyacdye' Jesús jéyacsi: —Anic itŝi' dyijyedye' mi'in, anic 
yäcäj ĉojtyi' mi'in, jam méqui' anicjeyacsebi mi'in sánacdye' mu'insi' in 
jaso'mititysi' p̂eyacdye' Jen' jiquej in. 

26¿Jam adac chịj mi'in tashche' chum ra' mu' Ji'c̣honacsity muntyi' jị'ĉojtye' chum 
ra' räj ọij ñịbedyes q̂uin', chat q̂uin'dyem' ra' so'mac ayo'bu'yedye' mu'? —jéyacsi 
Jesús. 

27Mu' qui räj jị'chiqueyacsi sánacdye' in, jap̂eijdyis mu', tiyacchui' Moiséssi'ĉansi' 
sánacdye', me'dye jäqui'vesĉan qui' sánacdye' mu'in jaso'mititysi' p̂eyacdye' Jen' 
in, räj jị'chiqueyacsi mọ' p̂eyacdye' jap̂eijdyis mu'. 

28Venjoij bä'yedye'ĉan in, jeñej ra' tsan' jiyi ĉúti mu' Jesús. 

29Mu'in qui nam' no ̣ te in jéte in: —Dyäqueva tsuntum, atyu' u yómoyeja'. Jụjyi 
sitacsi mu' mu'ĉan dyäqui. 

30Aty mesaya' bä'yi, mu' Jesús tapjete mu' pan, yoshoropaij jéte Jen', q̂uemi'vete 
qui, chat qui so'macsi. 

31Q̂uin'dyem' chí ̣yete in se'yi ĉojtyi'ĉan in. Mu'ya'dye tyäpä' monjan mu'. 

32Mu'in na jíti in: —Där se'yeja', anic jiyi' ĉojtyi'ĉan ma'jodye' tsun jísin'ya' 
majmiya', ji'chäquiyisin'ya' sánacdye' —jíti in. 

33Cavintum ca'ñibun in chimu'ĉan jijtuban in Jerusalénĉan. Dạcacseshan in aty 
tsudyujñiti in mu'in jutactyi' Jesústyi' in, yiri'tac yirity jiyity in, judyeya' yoctyi' 
pen'dye' chime' mu'in. 

34Yi mu'in in jutactyi' in jéyacsi mu'in pärä'tyity in: —A nash vañinyeban Ayo' 
tsun, ji'caviti utsya' Simónya' —jéyacsi. 

35Mu'in pärä'tyity yi in: “Mu' Jesús majmiya' ji'caviti tsunya', aty q̂uemi'veteya' 
pan q̂uin'dyem' chí ̣yebajte tsun”, jéyacsi in. 

36Taca' p̂eyacva'joij in vátyequej ji'caviti mu' Jesús mu'ya', ĉụi'dye rụi'cujcuj 
shupqueti. Vorjeyacsi jéyacsi: —Jam ra' jo'meque'queij cajotyiti mi'in. 

37Mu'in na itŝijyi in, tyum' tyeij ĉojtyi' mu'in, jeñej onojnodye' ĉọi' in. 

38Mu' na Jesús jéyacsi: —¿Jun' dash me' noi'yi mi'in? ¿Jun' dash me' yocve dyijyi 
ĉojtyi'ĉan mi'in?  

39Jesha', cavibutiĉam' un yụ judyeya' yuj yụ, yu ̣dye nashu', toco'jibutiĉam' a' yụ, 
chat qui ra' chäyitiĉa' yụ mi'in a'tum yụ. Onojnodye' jam nash a'tum jam jeñej yụ 
—jéyacsi. 

40Aty me'si' jéyacsi, jị'caveyacsi qui un mu' judyeya' yuj mu'. 

41 Anic äjyi mu'in in, jäm' tsan' ma'joij in, taca'dye qui nam' jam anicyi in. Chat qui 
cọdyetacsi säcsedye'. 

42So'mete in tạbedye' faratucsi',  

43tapje' mọ' jebei' mu'insi'ya' vej in. 

44Chat qui mu' jéyacsi: —Mọ' jị'ĉojtyes yụ ñịbedyes, mọ' nash mọ' 
ji'chiqueyeyacsi' yụ taca'dyem' mi'intum yụ jiquej. Mọ' ra' tupuj ca ̣ tsi' jiquej, räj 
jätäjyi' chuc sánac p̂iyin jiquej yụ, Moisésĉansi' sánacdye' judyeya' mu'inĉansi' 
jaso'mititysi' p̂eyacdye' Jen' in, judyeya' salmosĉansi' sánacdye', me' aty ca ̣ tsi' 
yu ̣dyes q̂uin' mọ' sánacdye' —jéyacsi Jesús. 

45Aty me'si' jéyacsi, chat qui mạijchucsebi dyijyedye' mu'in paj qui chicacsive in 
jedye' chuc mọ' cại' in sánacdye' in. 

46Jéyacsi: —Yi' mọ' sánacdye': “Ijac ra' mu' Ji'c̣honacsity muntyi', chibin ra' 
mạyedye' me' bu'yi chat ra' me'si' vañinyeban mu'.”  

47-48Mi'in q̂uin' ĉụi'si'ya' vej mi'in cavibutiĉa' yụs ñịbedyes mi'in, mọ'dyes qui 
yu ̣ si'che' ra' tịj räj jéyacsi mi'in úche' jacchety muntyi' in, pai' bä'yity in, tiyacchui' 
ra' mi'in Jerusalénĉan. Jéyacsi ra' mi'in paj dyijyi juchajche' in, chat qui ra' vayac 
juchaj mu'in. 

49Yụ ra' juteyeyac Jen'si' Ạ'edye' mu', yoj yidyem' Jen' jiquej u, so'minac ca ra' 
mi'in. Taĉan chum ra' úĉan mi'in Jerusalénĉan bistiñe', jun' qui' chuc so'macya' 
mi'in me' mạyedye'ches ferdye' mi'in, chat q̂uin'dyem' ra' pai' jịjcaij mi'in. 

50Aty me'si' mu' Jesús jorojya' Jerusalén cạqui jị'chiyactyi' mu', Betaniave qui 
jịjcaij in. 

C̣họco'jeyaqui un mu', cọdyete Jen' paj qui mu' ñịbe'jeyacsi. 

51 Taca' cọdacva'joij Jen'che', cọdacdye'ĉandyem' Jen'che' yạjquicseban jácabun 
mạyedye'che' mu' Jen'. 

52Me'dye tima'quetacte in chat qui ca'ñibun in Jerusalénĉan jijtuban in, 
ma'jodye'tum in. 

53Räjĉan mu'ĉan bu'yi in Jen'si'ĉan aca' mu', yejĉoij mọmo' tima'quete Jen' in. 

  



204 

 

 
© New Tribes Mission. 

 

 

 

 

JOHN 

JOHN 1 

1 Urucya' jiquej itŝi'dyem' jedye' mọ'yam', mu' na tạ'caty mu'ya' mu' P̂eyacdye' 
bu'yity, mu'ya' bä'yi Jen'ya', mu' P̂eyacdye' bu'yity mu'dye Jen'. 

2 Mu' P̂eyacdye' bu'yity tạ'caty Jen'yaty. 

3 Mu' Jen' yiri'ya' mu'tum jäm'tacsi räj jedye' in, itŝij jiquej jụijya' mu' a vuty jam 
jedye' jäm'tac o. 

4 Mu' P̂eyacdye' bu'yity mu' tsạ'chucsity judyeya' mạijchucsity chime' räjdyes 
muntyi' in. 

5 Mu' mạijchucsi tojmadye'ĉan bä'yity in. Mọ' tojmadye' jam jun' quiv'jepte 
mạijquedyem'. 

6 Mu'ya' jiquej yirity muntyi', jutactyi' Jen'tyi' mu', Juan tịj mu'. 

7 Jen' jajutiti paj qui mu' jị'chiqueyacsi muntyi' in jun' chuc ra' mu' mạijchucsity 
muntyi'. Juan voro'tacsi paj qui jä'mij jụj ja'yacsi räj muntyi' in. 

8 Juan jam mu' mạijchucsity, mu' jị'chiqueyacsity mọmo' yụ'tac paj qui p̂eijte mu' 
mạijchucsity. 

9 ̣Q̂uin' aty atsij úche' jacche' mu' anictyity mạijchucsity, mạijchucseti räj úchety 
muntyi' in. 

10 Mu' P̂eyacdye' bu'yity atsij úche' jacche' bä'yi ĉụi'si'che' jäm'tacdye' mu', 
muntyi' qui nam' in jam jun' chí ̣yete in mu' na mạyedye'chety. 

11 Atsij ĉụi'si'che' jäm'tacdye' jijtuij, mu'in na ĉụi'tyi' chätidye' mu' jam jun' jụjjete 
in, mem' doroi'jete in. 

12 Mu'in na jụjjetety in, mu'in yụ'tacsi paj qui Jen'tyi' ạva' in. 

13 Mu'in na Jen'tyi' ạva' mu' jam a'ĉan na'i in, jam jeñej muntyity ạva' in, mijam 
muntyisya' dyijyedye' na'i in, Jen'si'ya' dyijyedye' mu' me' yụ'tacsi ạvadyety mu'. 

14 Mu' P̂eyacdye' bu'yity a'tum yu'ti, atsij qui úche' tsuntum bä'yi, anic rụijtyity 
mu', fer mạ'jisin' tsun muntyi'. Tsun cạvepte ferdye' mu', anic muju'cha' bu'yi 
mu', ĉaĉaij na mu' mọmo' yiritytyity Jen'tyi' Ạva' mu'. 

15 Mu' Juan voro'tacsi jị'chiqueyacsi muntyi' in: —Uts nash muntyi' ji'jäctety yụ 
jiquej, jéyac jiquej: “Jäqui've ra' atsij mu' muntyi', mu' muju'cha' bu'yity, uya'ya' 
nash yụ. Itŝijdyem' yụ jiquej, mu' aty tạ'caty mu'ya'”, yi yụ jiquej —jéyacsi mu' 
Juan. 

16 Anic där mọjo'cha' ñịbe'jitidyes mu', mọ' jam jun' mọtsi' mu', mọjo'cha' 
mọ'che' so'misin' ñịbe'yedye' mu'. 

17 Mọ' yụ'tacdye' jiquej Jen' so'misin' Moisésya', mọ' na ñịbe'jitidyes Jen'si' mu' 
judyeya' mọ' rụijsis p̂eyacdye', mọ' tui' mu' Jesucristo. 

18 Mijam tyi nạijte in mu' Jen', mu' qui nam' yiritytyity Ạva' mu', mu'dyem' Jen', 
mu'ya'dye bä'yity mu'tum, mu' räj ji'chäquiyisin' jun' chuc mu' Jen'. 

19 Jerusalénĉantyi' judío in jutacsi pạrej cudyitity Jen'che' in judyeya' Levíty 
vóshi' mu', mu'in qui ĉọcte in mu' Juan, jéte in: “¿Tyity mi u?”  

20 Rụij mọmo' mu' jéyacsi jam jun' ticamiti: —Yụ nash jam Ji'c̣honacsity muntyi'. 

21 Quivij jéte in mu' Juan: —¿Tyity mi u? ¿Jam adac mi Elíasvun, jaso'mitity 
p̂eyacdye' Jen' jiquej? Vorjeyacsi mu' Juan: —Jam nash yụ. Quivij jébajte in: —
¿Jam adac mi so'mintyi' p̂eyacdye' Jen' jiquej, mu' bisva'tety tsun? —jéte in. 
Vorjeyacsi mu': —Jam. 

22 Quivij jéte in: —¿Tyity ĉaĉaij mi anic u? Jítiĉam' tyä tsun paj qui chịj tsun 
mọ'dye quim' p̂eyacdye' jéyacseban tsun mu'in jutintyi' tsun in —jéte in. 

23 Vorjeyacsi mu' Juan: —Yụ nash p̂iyintyi' mu' Isaías jiquej, jaso'mitity p̂eyacdye' 
Jen' jiquej, yi mu': “Cäjyasĉan ra' jac fer p̂eyaqui jéyacsi ra' muntyi' in: Chụi'jevac 
jä'mij majmi paj qui mu'ĉan tyeij mu' Ayo'” —jéyacsi mu' Juan. 

24 Mu'in cọdyectety mu' Juan in mu'in jutactyi' fariseoty in. 

25 Mu'indye quivij jébajte in: —Jam jụijya' ĉaĉaij Ji'c̣honacsity muntyi' mi, mijam 
Elíasvun, mijam mu' jaso'mitity p̂eyacdye' Jen', mu' bistety tsun, jam me' jụijya' 
mi ¿jun' qui dash ĉaĉaij me' tupuj chojtacsim? —jéte in. 

26 Vorjeyacsi Juan: —Yụ ojñi'ĉan chojtacsi, úĉan qui nam' mi'inĉan, mu'ya' yirity 
jam chí ̣yetintety mi'in. 

27 Mu' ra' jäqui've voro'tacsi, mu' muju'cha' bu'yity, uya'ya' yụ, mijam ĉụi' yu'ti yụ 
paj qui c̣hacjepte yujches co'sis mu' —jéyacsi mu' Juan. 

28 Betaniave ĉọcte in, nopej Jordán, yóvedyem' chojtacsi muntyi' u in mu' Juan. 

29 Nojno mạyedye' mu' Juan jị'ĉojtuyeĉun'te mu' Jesús. Yi mu' jéyacsi Juan: —Uts 
Oveca bu'yity, jutactyi' Jen'tyi' mu', mu' ra' ijac muntyidyes in, vayacjeyacsebi ra' 
juchaj mu'in. 

30 Mu' ji'jäctety yụ jiquej, yi yụ: “Jäqui've ra' atsij mu' muntyi', mu' muju'cha' 
bu'yity, uya'ya' yụ. Itŝijdyem' yụ jiquej, aty mu' tạ'caty mu'ya'”, yi yụ jiquej jéyac. 

31 Me'dye yụ chime' jiquej jam chí ̣yete mu' Ji'c̣honacsity muntyi'. ̣Q̂uin' qui nam' 
chojtacsi yụ muntyi' in paj qui judío in Israeltyi' vóshi' in chí ̣yete in mu' 
Ji'c̣honacsity muntyi' —yi mu' Juan. 

32 Chime'dye yi jéyacsi: —Yụ jiquej cạvepte Jen'si' Ạ'edye' mu' mạyedye'che' 
jijtui' mu'che' tŝọi' tacche', je'ñes ọ'to', jo'mes ji'caviti'. 

33 Jambi'dyem' chí ̣yete yụ jiquej. Cạvete qui yụ mu'che' tŝọi' Jen'si' Ạ'edye' mu', 
chat q̂uin'dyem' dyijtupte yụ Jen'si' p̂eyacdye' mu', mọ' so'minsi' jiquej yụ, 
yoqui'dyem' jutinya' jiquej u yụ paj qui ojñi'ĉan chojtacsi yụ muntyi'. Yi mu' jin 
yụ: “Tyi chuc cạvete mi chại' ra' Ạ'edye' yụ játŝutyiti, mu'che' tŝọi', mọ' ra' ji'ĉuyin 
mu' nash mu' jị'tŝoyacsity muntyi' in Ạ'edye' yụ”, yi jin yụ jiquej. 

34 Anicdye me' aty cạvete yụ, mọ'dyes yụ jéyac mu' nash anictyity Jen'tyi' Ạva' 
mu' —yi Juan jéyacsi. 

35 Nojno mạyedye' atsij mu' Juan cäc̣hä' pärä' jị'chiyactyi' mu'. 

36 Mu' Juan jị'ĉojcayete mu' Jesús. Yi mu' Juan: —Uts Oveca bu'yity jutactyi' 
Jen'tyi' mu', mu' ra' ijac muntyidyes in. 

37 Pärä' jị'chiyactyi' Juantyi' mu' aty mọ' se'vepte p̂eyacdye' in, chat qui mu'in 
cäc̣hä'chubajte in mu' Jesús. 

38 Caman'yi mu' cạvi Jesús cạvacsi, mu'in cäc̣hä'chutety in. Jéyacsi: —¿Jedye'veij 
tyu' ca' atsij mi'in? Vorjete in: —Jị'chiyacsity, ¿juna' dyäqui um?  

39 Vorjeyacsi mu' Jesús: —Jụdyej, cabu'tyum yiri'ya' tsun cạveĉam' —jéyacsi. 
Me'dye mu've jịjcaij in yóĉandyem' dyäquiĉan u. Chat qui mu'tum me' bu'yi 
mu'ĉan in räj mọ' yómo'qui've, vạjpedye'ya' qui' me'dye tomaj. 

40 Mu' Andrés mu' chime' yirity se'veptety Juansi' p̂eyacdye' judyeya' 
cäc̣hä'chutety Jesús, Simón Pedroty vojity mu'. 

41 Mu' Andrés vojityche' vatyquej tŝọij Simónche', queviĉajte judyeya' jéte: —
Dạcte tsun mu' Ji'c̣honac-sity muntyi'. (Ji'c̣honacsity griegosĉan p̂eyacdye' yi' ca 
yi': Cristo.)  

42 Chat qui mu' Andrés Jesúsya' cạte mu' Simón. Jesús jacaviti mu' Simón chat 
jajiti: —Mi nash Simón chiJuandye tịj jen' mi. ̣Q̂uin' ra' yụ yocsi' tịj yụ'tyeyeye, 
Cefas jéye qui ra' yụ —yi jajiti. (Cefas yi' ca yi': Pedro, griegosĉan p̂eyacdye'.)  

43 Nojno mạyedye' mu' Jesús dyijyi mạ'je' Galileave jịjcaij. Jadaquicdyi Felipe chat 
jajiti: —Cäc̣hä'chuti'. 

44 Mu' na Felipe Betsaida-ĉantyi' mu', mu'ĉantyi'dye chime' mu' Andrés judyeya' 
Pedro. 

45 Felipe qui dạcte mu' Natanael jéte: —Dạcte nash tsun mu' Ji'c̣honacsity 
muntyi', mu' p̂eijtety jiquej mu' Moisés yụ'tacdye'ĉan mu', chimu'dye p̂eijte mu'in 
in jaso'mitity p̂eyacdye' Jen' jiquej in. Mu'dye Jesús Nazaretĉantyi', Joséty ạva' 
mu'. 

46 Natanael vorjete: —¿Mu'ya' buty yirity jäm'yity Nazaretĉantyi' muntyi'? —jéte. 
Felipe vorjete: —Jesha' ĉaĉaij cạvecja. 

47 Jesús jaji'ĉuyiĉun'ti mu' Natanael yi jajiti: —Uts nash anictyity Israeltyi' vóshi' 
mu', anic rụij dyijyity mu' —yi jajiti. 

48 Natanael jéte: —¿Jun' dash chäyitim? Jesús vorjete: —Jambi'dyem' fayin mu' 
Felipe, aty sadam yụ cạveye, mu'ĉan higueraĉan bä'va'joij mi —jajiti. 

49 Yi Natanael jéte: —Jị'chiyacsity, mi nash anictyity Jen'tyi' Ạva' mu', mi ra' Ayo' 
tsun Israeltyi' vóshi' tsun —yi mu' jéte. 

50 Jesús vorjete: —¿Mi anicjitim ọijdyes mọmo' ĉaĉaij na yụ jéye jun' chuc sadam 
cạveye mi higueraĉan? Yụ ra' dam'dye mọjo'chas ferdye' jị'caveyeye —yi jajiti. 

51 Chime'dye yi Jesús jéyacsi: —Yụ anic jéyac, cạvetiñe' ra' mi'in vanacyi' ra' 
mạyedye'che', cạveptinte ra' Jen'tyi' anjer mu', yu ̣ ya' ra' rụij jijtuij in judyeya' ra' 
bojvi in, Anictyityya' Muntyi' yụ —jéyacsi. 

JOHN 2 

1 Aty chibinyis mạyedye' ĉụi'dye jämi' yiris feshta vämedyes Canáĉan, 
Galileaĉansi' bä'yedye'. Mọ'ya' chime' Jesússi' tse' mu', ĉo ̣ que' mọ' feshta. 

2 Jesús räjtumdye jị'chiyactyi'tum mu' chime'dye mu'in ji'fayac in vämedyesya' 
feshta. 

3 Mọ'ya' ñäpyetac tyédye' vino mu'in. Mọ' na Jesússi' tse' mu' yi' jéte: —A to' o tas 
vino mu'in. 

4 Jesús vorjeyaqui tse' mu': —¿Jun' dash me' jítim? Jambi' nash tupudye' ayij yụ 
paj qui ji'caviti yụ —jéyaqui tse' mu'. 

5 Mọ' na tse' mu' yi' jéyacsi' mu'in chucaquity in: —Jedye' chuc jínac jụijya', 
jemoñe' se'vetinte mi'in. 

6 Mọ'ya' jäbän puñuj mij in, anic därmunsi' in, yụ'taquis ojñi' in, vaj cäts araj 
yävätidye' qui'tac ritro in. Mọ' ojñi' favacdyes jäm' yu'tidyes ĉụi'si'ya' yicdye' 
judíos mu'in. 

7 Jesús jéyacsi mu'ĉantyi' úñity in: —Bänänäj yụ'tyeyebadac ojñi' puñuj in —yi 
jéyacsi. Me'dye chojo'dyeyacseban in räj mọ'in puñuj in, chojchojyi' yụ'tyeyeyacsi 
ojñi' in. 

8 Chat qui Jesús jéyacsi: —̣Q̂uin' chat joi'jeyebajmac dam', chuquemac mu' 
jäm'tyeyetety feshta —yi jéyacsi mu' Jesús. Me'dye chuquete in mu' jäm'tyeyetety 
feshta. 

9 C̣honom'je' jị'ĉojtye' mu' mọ' ojñi' aty mọ' vino munaque jiquej mọ' ojñi'. Jam 
qui nam' mu' chịj junasi' chuc jijtui' mọ' vino, me'dye mu'in mọmo' úñity 
ojñituijtyi' in chịj in, jam qui nam' jị'chiqueyete in junasi' chuc mọ'. Chat qui mu' 
bächäi'tyi' feshta fayete mu' me'chui'tyi' feshta,  

10 jéte: —Muntyis yicdye' mu'in tashche' chum jäm'si' chuque' vino in, a qui nam' 
majtujcai'ya' in, chat q̂uin'dyem' chuque' in mọ' ọya'yas vino. Mi na jam me', 
jäqui've mi mọ' chuque' mọ' mọjo'chas jäm'si' vino —yi jéte. 

11 Mọ' jị'caveyacsi tashches ferdye' mu' Jesús, mu'ĉan Canáĉan Galileaĉansi' 
bä'yedye' mọ', jị'caveyacsi därsi' ferdye' mu'. Mu'in qui jị'chiyactyi' mu' dadam' 
anicjete in. 

12 A qui me'si' Capernaumĉan qui jịjcaij tse'tumdye judyeya' vojity mu' judyeya' 
jị'chiyactyi' chime' mu' cäc̣hä' in, dam' juñucsi' mạyedye' mu'ĉan bä'yi in. 

13 C̣hẹi'ya' judíos feshta mu'in Ji'c̣honacdyes feshta, chat qui mu' Jesús mu'ĉan 
jịjcaij Jerusalénĉan. 

14 Jen'si'ĉan jịjcaij aca' mu', mu'ĉan dạcacsequi ji'mincaquity cu'dye' in, 
ji'co'shayacdyedyes Jen'dyes, vóye judyeya' oveca judyeya' ọ'to', ji'mincaqui in. 
Chime'dye mu'in mu'ĉan cambiyaijtyi' querec̣ha in. 

15 Tí ̣dye' soijyequi Jesús si'bacdyes mu', chat qui va'cacsequi jorojya' mu'in 
ji'mincaquity in, cu'dye'tumdye tyejoij in, vóye mu'in judyeya' oveca mu'in. 
Chime'dye querec̣ha mu'in fo'jeyacsebi mụijya' mu'intyi' cambiyaijtyity in, 
judyeya' äpjeyacsebi mesa mu'in. 

16 Jéyacsi mu'in ji'mincai'tyi' ọ'to' in: —Ji'shupcacsejam' ọij in, jam nash me'dyes 
ji'mincacdyes yụ'tac o ̣ ĉan ọij aca' Jen'si' yụ —jéyacsi mu' Jesús. 

17 Mu'in jị'chiyactyi' mu' aty me' cạvete in, dyijtupte in Jen'si' sánacdye' mu', yi': 
“Yụ ñutsjepye aca' mi, mọ'jin ji'me'tyin yụ in ijan yụ in”, yi' mọ' sánacdye'. 

18 Judío jéte Jesús in: —Jesha' ji'caviyitiĉam' ferdye' mi, mạ'je' u cạvepyac, mọ' ra' 
jị'ĉocdyes yụ'tacdye' mi, jun' chuc aty mọ'ya' ferdye' mi paj qui tupuj mi 
ji'shupcacsi Jen'si'ĉantyi' aca' mu' —jéte in. 

19 Vorjeyacsi Jesús: —Jịva'chatiñe' ọij aca' jụijya' mi'in, chibin ra' mạyedye' cuvij 
chịmo'ya' jäm'ban' yụ —jéyacsi Jesús. 

20 Vorjete judío in: —Anic där carij jämi' jiquej ọij aca', vạjpedye' qui'tac jäbän 
jiyi' yómodye' me'qui' carijtye' jiquej in ọij aca', mi na ra' chibin mọmo' mạyedye' 
quivij jäm'ban' mi —jéte in. 

21 Jesús na jam aca' ji'jäque', ĉụi'si' a' ji'jäcaqui, jun' chuc ra' vañinyeban mu'. 

22 Aty me'si' vañinyebanya', jị'chiyactyi' mu' q̂uin'dyem' mu'in dyijtubibajte in 
mọ' p̂eyacdye' mu' jiquej. ̣Q̂uin'dyem' chique' in mọ' sánacdye' p̂eijtes mu' Jesús, 
chat q̂uin'dyem' anicjepte p̂eyacdye' in. 

23 Mu'ĉan Jerusalénĉan mu' Jesús cạve' mọ' feshta Ji'c̣honacdyes. Mu'ĉan 
jị'caveyacsi ferdye' mu' mọ'dyes qui dai' anicjete in. 



209 

 

 
© New Tribes Mission. 

 

 

 

 

24 Me' tsan' me', mu' Jesús jam qui nam' cäc̣hä'chucsebi dyijyedye' muntyis mu'in, 
tashche' mu' chí ̣yacsebi muntyity ĉojtyi' mu'in. 

25 Mu' jam jéyacdye'veij paj qui jun' chuc dyijyedye' muntyis mu'in, ĉaĉaij na mu' 
räj chí ̣yacsebi ĉojtyi' muntyity mu'in räj dyijyedye' mu'in. 

JOHN 3 

1 Mu'ya' jiquej judíoty ayo' mu'in, Nicodemo tịj mu', fariseosĉantyi' ñuru'tyity 
mu'. 

2 Uts ĉọcte tsedyedye' mu' Jesús jéte: —Jị'chiyacsity, tsun cạvepyac ferdye' mi, 
mọ'dyes chí ̣yeyac mi Jen'tyi' jutactyi' mu' paj qui jị'chiyacsi muntyi' mi. Jam 
me'chupte Jen'si' ferdye' jụijya' mi, a vuty jam tupuj me' jị'caveyacsi um ferdye' 
mi —yi mu' Nicodemo jéte Jesús. 

3 Jesús jéte: —Yụ jéye, tyi chuc jam na'ebantyi' quivij, mu' ra' jam jun' nạijbite 
Jen'si'ĉan ayo'bu'yedye' mu' —yi jéte. 

4 Yi Nicodemo jéte: —¿Jun' bu ra' me' na'eban quivij tupuj yirity isho'? ¿Tupuj 
buty sisan tse'si'ĉan a' mu' paj qui quivij na'eban mu'?  

5 Vorjete Jesús: —Yụ jéye, a'ĉan mọmo' na'i jụijya' mu' muntyi', mọ' jam ya'i' paj 
qui Jen'ya' bä'yi, jemoñe' Jen'si'ĉan Ạ'edye' mu' na'i, me' ra' chat Jen'yadyety 
ayo'bu'yedye'ĉan mu'. 

6 Mu' na tse'ĉan na'ity, me'chuqui a' mu', Jen'si'ĉan qui na Ạ'edye' na'i jụijya' mu', 
me'chupte Jen'si' Ạ'edye' mu', mu' chat Jen'yadyety. 

7 Jam ra' äjjibutim ọij p̂eyacdye' jéyes yụ q̂uin': “Jemoñe' na'eban quivij mi.”  

8 Jesha', tyi'mu jun'vevej ĉụi' mọmo' fujyi. Me' tsan' se'vete mi, jam qui nam' jun' 
chịj mi jun've chuc jijtuij mu' tyi'mu mijam chịj chime' mi juna' chuc ra' jịjcaij. Me' 
bu'yi'dye chime' Jen'si' Ạ'edye' mu' mijam jorojĉan jun' bu'yi' chuc mu'in 
na'ebantyi' in. 

9 Nicodemo jéte: —¿Jedye' buty cại' mọ' p̂eyacdye'?  

10 Vorjete Jesús: —Yoj na jị'chiyacsi mi Israeltyi' vóshi' in, ¿jun' qui dash jam 
chique' mi ọij ji'chäyitidye'?  

11 Yụ anic jéye, ọij ji'chäyitidye' p̂eyacdye' jéyacsi' tsun mi'in, ọij anic rụijsis, mọ' 
cạves tsun, mọ'dyes tsun jéyac, mi'in qui nam' jam anicyi. 

12 Me' tsan' o ̣ches jacches p̂eye' yụ ji'chäyitidye'ĉan yụ, mi'in qui nam' jam anicyi, 
chịdyem' mạyedye'ches p̂eye' jụijya' u yụ, dadam' ra' muju'cha' jam anicyi mi'in. 

13 Mijam jụ'ñity mạyedye'-che' jịjcaij, me'dye yụm' yirity Anictyity Muntyi' yụm' 
yirity mạyedye'chety jijtuijtyi' yụ, yóche'dyem' bä'yi uij. 



210 

 

 
© New Tribes Mission. 

 

 

 

 

14 Moisés jiquej cäjyasĉan jac mu'ĉan che've yụ'tye' sonche' mọ' nas bu'yis yiris 
jäm'tacdye', paj qui cạve' muntyi' in, paj qui c̣hoñi in. Me'dye ra' yụ chime' 
Anictyity Muntyi' yụ che've ra' yụ'tac yụ sonche',  

15 paj qui räj tyi chuc anicjintyi' yụ in mu'in ra' räjĉan tsạ' bu'yi Jen'ya' in —yi mu' 
Jesús jéte mu' Nicodemo. 

16 Mu' Jen' fer mạ'jeyacsi jacchety muntyi' in, me'dyes qui mu' yụ'taqui mu' 
yiritytyity Ạva' mu'. Tyi chuc anicjete in mu'in ra' jam cạve' sän'dye' in, räjĉan ra' 
Jen'ya' bä'yi in. 

17 Jen' jutaqui Ạva' mu', jam paj qui va'tacdye' so'macsi jacchety muntyi' in. 
Dam'dye mu' jutaqui Ạva' paj qui mu' ji'c̣honacsive muntyi' in. 

18 Tyi chuc anicjeptety Jen'tyi' Ạva' in, mu'in aty jam va'tacdyety in, mu'in na jam 
anicjeptety in, mu'in aty yụ'tac in va'tacdyety in, ĉaĉaij na jam anicjepte in Jen'tyi' 
Ạva' mu', yiritytyity mu'. 

19 Me' tsan' úche' jijtuij mu' mạijchucsity muntyi', uts na jam jụjjete in, 
tojmadyem' ma'jotye' in, mọ' qui nam' mạijquedye' mu' jam ma'jotyepte in ĉaĉaij 
na mọ' jorojĉanjeyacsebi' a'c̣his dyijyedye' mu'in. Mọ' ji'me'tacsi' 
va'tacdye'ĉandyety in ĉaĉaij na jam jụjjete in. 

20 Tyi chuc a'c̣his dyijyedye' cại'tyi' jụijya' in, mu'in fa ̣quepte in Jen'si' 
mạijquedye' mu', mijam mạ'je' ĉọcte in ĉaĉaij na mu'in jam mạ'je' in paj qui jam 
jorojĉan jeyacsebi a'c̣his dyijyedye' mu'in. 

21 Mu'in na rụijsis dyijyedye' cại'tyi' in ĉọcbite mu'in Jen'si' mạijquedye' in, mọ' 
jorojĉan-jeyacsebi' dyijyedye' mu'in ĉaĉaij na mu'in cạpte Jen'si' dyijyedye' in. 

22 Aty me'si' Judeave qui jịjcaij mu' Jesús jị'chiyactyi'tum mu'. Juñucsi' mu'ĉan 
mạyedye' in, chojtacsi muntyi' in. 

23 Chime'dye mu' Juan Enónĉan chojtacsi muntyi' in ĉaĉaij na mọ'ĉan jam jayejyi' 
ojñi'. Ĉọcte mu'in muntyi' in ji'chojti Juanya' in. Enón c̣hẹi'ya' yocsi' bä'yedye' 
Salim. 

24 Jambi'dyem' ĉär'tac mu' Juan jiquej. 

25 Pạrej Juantyi' jị'chiyactyi' mu' yiritytum judío jítidyeij in, ji'chojtidye' p̂eye' in. 

26 Chat qui ĉọcte Juan jéte in: —Jị'chiyacsity, mu' pen'dyetutety mi nopej Jordán 
jiquej, mu' p̂eijtety mi, mu' nash Ji'c̣honacsity, yi mi jiquej, mu' chime' chojtacsi 
muntyi' q̂uin', anic mu' muju'cha' cäc̣hä'chute muntyi' in, jam jeñej mi, uya'ya' 
cäc̣hä'chun in —jéte in. 

27 Jéyacsi Juan: —Jen'dye so'macsi cäts yirityityij mọ' carijtacdyes mu'in. 



211 

 

 
© New Tribes Mission. 

 

 

 

 

28 Mi'in jiquej se'vibutiĉam' p̂eyacdye' yụs mi'in, yi yụ jiquej jéyac: “Jam nash yụ 
Ji'c̣honacsity muntyi', yụ nash jutactyi' bu'yi mọmo' paj qui yụ jä'mij jäm' yụ'bite 
majmi mu'si'”, yi yụ. 

29 Yojdyem' mu' vämity muntyi' u mu' me'chui' mọ' p̂en, mu' na pen'dye' mu' 
ma'joij se'vepteya' p̂eyacdye' vämitysi'. Me'dye yụ chime' ma'jotye' yụ ĉaĉaij na 
dai' cäc̣hä'chute Jesús in. 

30 Mu' ra' yejĉoij muju'cha'quejĉoij, yụ na ra' meij uya'ya'quejĉoij —jéyacsi mu' 
Juan. 

31 Mu' mạyedye'chety muntyi' anic muju'cha' bu'yi, mu' na úchety jacchety, 
jacches mọmo' chí ḍye' me'chui'. Mu' na mạyedye'chety muntyi', räj mu' 
muju'cha'tacsi. 

32 Mu' jị'chique-yacsi muntyi' in se'ves judyeya' cạves mu', mu'in qui nam' 
muntyi' in, me' tsan' se'vete in, jam qui nam' anicjepte p̂eyacdye' in. 

33 Mu'in na anicjetety in, mu'in chịj in anic rụijtyity mu' Jen', judyeya' rụijsis 
p̂eyacdye' mu'. 

34 Mu' anictyity Jutactyi' Jen'tyi' mu', mọm' p̂eyepte Jen'si' p̂eyacdye' mu', ĉaĉaij 
na Jen' jaso'miti ĉụi'si' Ạ'edye' mu', anic mọjo'cha' mọ'che' so'mete. 

35 Jen' mạ'jeyaqui Ạva' mu' judyeya' yụ'te paj qui mu' räjdyes ayo'bu'yi. 

36 Tyi chuc anicjepte Jen'tyi' Ạva' mu', mu'in ra' Jen'ya' bä'yi in. Mu'in na jam 
se'veptety Ạva' in, mu'in ra' jam jun' Jen'ya' bä'yi in, va'tacdye'ĉan ra' in, Jen' ra' 
me' so'macsi ñịbedyes. 

JOHN 4 

1 Fariseo se'vaqui p̂eyaqui in muju'cha' cäc̣hä'chute Jesús in, judyeya' muju'cha' 
chime' chojtacsi, uya'ya' mu' Juan. 

2 Jam qui nam' Jesús chojtacsi muntyi' in, jị'chiyactyi' mu', mu'in chojtacsi in. 

3 Jesús chí q̣ui jun' chuc mu'in fariseo in aty mọ' chịj in, aty qui jam ma'jotyebajte 
in, mọ'dyes qui sacje' jị'chiyactyi'tum mu', Galileaĉan jijtuban in. 

4 Jemoñe' Samariave tyeij in. 

5 Venjoij in Sicarĉan Samariaĉansi' bä'yedye', c̣hẹi'ya' mọ' jac Jacobvunsi', mọ' 
so'maquis ạva' mu' José jiquej. 

6 Chime'dye noria mọ'ya' Jacobvunsi' jiquej mu'. Quichĉan tsun venjoij mu'ya' in. 
Mu'ya' noriaya' p̂utsquen'yi mu' Jesús jị'jutyiti ĉaĉaij na fer no'bi mi'i. 

7-8 Mu'in na jị'chiyactyi' mu' räj mu'in jiyi in, bä'yedye'ĉan jịjcaij in ya'iyequi 
säcsedyes in. Meij mọmo' mu'in in shupqueti' mọ'ya' yiris p̂en Samariaĉansi', 
ojñitui' mọ'ya'. Jesús je' mọ' p̂en: —Cum'jiyiti' dam' ojñi' —yi je' mọ' p̂en. 

9 Vorjete mọ' p̂en: —¿Jun' cudyityiti' ojñi' um? Yụ nash Samariaĉansi', mi qui 
nam' judío —yi' jéte. Me' mọ' yi' jéte ĉaĉaij na mu'in judío jiquej in jam jun' 
ca ̣nä'nacsi in mu'in Samariaĉantyi' in. 

10 Jesús vorje': —Jam jun' chí ̣yepte mi Jen'si' ñịbe'yedye' mạ'je' tsan' so'min mi, 
mijam chäyiti' yụ mi, yụ cọdyetyeyety ojñi'. Faraj vu' ca' chị' mi, paj qui yụ 
cudyityiti' paj qui yụ so'meye tsạ'chucsis ojñi' —je' Jesús mọ' p̂en. 

11 Yi' mọ' p̂en jéte Jesús: —¿Junas bu ra' so'mitim tsạ'chucsis ojñi'? Jun' qui'ĉansi' 
ra' ọij noria mijam mọ'ya' jäcaquis ojñi' mi. 

12 ¿Mi buty muju'cha' ferdye'tum ĉúti, uya'ya' buty mu' Jacobvun vóshi' tsun 
jiquej? Mu' jiquej jäm'tye' ọij noria, mọ'ĉansi' jiquej tyeij mu' ojñi' ạva'tumdye 
mu', judyeya' cu'dye' chime' mu', tsundyes qui q̂uin' shupqui' mọ' —yi' jéte. 

13 Vorje' mu' Jesús: —Tyi chuc q̂uin' tyeij ọij ojñi' mu'in ra' cuvij jajreban in. 

14 Mu'in na mọ' tyeijtyi' in mọ' so'macsis yụ, mu'in ra' jam cuvij jajreban in, ĉaĉaij 
na mọ' so'macsis yụ mọ' ra' jeñej bu'yi' jijmo'mo ĉojtyi'ĉansi' mu'in, mọ'ĉan ra' 
shupqui', aty jam ra' jayej mu'in in, Jen'yadyety ra' mu'in in —je' Jesús. 

15 Yi' vorjete: —Jesha' so'miti' mọ' ojñi' mọ' p̂eyes q̂uin' mi paj qui jam cuvij 
jajreban' yụ, paj qui jadyic ojñitui' yụ o ̣ya' noriaya' —yi' qui jéte. 

16 Vorje' Jesús: —Tạij jeĉajme vämtyi' mi —je' mu' Jesús. 

17 Vorjete mọ' p̂en: —Itŝij nash vämtyi' yụ —yi' jéte. Jesús qui vorje': —Anic 
rụijsis p̂eyacdye' jítim, yi' mi: “Itŝij nash vämtyi' yụ.”  

18 Jam mụi' yoctyi' yoctyi'che' vämim, aty ĉanam' tyiti vämtyi' mi, mu' q̂uin' 
jajbu'yetety mi, mu' jam anictyity vämtyi' mi, mọ'dyes anic rụijsis p̂eyacdyem —
yi Jesús je'. 

19 Mọ' p̂en aty mọ' se'vepte p̂eyacdye' jéte: —̣Q̂uin' chat chí ̣yeye jorojĉan mi 
so'mintyi' p̂eyacdye' Jen' mi. 

20 Jesha' vóshi' tsun jiquej Samariaĉantyi' tsun, mu'in úche' mụcu'che' tima'quete 
Jen' in. Mi'in na judío yi mi'in Jerusalénĉan mọmo' tupuj tima'queja mu' Jen' —yi' 
jéte. 

21 Vorje' Jesús: —Anic rụijsis ọij p̂eyacdye', aty c̣hẹi'ya' tupudye' ayij, jadyic ra' 
mụcu'che' tima'quetinte Jen' mi'in, mijam ra' Jerusalénĉan tima'quec-tinte, 
junam' ĉụi' ra' tupuj tima'quetinte mi'in mu' Jen'. 

22 Mi'in Samariaĉantyi' mijam chí ̣yetinte mu' tima'quetintety tsan' mi'in. Tsun na 
judío anic jäm' chí ̣yete tsun mu' tima'quetety tsun, ĉaĉaij na mu' Jen' yu'tyin tsun 
judío tsun paj qui tsunĉan na'i mu' Ji'c̣honacsity muntyi'. 

23 Aty ayij tupudye', mu'in anictyity tima'quetety Jen' in rụijsisya' ra' dyijyedye' 
tima'quete ra' in, ĉaĉaij na yi'dye Ạ'edye' mu', jo'mety quevacsi Jen' q̂uin'. 

24 Jen' Ạ'edye' bu'yi, jemoñe' rụijsisya' dyijyedye' tima'cac mu', yóyi'dyem' 
Ạ'edye' um' —yi je' mu' Jesús. 

25 Yi' mọ' p̂en vorjete: —Yụ chị' atsij ra' mu' Ji'c̣honacsity muntyi', mu' Cristo 
jétety in. A ra' mu'ya' jụijya' mu', mu' ra' räj ji'chäquiyisin' tsun —yi' mọ'. 

26 Vorje' Jesús: —Yụ p̂eyaquity q̂uin', yụ nash Ji'c̣honacsity muntyi' —je'. 

27 Me'ĉandye shupqueshan in jị'chiyactyi' mu', dạquishajte in p̂eyeva'que' mọ'ya' 
yiris p̂en. Jäm' äjjete in, mijam qui nam' yirity mu'in in cọdyete p̂eyacdye' in, 
¿Jedye'vei' buty? ¿Jedye' buty p̂eijva'que' mọ'tum? jam cọdyetyete in. 

28 Mọ' na p̂en farajjeyactaqui' chum puñuj mọ' caman' mọ' bä'yedye'ĉan jịjcaban'. 
Venjoban' mọ'ĉan jéyacseban' muntyi' in:  

29 —Me' to' ca' yụ dạcte yirity muntyi', mu' räj jin yụ jun' chuc bä'yi' yụ. ¿Are' mu' 
Ji'c̣honac-sity muntyi'? Cabu'tyum cạvecja —yi' jéyacseban' muntyi' in. 

30 Me'dye mu'ĉantyi' ñuryetaqui in cạvecte in mu' Jesús. 

31 Jambi'dyem' ventyecte in, mu'in jị'chiyactyi' mu' jéte in mu' Jesús: —
Jị'chiyacsity, säcseva. 

32 Vorjeyacsi mu' Jesús: —Mọ'ya' o ĉụi'si' säcsedye' yụ, mọ' jam chí ̣yetiñes mi'in 
—jéyacsi mu' Jesús. 

33 Jị'chiyactyi' mu' yi jítidyeij in: —¿Tuyise buty säcsedye' jiquej in? —yi jítidyeij 
in. 

34 Jesús jéyacsi: —Yu ̣ si' säcsedye' chiquepte ra' yụ Jen'si' p̂eyacdye' mu', mu' 
jutintyi' yụ, paj qui ijaij yụ carijtacdye', mọ' so'minsi' yụ. 

35 Jam ra' yi mi'in: “Vạjpedye'-dyety o ịvaj chat qui ra' vädaĉajsha' tsun”, jam ra' 
me' yi mi'in. Yụ jéyac: Cạvevac cätidye', a to' o jiyi' intsii' atsvun. 

36 Tyi chuc carijtaquity vädac-dye'ĉan in, mọ'ya' ra' ya'itacdye' mu'in, mọ' na 
vädacdye' mu'in, tsạ' bu'yi' ra' Jen'ya' mu'in, mọ' ra' tuyacsi' ma'jodye', mu' cätity 
judyeya' mu' vädaquity, vaj cäts ra' ma'joij in. 

37 Anic rụijsis ọij p̂eyacdye' yi': “Yirity cätity, yoctyi' na vädaqui.”  

38 Me'dye mi'in chime', juteyac paj qui vädaqui mi'in, me' tsan' jam cäti mi'in, 
yoctyi' cätityi' in, mi'in qui nam' vädaĉantyi', jäcacsebi mi'in yoctyis carijtacdye' 
mu'in —yi Jesús jéyacsi jị'chiyactyi' mu'. 

39 Me'dye mu'in Samariaĉantyi' in dai' anicjete Jesús in, ĉaĉaij na se'vebi' in p̂ensi' 
p̂eyacdye' mọ', yi' mọ' jéyacsi' jiquej: “Mu' räj jin yụ jun' chuc bä'yi' yụ.”  

40 Mọ'dyes mu'in ĉọcte in mu' Jesús, jéte in paj qui dam' chum mu'ĉan bä'yi. Jụj 
ja'yete chijäm' in, pärä' mạyedye' mu'ĉan jajbu'yacsi. 

41 Se'vepte in Jesússi' p̂eyacdye' mu', dadam' dai'yaij anicjete in. 

42 Yi je' p̂en in: —̣Q̂uin' chat anicjete tsun, jam mis mọmo' p̂eyacdye' anicjebiyac, 
anic qui mu'si' p̂eyacdye' se'vepte tsun. ̣Q̂uin' chat chí ̣yete tsun mu' nash 
Ji'c̣honacsity jacchety muntyi' in —yi mu'in in. 

43 Pärä' mạyedye' mu'ĉan mu' Jesús jijan qui, ĉụi'si'ĉan jac jijtuban Galileaĉan. 

44 Yi mu' Jesús: “Mu'in na jaso'mitity p̂eyacdye' Jen' in ĉụi'si'ĉantyi' bä'yedye' in 
mijam méqui' jụjyi mu'che' in.”  

45 Venjoban Galileaĉan, mu'ĉantyi' tiĉun'te in ĉaĉaij na mu'inmun cạveque' feshta 
Jerusalénĉan in, mu'ĉan cạvepte in ferdye' mu'. 

46 Aty me'si' mu' Jesús chimu've jịjcaban Canáĉan, Galileaĉansi' bä'yedye', 
yóĉandyem' vino ji'muñe' ojñi' u. Chime'dye mu'ĉan yirity ayo' 
Capernaumĉantyi', japacjoij mu'tyi' ạva'. 

47 Se'vaqui mu' ayo' aty mu' atsijbadaque Jesús Judeaĉantyi', Galileaĉan jijtuban. 
Chat qui mu' ĉọcte Jesús, ferche' cạte paj qui ĉọcbite ạva' mu' ji'chäquebibajte, 
ĉaĉaij na aty cändyety ạva' mu'. 

48 Yi mu' Jesús jéte ayo': —Jam jụijya' cavibutiĉam' ferdye' yụs mi'in, a vuty jam 
anicjitiĉa' u mi'in —jéte. 

49 Vorjete mu' ayo': —Cavinyeva jambi'dyem' säñi ạva' yụ —jéte. 

50 Vorjete Jesús: —Tạij, acatubada, yụ yi mu' ạva' mi aty chäĉän. Anicjepte mu' 
p̂eyacdye', me'dye jọban mu' aca'ya' jijtuban. 

51 Jambi' dạcajquiĉan aca' mu' pạrej úñity mu' ji'rebebajte in. Ji'rebete in jéte in: 
—¡Atyu' ca' chäĉän ạva' mi!  

52 Jéyacsi mu' ayo': —¿Jun' qui' ca' tsun yacchubun chäĉän ạva' yụ? —jéyacsi. 
Vorjete in: —Munja' u ca' quichĉan tsun ji'jiyaqui jänjändye' mu' —jéte in. 

53 Dyijtupte p̂eyacdye' mu' Jesússi'. Yi mu' ayo': “Yoqui'dyem' q̂uin' tsun u, 
me'qui' yi mu' Jesús jin yụ: Aty chäĉän ạva' mi.” Räjtumdye chätidye' mu' anicjete 
Jesús in. 

54 Pärä' qui' jị'caveyacsi ferdye' mu' Jesús aty atsijbanya' Judeaĉantyi', Galileaĉan 
jijtuban. 

JOHN 5 

1 Cha'she' in yiris feshta judíos mu'in. Mu'ĉan chime' mu' Jesús Jerusalénĉan. 

2 Mọ'ya' Jerusalénĉan yiris ojñi' miqui'yas, hebreosĉan p̂eyacdye' Betzata je' in. 

C̣hẹi'ya' mọ' bä'yedyes chụi'dye' mọ' Ovecas, je' mọ' chụi'dye' in, ovemun bu'yi' 
ojñi've väc̣häjc̣häquen aca' ĉanam' in. 

3-4 Mu'ĉan dai' bä'yi are'reijtyi' muntyi' in, judyeya' tofety in, judyeya' bureijtyi' in 
judyeya' yäjquity muntyi' chime' in, mu'ĉan chụchujdudu' mụijya' in. 

5 Mu'ĉan chime' yirity muntyi' bureijtyi', chibin qui'tac q̂uen'ĉan jiyi' 
yómodye'yity, me'qui' me' bu'yi mu' bure' bu'yi. 

6 Mu'ĉan Jesús cạvete chụjduij. Mu' Jesús chịj me'tum yómodye' me' bu'yi mu'. Yi 
Jesús jéte: —¿Jam mạ'je' chäĉän um?  

7 Vorjete mu' muntyi': —Mạ'je' tsan' yụ, jam qui nam' tyi yu'tyin ojñi'ĉan yụ in aty 
bubaqui'ya' mọ' ojñi'. Jeñej ra' tsan' yụ chum yi tashi p̂ai'joij ojñi'ĉan ĉúti yụ, 
yoctyi' chum yi mọmo' ojñi'ĉan in, jam jun' tupuj yụ —jéte. 

8 Yi Jesús jéte: —Sacyeva, tapjeva' jubij mi, mi'ebada —jajiti. 

9 P̂eyacdye'ĉandye mọmo' chäĉän mu' muntyi', me'dye mu' tapjeban' jubij mu' 
chat qui mi'eban mu'. Jị'jutyitidyesĉan mạyedye' mu' Jesús jaji'chäĉun. 

10 Mu'in judíoty ayo' mu'in cạvete in jéte in: —Ọij mạyedye' jị'jutyitidyes, ¿jun' 
me' cạĉan jubij um? Jam mọ' jun' tupuj me', yi' tsunsi' yụ'tacdye' —jéte in. 

11 Jéyacsi mu': —Mu' ji'chäĉuntyi' yụ yi mu' jin yụ: “Tapjeva' jubij mi, mi'ebada”, 
yi jin yụ —jéyacsi. 

12 Judíoty ayo' mu'in jéte in: —¿Tyi ca' me' jin mi paj qui tapjeyaĉan jubij mi 
judyeya' mi'eban mi? —jéte in. 

13 Mu' na chäĉäntyi' jam chịj tyi buty sacjajibun, ĉaĉaij na shachyi muntyi' in, 
chime' mu' Jesús aty jọban. 

14 Aty jábiya' mu' Jesús täjjebajte Jen'si'ĉan aca' mu'. Yi jajiti: —Se'vaca q̂uin', aty 
chäĉän mi, mijam ra' täjban' juchaj mi, are'ĉa dadam' muju'cha' tyejoij mi —jajiti. 

15 Mu'dye muntyi' ĉọcsequi mu'in judíoty ayo' in, jéyacsi: “Jesús ji'chäĉun yụ”, 
jéyacsi. 

16 Mọ'mun jị'fajqueyete in mu' Jesús judyeya' ñiñete in, ĉaĉaij na jị'jutyitidyesĉan 
mạyedye' ji'chäĉajte mu' muntyi'. 

17 Mu' Jesús yi jéyacsi: —Jen' yụ räjĉan carijtaqui, me'dye ra' yụ chime' carijtaqui, 
no ̣ tacsi yụ muntyi' in —jéyacsi. 

18 Mọ'dyes mu'in judío in muju'cha' c̣hojvete in, mạ'je' tsan' ujate in ĉaĉaij na jam 
a ̣räjje' mọ' jị'jutyitidyes mạyedye'. Jam mọ'jete mọmo' in, chime'dye ji'me'tyeyete 
in yíya': “Mu' Jen' mu' nash Jen' yụ.” Mọ' jị'fajqueyete in ĉaĉaij na Jen' yu'ti mu'. 

19 Jesús jéĉunacsi: —Yụ jéyac: Yụ Jen'tyi' Ạva' yụ jam ĉụi'si' dyijyedye' cäc̣hä'chui' 
yụ, Jen'sim' cäc̣hä'chupte dyijyedye' yụ. Jedye' chuc carijtye' Jen' yụ, chịmo'dye 
yụs carijtacdye', ĉaĉaij na yụ Ạva' mu'. 

20 Mu' Jen' yụ anic fer mạ'jin yụ Ạva' mu', judyeya' ji'caviyin yụ räj dyijyedye' mu'. 
Yocsi' qui ra' so'min yụ dadam' mọjo'chas ferdye' paj qui mọ' jị'caveyeyacsi yụ, 
ọya'yasdyem' ọij jị'caveyeyacsi yụ q̂uin', ji'chäĉajteij uts muntyi', anic ra' äjyi 
mi'in cavitiĉa'ya' yụ mi'in me'. 

21 Yojdyem' mu' Jen' u vañinjeyacseban mu'in säñity in judyeya' jị'tsa'acseban, 
me'je'dye ra' yụ chime' Ạva' mu', tyi chuc mạ'je' jị'tsa'ebajte yụ, me'dye ra' yụ 
chime'dye. 

22 Mu' Jen' yụ jam jị'cäts yụ'tacsi juchadye'ya' muntyi' in, yụ qui nam' Ạva' mu' 
yu'tyin yụ, yụ ra' jị'cäts yụ'tacsity juchadye'ya',  

23 paj qui yu ̣ che' räj irijyi muntyi' in, yódyem' irijjibun Jen' u yụ in. Tyi chuc jam 
me' irijyity yu ̣ che' in, me'dye chime' mu' Jen' jam irijjibun yụ in. 

24 Yụ jéyac, tyi chuc se'vibun p̂eyacdye' yụ in, judyeya' anicjete Jen' in, mu' 
jutintyi' yụ, mu'in aty Jen'yadyety in, mu'in ra' jam va'tacdye' cại' in juchadyes 
mu'in, aty ra' jam cạve' sän'dye' in, Jen'ya' ra' bä'yi in. 

25 Yụ jéyac, aty ayij tupudye', mu'in säñi bu'yity q̂uin' in, se'vibun ra' p̂eyacdye' 
yụ in, yụ Jen'tyi' Ạva' mu'. Se'vibuntyi' p̂eyacdye' jụijya' yụ in, mu'in ra' tsạ'eban 
in. 

26 Mu' Jen' yụ mu' nash tsạ'chucsity, me' bu'yi yụ chime' yu'tyin yụ, yụ qui 
tsạ'chucsity. 

27 Chime'dye yu'tyin yụ, yụ qui ra' jị'cäts yụ'tacsi juchadye'ya' muntyi' in, ĉaĉaij 
nash yụ Anictyity Muntyi'. 

28 Jam ra' äjyi mi'in yụsche' p̂eyacdye' mi'in. Ayij ra' tupudye' räj ra' mu'in säñity 
in se'vibun ra' fayacdye' yụ in,  

29 mu'in qui ra' ru'dyety in sacyeban ra' in. Mu'in rụij bä'yity jiquej in mu'in ra' 
tsạ'eban in chat qui ra' Jen'ya' bä'yi in, mu'in na ac̣hi' bä'yaquety jiquej in, 
tsạ'eban ra' tsan' chime' in, jam qui na ram' Jen'ya' jịjcaij in, va'tacdye'ĉan ra' 
mu'in jịjcaij in. 

30 Yụ jam ĉụi'si'tum dyijyedye' carijtaqui yụ, Jen'si'tum dyijyedye' carijtaqui yụ, 
jị'cäts yụ'tacsiij juchadye'ya' muntyi' in, jun' chuc mu' Jen' jutin yụ, mọ'dyes anic 
rụij shupqui' ji'cäts yụ'tacdye' yụ, ĉaĉaij na jam ĉụi'si' dyijyedye' cäc̣hä'chui' yụ, 
Jen'sim' dyijyedye' cạpte yụ, yódyetydyem' jutintyi' u yụ. 

31 Yụ ĉụi' mọmo' jị'chiqueyacsi jụijya' yụ jun' chuc yụ jutactyi' Jen'tyi' mu', mijam 
ra' mọ' méqui' ya'i' p̂eyacdye' yụ. 

32 Jen' yụ chime' mu' jị'chiqueyacsi jun' chuc yụ, mọ' chat ya'i' p̂eyacdye' mu'. 

33 Chime'dye mu' Juan chojtacsity, jị'chiqueyacsi jun' chuc yụ. Mi'in jutacsi paj qui 
cọdyecte p̂eyacdye' Juan in mu' chojtacsity, jedye' chuc mu' jéyacsi jiquej 
ji'jä'quin yụ, anic rụijsis p̂eyacdye' mu'. 

34 Yụ me' ji'jäcbite Juansi' p̂eyacdye' mu', ĉaĉaij na mạ'je' yụ paj qui anicjitiĉa' yụ 
mi'in paj qui c̣hoñi mi'in. Yụ jam jemonte muntyi' paj qui mu' jị'chiqueyacsi jun' 
chuc yụ jutactyi' Jen'tyi' mu'. 

35 Mu' Juan ferdye'tum voro'tacsi, jeñej fersi' mạijyis me' voro'yedye' mu'. 
Méqui'ya' ma'jotyebitinte p̂eyacdye' mu'. 

36 Jam Juan mọmo' jị'chiqueyacsi jun' chuc yụ, chime'dye mọ' carijtacdye' 
so'minsi' yụ Jen', mọ' jäm'tyes yụ mu'si'ya' ferdye' mu', mọ' dadam' mọjo'cha' 
jị'chiqueyacsi', yụ nash jutactyi' Jen'tyi' mu'. 

37 Chime'dye, mu'dye Jen' jutintyi' yụ, mu' jị'chiqueyacsi jun' chuc yụ. Mi'in na 
jam jụ'ñisĉan se'veptinte p̂eyacdye' mu' mijam cạvetinte chime',  

38 mijam ji'sisbitinte ĉojtyi'ĉan mi'in p̂eyacdye' mu' ĉaĉaij na jam anicjitiĉa' yụ 
mi'in, yụ jutactyi' Jen'tyi' mu'. 

39 Mi'in anic jäm' p̂eyeptinte tsan' sánacdye' Jen'si' mu', jeñej aty ra' tsan' mọ' 
ji'chäquiyinac ĉúti u mi'in jun' chuc ra' tupuj c̣hoñi mi'in, jam qui nam' chịj mi'in 
mọ' sánacdye' ji'chäquiyinac tsan' jun' chuc yụ ji'c̣honnactyi',  

40 mijam méqui' mạ'jetiñe' atsij yu ̣ ya' mi'in paj qui yụ yụ'tyeyac Jen'yadyety 
mi'in. 

41 Yụ jam mọ' queve' paj qui tima'quitiĉa' yụ mi'in jacchety muntyi' mi'in. 

42 Yụ jäm' chí ̣yeyac mi'in, mijam méqui' mạ'jetinte Jen'. 

43 Mu' Jen' jutin yụ me'dyes atsij yụ úche', mi'in qui nam' jam méqui' jụjjitiĉa' yụ 
mi'in. Yoctyi' na ra' ĉụi' jụijya' atsij, me' tsan' ĉụi' mọmo' yi: “Yụ jutactyi' Jen'tyi' 
mu'”, mu' qui ram' jụjjetinte mi'in. 

44 Mọm' dyijtutiñe' mi'in muntyi'yam' tima'cac mi'in, jam qui nam' dyijtutiñe' 
mi'in paj qui Jen' tima'quinac mi'in, mọ'dyes jam jun' anicjitiĉa' yụ mi'in. 

45 Jun' a vu' jam dyijyi mi'in, yụ ra' ji'me'tyeyac Jen'ya' juchadye'ya' mi'in, jam, 
mu'dye ra' Moisés ji'me'tyinac Jen'ya'. Me' ra' tsan' ĉúti Moisésche' mi'in paj qui 
ji'c̣honnac mi'in, mu' ra' ji'me'tyinac mọmo' Jen'ya'. 

46 Anicjebitinte sánacdye' jụijya' Moiséssi' mi'in, yụ ra' chime' anicjitiĉa' mi'in, 
ĉaĉaij na mu' Moisés sánacdye'che' mu' ji'jäquin yụ. 

47 Mi'in jụijya' jam anicjebitinte sánacdye' Moiséssi' mu', dadam' ra' yụs jam 
anicjibutiĉa' p̂eyacdye' mi'in —jéyacsi mu' Jesús. 

JOHN 6 

1 Aty me'si' mu' Jesús nopej tsique' Galilea jịjcaij, mọ'dye mọ' tsique' Tiberias je' 
in. 

2 Anic dai' muntyi' jịjcate in ĉaĉaij na cạvepte in ferdye' mu' jị'cave-yacsis, jun' 
chuc ji'chäcacseban are'reijtyi' muntyi' in. 

3 Chat qui mu' Jesús bojvete yirity mụcu', mu'che' p̂utsquen'yi bä'yi 
jị'chiyactyi'tum mu'. 

4 Aty c̣hẹi'ya' tyiti' judíos feshta mu'in, mọ' Ji'c̣honacdyedyes. 

5 Cạvi mu' Jesús, dai' muntyi' in cạvacsi jịjcatety in. Jesús yi jéte Felipe: —¿Juna' 
buty tupuj ya'iyeĉa' säcsedye' utsdyes muntyidyes in? —yi jéte. 

6 P̂eyacdye'yam' mu' Jesús jaji'ĉujti mu' Felipe jätäjyi chuc ra' mu', mu' na Jesús 
sadam chịj jun' chuc ra' mu'. 

7 Felipe vorjete Jesús: —Jun' a vu', me' ra' tsan' mu'ya' pärä' qui' cien querec̣ha 
plata jụijya', jam ra' jun' tupuj damamaj jebei' in, jun'dyem' ram' tupujjoi' utsdyes 
in säcsedye' in. 

8 Mu' na Andrés chime'dye jị'chiyactyi' mu', Simón Pedrotyi' vojity mu', jéte 
Jesús:  

9 —Mush úya' yirity nanaty pantumtyi' —jéte—, mu'ya' ĉanam' pan mu' judyeya' 
pärä' tạbedyem', jun'dyem' ra' mọ' tupujjoi' utsdyes muntyidyes in —yi jéte. 

10 Jesús vorjeyacsi jị'chiyactyi' mu': —Ji'bä'yacsejam' uts muntyi' mụijya' in —
jéyacsi. Me'dye bä'yi birurucche' in, anic tyesya' biruruc in. Anic dai' muntyi' in, 
ĉanam' mir rụi'cu' in, yedyej mọmo' son' tsicsi in, jam p̂enmun tsicsi in. 

11 Chat qui mu' Jesús jäcte mu' pan, yoshoropaij jéte Jen' chat qui mu' so'macsi 
jị'chiyactyi' mu', mu'in qui ji'cheteyacsi muntyi' in. Tạbedye' qui jäque', quivij 
yoshoropaij jéte Jen' chat qui q̂uin'dyem' so'macsi muntyi' in, jun' qui' chuc mu'in 
mạ'je' in. 

12 Räj c̣hu ̣ qui in chat qui mu' Jesús jéyacsi jị'chiyactyi' mu': —Tsimjadac qui 
ji'shuc-dyidye' muntyis mu'in paj qui jam ji'monac säcsedye' —jéyacsi. 

13 Me'dye tsimjan' mu'in in ji'shucdyidye' mu' ĉanam' pan jiquej in, yiri'tac pärä' 
jiyi' u ̣bu' shuban'. 

14 Muntyi' in cạvepte därsi' ferdye' in Jesússi' mu', chat qui yi in: —Anicdye uts 
jaso'mitity p̂eyacdye' Jen', mu' p̂eijtety sánacdye' yi' úche' ca ra' jijtuij jacche' —yi 
muntyi' in. 

15 Mu' qui nam' Jesús aty chịj mu'in muntyi' in mạ'je' ferche' yụ'te in paj qui mu' 
ayo'bu'yi, me'dyes qui mu' yacchucsi, yirity quim' mu' mụcu'che' jịjcaij. 

16 Aty jä'dyäijdyety tsun mu'in jị'chiyactyi' Jesústyi' mu' tsique've jịjcaij in. 

17 Jambi'dyem' venchuban mu' Jesús, bijti covambache' in roi'je' tsique'ĉan in, 
Capernaumve jịjcaij in, nopej tsique', judye'dye mochti in tomajyejoij in. 

18 Fuju'juyeti qui tyi'mu fer, vatyquej vacam'qui' ojñi'. 

19 Yejĉoij joi'dyi in, mochyejoij in, jedac aty ĉanam' quirometro tyiva'ti in. Ĉụi'dye 
vatyquej jị'ĉojtuyeĉun'te in mu' Jesús, fajche' tyeij ojñi' mi'i, jeñej onojnodye' ĉọi' 
in, tyum' tyeij ĉojtyi' mu'in anic noi'yacñi in. 

20 Jesús jéyacsi: —Jam ra' noi'yi mi'in, yụ nash —jéyacsi mu'. 

21 ̣Q̂uin'dyem' chí ̣yete in chat qui tiĉun'te in chat qui ji'bijte in covambache'. 
Yiristum vatyquej nopej sojquiti in. 

22 Aty nojno mạyedye' mu'in ji'yajcatity nopej in quevjajte tsan' in mu' Jesús. Chịj 
mu'in in yedyety mọmo' mu'in in jị'chiyactyi' mu' yoqui'dyem' nobiya' in, mijam 
yoctyi' mu'ya' covamba, jeñety tacvedye ĉo ̣ te in. 

23 Ĉụi'dye Tiberiasĉantyi' muntyi' meij jijtuij in, sojquiti mu'ya' in yóya'dyem' 
ji'säcsacsiya' jiquej Jesús u, yóya'dyem' yoshoropaij jéte Jen' u mu'. 

24 Mijam méqui' mu'ya' dạquicte in, mijam jị'chiyactyi' chime' mu', mọ'dyes qui 
bijbun quivij in covambache' mu'in, chimu've jịjcaban in Capernaumve, mu've qui 
quevicte in mu' Jesús. 

25 Mu'in quevictety in nopej venjoij in mu've q̂uin'dyem' cha'shete in. Jéte in: —
Jị'chiyacsity ¿jun'dyeya' ca' venchuij úya' mi? —jéte in. 

26 Vorjeyacsi Jesús: —Yụ jéyac, me' tsan' quivdyiĉa' yụ mi'in, jam mọ' 
dyijtubutiĉa' mi'in mọ' ferdye' yụ cavibutiĉas mi'in, jedye' chuc cại' mọ', mọ'dyes 
jam mạ'je' anicjitiĉa' yụ mi'in, jun' chuc yụ jutactyi' Jen'tyi' mu'. Mọm' dyijtutiñe' 
mi'in jun' chuc ji'säcseyac jiquej jun' qui' chuc c̣hu ̣qui mi'in. 

27 Jam ra' säcsedyem' dyijtutiñe' mi'in, mọ' cavin rä'is. Dyijtuvac mọ' räjĉan 
tsạ'chucsis säcsedye', mọ' yụ'tacsis paj qui Jen'yadyety muntyi' in. Yụ Anictyity 
Muntyi' yụ me' so'meyac yụ. Mu' Jen' Ạvatuntyi' yụ, mu' me' ferdye' so'min yụ, 
mọ' jorojĉan jéyacsi' yụ anictyity Jen'tyi' mu'. 

28 Mu'in muntyi' jéte in: —¿Jedye' qui bu ra' q̂uin' dyijtui' carijtaqui tsun paj qui 
mu' Jen' ma'jotyin tsun?  

29 Vorjeyacsi Jesús: —Mọ' nash mạ'je' Jen' paj qui anicjitiĉa' yụ mi'in, yụ jutactyi' 
mu' —jéyacsi Jesús. 

30 Vorjete in: —Ji'caviyitiĉam' ferdye' mi paj qui tsun anicjebiyac p̂eyacdye' mi. 
Ji'caviyitiĉam'  

31 yojdyem' Moisés jiquej u, cäjyasĉan jac jiquej vóshi'vun tsun so'macsi in 
mạyedye'ches säcsedye', yóyidyem' sánacdye' o: “Mu' so'macsi mạyedye'ches 
säcsedye' jiquej”, yi' sánacdye' —jéte muntyi' in. 

32 Vorjeyacsi Jesús: —Yụ jéyac, jam nash Moisésvun so'macsi mạyedye'ches 
säcsedye' vóshi'vundyes jiquej mi'in, Jen' so'macsi. Mu'dye Jen' yu ̣ tyi' mum' tupuj 
so'minac mi'in mọ' anicsis mạyedye'ches säcsedye'. 

33 Mọ' anicsis mạyedye'ches säcsedye' yụ'tyes mu' Jen', mọ' tsạ'chucsis säcsedye' 
jacchetydyes muntyi' in —jéyacsi Jesús. 

34 Yi cọdyete in mu' Jesús: —Jị'chiyacsity, räjĉan so'mitiĉam' ọij säcsedye' —jéte 
in. 

35 Jesús jéyacsi: —Yu ̣dye u jeñej bu'yi tsạ'chucsis säcsedye'. Tyi chuc 
cäc̣hä'chuntyi' yụ in judyeya' anicjin yụ in, mu'in ra' jam chique' dáquis ĉojtyi'ĉan 
mu'in, mijam ra' jajri in. 

36 A nash jéyac yụ, me' tsan' cavitiĉa' yụ mi'in, uts na jam anicjitiĉa' yụ mi'in. 

37 Räj mu'in so'mintyi' yụ mu' Jen' paj qui yu ̣ tyi' in, mu'indye ra' cäc̣hä'chun yụ in, 
yụ ra' jam jun' fitopjeĉúnacsi. 

38 Yụ mạyedye'che' jijtuijtyi', jam qui na ram' ĉụi'si' dyijyedye' me'chui' yụ, 
Jen'sim' dyijyedye' me'chupte yụ, mu' jutintyi' yụ. 

39 Mu'si' nash dyijyedye' mu' jutintyis yụ, mu' mạ'je' paj jam yirity ji'monte yụ 
mu' so'mintyi' yụ paj qui yu ̣ tyi' in, räj ra' yụ vañinjeyacseban jadyiquisĉan 
tupudye'. 

40 Me' mạ'je' Jen' yụ, paj qui mu'in cavintyi' yụ in judyeya' anicjintyi' yụ in, yụ 
Ạva' mu', mu'in ra' Jen'ya' bä'yi in, yu ̣dye ra' vañinjeyacseban aty jadyiquisĉan ra' 
tupudye' —jéyacsi mu' Jesús. 

41 Aty mọ' se'vepteya' p̂eyacdye' in mu'in judío in tiyacchui' ñiñete in mu' Jesús, 
anicdye yi ji'chäyitidye'ĉan: “Yụ u jeñej bu'yi mạyedye'ches säcsedye'”, jéyacsi. 

42 Yi jítidyeij in: —¿Jam adac uts Jesús Joséty ạva' mu'? Tsun chí ̣yepja jen' mu' 
judyeya' tse' mu'. ¿Jun' qui buty ĉaĉaij q̂uin' yi: “Yụ mạyedye'che' jijtuijtyi'?” —
jítidyeij in. 

43 Jesús jéyacsi: —Jam ra' p̂iijdyiĉa' yụ mi'in. 

44 Mijam ra' jụ'ñity cäc̣hä'chun yụ in, jam me' so'macsi Jen' dyijyedye' jụijya', mu' 
jutintyi' yụ. Jụ'ñity chuc cäc̣hä'chun yụ in, mu'in ra' vañinjeyacseban yụ 
jadyiquisĉan tupudye'. 

45 Sánacdye' mu'insi' jaso'mititysi' p̂eyacdye' Jen' jiquej in yi' mọ': “Räj ra' 
muntyi' jị'chiyac Jen'ya' in”, yi'. Anicdye me' q̂uin', tyi chuc se'vepte in Jen'si' 
ji'chäyitidye' mu', judyeya' cäc̣hä'chupte in, chime'dye ra' yụ cäc̣hä'chun yụ in. 

46 Yụ jam yi pạrej cạvete Jen' in, yum' yirity cạvete Jen', me'dyes yụ jéyac ĉaĉaij na 
yụ mu'yaty atsij jiquej. 

47 Yụ jéyac, tyi chuc anicjintyi' yụ in, mu'in ra' Jen'ya' bä'yi in. 

48 Yụ nash jeñej bu'yi tsạ'chucsis mọ' säcsedye'. 

49 Vóshi'vun jiquej mi'in, cäjyasĉan jac bä'yi in jiquej, me' tsan' mọ' jebei' in 
mạyedye'ches säcsedye' maná, säñi qui nam' in. 

50 Tyi chuc jebei'tyi' mọ' mạyedye'ches säcsedye' yódyesdyem' p̂eye'si' yụ u, 
mu'in ra' jam jun' säñi in. 

51 Yu ̣ dye nash mọmo' jeñej bu'yi mạyedye'ches säcsedye' mọ' tsạ'chucsis, tyi chuc 
mọ' jebei'tyi', Jen'ya' ra' bä'yi in. Mọ' säcsedye' so'macsis ra' yụ, mọ' jeñej ĉụi'si' 
shush yụ, me' ra' yụ'tye' a' yụ muntyidyes in paj qui mọ' tsạ'chucsi' úchety 
muntyi' in, —jéyacsi Jesús. 

52 Mu'in judío in, aty se'vepteya' p̂eyacdye' in fa ̣coij tyeij in, yi jítidyeij in: —
¿Jun'dyem' uts yu'tyiyisin' ĉụi'si' shush mu', paj qui tsun jebepja? —jítidyeij in. 

53 Jesús cuvij jéyacsi: —Yụ jéyac, jam jibibutiĉa' yụs shush jụijya' mi'in, yụ 
Anictyitysi' Muntyi' yụ, judyeya' chäsh chime' jam tyébutiĉa' jụijya' mi'in, jam ra' 
jun' Jen'ya' bä'yi mi'in. 

54 Tyi chuc jibibuntyi' shush yụ in, judyeya' chime' chäsh tyébun yụ in, mu'in ra' 
Jen'ya' bä'yi in, yụ ra' vañinjeyacseban mu'in in aty jadyiquisĉan ra' tupudye' 
jụijya'. 

55 Ọij shush yụ jeñej anicsis säcsedye' me' bu'yi', judyeya' chäsh yụ jeñej anicsis 
tyédye'. 

56 Tyi chuc jibibuntyi' shush yụ in, judyeya' tyébuntyi' chime' chäsh yụ in, mu'in 
ra' yiri'ya' bä'yi yu ̣ tum in, judyeya' yụ ra' yiri'ya' bä'yi mu'intum chime' in. 

57 Mu' tsạ'tyi' Jen' yụ, mu' jutintyi' yụ, mu' tsạ'chun yụ, me'dye ra' yụ chime', tyi 
chuc jibibuntyi' shush yụ in, mu'in ra' tsạ'chucsi yụ. 

58 Mọ'dyes yi yụ, yụ nash mạyedye'ches säcsedye', mọ' jam jeñej mạyedye'ches 
säcsedye' jebei'si' in vóshi'vun mi'in jiquej. Me' tsan' jebei' in, säñi qui nam' in. 
Tyi chuc jebei'tyi' jụijya' in ọij säcsedye' so'macsis ra' yụ, mu'in ra' jam me' in, 
Jen'ya' ra' bä'yi in —jéyacsi Jesús. 

59 Jesús jị'chiyacsi ọij p̂eyacdye', mu'ĉan vajmu'yaijĉan judío in Capernaumĉan. 

60 Dai' cäc̣hä'chutety Jesús in se'vepte in ọij ji'chäyitidye' mu', chat qui yi in: —Ọij 
ji'chäyitidye' mu' anic jiyi' carijsis mu', jam mạ'je' jun' jụjjepja tsun —yi in. 

61 Mu' na ĉụi' chịj ĉojtyi'ĉan mu' jun' chuc ñiñete in, judyeya' p̂eijte in, mọ'dyes 
qui mu' jéyacsi: —Anicdye me' mi'in, ¿ọij ji'chäyitidye' yụ ji'fajquiyitiĉa' yụ mi'in?  

62 Cavibutiĉa'dye ra' ferdye' yụs mi'in, mạyedye'che' ra' jịjcaban yụ, Anictyity 
Muntyi' yụ, yóche'dyem' bä'yi jiquej u yụ, chimu'che'dye ra' jịjcaban yụ cuvij. 

63 Jen'si' Ạ'edye' mu' mọ' mọmo' yiris tsạ'chucsis, muntyis na ạ'edye' mu'in, jam 
jedyedyes, mọ' jam tupuj tsạ'chucsi' muntyi' in. Ọij p̂eyacdye' jéyacsi' yụ mi'in, 
mọ' tupuj tsạ'chucsi' judyeya' so'macsi' Jen'si' Ạ'edye' mu'. 

64 Mu'ya' qui nam' mi'in jam méqui' anicjibutiĉa' yụs p̂eyacdye' mi'in —jéyacsi 
Jesús. Mu' qui nam' Jesús tashche'dye räj chí ̣yacsi tyijtyi chuc ra' jam anicjete in, 
judyeya' chime' chí ̣yete tyi chuc ra' jaji'mincatity. 

65 Yi jéyacsi Jesús: —Mu'in jam anicjibuntyi' p̂eyacdye' yụ in, mu'in mọmo' 
ji'jäcacsi yụ jéyac yụ jiquej: “Mijam ra' jụ'ñity cäc̣hä'chun yụ in jam me' so'macsi 
Jen' dyijyedye' jụijya'” —jéyacsi mu' Jesús. 

66 Aty me'si' mu'in cäc̣hä'chutety in pạrej yacchute in, aty jam mạ'je' cäc̣hä'chute 
in, mọ' ji'chäyitidye' mu' jị'fajqueyete in. 

67 Chat qui mu' Jesús jéyacsi mu' jị'chiyactyi' mu', mu'in yiri'tac pärä' jiyity in, 
jéyacsi: —¿Mi'inmun bu ra' chime' farajjitiĉa' yụ mi'in? —jéyacsi. 

68 Vorjete Simón Pedro: —Jam jun', mi nash tsuntyi' Ayo', mijam ra' tyi jịjcate 
yoctyi' tsun, ĉaĉaij na itŝij yirity yoctyi' me' me'chui' p̂eyacdye' paj qui Jen'ya' 
bä'yi tsun. 

69 Tsun aty anicjeyac mi judyeya' chí ̣yeyac mi nash Jutactyi' Jen'tyi' mu' —yi 
Pedro jéte. 

70 Vorjeyacsi Jesús: —Yụ nash tsim'tyeyac mi'in yiri'tac pärä' jiyity mi'in. Me' 
tsan' me' yirity qui nam' mi'inĉan q̂uin' mu' me'chui'tyi' Sọyo' —jéyacsi. 

71 Judas ji'jäcte mu' Jesús, Simón Iscariotety ạva' mu'. Me' tsan' ĉụi'tyi' 
jị'chiyactyi' mu', mu' qui na ram' jaji'mincati. 

JOHN 7 

1 Aty me'si' mu' Jesús pai' nati, socor'je' Galileaĉansi' bä'yedye' in. Judeaĉan qui 
nam' jam jịjcaij ĉaĉaij na mu'ĉantyi' judíoty ayo' mu'in mạ'je' ijate in. 

2 Aty c̣hẹi'ya' mọ' feshta tyiti' p̂isijsisĉansi' aca'. 

3 Jesústyi' vojity mu' yi, jéte in: —Jam ra' úya' mọmo' mi, dam'dye jäm' Judeaĉan 
jịjcava, mu'ĉan jị'caveyacseva ferdye' mi mu'in cäc̣hä'chuntyi' in, paj qui mu'in 
chime' cavibun ferdye' in. 

4 Jesha' mu' mạ'je' chí ̣yactyi' muntyi'ya', mu' ra' jam jumĉan yụ'tye' ferdye' mu'. 
Dam'dye jäm' jị'caveyacsi mi muntyisya' vej in paj qui räj cavin in —jéte in vojity 
mu'. 

5 Ĉụi'tyi' qui nam' vojity mu' jam anicjete in. 

6 Vorjeyacsi Jesús: —Jambi' ayij tupudye' yụ paj qui ji'caviti muntyi'ya' yụ. Mi'in 
na jam me', jun'si' chuc ĉụi' mọmo' tupudye' ayij mi'in, tupuj mu'ĉan jịjcaij mi'in. 

7 Mu'in jacchety muntyi' in jam jun' fáquinac in, mijam jedye' ji'me'tyiyinac in, yụ 
na fáquin yụ in ĉaĉaij na yụ jorojĉanjeyacsebi a'c̣his dyijyedye' mu'in. 

8 Tạij mi'in, cạvecvac mọ' feshta, yụ ra' jam mu'ĉan jịjcaij, jam ra' yụ cạveque', 
ĉaĉaij na jambi' ayij tupudye' yụ —jéyacsi Jesús. 

9 Taĉan Galileaĉan mu' Jesús. 

10 Aty sactiya' in vojity mu' Jesústyi', chat qui mu' Jesús mu'ĉan jịjcaij 
Jerusalénĉan, feshta cạveque'. Camin venjoij mu'ĉan, mijam chịj muntyi' in. 

11 Mu'ĉantyi' judíoty ayo' in quevte tsan' in mu' Jesús, yi in: —¿Jana' buty mu' 
Jesús?  

12 Dai' mu'in muntyi' in p̂eijva'te in, jítidyeij in: “Anic rụijtyity mu'”, yi in. Pạrej na 
yi in: “Jam nash mu' rụijtyity, cäj jị'chiyacsi muntyi' in”, yi in. 

13 Chaba' chaba' p̂iyiti in ĉaĉaij na quijnacsi in mu'in judíoty ayo' in. 

14 Aty vạjpedye' mạyedye' feshtas tyiti' mọ', chat q̂uin'dyem' sacti mu' Jesús, 
mu'ĉan jịjcaij siti Jen'si'ĉan aca' mu', tiyacchuti jị'chiyacsi muntyi' in. 

15 Mu'in judíoty ayo' in anic äjjepte mu'in in ji'chäyitidye' mu'. Yi in: —¿Jun' buty 
me' mu', me' tsan' jam jị'chiyac yụ'tacdye', uts na me' räj chí ̣ye' mu'? —yi in. 

16 Vorjeyacsi Jesús: —Jam nash ọij ĉụi'si' ji'chäyitidye' yụ, mu' Jen' jutintyi' yụ, 
mu'si' nash ji'chäyitidye' mu'. 

17 Tyi chuc mạ'je' cạpte in Jen'si' dyijyedye' mu', mu'in ra' chäyibun yụ in 
ji'chäyitidye' yụ, mọ' anic Jen'si' mu', jam ĉụi'si' mọ' ji'chäyitidye' yụ. 

18 Jesha' mu'ya' pạrej ĉụi'si' mọmo' ji'chäyitidye' jị'chiyacsi in, mọ' mọmo' mạ'je' 
in paj qui tima'cacsi muntyi' in. Mu' na mạ'je'tyi' paj qui mọ' tima'cacdye' 
mu'dyes tyi chuc jajutitity, mu' nash rụijtyity, rụijsis mọmo' p̂eyacdye' p̂eye', me' 
nash yi yụ paj qui tima'cacdyes Jen'dyes mu'. 

19 Me' tsan' mu' Moisés yu'tyiyinac mọ' yụ'tacdye' Jen'si' mu', uts na jam dam' 
chiquetiñe' mọ', dadam' qui mạ'jetiñe' ijatiĉa' yụ mi'in —jéyacsi mu' Jesús judíoty 
ayo' mu'in. 

20 Vorjete in: —Anic sọyo'tumtyi' mi, ¿tyi ĉaĉaij mạ'je' ijan u? —jéte in. 

21 Vorjeyacsi Jesús: —Carijtaquiya' yụ jiquej jị'jutyitidyesĉan mạyedye', 
ji'chäĉajteya' yụ mu' muntyi', mọ' ji'fajquiyiĉa' yụ mi'in. 

22 Me'dye mi'in chime' carijtaqui mi'in jị'jutyitidyesĉan mạyedye'. Pạrej mọ'dye 
mạyedye' sei'taqui ạva'si' a' mi'in, aty mọ' tupudye' sei'tacdyesi' venchui', ĉaĉaij 
na me' yi' yụ'tacdye' sáñe'si' mu' Moisés jiquej. (Jam Moisés yụ'tye' mọ' 
sei'tacdye', tạ'cas mọmo' me' yi in vóshi'vun mi'in.)  

23 Me'dye mi'in, me' tsan' jị'jutyitidyes mạyedye', sei'taquim' ạva'si' a' mi'in, paj 
qui me' chiquetiñe' mi'in mọ' sei'tacdyes yụ'tacdye'. ¿Jun' dash mọ' ji'fajquiyitiĉa' 
yụ mi'in, mọ' ji'chäcacdye' muntyi' jị'jutyiti-dyesĉan mạyedye'?  



224 

 

 
© New Tribes Mission. 

 

 

 

 

24 Jam ra' cavintum ñäñibutiĉa' yụs carijtacdye' mi'in, jemoñe' rụij dyijtubutiĉa' 
mi'in, me' ra' chịj mi'in anic rụij dyijyi yụ —jéyacsi Jesús. 

25 Pạrej mu'in Jerusalénĉantyi' yi jítidyeij in: —¿Jam adac uts Jesús mạ'je' ujatety 
in mu'in ayo' in?  

26 Mush tyu' útsi muntyisya' vej mu'in jị'chiyacseva'joij, mijam qui nam' méqui' 
jätäjjete in. Are' mu'in yụ'tactyi' in anicyeban mu'che' chime' in mu' Ji'c̣honacsity 
muntyi' —yi in. 

27 Yoctyi' na yi in: —Atsijya' ra' mu' Ji'c̣honacsity muntyi' jam ra' tyi chịj in 
junatyi' chuc mu', uts na Jesús chí ̣yeja junatyi' chuc mu'. 

28 Jesús mu'ĉan jị'chiyacsi Jen'si'ĉan aca' mu'. Fer p̂eyaqui mu'ĉan jéyacsi: —¿Jaij 
me' chäyitiĉa' yụ mi'in, judyeya' chịj mi'in junaty chuc atsij yụ? Jam ĉụi'si'ya' 
dyijyedye' atsij úche' yụ, yụ nash jutactyi' mu' rụijtyitytyi', yódyetydyem' mi'in 
jam jun' chí ̣yetintety u. 

29 Yụ qui nam' chí ̣yete ĉaĉaij na mu'yaty jiquej atsij yụ, mu' jutin yụ —jéyacsi 
Jesús. 

30 Dyijyi tsan' in mạ'je' ji'ĉär'te in, jam qui nam' jun'te in paj qui tapjete in ĉaĉaij 
na jambi' ayij tupudye' mu'. 

31 Muntyi' qui nam' dai' anicjete in, yi in: —Mu' Ji'c̣honacsity muntyi', mọ' 
jorojĉanjisin' ĉaĉaij na anic dai' qui' ferdye' ji'caviyisin'. 

32 Mu'in fariseo in se'vacsebi muntyis p̂eyacdye' mu'in, yi in mu' Jesús mu' 
Ji'c̣honacsity muntyi'. Mọ'dyes qui mu'in fariseo in judyeya' mu'in tashchety 
cudyitity Jen'che' in jutacsi pạrej in mu'in yụ'tactyi' ĉọjcai'tyi' in Jen'si' aca' mu' 
paj qui mu'in tapjete in. 

33 Jesús p̂eyaqui yi: —Dam'dyety ra' pen'dye-tuyac mi'in, chat qui ra' jọban yụ, yụ 
ra' ca'ñibun mu'ya' jutintyi'ya' yụ. 

34 Me' ra' tsan' quivjudyiĉa' yụ mi'in, mijam ra' jun' daĉudyiĉa' yụ mi'in, ĉaĉaij na 
jam ra' jun' venjoij mi'in, yóĉandyem' ra' yụ u —jéyacsi Jesús. 

35 Mu'in judíoty ayo' yi jítidyeij in: —¿Juna' qui buty ra' jịjcaij uts Jesús, yoj yi na: 
“Mi'in ra' jam jun' daĉudyiĉa' yụ mi'in?” yi. Are' ra' mu've jịjcaij, yoctyisĉan jac in 
paj qui mu've jajbu'yacsi mu'ĉantyi' judío in, mu'ĉan qui jị'chiyacsi jam judío in. 
Are' me' dyijyi yocve ra' jịjcaij,  

36 ĉaĉaij na yi mu' jísin': “Mi'in ra' tsan' quivdyiĉa' yụ mi'in, jam qui na ram' jun' 
daĉudyiĉa' yụ mi'in, mijam ra' méqui' cha'shitiĉa' yụ mi'in, yóche'dyem' ra' 
bä'banche' u yụ”, yi mu'. ¿Jätäjyi' ọij p̂eyacdye' um'? —yi jítidyeij in. 

37 Jadyiquis mạyedye' feshtas mọ' mọjo'cha' därsi'. Mọ'dye mạyedye' sacyi mu' 
Jesús fer p̂eyaqui jéyacsi: —Tyi chuc jajri jụijya', paj yu ̣ya' atsij, paj tyeij mọ' 
so'metes ra' yụ. 

38 Mọ'dye yi' sánacdye': “Tyi chuc anicjintyi' yụ, maj ra' shupqui' tsạ'chucsis 
ojñim' ĉojtyi'ĉansi' mu'.”  

39 Mọ' cại' tsạ'chucsis ojñi', mu' p̂eijbite Jen'si' Ạ'edye' mu', so'mac ra' in mu'in 
anicjetety in. Jambi'dyem' so'mac in Jen'si' Ạ'edye' mu', ĉaĉaij na mu' Jesús jambi' 
mạyedye'che' jịjcaban. 

40 Pạrej na muntyi' in aty se'vepte p̂eyacdye' in, yi in: —Anicdye me' uts Jesús 
jaso'mitity p̂eyacdye' Jen', mu' bisjaty tsun jiquej —yi in. 

41 Pạrej na mu'ya' yi in: —Mu'dye u Ji'c̣honacsity muntyi' —yi in. Mu'ya' na 
chime' yi in: —Jam u mu', mu' Ji'c̣honacsity muntyi' jam ra' jun' mu' Galileaĉantyi' 
muntyi'. 

42 Me' yi' sánacdye', mu' ca ra' Ji'c̣honacsity muntyi' vóshi' ca ra' mu' Davidvuntyi' 
jiquej, Belénĉan ca ra' na'i, yóĉandyem' Davidvun bä'yi jiquej u —yi pạrej in. 

43 Jam vaj cäts dyijyedye' mu'in. 

44 Pạrej mạ'je' ji'ĉär'te tsan' in, jam qui nam' jun'jete in. 

45 Mu'in yụ'tactyi' ĉọjcai'tyi' in Jen'si' aca' mu' jutactyi' ayoty mu'in ca'ñibun in, 
mu'inya' jijtuban in fariseoya' in judyeya' mu'in tashchety cudyitity Jen'che' in. 
Mu'in jéyacsi in: —¿Jun' ca' jam tutinte mu' Jesús? —jéyacsi in. 

46 Mu'in yụ'tactyi' ĉọjcaptety Jen'si' aca' in yi vorjeyacsi in: —Jam tyi cha'shepte 
p̂eyacdye' Jesússi' mu' —yi jéyacsi in. 

47 Vorjeyacsi fariseo in: —¿Ji'cäc̣hä'yiti adac mi'inmun chime' mu'ya'?  

48 Jesha', mijam yirity tashche' bu'yity tsundyes anicjete mu', mijam fariseo 
anicjete chime' in. 

49 Uts anicjetety Jesús q̂uin' in mu'in jam chí ̣yeptety Jen'si' sánacdye' in, mu'in ra' 
va'tacdyety Jen'ya' in —yi fariseo in. 

50 Mu'ya' chime' mu' Nicodemo, mu' tsedyedye' ĉọctety Jesús jiquej, fariseodye 
mu' chime'. Nicodemo yi jéyacsi fariseo in:  

51 —Yi' yụ'tacdye' tsunsi', tsun jam cavin so'meja va'tacdye' yirity muntyi' 
ji'me'tetyya' ĉụi' in, jemoñe' tashche' chum jäm' cọdyetyeja p̂eyacdye' mu', jätäjyi 
ra' mu', judyeya' jäm' chí ̣yac tashche', are' mọ'ya' juchaj mu', are' itŝi' mu' —
jéyacsi Nicodemo. 

52 Vorjete fariseo in: —¿Mi adac chime' mu'ĉantyi' Galileaĉantyi' muntyi'? 
Jäm'tuva' p̂eyeva' sánacdye', me' ra' chat chịj mi jam nash jun' mu'ĉantyi' 
Galileaĉantyi' in jaso'mitity p̂eyacdye' Jen' in —jéte in. 

53 Aty me'si' in chat qui jọban aca'ya' jijcaban in. 

JOHN 8 

1 Jesús mụcu'che' jịjcaij Orivoche'. 

2 Nojno pam' ca'ñibun Jen'si'ya' aca' jijtuban, ñur tŝo ̣ tyete muntyi' in. Jesús 
p̂utsquen'yi tiyacchui' jị'chiyacsi. 

3 Pạrej atsij fariseo in judyeya' jị'chiyacsity yụ'tacdye' Jen'si' in, tui' in yiris p̂en, 
mọ' täjje'si' in me'tacva'joi'si' son'tum. Run'quen'je' yụ'tye' in muntyisya' vej 
mu'in. 

4 Jéte in mu' Jesús: —Jị'chiyacsity, ọij p̂en täjje' tsun me'tacva'joi' son'tum. 

5 Mọ' yụ'tacdye' yu'tyiyisin'si' jiquej mu' Moisés yi' ijac ra' me'sis p̂en in, farajnac 
ca ra' mijya' in. ¿Jätäjyi mi u, tupuj buty me'jeyac ọij p̂en? —jéte in. 

6 Mọ' dyijyedye' mu'in mạ'je' jị'ĉojte in mu' Jesús, quevbite p̂eyacdye' in are' ra' 
cäjsis ji'shupque' p̂eyacdye', paj qui tupuj ji'me'te ayo'ya' in. Mu' na vụdui'yi 
mọmo' sánaqui chirijriyam' jacche'. 

7 Yejĉoij jéte in, chijäm' quichyeban jéyacsi qui: —Tyi chuc itŝity jụijya' juchaj, paj 
mu' tashche' farajtye' mijya' ọij p̂en —jéyacsi Jesús. 

8 Cuvij mu' vụdui'yi Jesús sánaĉan jacche'. 

9 Aty yi se'veteya' in cäts qui yirityityij jọban in, tashan isho'yaijtyi' jọban in. 
Me'ĉandye rä'eban in, mọ'dyety p̂en tacya' run'quen'je-taque' in yirisdyety. 

10 Quichyeban mu' cuvij Jesús, je' mọ' p̂en: —¿Juna' jịjcaban u in mu'in 
ji'me'tyintyi' yu ̣ya' in? ¿Jam ca' yirity so'min va'tacdye' in? —je' Jesús. 

11 Vorjete mọ' p̂en: —Jam yirity, Jị'chiyacsity. Vorje' Jesús: —Yụ chime' jam ra' 
so'meye va'tacdyedyes, tạij mi jam ra' cuvij täjban' juchaj mi —je'. 

12 Jesús quivij jị'chiyacsi muntyi' in, jéyacsi: —Yụ nash mạijchucsity jacchety 
muntyi' in, tyi chuc cäc̣hä'chuntyi' yụ in, mu'in ra' jam tojmadye'ĉan bä'yi in, 
mu'in ra' me'chui' in tsạ'chucsis mạijyis —jéyacsi. 

13 Fariseo jéte in: —Mi nash ĉụi' mọmo' yi p̂iijti tyi chuc mi, jam méqui' ya'i' mọ' 
p̂eyacdye' mi —jéte in. 

14 Vorjeyacsi Jesús: —Jam nash me', me' tsan' ĉụi' jị'chicaqui yụ, ya'i' qui nam' 
p̂eyacdye' yụ, ĉaĉaij na yụ chịj junatyi' chuc atsij yụ, judyeya' chịj chime'dye yụ 
juna' chuc ra' jịjcaij yụ. Mi'in na jam jun' chịj junaty chuc yụ jijtuij mijam chime' 
chịj mi'in juna' chuc ra' yụ jịjcaij. 

15 Mi'in na va've dyijtutiĉa' yụ mi'in, mạ'je' va'tacdye' so'mitiĉa' yụ mi'in ĉaĉaij na 
jam chäyitiĉa' yụ mi'in, junaty chuc yụ jịjtuij. Yụ na jam q̂uin' me' va'tacdye' 
so'macsi muntyi' in. 

16 Yụ qui nam' va'tacdye' so'macsiya', rụijsisya' dyijyedye' so'macsi yụ, ĉaĉaij na 
jam yụ mọmo' so'macsi, mu' Jen' jutintyi' yụ, mu' ñútyin yụ. 

17 Mọ' yụ'tacdye' cạtiñes mi'in yi': pärä' p̂eyaqui jị'chicaqui jụijya' in, vaj yi'dye in, 
mọ' p̂eyacdye' ya'i' mu'in, yi' yụ'tacdye'. 

18 Me'dye yu ̣si' chime' ya'i' p̂eyacdye' ĉaĉaij na tsun pärä' chime'. Yụ ĉụi' 
jị'chicaqui tyi chuc yụ, judyeya' Jen' yụ chime' mu' jutintyi' yụ, mu' chime' 
jị'chicaqui, me' me' qui mọ' ya'i' p̂eyacdye' —jéyacsi Jesús. 

19 Chat qui jéte in: —¿Juna' Jen' um? Vorjeyacsi Jesús: —Mijam chäyitiĉa' yụ mi'in 
tyi buty yụ, chidyem' Jen' u yụ ma'yity jam chäyibutiĉa' u mi'in. Chäyitiĉa' jụijya' 
yụ mi'in, a vuty chime' chäyibutiĉa' Jen' yụty u mi'in —jéyacsi Jesús. 

20 Mu'ĉan mu' Jesús jị'chiyacsi Jen'si'ĉan aca' mu', yóĉandyem' yụ'tacĉan 
querec̣ha u. Me' tsan' me' jéyacsi Jesús, jam qui nam' ĉär'te in ĉaĉaij na jambi' ayij 
tupudye' mu'. 

21 Jesús quivij jéyacsi: —Yụ ra' jọban, mi'in qui na ram' tsan' quivjudyiĉa' yụ 
mi'in, jam qui na ram' jun' daĉudyiĉa' yụ mi'in, ĉaĉaij na ra' juchajtum säñi mi'in, 
mọ'dyes qui ra' jam jun' cha'shitiĉa' yụ mi'in, yóche'dyem' ra' jịjcabanche' yụ u —
jéyacsi Jesús. 

22 Judío yi jítidyeij in: —¿Jätäjyi' p̂eyacdye' um'? Are' ra' ijati ĉụi', yoj yi na mu': 
“Mijam ra' jun' cha'shitiĉa' yụ mi'in, yóche'dyem' ra' jijcabanche' yụ u”, yi mu' —
yi jítidyeij in. 

23 Vorjeyacsi Jesús: —Mi'in úchety mọmo' muntyi' mi'in, yụ qui nam' 
mạyedye'chety, mi'in jacchety muntyi', yụ jam jacchety muntyi'. 

24 Me' me' qui yụ me' jéyac yi: “Mi'in ra' juchajtum säñi.” Anicdye ra' me', jam 
anicjibutiĉa' yụs p̂eyacdye' jụijya' mi'in, mọ' yi' tyi buty yụ, me' ra' juchajtum säñi 
mi'in —jéyacsi. 

25 Chat qui jéte in: —¿Tyi ĉaĉaij mi u? Vorjeyacsi Jesús: —Jam mụi' jéyac jiquej. 

26 Tupuj tsan' dai' jéyac jun' chuc mi'in, tupuj jéyac jun' chuc ra' va'tacdye' 
so'meyac. Mọ' qui nam' ji'chäyitidye' jị'chiyacsis yụ, mọ' so'minsi' yụ mu' jutintyi' 
yụ, mu' nash anic rụijtyity —jéyacsi Jesús. 

27 Mu'in na jam chiquete in p̂eyeyacsiya' p̂eijte Jen' mu'. 

28 Quivij p̂eyaqui Jesús jéyacsi: —Aty ra' yu'tiĉa'ya' sonche' mi'in, yụ Anictyity 
Muntyi' yụ, chat q̂uin'dyem' ra' chäyitiĉa' yụ mi'in tyi buty yụ. Jam ĉụi'si' 
dyijyedye' me'chui' yụ, mọ' mọmo' jị'chiyacsiij yódyesdyem' so'minsi' Jen' u yụ, 
mọ' jéyacsi yụ jun' chuc Jen' jin yụ. 

29 Mu' jutintyi' yụ yejĉoij pen'dyetun yụ, mijam méqui' farajjin yụ Jen' yụ, räjĉan 
chiquete yụ ma'jotyibun qui dyijyedye' yụ —jéyacsi Jesús. 

30 Se'veptem' p̂eyacdye' in, dai' vatyquej anicyi mu'che' in. 

31 Jesús jéyacsi mu'in judío in anicjetety in: —Chäquibutiĉam' jụijya' yụs 
p̂eyacdye' mi'in, me' ra' chat anictyity cäc̣hä'chutiĉaty yụ shupqui mi'in,  

32 judyeya' ra' chí ̣yetiñe' anicsis p̂eyacdye', mọ' ra' ji'c̣honnac mi'in 
me'chunacsi'ya' q̂uin' —jéyacsi Jesús. 

33 Vorjete in: —Tsun vóshi' mu' Abraham-vuntyi', jam tsun jun'dyeya' úñity bu'yi. 
¿Jun' dash mi yi “c̣hoñi ra' mi'in” jítiĉa' tsun mi'in? —jéte in. 

34 Vorjeyacsi Jesús: —Yụ jéyac: tyi chuc juchaijtyi' in, mu'in nash úñity juchaty in. 

35 Mu'in úñity in jam taĉan bu'yi ayosĉan aca' in, ĉaĉaij na mu'in jam ạva' mu'. Mu' 
na ạva' mu' taĉan ra' räjĉan. 

36 Mu' Jen'tyi' Ạva' mu' ji'c̣honnac jụijya' mi'in, anic ra' c̣hoñi mi'in, ạva' ra' yụ'tac 
mi'in. 

37 Chí ̣yeyac mi'in, mi'in nash vóshi' Abrahamvuntyi' mu'. Me' tsan' me', mi'in qui 
nam' dyijyi mạ'je' ijatiĉa' yụ mi'in, ĉaĉaij na jam jun' mạ'jetiñe' jụjjibutiĉa' 
ji'chäyitidye' yụs mi'in. 

38 Mọ' mọmo' jị'chiyacsi yụ mọ' so'minsi' Jen' yụ. Me'dye mi'in chime' chiquetinte 
ĉụi'tyi' jen' bu'yity mi'in —jéyacsi Jesús. 

39 Vorjete in: —Tsun nash vóshi' mu' Abrahamvuntyi', mu' nash jen' bu'yi tsun —
jéte in. Vorjeyacsi Jesús: —Jam nash me' mi'in, Abrahamtyi' ạva' jụijya' mi'in, a 
vuty cäc̣hä'chubibajtinte u dyijyedye'vun mu' jiquej. 

40 Mi'in na, me' tsan' jéyac rụijsis ji'chäyitidye' so'minsi' yụ mu' Jen', mi'in qui 
nam' dyijyi mạ'je' ijatiĉa' yụ mi'in. Mu' na Abraham jiquej jam mu' me' jäm'taqui. 

41 Mi'in na cäc̣hä'chuqui dyijyedye' jen' bu'yitysi' mi'in jun' chuc dyijyedye' mu'si' 
—jéyacsi Jesús. Judío jéte in: —Tsun jam muñejĉantyi' na'i, yirity mọmo' jen' 
tsun, mu' mạyedye'chety —jéte in. 

42 Vorjeyacsi Jesús: —Anictyity Jen'tyi' ạva' jụijya' mi'in, a vuty yụ mạ'jitiĉa' u 
mi'in, ĉaĉaij na yụ Jen'yaty atsij, q̂uin' aty úche' yụ. Yụ jam ĉụi'si'ya' dyijyedye' 
atsij yụ, Jen' jutin yụ. 

43 ¿Jun' dash me' jam chäquibutiĉa' yụs p̂eyacdye' mi'in jätäjyi' chuc mọ'? Yụ ra' 
jéyac jun' buty me' mi'in, ĉaĉaij na jam mạ'je' se'vibutiĉa' yụs p̂eyacdye' mi'in, 
mọ' tui'si' yụ. 

44 Sọyoty ayo', mu' Satanás, mu' nash jen' mi'in, me' me' qui me' Satanássi' 
dyijyedye' me'chubitinte mi'in, jun' chuc mu' mạ'je' me' jäm'taqui mi'in. Mu' 
yacchutidye' jiquej tạ'catydye ujacsity, judyeya' väväjñity chime', fa ̣ quety rụijsis 
p̂eyacdye'. Mọ' mọmo' me'chui' räjĉan väñädye' ĉaĉaij na mọ' mọmo' ĉojtyi'ĉan 
mu'. Mum' ji'shupquety väñädye' ĉaĉaij na me'tyitydye. Tyi chuc väñäijtyi' in, 
mu'in ạva' mu',  

45 me'dyes mi'in jam jun' anicjibutiĉa' p̂eyacdye' yụs mi'in, me' tsan' rụijsis 
ji'shupqueyeyac p̂eyacdye' yụ, mi'in qui nam' jam anicyi yu ̣ che' mi'in. 

46 ¿Tyi buty chäyibun juchaj yụ? Mijam yirity, ĉaĉaij na itŝi' juchaj yụ. Rụijsis tsan' 
p̂eyacdye' ji'shupqueyeyac yụ, uts na jam méqui' se'vibutiĉa' mi'in. 

47 Tyi chuc Jen'tyi' in mu'in se'vepte p̂eyacdye' in. Mi'in jam Jen'tyi' mi'in, 
mọ'dyes jam jun' mạ'je' se'vaqui mi'in —jéyacsi Jesús mu'in judío in. 

48 Judío jéte Jesús in: —Anic rụij yi tsun ji'jäcyac mi yi tsun: mi jeñej bu'yi 
Samariaĉantyi' muntyi', sọyo'tumtyi' mi —jéte in. 

49 Vorjeyacsi Jesús: —Jam nash yụ sọyo'tumtyi' muntyi'. Yụ nash irijyity Jen'che', 
mi'in chat fáquitiĉa' yụ mi'in. 

50 Yụ jam jemoñe' tima'cacdye' muntyis mu'in. Jen' na mạ'je' paj qui yụ tima'cac, 
mu' ra' va'tacdye' so'macsi tyi chuc jam irijyity yu ̣ che' in. 

51 Yụ jéyac: tyi chuc chäquibun p̂eyacdye' jụijya' yụ in, mu'in ra' jam cạve' 
sän'dye' in —jéyacsi Jesús mu'in judío in. 

52 Vorjete judío in: —̣Q̂uin' chat anic jorojĉan mi sọyo'tumtyi' muntyi', ọij 
p̂eyacdye' mi jorojĉanjin tsun. Yoj na ĉaĉaij säñi Abrahamvun räjtumdye 
jaso'mitity p̂eyacdye' Jen' jiquej in. Uts na me' yi jítiĉa' tsun mi'in: “Tyi chuc 
chäquibuntyi' p̂eyacdye' yụ in, mu'in ra' jam cạve' sän'dye' in”, yi mi. 

53 ¿Fer bu'yi buty ĉúti mi, uya'ya' mu' Abrahamvun vóshi'vun tsun jiquej? Yoj na 
ĉaĉaij mu' säñi Abrahamvun, chisäñidye mu'in in räj jaso'mitity p̂eyacdye' Jen' in. 
¿Tyi buty ĉúti mi? —jéte in. 

54 Vorjeyacsi Jesús: —Tima'quiti ĉụi' jụijya' yụ, a vuty fibi' shupqui' tima'cacdye' 
u yụ. Jam me', Jen' tima'quin yụ, mu' ji'jäctintety mi'in yíya' mi'in: “Mu' nash Jen' 
tsun”, yi mi'in. 

55 Me' tsan' me' jétinte mi'in, jam qui nam' chí ̣yetinte mi'in, yụ na jäm' chí ̣yete. Yi 
yụ jéyac jụijya' “Yụ jam chí ̣yete”, a vuty väväjñity shupqui u yụ, yojdyem' mi'in u. 
Yụ na chí ̣yete mu' judyeya' chiquepte yụ p̂eyacdye' mu'. 

56 Abrahamvun vóshi'vun mi'in anic där ma'joij ĉaĉaij na cavibun ra' tupudye' yụ, 
jun' chuc ra' atsij yụ, aty mu' cạve', mọ' där ma'joij mu' —jéyacsi mu' Jesús. 

57 Jéte judío in: —Mijambi' ĉanam' qui'tac yómodye' tyiti' mi, uts na yi mi: “Yụ 
cạvete Abrahamvun jiquej” —jéte in. 

58 Vorjeyacsi Jesús: —Yụ anic jéyac, itŝijdyem' jiquej mu' Abrahamvun, aty yụ 
tạ'caty mu'ya' —jéyacsi mu' Jesús. 

59 Mu'yatydye tapjete mij in, mạ'je' tsan' farajñete mijya' Jesús in. Caminve mu' 
shupqui Jen'si'ĉantyi' aca' mu', jọban qui mu'. 

JOHN 9 

1 Jesús mi'edye'ĉan yirity cạvete muntyi' tofej na'ity. 

2 Jị'chiyactyi' mu' jéte in: —Jị'chiyacsity, ¿tyis buty juchaj mu' me' na'i tofej uts 
muntyi'? ¿Are' jen'si' mu' are' tse'si' mu' are' ĉụi'sim'? —jéte Jesús in. 

3 Vorjeyacsi Jesús: —Jam juchadyes tofej na'i, mijam ĉụi'sidyes juchaj mu', mijam 
jen'si' juchaj mu'. Mu' na'i me' paj qui jị'cavacdyes muntyidyes in paj qui cạvepte 
in Jen'si' ferdye' mu'. 

4 Mạij carijtaqui muntyi' in, tsedyedye' qui nam' jam, mọ'dyes tsun chime' 
jemoñe' yejĉoja' carijtaĉa' Jen'dyes tsun, mu' jutintyi' yụ, jambi'dyem' yómoi' 
jambi'dyem' jiyi' tupudye'. 

5 Uche'dyem' jacche' q̂uin' yụ, mạijchucsi yụ úche' bä'yity in —jéyacsi Jesús. 

6 Ijaij jéyacsi mu' Jesús, chat qui mu' chupje' jac sóno'ya' mu', jäm'tye' bọjca' chat 
qui tofetysi' vej mu' tayayajjajibuti bọjca'ya'. 

7 Chat qui Jesús jajiti: —Tạij ojñi've Siloéve jịjcava mi, favajquica vej mi. (Ọij 
miquis ojñi' Siloé yi' ca yi' “Jutactyi'”.) Anicdye me' mu' tofety favajquiĉan vej mu'. 
Ca'ñibun anic jäm' naijbun mu'. 

8 Mu'in na chí ̣yetety in judyeya' mu'in cạvetety jiquej in mu' cọdaquity querec̣ha 
jiquej, yi jítidyeij in: —¿Jam adac utsdye mọmo' jiquej cọdacva'joijtyi' querec̣ha? 
—yi in. 

9 Pạrej na yi voryi in: —Mu'dye tyu' u. Pạrej na yi in: —Jam u mu', anic qui nam' 
c̣hac jo'meij —yi in. Mu'dye tofety jiquej yi jéyacsi: —Yu ̣dye nash. 

10 Mọ'dyes qui jéte in: —¿Jun' ca' jiquej naijbun mi?  

11 Vorjeyacsi mu': —Mu' muntyi' Jesús tịj mu', mu' jäm'tye' bọjca' mọ'ya'dye 
tayayajjibun vej yụ, judyeya' jin yụ “Siloéve ra' favajquiqui vej mi”, jin yụ. Me'dye 
mu've favajquiĉan vej yụ me'ĉandye naijbun yụ —jéyacsi. 

12 Jéte in: —¿Juna' mu' q̂uin' u ji'naijbuntyi'? Vorjeyacsi: —Jam chịj yụ juna' ra' 
mu'. 

13-14 Jị'jutyitidyesĉan mạyedye' mu' Jesús jäm'tye' bọjca', mọ'ya' jị'naijbajte tofety 
muntyi'. Mọ'dyes qui mu' muntyi' cạte in fariseoya'. 

15 Cọdyetyete p̂eyacdye' in: —¿Jun' ca' naijbun jiquej mi? —jéte in. Vorjeyacsi 
mu': —Mu' nash tayayajjibun vej yụ bọjca'ya', chat qui yụ me'si' favajquiĉan vej 
yụ, judyeya' qui naijbun yụ —jéyacsi. 

16 Pạrej mu'in fariseo yi in: —Mu' muntyi' me'jintyi' mi jam nash mu' Jen'yaty 
atsij, me'dyes qui jam a ̣räjje' mọ' mạyedye' jị'jutyitidyes —yi in. Pạrej na yi 
mu'ya' in: —Juchajtumtyi' jụijya' mu' muntyi', jun'dyem' jo'mes me'chui' ferdye' 
—yi in. Mijam méqui' cäts dyijyi mu'che' in. 

17 Fariseo in cuvij jéte in mu' muntyi': —Mu' na ji'naijbuntyi' mi ¿tyi buty mu' 
ĉo ̣ te mi, jätäjyi mi u? —jéte in. Vorjeyacsi mu' tofety jiquej: —Mu' nash 
jaso'mitity p̂eyacdye' Jen' —jéyacsi. 

18 Mu'in na judíoty ayo' mu'in mijam méqui' mu'in anicyi in mu' tofety jiquej, aty 
mu' naijbudaque. Jen' qui fayepte in judyeya' tse' mu',  

19 jébite jen' in: —¿Uts ca' ạva' mi'in? ¿Mu' ca' tofej na'ity jiquej? ¿Jun' qui ca' 
naijbun? —jéyacsi in. 

20 Yi jen' mu' judyeya' tse' mu' vorjeyacsi in: —Rụijdye me' uts ạva' tsun tofej na'i 
jiquej mu',  

21 mijam qui nam' chịj tsun jun' ra' jiquej naijbudaque, mijam chịj chime' tsun tyi 
ra' jaji'naijbun. Mu'dye ra' ạva' jíbutiĉa' mi'in, mu' nash chịj, aty p̂urety atsvun, 
mu' tupuj jínac jun' chuc mu' naijbun —jéyacsi in. 

22 Me' yi jen' mu' judyeya' tse' mu', ĉaĉaij na quijnacsi mu'in judíoty ayo' in. Mu'in 
na aty yụ'tye' p̂eyacdye' in, yi': tyi chuc anicjetety in mu' Jesús, yity in mu' nash 
Ji'c̣honacsity muntyi', mu'in ra' va'cac in paj qui jam pen'dyetucsi vajmu'yaijĉan 
in. 

23 Mọ'dyes qui yi jen' mu': “Ạva' ra' jíbutiĉa' mi'in, aty p̂urety mu'”, jéyacsi. 

24 Judíoty ayo' mu'in quivij fayebajte in mu' muntyi'. Jéte in: —Jam ra' ticamem 
jun' chuc jiquej mi, jítiĉam' Jen'si'ya' vej mu' jun' chuc mu' ji'chäĉun mi, chịj tsun 
uts muntyi' juchajtumtyi' —jéte in. 

25 Mu' qui vorjeyacsi: —Yụ jam chí ̣yete vatyquej ra' me' juchajtumtyi', vatyquej 
ra' jam. Mọ' mọmo' chịj yụ, tofejdyem' jiquej yụ, q̂uin' chat aty naijbun yụ —
jéyacsi mu' tofety jiquej. 

26 Cuvij jéte in: —¿Jun'jibun ca'? ¿Jun' ca' ji'naijbun? —jéte in. 

27 Vorjeyacsi mu': —Aty inoj jéyac, mi'in na jam anicjitiĉa' mi'in. ¿Jun' qui bu ra' 
dai' qui' jéva'queyac? ¿Mạ'je' adac mi'inmun cäc̣hä'chutinte chime'? —jéyacsi mu' 
muntyi'. 

28 Chat qui fạra'ñete in, jéte in: —Mi adac ĉaĉaij cäc̣hä'-chutety mu', tsun na 
Moisésvun cäc̣hä'chute. 

29 Chịj tsun mu'dye Jen' jap̂iyiti mu' Moisés, uts Jesús jam méqui' chịj tsun junaty 
ra' mu' atsij —jéte in. 

30 Vorjeyacsi mu' muntyi': —Yụ anic där äjjebiyac p̂eyacdye' mi'in. Mu' 
ji'naijbuntyi' yụ, mu' nash rụijtyity, mi'in qui nam' jam chịj junaty chuc mu'. 

31 Chí ̣ja' tsun mu' Jen' jam jụjtacsebi cọdacdye' mu'in juchajtumtyis in. Mu'in na 
irijyity mu'che' in judyeya' chiqueptety in p̂eyacdye' mu', mu'insi' tupuj jụjtacsebi 
cọdacdye' mu'in. 

32 Tsun jam jäm'dyeya' se'vaĉa' jo'mes p̂eyacdye' yirity na'i muntyi' tofety, 
judyeya' naijbudaque. 

33 Jam Jen'yaty jụijya' atsij uts muntyi', jun'dyem' ra' me' ji'caviyisin' ferdye' —
jéyacsi. 

34 Vorjete in: —Mi nash tạ'caty juchajtumtyi' na'ity, me' tsan' me' mi qui nam' 
muju'cha' yu'ti mạ'je' ji'chäyitiĉa' tsun mi'in —jéte in. Mọ'dyes qui va'quecte in 
paj qui jam pen'dyetucsive vajmu'yaijĉan in. 

35 Jesús chí ̣qui aty va'quecte in mu' tofety muntyi' jiquej, mu' qui dạcte jéte: —
¿Anicjete buty mi mu' Anictyity Muntyi'? —jéte. 

36 Voryi mu' muntyi': —Jíti' tyi buty mu' paj qui yụ anicjete —jéte. 

37 Vorjajiti Jesús: —A nash caviti' jiquej mi, yụ nashu', yódyetytum q̂uin' p̂eyaqui 
mi —jéte. 

38 Chat qui mu' muntyi' dyụtsyi Jesúsya' jéte: —Anicyi yụ míche' —jéte. 

39 Chat qui yi Jesús: —Atsij yụ úche' jacche' jijtuij yụ paj qui yụ jorojĉanjeyacsebi 
yụ dyijyedye' muntyis mu'in. Chime'dye ra' tyi chuc chäyiti tofej ĉojtyi'ĉan mu', 
yụ ra' jị'naijte ĉojtyi'ĉan mu'. Mu' na jam chäyitity tofety ĉojtyi'ĉan mu', yụ ra' 
jị'caveyete tofedye' mu' —yi mu' Jesús. 

40 Mu'ĉantyi' fariseo in se'vepte p̂eyacdye' in, chat qui jéte in: —¿Tofej buty 
ĉútiĉa' tsun mi'in? —jéte in. 

41 Mu' Jesús vorjeyacsi: —Tofej bu'yi ĉúti jụijya' mi'in, a vuty itŝi' juchaj ĉúbunac 
Jen' u mi'in. Jam na me' mi'in, yi mọmo' mi'in “Jam méqui' tofej bu'yi tsun”, yi 
mi'in, mọ'dyes qui taca' mọ'ya' juchaj mi'in Jen'si'ya' vej mu' —jéyacsi Jesús. 

JOHN 10 

1 Yi Jesús jéyacsi: —Jesha' me' bu'yi' oveca in. Yụ ra' jéyac, tyi chuc jam 
chụi'dye'ya' siti in ovecasĉan sópe, yocve siti jụijya' in, mu'in nash shushu'aty in, 
ĉaĉaij na a'c̣histum dyijyedye' atsij in. 

2 Mu' na rụij chụi'dye'ya' sitity, mu' nash jäm' ĉọjcacsity oveca. 

3 Mu' ĉọjcai'tyi' chụi'dye' mu' vanacjeyete, mu' qui ĉọjcacsity oveca cäts yirisisij 
fayaqui oveca mu', ji'jäcacsebi tịj mọ'in. Mọ'in na chí ̣yepte in mạ'edye' p̂eyacdyes 
mu' judyeya' jịjcate in, mu' ji'shupcacsebanya' sópeĉan. 

4 Aty jorojya' in mu'dye mọmo' tashche' bu'yi cạcsi, mu'in na jịjcate in ĉaĉaij na 
chí ̣yepte in mạ'edye' p̂eyacdyes mu'. 

5 Mọ'in oveca in jam tupuj yoctyi' jịjcate in, ĉa'joyete mọmo' in ĉaĉaij na jam 
chí ̣yepte p̂eyacdye' in —jéyacsi Jesús. 

6 Jesús jéyacsi ọij jị'ĉocdyes p̂eyacdye', mu'in na se'veptety p̂eyacdye' in jam 
mu'in jun' chique' in jätäjyi' chuc cại' mọ' p̂eyacdye' mu'. 

7 Jesús cuvij jéyacsi: —Yụ ra' jéyac, yu ̣ dye nash chụi'dye' bu'yi, yóya'dyem' sitiya' 
oveca o in. 

8 Mu'in tashche' atsijtyi' in jị'chiyacsity yu'ti in, mu'in in jam anictyity in, jeñej 
bu'yi shishi'aty in, a'c̣histum dyijyedye' atsij in, mọ'in na oveca in jam jun' jụjtacsi 
in. 

9 Yu ̣ dye nash chụi'dye' bu'yi, tyi chuc yu ̣ya' sitity in, mu'in ra' c̣hoñi in. Yụ ra' 
ĉọjcacsi jeñej bu'yi oveca in, jun'si' ĉụi' siti' sópeĉan in judyeya' shuban' in chat 
qui säcseban' in. 

10 Mu' na shushu'aty muntyi' mọ' mọmo' mạ'je' shu'aij judyeya' ac̣hi'tacsi oveca 
chime', pạrej ijacsi. Yụ na atsij tsạ'chucsi paj qui ma'jodye'tum bä'yi in. 

11 Yụ nash jäm'tyi' ĉọjcacsity oveca, mu' jäm'tyi' ĉọjcacsity oveca yu'ti mu' paj qui 
säñi ovecadyes in. 

12 Jesha', mu' ya'itactyi' ĉọjcacsity jam me' mu'. Ĉọsseti' jụijya' tsäqui'yis 
vajedyedye', mu' ya'itactyi' jam mu' jun' ñutsjetacsi oveca in. Ĉa'joij mọmo' mu' 
ĉaĉaij na ya'itactyi' mọmo' mu', jam ĉụi'si' oveca mu'. Chat qui mọ' vajedyedye' 
p̂ai'tacsi' oveca in, räj ficajteyacsi' pai' jịjicayacsi'. 

13 Mu' ya'itactyi' ĉa'joij mọmo' ĉaĉaij na querec̣haveij mọmo' mu', mijam dyijtucsi 
oveca in. 

14-15 Yụ nash mạ'jitidyes-tumtyi' ĉọjcacsity oveca. Mu' Jen' yụ chäyin yụ judyeya' 
yụ chime' chí ̣yaqui ĉụi'tyi' Jen' yụ, me'dye yụ chime' chí ̣yacsi oveca yụ, judyeya' 
mu'in chäyin yụ in, yụ ra' yu'ti paj qui säñi yụ mu'indyes in. 

16 Chime'dye mu'ya' yoctyi' oveca bu'yity in, yu ̣ tyi' chime' in, jam úĉantyi' in. 
Mu'in ra' chime' fayacsi yụ, mu'in qui ra' se'vibun p̂eyacdye' yụ in, mu'inmun ra' 
chime' vajmu'yaij in, räjtumdye qui ra' yụ yirity mọmo' ĉọjcacsity. 

17 Jen' yụ mạ'jin yụ ĉaĉaij na yụ ĉụi' yu'ti ji'sändyi paj qui yụ cuvij ĉụi' vañinyeban 
yụ. 

18 Mijam tyi tupuj ferche' ijan yụ in, ĉụi'si'ya' ra' dyijyedye' ji'ijati yụ. Yụ nash ĉụi' 
yu'ti paj qui ji'ijati yụ judyeya' chime' ĉụi' yu'ti paj qui vañinyeban yụ, me'dyety 
yu'tyin yụ mu' Jen' yụ —jéyacsi Jesús. 

19 Mu'in judío in aty se'vepte p̂eyacdye' in quivij yoc yoc dyijyi in. 

20 Pạrej mu'in yi in: —Mu' nash sọyo'tumtyi' muntyi' judyeya' shapuijtyi' 
chime'dye. Fibi' se'veptinte p̂eyacdye' mu' —jítidyeij in. 

21 Pạrej na yi in: —Sọyo'tumtyi' jụijya' mu', jun'dyem' tupuj me' ji'shupque' 
p̂eyacdye'. ¿Jị'naijtacseban' buty sọyo' tofety muntyi' in? Jam jun' —yi in. 

22 Tupudye' tsịvu'vudye' Jerusalénĉantyi' feshtaij in, ji'dyijvacdyes yoqui'dyem' 
jäm' yụ'ban'ya' jiquej u in Jen'si' aca' mu', mọ' cại' feshta. 

23 Jesús Jen'si'ĉan aca' mi'i, väc̣häjc̣häsve Salomónsi'. 

24 Atsij judío in cọtoij tŝo ̣ tyete in jéte in: —¿Jun'si' bu ra' jítiĉa' mi'in, mi adac 
Ji'c̣honacsity muntyi'? Jesha' chap jítiĉam' —jéte in. 

25 Vorjeyacsi Jesús: —A nash jéyac yụ, jam qui nam' méqui' anicjitiĉa' yụ mi'in, 
ĉaĉaij na yụ jị'caveyeyac ferdye' so'minsi' Jen' yụ, mọ' ji'ĉuyinac yu ̣dye nashu'. 

26 Me' tsan' me', mi'in qui nam' jam anicyi mi'in ĉaĉaij na mi'in jam yu ̣ tyi' oveca 
mi'in. 

27 Ĉụi'tyi' qui nam' oveca yụ se'vibun p̂eyacdye' yụ in, judyeya' yụ chí ̣yacsi 
chime', me'dyes qui mu'in cäc̣hä'chun yụ in. 

28 Yụ ra' yụ'tacsi paj qui Jen'yadyety in, mijam ra' tyi chutyin yụ in,  

29 ĉaĉaij na Jen' yụ muju'cha' fer bu'yity, mu' jam tyi tupuj chutyete in. 

30 Jen' yụ judyeya' yụ yirity mọmo' shupqui tsun —jéyacsi Jesús. 

31 Ọij p̂eyacdye' jị'fajqueyete judío in, mu'yatydye tapjete mij in mạ'je' tsan' 
mijya' farajñete in. 

32 Jesús jéyacsi: —Dai' no ̣ tacsi muntyi' yụ, jị'caveyeyac ferdye' yụ mọ' so'minsi' 
Jen' yụ. ¿Jụ'ñis ca' ferdye' ji'me'tyin ra' yụ paj qui mijya' ijatiĉa' yụ mi'in? —
jéyacsi Jesús. 

33 Vorjete in: —Jam ferdye' ji'me'tyin mi, mọ' p̂eyacdye' mi mọ' nash ji'me'tyin, 
ĉaĉaij na mi muntyi' mọmo', me' tsan' me' mạ'je' qui nam' Jen' bu'yi yu'ti mi, anic 
därsi' ñäñitidye' Jen'dyes me' yi mi. 

34 Jesús vorjeyacsi: —Mọ' yụ'tacdye' cạtiñes mi'in, yi' jun' chuc mu' Jen' p̂eyaqui 
yi: “Mi'in jen' bu'yi”, yi' sánacdye'. 

35 Chí ̣ja' jam méqui' cäj bu'yi' Jen'si' sánacdye' mu', yi mu' ji'jäcacsi mu'in 
so'mactyi' p̂eyacdye' mu', mu' jéyacsi mu'in in: “Mi'in jen' bu'yi” jéyacsi Jen'. 

36 Dam'dye yụ jam ñäñitidye' bu'yi' Jen'dyes shupqui', me' tsan' yi yụ: “Yụ Jen'tyi' 
Ạva' mu'”, ĉaĉaij na Jen'dye tsim'tyin yụ judyeya' jutin yụ paj qui úche' jacche' 
atsij yụ. 

37 Jam me' Jen'si' dyijyedye' cạpte jụijya' yụ, a vuty jam anicjitiĉa' u mi'in. 

38 Anicdye me', Jen'si' dyijyedye' cạpte yụ tupuj anicjitiĉa' yụ mi'in ĉaĉaij na 
cavibutiĉa' ferdye' yụs mi'in. Me' tsan' jam mạ'je' anicjibutiĉa' yụs p̂eyacdye' 
jụijya' mi'in, tupuj cavibutiĉa' ferdye' yụs mi'in, mọ' jorojĉan ji'chäquiyinac mi'in 
jun' chuc Jen'tum yụ jeñej yirity mọmo' shupqui tsun —jéyacsi Jesús mu'in judío 
in. 

39 Ọij p̂eyacdye' mu' jị'fajqueyete in, cuvij tsan' mạ'je' tapjete in mu' Jesús, mu' 
qui nam' caminyetaqui ĉa'joyacsi. 

40 Jesús nopej Jordán jịjtuban, yóya'dyem' chojtacsiya' jiquej u mu' Juan, mu'ya' 
bä'yi juñucsi' mạyedye'. 

41 Dai' muntyi' atsij ĉọcte in, yi jítidyeij in: —Me' tsan' Juan jam jị'caveyacsi 
ferdye', rụij qui nam' p̂iijse Jesús, tas p̂eyacdye' ca ̣ tsi' mu'ya' —yi muntyi' in. 

42 Mọ'dyes dai' mu'ĉantyi' in anicjete in mu' Jesús. 

JOHN 11 

1-2 Mu'ya' jiquej yirity muntyi', Lázaro tịj mu' Betaniaĉan bä'yi mu' voji'tum mu', 
María judyeya' Marta. Mọ' María tai'bites yuj Jesússi' jiquej jẹrejresya', chịmo'dye 
sham'bibajte ĉụi'si'ya' fin mọ'. Mu' na Lázaro japacjoij  

3 mọ'dyes qui voji' mu' juteyete p̂eyacdye' Jesúsdyes, yi': —Jị'chiyacsity, uts 
pen'dye' mi japacjoij —yi' p̂eyacdye' mọ'in. 

4 Chí ̣qui mu' Jesús yi: —Mọ' japacjodye' mu' jam sän'dyedyes mu', mọ' jị'ĉocdyes 
Jen'sidyes ferdye' paj qui jorojĉanjibun yụ ferdye' yụ Jen'tyi' Ạva' yụ —jéyacsi 
Jesús. 

5 Jesús mạ'jeyacsi räjtumdye in, Marta judyeya' voji' mọ', María judyeya' Lázaro. 

6 Me' tsan' me' aty jéyac jun' chuc japacjoij mu' Lázaro, mijam qui nam' cavin 
jaĉucdyi, taĉan chum mu'ĉan pärä' mạyedye'. 

7 Chat q̂uin'dyem' mu' Jesús jéyacsi jị'chiyactyi' mu': —Ca'ñibujsha' chimu'ĉan 
Judeaĉan jịjcabajsha' —jéyacsi Jesús. 

8 Jị'chiyactyi' mu' jéte in: —Jị'chiyacsity, jambi' men mu'ĉantyi' judío in mạ'je' 
mijya' ujan in, uts na me' mạ'je' chimu'ĉan jịjcaban mi —jéte in. 

9 Jesús vorjeyacsi: —Mọ'ya' nash yiri'tac pärä' jiyi' hora yiris mạyedye'. Tyi chuc 
mạijĉan mi'i jụijya', mu' ra' jam tachyi, ĉaĉaij na mọ'ya' mạijyis jacchedyes. 

10 Tsedyedye' na mi'i jụijya', tachyi ra' ĉaĉaij na itŝi' mạij bu'yis jam jun' naijti —
jéyacsi Jesús. 

11 Mu' qui Jesús cächje' p̂eyacdye', yi: —Mu' Lázaro pen'dye' tsun aty ĉọshi, mu've 
ra' jịjcaij yụ, yụ ra' jịjtsa'eĉajte paj qui jam yejĉoij ĉọshi —jéyacsi Jesús 
jị'chiyactyi' mu'. 

12 Vorjete in jị'chiyactyi' mu': —Jị'chiyacsity, ĉọshi jụijya' mu' chäĉän ra' mu' jam 
ra' säñi —jéte in. 

13 Mu' na Jesús p̂eijbite sän'dye' mu', mu'in na jị'chiyactyi' mu' ĉọshdye' ĉọpte 
mu'in in. 

14 Chat qui mu' jäm' jị'chiqueyacsi jéyacsi: —Aty säñi mu' Lázaro,  

15 me' tsan' me' där qui nam' jäm' mi'indyes itŝij yụ mu'ĉan, yoqui'dyem' säñi 
jiquej u mu', paj qui cavibutiĉa' ferdye' yụs mi'in paj qui anicjitiĉa' yụ mi'in. 
Jụdyej, ĉọcja yiristum mu' Lázaro —jéyacsi Jesús jị'chiyactyi' mu'. 

16 Tomás qui yi, mu' Epoj jétety in, mu' jéyacsi yoctyi' jị'chiyactyi' in, yi: —Jịjcaja 
tsun chime' paj tsunmun ijac yiri'ya' mu'tum —jéyacsi Tomás. 

17 Me'dye venjoij mu'ĉan in, aty to'ĉan atsvun mu' Lázaro, me' dạquicte mu' Jesús, 
aty vạjpedye' mạyedye' me' bu'yi. 

18 Mọ' Betania c̣hẹi'ya' bu'yi' mọ' Jerusalén, araj chibin quirometro mọ'. 

19 Jerusalénĉantyi' dai' atsij judío in ĉọshseti in Marta judyeya' María, mạ'je' tsan' 
ji'jiyacsebi táredye' mọ'in. 

20 Chí ̣qui' mọ' Marta aty mu' meij jijtuij Jesús, sacyi' mọ' ji'rebeĉun'te. Mọ' na 
María taĉan aca'ĉan. 

21 Ji'rebete mọ' Marta mu' Jesús chat jéte: —Mu'ya' jụijya' jiquej mi, a vuty jam 
säñi vojity o tsun. 

22 Me' tsan' me', yụ qui nam' chị' jedye' chuc q̂uin' cọdyete Jen' jụijyam, mu' ra' 
jụjjibun cọdacdye' mi —jéte Marta. 

23 Jesús vorje': —Vañinyeban nash ra' vojity mi'in —je' Jesús. 

24 Marta vorjete: —Chị' yụ vañinyeban nash ra' mu' jadyiquisĉan tupudye', jun'si' 
chuc vañinyebanya' mu'in säñity muntyi' in. 

25 Je' Jesús: —Yụ nash tsạ'chucsity judyeya' vañinjeyacsebantyi' yụ. Tyi chuc 
anicjintyi' yụ, me' tsan' säñi jụijya' mu', vañinyeban ra'. 

26 Mu'in tsạ'tyi' anicjin jụijya' yụ in, mu'in ra' jam sän'dye' cạve' in. ¿Me' buty 
anicjibuti' p̂eyacdye' yụs mi mọ' jéyes, Marta?  

27 Vorjete Marta: —Anic me' Jị'chiyacsity, yụ nash anicjeye, mi nash anictyity 
Jen'tyi' Ạva' mi, mi nash Ji'c̣honacsity muntyi', atsij úche' jacche' jijtuij mi, yoj 
yidyem' Jen' jiquej u. 

28 Marta qui fayaqui' voji' mọ', María, pạrejve je': —Atyu' u mu'ya' mu' 
Jị'chiyacsity, mi fayin —je'. 

29 María se've' p̂eyacdye', sac tyei' vatyquej ĉọcte mu' Jesús. 

30 Jorojya'dyem' mọ' bä'yedye', yóĉandyem' ji'rebeteĉan o mọ' Marta. 

31 Mu'ĉantyi' aca'ĉantyi' judío in, mu'in atsijtyi' in ji'tä'tsacsebity táredye' in. 
Cạve' in María sacyi' jorojya' jịjcai', mọ'dyes qui mu'in cäc̣hä'chui' in, jeñety 
ru'dyei'ya' jịjcai' ĉọi' in, táreĉan' mọ'ya'. 

32 María dạquicte mu' Jesús, dyụtsyi' mọ'ya', jéte: —Jị'chiyacsity, mu'ya' jụijya' 
jiquej mi, a vuty jam säñi vojity o tsun —jéte María. 

33 Jesús cạve' tári' mọ', judyeya' mu'in pen'dyetucsity mọ'in in chitaridye chime' 
mu'in in, mu'mun chime' fer dyijyi ĉojtyi'ĉan mu'. 

34 Jéyacsi Jesús: —¿Juna' ca' rudyu'jetinte mi'in? Vorjete in: —Jesha' cạveĉajsha, 
Jị'chiyacsity. 

35 Mu'ya' tári mu' Jesús chime'. 

36 Judío in aty me' cạvete in chat mu'in yi in: —¡Anic buty fer mạ'jete jiquej mu'! 
—yi jítidyeij in. 

37 Pạrej na mu'ya' yi in: —Utsdye u jị'naijbajtety mu' tofety muntyi' jiquej, ¿jam 
buty tupuj ji'chäĉajte Lázaro paj qui jam säñi? —jítidyeij in. 

38 Jesús quivij fer dyijyi ĉojtyi'ĉan mu', chat qui ru'dyei'ya' jịjcaij. Mọ' to' 
därtyi'ya' mij ĉär'tac. 

39 Jesús jéyacsi: —Bur'jemac uts mij, vanacjevac mọ' to'. Mọ' na Marta 
Lázarovunsi' voji' mu', yi' jéte: —Aty na ra' p̂oqui mu' ĉaĉaij na aty vạjpedye' 
mạyedye' tyiti atsvun säñi jiquej —jéte Marta. 

40 Vorje' Jesús: —A baja' jéye yụ, anicyi' jụijya' mi cạvepte ra' mi därsi' ferdye' 
Jen'si' mu' —je' Jesús. 

41 Chat qui meijjetyete mij in. Mu' qui Jesús mạyedye'che' cạvi, yi mu': —Yu ̣ tyi' 
Jen', yoshoropaij mi, mi nash se'vibuti' cọdacdye' yụs mi. 

42 Chí ̣yeye yụ mi räjĉan se'vibutim cọdacdye' yụ, ọij mọmo' q̂uin' jéye mi paj 
se'vaqui uts muntyi' in paj qui mu'in anicjin yụ in yụ jutactyi' mítyi' —yi Jesús 
jéte Jen'. 

43 Chat qui fer p̂eyaqui yi: —¡Lázaro, shupĉada mu'ĉantyi'!  

44 Me'dye mu' shuban säñity, me' tsan' comon'tac a' mu' quị'si'ya'. Jesús jéyacsi: 
—Dajjetyebajmac uts quị'si' paj mi'eban mu'. 

45 Mu'in judío in ĉo ̣ te'tyi' jiquej María in cạveptety in ferdye' Jesússi' mu', dai' 
mu'in anicjete in. 

46 Pạrej na ĉọcsequi fariseo in jéyacsequi in mu' Jesús vañinjebajte mu' Lázaro 
sänaquety. 

47 Mọ'dyes qui mu'in fariseo in vajmu'yaij mu'in in tashchety cudyititytum 
Jen'che' in, räjtumdye judíoty ayo' mu'in. Yi jítidyeij in: —¿Jun' qui bu ra' q̂uin' 
tsun ĉaĉaij na mu' Jesús anic dai' jị'caveyacsi ferdye' mu'?  

48 Jẹjcai' me' jụijya', räj ra' uts muntyi' in anicjete in, judyeya' vatyquej ra' mu'in 
Romaĉantyi' in dyijyi ra' in mu' nash anictyity ayo' tsun, me' ra' ĉúti mu'che' in. 
Vatyquej ra' atsij in jịva'chatyisin' ra' in Jen'si' aca' mu', vatyquej ra' ji'ĉav'quisin' 
in —yi jítidyeij in. 

49 Yirity mu'ĉantyi'dye chime' Caifás tịj mu', tashchety cudyitity Jen'che', me' 
bu'yi mu' mọ' yómodye'. Yi mu' jéyacsi: —Mijam dam' chịj mi'in. 

50 Dam'dye jäm' yirity muntyi' ijac muntyidyes tsun paj qui jam räj tsun me'jisin' 
Romaĉantyi' in —jéyacsi Caifás. 

51 P̂eyacdye' mu' Caifássi' jam ĉụi'si'ya' dyijyedye' p̂eyaqui mu', me' tsan' jam 
chí ̣ye' mu', p̂eijbite qui nam' sän'dye' Jesússi' mu', jun' chuc ra' ijac judíodyes in, 
me' shupqui' p̂eyacdye' mu'. Me' so'mac Caifás p̂eyacdye' Jen'ya' ĉaĉaij na mu' 
Jesússi' sän'dye' p̂eijbite. Mu' Caifás tashchety cudyitity Jen'che' mọ' yómodye' 
jiquej. 

52 Jam judíodyes ram' ijac mu', räjtumdyes muntyi' in paj qui Jen'tyi' ạva' shupqui 
in, junanaty ĉụi' in, räj ra' in yirity yụ'tacsi Jesús. 

53 Mọ'dye mạyedye' mu'in judíoty ayo' mu'in, dyijyi in jun' bu'yi chuc ra' ijate in 
mu' Jesús yiri'ya' in. 

54 Mọ'dyes mu' Jesús aty jam nati muntyisya' vej mu'in Judeaĉantyi' in. Chat 
shuban Judeaĉantyi', Efraínsi'ĉan qui jac jịjcaij mu', c̣hẹi'ya' bu'yi' mọ' cäjyas jac. 
Mu'ĉan dyäqueban jị'chiyactyi'tum mu'. 

55 Aty ra' cha'she' in Ji'c̣honacdyes feshta dyijtucdyes judíos mu'in. Anic dai' 
muntyi' in Jerusalénĉan jịjcaij in, cạvequety feshta in. Mu'ĉan jä'mij ĉụi' jäm' yu'ti 
in ĉụi'si'ya' yicdye' mu'in, jambi'dyem' cha'she' mọ' feshta in. 

56 Mu'ĉan tsan' quevte in mu' Jesús. Mu'ĉan atsij in Jen'si'ĉan aca' mu'. Yi jítidyeij 
in: —¿Jätäjyi mi'in u, me' buty ra' atsij mu' Jesús úĉan cạvete' feshta? —yi jítidyeij 
in. 

57 Mu'in na tashchety cudyitity Jen'che' in räjtumdye fariseo in, yụ'tye' p̂eyacdye' 
in, yi': tyi chuc chịj jụijya' in jun've chuc mu' Jesús cạvete in, jemoñe' yi in paj qui 
mu'in ĉọcte in judyeya' qui tapjete in. 

JOHN 12 

1 Aty c̣hẹi'ya' feshta Ji'c̣honacdyes, jäbändyety mạyedye' jayej. Chat qui mu' Jesús 
Betaniaĉan jịjcaij yóĉandyem' bä'yi Lázaro u, mu' vañinjebajtety jiquej. 

2 Mu'ĉantyi' in jäm'tyeyete säcsedye' in Jesúsdyesi'. Marta patstyeyacsis 
säcsedye', chimu'che'dyem' säcsi Lázaro. 

3 Ayij mọ' María tuqui' yiris voteya jẹrejres, anic där ya'i'si' mọ' jẹrejres. 
Chojjeyete yujche' mu' Jesús, chat qui sham'bibajte ĉụi'si'ya' fin mọ'. ̣Ọya'qui' 
jẹrejrei'tyi' tŝọi' aca'ĉan. 

4 Mu'ya'dye mu' c̣hon'je' p̂eyacdye' mu' Judas Iscariote, Jesucristotydye 
jị'chiyactyi' mu', mu' ra' jaji'mincatity Jesús. Yi mu':  



239 

 

 
© New Tribes Mission. 

 

 

 

 

5 —¿Jun' ca' jam ji'mincatiñe' ọij jẹrejres? Anic tsan' an ya'i'si', tupuj chibin qui' 
cien anictyity plata, me'si'che' ji'mincac mọ' paj qui mu'in ñịbety in so'mac in mu' 
querec̣ha —yi Judas. 

6 Judas mijam méqui' dyijtucsi ñịbety in, ĉụi' mọmo' yi, querec̣ham' dyijtute mu', 
ĉaĉaij na mu' pạrej shu'atucsi querec̣ha mu'in jị'chiyactyi' mu' Jesústyi', ĉaĉaij na 
mu' yụ'te in ĉọjcacsebity querec̣ha mu'in. 

7 Mu' na Jesús yi jéte: —Paj mọ'ya' jam ra' me'tyem. Mọ' jẹrejres mọ' dyijtubun yụ 
nạcdyedyes yụ, me' yu'tyiyin yụ. 

8 Mu'in ñịbety in räjĉan ra' mu'ya' mi'intum in. Yụ na ra' jam me', jam nash ra' 
räjĉan pen'dyetuyac —jéyacsi Jesús. 

9 Judío chí ̣qui in aty mu'ĉan mu' Jesús Betaniaĉan. Mu'ĉan jịjcaij in mạ'je' cạvete 
in mu' Jesús. Jam Jesús mọmo' mạ'je' cạvete in, Lázaromun mạ'je' chime' cạvete 
in, mu' vañinjebajtety jiquej. 

10 Mọ'dyes qui mu'in tashchety cudyitity Jen'che' in dyijtute in mu' Lázaro, 
mu'mun mạ'je' chime' ijate in,  

11 ĉaĉaij na Lázarodyes ji'me'tacdye' mu'in dai' judío in aty jam cäc̣hä'chucseban 
in mu'in cudyitity Jen'che' in, Jesús quim' mạ'je' cäc̣hä'chute in, ĉaĉaij na chịj 
muntyi' in mu' Jesús vañinjebajte jiquej mu' Lázaro. 

12 Nojno mạyedye' chí ̣qui in mu'in Jerusalénĉantyi' muntyi' in venjoij ra' mu'ĉan 
mu' Jesús. Anic dai' vajmu'yaij mu'ĉan in cạveque'tyi' feshta in Ji'c̣honac-dyes. 

13 Judyeya' tä'tse' shan in je'ñes mana'is, mọ' cại' in ji'rebete in mu' Jesús. 
Äjyedye'-tum ma'jotyete muntyi' in, yi in: —Tima'queja uts Ayo' tsun, paj 
ñịbe'jajiti mu' Jen', uts jutactyi' Ayo'tyi' tsun mạyedye'chety, paj mu' Jen' 
ñịbe'jajiti uts Ayo' tsun Israeltyi' vóshi' tsun —yi muntyi' in, me' dyijyi in mạ'je' 
tsan' cavintum ayo'bu'yi ĉo ̣ te u in. 

14 Jesús dạquicte yirity bórico, mu'chem' foquin'yi, me' jị'cätse' sánacdye' yi':  

15 “Jam ra' noi'yi mi'in Jerusalénĉantyi' mi'in, mush tyu' Ayo' mi'in, meij jijtuij 
bóricoche' ban'tyityche' foqui'quiij”, yi' sánacdye'. 

16 Mu'in na jị'chiyactyi' mu' tashche' chum mijam chịj in jätäjyi' chuc mọ' 
sánacdye'. Aty qui nam' mạyedye'che' jịjcabanya' mu', chat q̂uin'dyem' chique' in 
mọ' p̂eyacdye' jun' chuc jị'cätse' mu' jiquej. 

17 Mu'in muntyi' in cạvetety jiquej in vañinjebajteya' mu' Lázaro, mu'in mọ' 
jị'chiqueyacsi yoctyi' in. 

18 Dyijtupte ferdye' in mọ'dyes qui dai' ji'rebete in mu' Jesús. 

19 Mu'in na fariseo in mọ' mu'in jị'fajque' in, yi jítidyeij in: —Jätäjjeyacseja'dyem' 
uts in, aty cạvacsi u mi'in, jun'tum muntyi' cäc̣hä'chute u in —yi jítidyeij in. 

20 Muntyi' in dai' Jerusalén-ĉan jịjcaij in tima'quecte Jen' in feshtaya'. Mu'ĉan 
chime' mu'in muntyi' griego in. 

21 Mu'in ĉọcte in mu' Felipe Betsaidaĉantyi', mọ' Galileaĉansi' bä'yedye'. Mu'in 
jéte in: —Mạ'je' tsun cạvete Jesús chime' —jéte in. 

22 Mu' Felipe mu've jịjcaij, jéte mu' Andrés, chat qui pärä' mu'in in ĉọcte Jesús in 
jéte in. 

23 Jesús yi jéyacsi: —Atyu' u c̣hẹi'ya' tupudye' yụ Anictyity Muntyi' yụ, jorojĉan 
ra' fer bu'yedye' yụ ĉaĉaij na yụ mạyedye'chety. 

24 Anicdye jéyac, yiris vej jambi'dyem' quịcsi', yejĉoi' yiris mọmo' bä'yi', jam jun' 
dayi'. A qui nam' rudyu'tac jacĉan jụijya' mọ', chịbi' jụijya' mọ', moñi' mọ' vej mọ', 
jeñej säñi' me' shupqui' mọ'. A qui nam' me'si' jụijya' mọ', dai' ra' shuban' mọ'. 

25 Me'dye ra' chime', tyi chuc ĉụi' mọmo' dyijtutity, mu' ra' fibi' bä'yi. Tyi chuc 
jam ĉụi' mọmo' dyijtuti úche' jacche', mu' ra' jam fibi' bä'yi, Jen'ya' ra' mu' bä'yi. 

26 Tyi chuc mạ'je' ayotun yụ, paj mu' cäc̣hä'chun yụ. Paj ra' tsan' juna' yụ, cäc̣hä' 
ra' mu', judyeya' ra' Jen' yụ jaso'miti bijodye' chime' —jéyacsi Jesús. 

27 P̂eyaqui yi Jesús: —Anic fer tári ĉojtyi'ĉan yụ. ¿Jätäjyi bu ra' yụ? ¿Cọdyete bu 
ra' Jen' yụ paj qui mu' ji'c̣hoñin yụ paj qui jam ñịbedyes jị'ĉojtye' yụ? Mijam jun', 
ĉaĉaij na mọ'dye tun yụ úche' jacche' jijtuij yụ, paj qui me' ñịbedyes jị'ĉojtyete've 
yụ —jéyacsi Jesús. 

28 Cọdaqui qui Jen'che' mu', jéte: —Yu ̣ tyi' Jen', jorojĉanjeva' fer bu'yedye' mi 
anictyity Jen' —jéte Jesús. Me'ĉandye se've' vatyquej mạyedye'ches p̂eyacdye', 
yi': —A nash jorojĉanje' yụ fer bu'yedye' yụ, me' tsan' me' quivij ra' jorojĉanje' yụ 
—yi mu'. 

29 Mu'ĉantyi' muntyi' in se've' mu'in in, jeñej yi' pururu ĉọi' pạrej in. Pạrej na yi 
in: —Anjer yirity p̂eyaqui mu'tum —yi in. 

30 Jesús jéyacsi: —Jam u yu ̣ dyes mọ' p̂eyacdye', mi'indyesi' u mọ' p̂eyacdye'. 

31 ̣Q̂uin' chat ra' ayij tupudye' Jen'si' mu', mu' ra' jorojĉanjeyacsebi dyijyedye' 
muntyis mu'in. Chime'dye ra' sọyoty ayo' mọ' ji'penac, mu' ayo' bu'yity q̂uin' 
úche' jacche'. 

32 Yụ ra' sonche' yụ'tac, chat qui ra' yụ yụ'tyeyacsi ĉojtyi'ĉan mu'in pai' bä'yity in 
paj qui yu ̣ya' atsij in —jéyacsi Jesús. 

33 Mọ' p̂eye' sän'dye' mu' jun' chuc ra' säñi croshche' mu'. 

34 Vorjete muntyi' in: —Yụ'tacdye' tsun yụ'tyes Jen' jiquej, yi' mọ': mu' 
Ji'c̣honacsity muntyi' mu' ra' jam jụ'ñisĉan mạyedye' säñi. ¿Jun' q̂uin' me' yi um: 
yụ'tac ra' sonche' mu' Anictyity Muntyi'? ¿Tyi ĉaĉaij uts Anictyity Muntyi' u? —
jéte in. 

35 Vorjeyacsi Jesús: —Atyu' dam'dyety pen'dyetuyac mi'in, atyu' dam'dyety 
mạijchuyac chime'. Mạijquedye'ĉandyem' q̂uin' mi'in, jä'mij yejĉojam' mi'ejam' 
paj qui jam tojmadye'ĉan bä'yi mi'in. Tyi chuc tojmadye'ĉan mi'ity jụijya' jam chịj 
jun've chuc ra' jịjcaij. 

36 ̣Q̂uin' pen'dyetuyacdyem' q̂uin' mi'in, an'dyem' anicjitiĉa'dyem' q̂uin' mi'in, paj 
qui mạijquedye'ĉan mi'i mi'in —jéyacsi Jesús. Aty ijaij me'si' jéyacsi, chat qui 
jọban yạjquicseban mu'. 

37 Me' tsan' mu' Jesús anic dai' qui' jị'caveyacsi ferdye' mu'insi'ya' vej mu'in, uts 
na mu'in taca' me' mọmo' in, jam anicjete in. 

38 Me' ca ̣ tsi' mọ' sánacdye' Isaíassi' mu', yi'si': “Tsuntyi' Ayo', ¿tyídyem' ra' anicje' 
in mọ' p̂eyacdye' jéyacsis tsun? ¿Tyídyem' ra' cạvepte in Ayo'si' ferdye' mu'?” yi' 
sánacdye'. 

39 Mọ'dyes jam jun' anicyi in ĉaĉaij na ca ̣ tsi' mu'indyes in mọ' sánacdye' Isaíassi' 
mu', yi':  

40 “Mu' qui Jen' tyum'teyacsebi vej mu'in, paj qui jam naijti in, judyeya' 
ji'yäjcacsebi ĉojtyi' mu'in, paj qui jam chicacsive in. Mijam méqui' ca'ñibun 
Jen'dyes in paj qui mu' ñịbe'jeyacsi”, yi' ọij sánacdye'. 

41 Me' yi mu' Isaías jiquej, jä'mij p̂eijte mu' Jesús ĉaĉaij na mu' jä'mij cạvepte fer 
bu'yedye' Jesússi' mu'. 

42 Me' tsan' me', dai' qui nam' judío in anicjete in, chime'dye mu'intyi' ayo' in dai' 
anicjete chime' in. Jam p̂eijte in muntyisya' vej mu'in, ĉaĉaij na quijnacsi fariseo 
in. Mu'in yi in: “Tyi chuc anicjete in mu'in ra' va'cac in, paj qui jam pen'dyetucsi 
vajmu'yaijĉan in.”  

43 Mu'in ticametety in mọ' dadam' muju'cha' mạ'je' in paj qui muntyi' ma'jotacsi 
in, uya'ya' mọ' mạ'je' in paj qui mu' Jen' ma'jotacsi. 

44 Jesús fer p̂eyaqui jéyacsi: —Tyi chuc anicjin yụ in, jam yụ mọmo' anicjin yụ in, 
Jen'mun chime' anicjibun yụ in, yódyetydyem' jutintyi' u yụ. 

45 Tyi chuc cavintyi' yụ in chime'dye Jen' cạvete in, mu' jutintyi' yụ. 

46 Yụ úche' jacche' jijtuij yụ mạijchucseti úche' yụ, paj qui jam yejĉoij 
tojmadye'ĉan bä'yi in mu'in anicjintyi' yụ in. 

47 Mu'in na muntyi' in me' tsan' se'vibuntyi' p̂eyacdye' yụ in, jam qui nam' 
chäquibun jụijya' yụ in, mu'in va'tacdyedyety in. Jam yụ yụ'tacsi va'tacdyedyety 
in. Yụ atsij úche' jam me'dyety yụ so'macseti va'tacdye' yụ, mọ' tun yụ paj qui 
ji'c̣honacsetiij muntyi' in. 

48 Tyi chuc doroi'jiĉuñin yụ in mijam se'vibun p̂eyacdye' yụ in, mu'in ra' 
va'tacdye' so'mac Jen'ya' in. Jadyiquisĉan ra' tupudye' jụijya' ọij p̂eyacdye' yụ mọ' 



242 

 

 
© New Tribes Mission. 

 

 

 

 

ra' jorojĉanjeyacsebi' juchaj mu'insi' in jam chäquibuntyi' p̂eyacdye' jiquej yụ in, 
mọ' cại'si' ra' va'tacdye'. 

49 Jam ĉụi'si' ji'chäyitidye' yụ, Jen'si' yụ mu' jutintyi' yụ, mu'sim', jun' chuc jin yụ 
me'dye ra' jị'chiyacsi yụ. 

50 Yụ chịj, ọij p̂eyacdye' Jen'si' mu', mọ' yụ'tacsi' paj qui Jen'yadyety muntyi' in. 
Anicdye me', ọij p̂eyacdye' yụ mu'dye Jen' so'min yụ —jéyacsi Jesús. 

JOHN 13 

1 Aty mọ' rispera mọ' feshtas Ji'c̣honacdyesi'. Mu' na Jesús chịj aty ayij tupudye' 
yạjquiban' ra' ọij jac, Jen'ya' qui ra' jịjcaban mu'. Jesús räjĉan mạ'jeyacsi 
jị'chiyactyi' mu', yejĉoij jị'caveyacsi mạ'jitidyes mu' jun' qui chuc yạjquicseban. 

2-3 Sọyo' aty dyijyedye' jaso'miti mu' Judas paj qui caminve ji'mincate mu' Jesús. 
Judas, Simón Iscariotety ạva' mu'. Jesús chịj jam mu' úchety, Jen'yaty mu' atsij, 
Jen' jayu'ti paj qui mu' ayo'bu'yi räjdyes, a ra' me'si' Jen'ya' ra' jịjcaban quivij, räj 
mọ' chịj Jesús. Mọ'dye yómos mu' Jesús jị'chiyactyi'tum mu' feshtadyes säcsi in. 
Aty ijaij säcsi in,  

4 sacyeban mu' Jesús, meijjeyaqui p̂ur'tyity mu', sha ̣quityya' qui ñutu'jiti 
fídye'ĉan. 

5 Chat qui chojje' ojñi' jä'chäsĉan, chat qui favacsebi yuj mu'in jị'chiyactyis mu' 
judyeya' qui shạcsebiban yuj mu'in sha ̣quityya' mu'. 

6 Ventyecte mu' Pedro aty ra' favbite yuj mu', yi mu' Pedro: —Jị'chiyacsity, ¿mi 
adac ra' favbuti' yuj mi? —jéte. 

7 Vorjete Jesús: —̣Q̂uin' jambi' chịj mi jedye' buty mọ' cại' favacdye' yụ, jäqui've 
ra' chịj mi ọij jedye' buty cại' —jajiti. 

8 Vorjete Pedro: —Jam ra' jun' favbuti' yuj mi —jéte Pedro. Vorjete Jesús: —Jam 
ra' favbiye jụijya' yuj mi, jam ra' jun' tupuj yu ̣ tyi' shupqui mi —jajiti Jesús. 

9 Vorjete Simón Pedro: —Jụdyej, Jị'chiyacsity, jam ra' yuj mọmo' favbutim, 
chime'dye ra' un yụ judyeya' jo'no' yụ, me' me' ra' favtim —jéte Pedro. 

10 Vorjete Jesús: —Tyi chuc mụi'veya' dyuijtyi', mu' aty jäm' c̣hicon'tac, aty jam 
jemoñe' quivij favac juban, yuj qui mọmo' jemoñe' favac mu'. Me'dye mi'in 
chime', aty c̣hicon'tac mi'in, jam qui nam' räjtum mi'in —jéyacsi Jesús. 

11 Mu' yi: “Jam qui nam' räjtum mi'in”, ĉaĉaij na mu' chịj tyi chuc ra' jaji'mincati 
mu'inĉantyi' in. 

12 Aty me'si' ijaij favacsebi yuj mu'in chat qui mu' Jesús cuvij yụ'taĉan p̂ur'tyity 
mu', chat qui p̂utsquen'yeban, jéyacseban: —¿Chịj tyu' u mi'in jedye' buty cại' mọ' 
favacdye' yuj mi'in?  

13 Me' jítiĉa' yụ mi'in: “Mi Jị'chiyacsity, mi nash Ayo' tsun”, jítiĉa' yụ mi'in. Anic 
rụij jítiĉa' mi'in, anicdye me', yụ Ayo' mi'in judyeya' jị'chiyeyactyi'. 

14 Me' tsan' Ayo' yụ mi'in, judyeya' jị'chiyeyactyi' chime', yụ qui nam' favbiyac yuj 
mi'in, úñity bu'yi yu'ti yụ, mọ'dyes jemoñe' vaj meij favbutidyeij yuj mi'in. 

15 Yojdyem' yụ jäm'taqui u, me'dye ra' mi'in chime'. 

16 Yụ anic jéyac, mu' úñity jam jun' cätste ayo' mu', uya'ya' mu' úñity, me'dye mu' 
chime' jutactyi' uya'ya', jam cätste mu' jajutitity. Me' tsan' yụ Ayo' mi'in, úñity qui 
nam' yụ mi'inya' paj qui mi'in cäc̣hä'chubutiĉa' dyijyedye' yụs mi'in. 

17 Chiquetiñe' jụijya' ọij ji'chäyitidye' yụ, judyeya' cäc̣hä'chubutiĉa' jụijya' yụs 
dyijyedye' mi'in, me' ra' räjĉan ma'joij bä'yi mi'in. 

18 Jam qui nam' yụ tas ji'jäcyac mi'in, yụ chịj tyijtyi chuc tsim'tactyi' yụ. Uya' yirity 
jị'cätsety sánacdye' yi': “Mu' säcsity yu ̣ tum, mu'dye caman' fáquibun yụ”, yi'. 

19 Yụ jä'mij jéyac ọij jambi'dyem' ca ̣ tsi' mọ', paj qui mi'in anicjitiĉa' yụ mi'in paj 
qui chịj mi'in tyi buty yụ. 

20 Yụ anic jéyac, tyi chuc tiĉuñibun jutactyi' yụ, yu ̣dyem' tiĉuñin yụ in, tyi chuc 
tiĉuñin yụ in, Jen' tiĉun'te in, mu' jutintyi' yụ —jéyacsi Jesús. 

21 Aty me'si' p̂eye' ọij, chat qui mu' Jesús där tári ĉojtyi'ĉan mu'. Chat qui mu' 
chap jị'chiqueyaqui jị'chiyactyi' mu': —Yụ anic jéyac, yirity mi'inĉantyi' ji'mincan 
ra' yụ —jéyacsi Jesús. 

22 Jị'chiyactyi' mu' vaj meij mu'in cavitidyeij in dyijyi ĉojtyi'ĉan in, tyi buty ji'jäcte 
mu' Jesús, yi in. 

23 Chime'dye mu'ya' mesaya' yirity jị'chiyactyi' mu', ca ̣r' bu'yi bä'yi Jesústum, anic 
muju'cha' jạma'jajitity. 

24 Mu' na Simón Pedro chọco' chọco' jéte mu' jạma'jajitity mu' Jesús, mạ'je' paj 
qui mu' cọdyete Jesús tyi buty ra' jaji'mincati. 

25 Anicdye me' mu' jạma'jajitity dadam' c̣hẹi'ya'yeĉojĉoij Jesúsya' jéte: —
Jị'chiyacsity ¿tyi buty ra' me' ji'me'tyin mi? —jéte. 

26 Jesús vorjete: —Uts pan yụ ra' c̣hucjete, yódyetydyem' ra' so'metety u yụ, mu' 
ra' ji'mincan yụ —jéte mu' Jesús. Me'dye mu' Jesús c̣hucjete pan chat qui Judas 
so'mete, Simón Iscariotety ạva' mu'. 

27 Tapyedye'ĉandye pan, vatyquej Satanás jasäsbuti ĉojtyi' mu'. Jesús jajiti: —
Cavinyeva, jị'cätseva' jun' chuc dyijyedye' mi. 

28 Mu'in na jị'chiyactyi' mu' pen'dyetutety mesaya' in, mijam mu'in chiquepte 
p̂eyacdye' in, jedye' chuc mọ' cại'. 

29 Jeñety mu' Jesús p̂eye' mọ' ya'ijsi' ra' feshtadyes jedye', judyeya' dam' so'macsi 
querec̣ha ñịbety in, me' me' ĉọpte pạrej p̂eyacdye' in, ĉaĉaij na mu' Judas 
ĉọjcacsebity querec̣ha mu'in, me' yụ'te in. 

30 Mu' na Judas aty tapjete mu' pan cavin sac tyeij shupqui. Aty na tomajyejoi' 
atsvun. 

31 Aty tyäpä'yejoban mu' Judas chat qui mu' Jesús yi jéyacsi: —̣Q̂uin' ra' 
jorojĉanyi' fer bu'yedye' yụ, yụ Anictyity Muntyi' yụ. Chime'dye jorojĉanjepte ra' 
yụ fer bu'yedye' Jen'si' mu'. 

32 A ra' me' jorojĉanjepte jụijya' yụ mọ' fer bu'yedye' Jen'si' mu', chat qui ra' mu' 
Jen' jorojĉanjibun fer bu'yedye' yụ, cavintumdye ra' me' jiyin yụ mu' Jen'. 

33 Ạva' yụ, aty ra' jam men pen'dyetuyac mi'in. Yoj jeyacsidyem' yụ jiquej u mu'in 
judíoty ayo' mu'in, me' ra' tsan' quivdyiĉa' yụ mi'in, jam qui na ram' jun' 
daĉudyiĉa' yụ mi'in, me' yi jiquej yụ, mi'indyes chime' ọij shupqui' p̂eyacdye'. 

34 ̣Q̂uin' qui nam' mụi'sis p̂eyacdye' yụ ra' so'meyac, yi': Vaj meij jä'mij mạ'jitiĉam' 
mi'in, yojdyem' yụ mạ'jeyac u, me'dye ra' mi'in chime' mạ'jitidyeij. 

35 Vaj meij mạ'jitidyeij jụijya' mi'in, chäyinac ra' muntyi' in anic cäc̣hä'chutiĉaty 
yụ mi'in. 

36 Chat qui mu' Pedro yi jéte Jesús: —Jị'chiyacsity ¿jana' qui bu ra' ĉaĉaij jịjcaij mi, 
yoj yi na jítiĉa' tsun mi'in? Vorjete Jesús: —Yóche'dyem' ra' jịjcaij yụ u, me' ra' 
tsan' quivjun' yụ mi, jam qui na ram' jun' daĉun' mi, jábiya' ra' daĉun' mi —jajiti 
Jesús. 

37 Pedro jéte: —Jị'chiyacsity ¿jun' buty jam tupuj cäc̣hä' mu'ya' yụ? Me' ra' tsan' 
ijan yụ in mídyes, yụ tupuj mítum —jéte Pedro. 

38 Vorjajiti Jesús: —¿Tupuj adac mi säñi yu ̣dyes? Yụ anic jéye, jambi'dyem' ra' 
p̂oñi ojtere', chibin qui' ra' yi mi ticamitim: “Yụ jam cäc̣hä'chutety mu' Jesús”, yi 
ra' jéyacsi mi —jéte Jesús. 

JOHN 14 

1 Jéyacsi Jesús: —Jam ra' cajotyiti ĉojtyi'ĉan mi'in, ĉútiĉam' Jen'che' mi'in, yu ̣ che' 
chime' ĉútiĉam'. 

2 Jen'si'che' bä'yedye' yụ mọ'ya' dai' vavdye' in. Mu'che' ra' jä'mij jịjcaij yụ, yụ ra' 
yụ'tyeyeyac vavdyes mi'in. Jam me' bu'yi' jụijya', a vuty jam me' jéyac u. 

3 Mu'che' ra' yụ jäm' yụ'tyeyeyac vavdyes mi'in, a ra' me'si' jụijya', chat qui ra' 
ca'ñibun yụ jäshadyeyac, mu'che' ra' pen'dyetuyac mi'in, yóche'dyem' yụ u. 

4 Mi'in aty chí ̣yetiñe' majmi mọ'che' jịjcai'si' yóche'dyem' ra' yụ u —jéyacsi Jesús. 

5 Yi mu' Tomás jéte Jesús: —Jị'chiyacsity, mijam tsun méqui' chịj juna' chuc ra' 
mi, dadam' tsun jam jun' mọ' chí ̣ye' majmi —jéte Tomás. 

6 Jesús vorjete: —Yu ̣dye nash majmi bu'yi, yu ̣ dye rụijsis bu'yi p̂eyacdye' judyeya' 
tsạ'chucsity chime' yụ, paj qui Jen'yadyety in. Itŝij yoctyi' me' yụ'tacsity paj qui 
c̣hẹi'ya'jete Jen' in, me'dye yum' yirity mu'ya'. 

7 Me' aty chäyitiĉa' jụijya' yụ mi'in, me'dye ra' Jen' chime' chäyibutiĉa' 
mi'in. ̣Q̂uin' aty chäyibutiĉa' Jen' mi'in, ĉaĉaij na aty cạvetinte mi'in —jéyacsi 
Jesús. 

8 Vorjete Felipe: —Jị'chiyacsity, jesha' ji'caviyitiĉam' mu' Jen' mi, mọ'tum ra' jụjyi 
tsun —yi. 

9 Jesús vorjete: —Yụ jéye mi Felipe, aty men pen'dyetuyac mi'in, uts na jambi' 
méqui' chäyitim tyi buty yụ. Jesha' yụ aty cavitim, mu' chime' Jen' cạvetem. ¿Jun' 
dash cudyiti' mi paj qui yụ jị'caveyeyac Jen' yụ?  

10 ¿Jam adac anicjitim yụ nash Jen'tum bu'yi judyeya' mu' Jen' yu ̣ tum bu'yi 
chime'? Ọij ji'chäyitidye' so'meyacsi' yụ mi'in, mọ' jam ĉụi'si' dyijyedye' yụ. Mu' 
Jen' yụ yu ̣ tum bu'yity, mu'si' dyijyedye' carijtyepte yụ. 

11 Anicjibutiĉam' p̂eyacdye' yụ, yi yụ Jen'tum yụ yirity mọmo' shupqui tsun. Me' 
tsan' jam anicjibutiĉa' jụijya' p̂eyacdye' yụs mi'in, mọ' qui nam' carijtacdye' yụ 
mọ' chäyibutiĉa' yụ mi'in paj qui anicjitiĉa' yụ mi'in. 

12 Yụ anic jéyac: tyi chuc anicjin yụ in, dadam' ra' mọjo'cha' shupqui' carijtacdye' 
mu'insi' in, jam jeñej yụs, ọya'ya', me' qui ra' mu'in in, ĉaĉaij na yụ ra' Jen'ya' 
jịjcaban. 

13 Yụ ra' jụjbiyac cọdacdye' mi'in, jedye' chuc cọdaqui jụijya' mi'in yu ̣ si'che' tịj, yụ 
ra' jụjbiyac, paj qui jorojĉanjeyaqui yụ Jen'si' fer bu'yedye' yụ. 

14 Jedye' chuc yu ̣ si'che' tịj cọdaqui jụijya' mi'in yụ ra' jụjjebiyac cọdacdye' mi'in 
—yi jéyacsi Jesús. 

15 Jesús jéyacsi: —Mạ'jitiĉa' jụijya' yụ mi'in jemoñe' chäquibutiĉa' mi'in ọij 
p̂eyacdye' yụ. 

16 Yụ ra' cọdyete Jen' yụ, mu' qui ra' jutiyinac yocsi' No ̣ taquis ra', mọ' qui ra' 
pen'dyetunac mi'in, mijam ra' yirisĉan mạyedye' yajquibunac mọ'. 

17 Mọ' No ̣ taquis ra' mọ'dye Jen'si' Ạ'edye' mu', mọ' rụijsis p̂eyacdye' tui'si'. 
Jacchety muntyi' in mijam méqui' jụjjepte in, ĉaĉaij na jam cạvepte in mijam 
chí ̣yepte chime' in. Mi'in na aty chí ̣yeptinte ĉaĉaij na aty pen'dyetunac mi'in 
judyeya' ra' taĉan ĉojtyi'ĉan bä'yi' mi'in. 

18 Me' ra' tsan' jọban yụ, yejĉoij qui na ram' dyijtuyac mi'in, cuvij ra' jábiya' 
ĉo ̣shadyeyac mi'in. 

19 Dam'dyety ra' cavin yụ in uts jacchety muntyi' in, mi'in na ra' quivij 
cavibudyiĉa' yụ mi'in. Yụ ra' vañinyeban, me'dye ra' yụ chime' vañinjebadyeyac. 

20 Aty ayijya' tupudye' chat qui ra' chịj mi'in jun' chuc yụ Jen'tum yụ yirity 
shupqui yụ, me'dye yu ̣ tum chime' mi'in yirity mọmo' shupqui mi'in. 

21 Tyi chuc se'vibun yụ'tacdye' yụ in judyeya' chäquibun yụ in mu'in nash 
mạ'jintyi' yụ in. Mu' Jen' yụ mạ'jeyacsi mu'in mạ'jintyi' yụ in, chime'dye ra' yụ 
mạ'jeyacsi judyeya' ra' ji'cavibun yụ mu'inya' in —jéyacsi Jesús. 

22 Mu' yoctyi' Judas, jam Iscariote, yi jéte: —Jị'chiyacsity, ¿jun' buty tsunya' ram' 
me' ji'cavitim? ¿Jam buty ra' yoctyi' úchety muntyi' in cavibun chime' in fer 
bu'yedye' mísi'? —jéte Judas. 

23 Jesús vorjete: —Tyi chuc mạ'jintyi' yụ in, mu'in ra' chäquibun p̂eyacdye' yụ in, 
judyeya' Jen' yụ chime' mạ'jeyacsi mu'in in. Mu'inya' ra' ji'caviti yụ, judyeya' ra' 
yụ Jen'tum yụ tsun ra' mu'intum yiri'ya' bä'yi. 

24 Tyi chuc jam mạ'jintyi' yụ in, mu'in ra' jam jun' chäquibun p̂eyacdye' yụ in. Mọ' 
p̂eyacdye' yụ se'vibutiĉas mi'in, mọ' jam ĉụi'si' dyijyedye' yụ, Jen'si' nash yụ, mu' 
jutintyi' yụ. 

25 Ọij jéyac p̂eyacdye' an'dyem' jambi' yạjquibadyeyac yụ. 

26 Yụ ra' cọdyete Jen' paj qui mu' jutiyinac Ạ'edye' mu', mọ' No ̣ taquis, mọ' ra' 
cambiyadyes yu ̣ tum. Mọ' qui ra' räj ji'chäyinac judyeya' mọ'dye ra' ji'dyijvibunac 
mọ' p̂eyacdye' mọ' so'meyacsi' yụ. 

27 Yụ ra' ĉojtyi'ĉansi' ma'jodyes so'metacyac, yojdyesdyem' me'chui' yụ u, mọ' ra' 
so'metacyac mi'in, mọ' jam jacches ma'jodyes. Jam ra' noi'yi mi'in mijam ra' 
cajotyiti chime' mi'in. 

28 A nash jéyac yụ, me' ra' tsan' jọban yụ, quivij qui na ram' ca'ñibun yụ mi'inya'. 
Mạ'jitiĉa' jụijya' yụ mi'in, a vuty ma'joij u mi'in ĉaĉaij na ra' yụ Jen'ya' jịjcaban yụ, 
mu' muju'cha' bu'yityya', uya'ya' yụ. 

29 Yụ jä'mij jéyac, ọij jambi'dyem' ca ̣ tsi', paj qui mi'in anicjitiĉa' yụ mi'in aty 
ca ̣ tsi'ya' mọ'. 

30 Dam'dyety ra' jéyac mi'in ĉaĉaij na aty meij jijtui' sọyo', mo' ayo'bu'yis q̂uin' 
úche' jacche', yụ qui nam' jam tupuj bächän yụ mọ'. 

31 Jen' na yụ räj chiquete yụ jun' chuc jin yụ, me' chicaqui Jen' yụ paj qui räj 
muntyi' chịj in yụ anic fer mạ'jeyaqui Jen' yụ. Jụdyej sacyebadac jọbajsha' úyaty 
tsun —jéyacsi Jesús. 

JOHN 15 

1 Jesús jéyacsi: —Yụ nash anicsis cätidye' bu'yity, me' bu'yi yụ, mu' na Jen' yụ 
quị'tyi' mọ' cätidye'. 

2 Mu' räj tochjibun daca' yụ jụ'ñis chuc jam väshi'si', mọ' na väshi'si' daca' jụijya' 
yụ, mem' shov'jibun yụ, me' bu'yi' jäm' yụ'tye' paj qui dadam' mọjo'cha' väshi'. 

3 Mi'in aty c̣hicon'tactyi' ĉojtyi' ĉaĉaij na ọij p̂eyacdye' jị'chiqueyeyacsi' yụ mi'in, 
mọ' aty yu'tyinac c̣hicon'tactyi' mi'in. 

4 Yejĉoij ra' yu ̣ tum mi'in yojdyem' yụ u yejĉoij mi'intum. Jesha' yiris daca' chen' 
jụijya' cätidyes mọ', jam jun' ĉụi' väshi' mọ'. Me'dye mi'in chime' jam yejĉoij 
yu ̣ tum jụijya' mi'in, jam ra' jun' tupuj Jen'dyes bä'yi mi'in. 

5 Yụ jeñej bu'yi cätidye', mi'in na jeñej bu'yi daca' mọ'. Tyi chuc yejĉoij yu ̣ tum in 
judyeya' yụ yejĉoij mu'intum in, mu'in ra' fer Jen'dyes bä'yi in, yódyem' fo' 
väshi'si' cätidye' o, me' bu'yi ra' shupqui' in. Jam yejĉoij yu ̣ tum jụijya' mi'in, a 
vuty jam jun' Jen'dyes bä'yi u mi'in, a vuty jam jeñej bu'yi' väshis cätidye' o. 

6 Tyi chuc jam yejĉoij yu ̣ tum jụijya' in, mu'in ra' va'cac in, yojdyem' tochtacsi' 
daca' o me'jeyac ra' in. Aty chañej jụijya' chat qui dụri'jeyac judyeya' ji'co'shayac. 

7 Mi'in na yejĉoij yu ̣ tum jụijya' mi'in, judyeya' yejĉoij chäquibutiĉa' p̂eyacdye' yụs 
jụijya' mi'in, me' ra' chat mu' Jen' jụjbunac cọdacdye' mi'in, jedye' chuc 
cọdyetinte jụijya' mi'in mu' Jen'. 

8 Yejĉoij yu ̣ tyidyes Jen' bä'yi jụijya' mi'in, mọ'ya' ra' jorojĉanjebitinte fer 
bu'yedye' Jen'si' mu', judyeya' ra' anic cäc̣hä'chutiĉaty shupqui mi'in. 

9 Yojdyem' Jen' yụ mạ'jin u yụ, me'dye yụ chime' mạ'jeyac mi'in, yejĉojam' yu ̣ tum 
mi'in paj qui mi'inche' bu'yi' mạ'jitidyes yụ. 

10 Yejĉoij chäquibutiĉa' yụ'tacdye' yụs jụijya' mi'in chat qui ra' yejĉoi' mi'inche' 
bu'yi' mọ' mạ'jitidyes yụ, yojdyem' yụ u chiquebite yụ yụ'tacdye' Jen'si' yụ, me' 
qui yu ̣ che' bu'yi' mạ'jitidyes mu'. 

11 Yụ jéyac ọij paj qui ma'jodye'tum bä'yi mi'in, yojdyem' yụ u ma'jodye'tum bä'yi 
yụ, me'dye ra' mi'in chime', cätssistum ma'jodye' bä'yi mi'in. 

12 Ọij p̂eyacdye' yụ yi': Vaj meij mạ'jitiĉam', yojdyem' yụ mạ'jeyac u, me'dye ra' 
mi'in chime' mạ'jeyacsi. 

13 Mọ' mọjo'cha' därsi' mạ'jitidyes, mọ' jeñej bu'yi' yirity muntyi' säñi 
pen'dyedyes mu'. 

14 Chäquitiĉa' jụijya' yụ mi'in, me' ra' anictyity pen'dye' yu ̣ tyi' shupqui mi'in. 

15 Me'qui'dye jéyac: úñity, jéyac; jesha' mu' úñity jam méqui' chí ̣yepte dyijyedye' 
ayo'si' mu'. Yụ aty räj ji'jiyeyac mọ' p̂eyacdye' so'minsi' Jen' yụ, mọ'dyes aty jam: 
úñity, jéyac yụ mi'in: pen'dye', jéyac q̂uin' yụ. 

16 Mi'in na jam tsim'tiĉa' yụ mi'in, yoj na yụ tsim'tyeyac mi'in judyeya' yụ'tyeyac 
chime' paj qui Jen'dyes bä'yi mi'in, paj qui jam fibi' bä'yi mi'in. Me' jụijya' mi'in 
Jen' ra' jụjjibunac cọdacdye', jedye' chuc cọdyetyetinte jụijya' mi'in yụsche' tịj. 

17 ̣Q̂uin' jéyac mi'in: vaj meij mạ'jitiĉam' —jéyacsi Jesús. 

18 Jesús jéyacsi: —Jacchety muntyi' fáquinac jụijya' in, chí ̣jam' mu'indye nash 
tashi fáquin yụ in. 

19 Mi'in jụijya' mu'inyadyety jacchety-dyety mi'in, a vuty mạ'jinac muntyi' u in. 
Mi'in na jam me', yu ̣ tyi' tsim'tac mi'in mu'inĉantyi' mi'in paj qui cäc̣hä'chutiĉa' yụ 
mi'in, mọ'dyes mu'in fáquinac in ĉaĉaij na aty jam mu'inyadyety mi'in. 

20 Dyijtubutiĉam' p̂eyacdye' yụ se'vibutiĉas mi'in, yi': “Mu' úñity jam muju'cha' 
bu'yi ayo'ya' mu', uya'ya' mu' úñity”, yi yụ jiquej. Jesha' mu'in jị'ñibe'can yụ in 
Ayo' mi'in, chime'jinacdye ra' mi'in jị'ñibe'canac in. Mu'yayaj qui nam' se'vibun 
p̂eyacdye' yụ in, mu'yayajdye ra' chime' se'vibunac p̂eyacdye' mi'in. 

21 Me' ra' mu'in in jị'ñibe'canac in, ĉaĉaij na yu ̣yaty mi'in. Me' ra' mu'in in ĉaĉaij 
na jam chí ̣yete Jen' in, mu' jutintyi' yụ. 

22 Jam atsijya' jụijya' yụ judyeya' chime' jam jéyacsi p̂eyacdye' jụijya' yụ, a vuty 
itŝi' juchaj ĉọcsebi Jen' u. Mu'in na aty se'vibun tsan' p̂eyacdye' yụ in, aty jam 
tupuj yi in “Itŝi' juchaj tsun.”  

23 Tyi chuc fáquintyi' yụ in, chime'dye Jen' yụ fáquibun yụ in. 

24 Därsi' ferdye' yụ jị'caveyacsi yụ, mijam ra' yoctyi' me' in. Jam me' jụijya' yụ, a 
vuty mu' Jen' u jam ĉọcsebi juchaj mu'in. Mu'in na me' tsan' cavibun ferdye' yụ in, 
mem' fáquin mọmo' yụ in, judyeya' Jen' yụ fáquibun chime' yụ in. 

25 Me' ra' mọ' jiyi' ĉaĉaij na jemoñe' ca ̣ tsi' mọ' p̂eyacdye' yụ'tacdye'ĉansi' cại'si' 
mu'in in, yi': “Fibi' mọmo' fáquin yụ in.”  

26 Ayij ra' mọ' No ̣ taquis, mọ' Jen'si' Ạ'edye' mu', mọ' ra' juteyebadyeyac yụ, 
Jen'yas ra' mọ' ayij, mọ' ra' rụijsis p̂eyacdye' tui'. Mọ' ra' ji'jäquin yụ jun' chuc yụ. 

27 Chime'dye ra' mi'in ji'jäcdyiĉa' yụ mi'in jun' chuc yụ, ĉaĉaij na tạ'catydye 
pen'dye' yụ mi'in —jéyacsi Jesús jị'chiyactyi' mu'. 

JOHN 16 

1 Jesús jéyacsi: —Ọij jä'mij q̂uin' jéyac ọij p̂eyacdye' paj qui jam peñi mi'in aty 
ca ̣ tsi'ya' p̂eyacdye'. 

2 Mu'in ra' va'quicnac in paj qui jam pen'dyetucsive mi'in vajmu'yaijĉan mu'in in. 
Ayij ra' tupudye' me' ra' dyijyi in, ujanac jụijya' in me' ra' jị'cätsepte Jen'si' 
dyijyedye' in, me' bu'yi ra' dyijyi in. 

3 Me' ra' me'tyinac in ĉaĉaij na jam dam' chäyin yụ in, mijam Jen' yụ chäyibun 
chime' yụ in. 

4 Jä'mij q̂uin' jéyac p̂eyacdye' paj qui chịj mi'in judyeya' paj qui chime' 
dyijtubutiĉa' mi'in p̂eyacdye' yụ aty ayijya' tupudye'. Tashche' jiquej jambi' jéyac 
mi'in ọij, ĉaĉaij na yụ taca' pen'dyetuyac mi'in. 

5 ̣Q̂uin' chat ra' aty yạjquibadyeyac mi'in, Jen'ya' qui ra' jịjcaban yụ, mu' 
jutintyi'ya' yụ. Mi'in na jam méqui' jítiĉa' yụ mi'in juna' chuc ra' yụ jịjcaij. 

6 ̣Q̂uin' chat aty jéyac yụ jun' chuc ra' yạjquibadyeyac, mọ'dyes qui q̂uin' mi'in där 
tári ĉojtyi'ĉan mi'in. 

7 Anic rụijsis ọij p̂eyacdye' yụ: Dam'dye jäm' mi'indyes atyu' u ra' 
yạjquibadyeyac, mọ' qui ra' ayij No ̣ taquis Jen'si' Ạ'edye' mu'. Jam ra' 
yạjquibadyeyac jụijya' yụ, mijam ram' jedyetui' ayij. Jọban na ra' jụijya' yụ, yụ qui 
ra' meij mọ' jute' Jen'si' Ạ'edye'. 

8 A ra' o ̣ che' bu'yi' jụijya' mọ', jị'chiqueyacsi' ra' muntyi' in jedye' chuc mọ' juchaj, 
judyeya' tyi chuc rụijtyity, judyeya' jedye' chuc va'tacdye' so'mac ra' in, me' me' 
ra' jị'chiqueyacsi' mọ' Jen'si' Ạ'edye' mu'. 

9 Mu'in jam anicjin yụ in, mọ' nash juchaj mu'in. 

10 Mọ' ca'ñitidye' Jen'ya' yụ, mọ' ra' jị'chiqueyacsi' anic rụijtyity yụ, me'qui'dye ra' 
cavitiĉa' yụ mi'in. 

11 Chime'dye ra' jị'chiqueyacsi' jun' chuc va'tacdye' muntyis mu'in, yojdyem' aty 
va'tacdyety yụ'tac o mọ' Sọyo', mọ' ayo'bu'yis q̂uin' úche' jacche', me' me' ra' 
jị'chiqueyacsi' Jen'si' A'edye' mu'. 

12 Dai' tsan' mọ'ya' ji'chäyitidye' Jen'si' mu' mi'indyes, yụ mạ'je' tsan' jéyac, jambi' 
qui na ram' jäm' chiquetiñe' mi'in q̂uin' jätäjyi' chuc mọ'. 

13 A ra' o ̣ che' jụijya' jijtui' Jen'si' Ạ'edye' mu', mọ' ra' rụijsis p̂eyacdye' tui'si', mọ' 
ra' räj jínac rụijsis p̂eyacdye'. Mọ' ra' jam ji'chäyinac ĉụi'si' dyijyedye' mọ', 
jätäjjajiti' chuc mu' Jen', mọ'dye ra' ji'shupquiyinac. Mọ'dye ra' jínac chime' jun' 
chuc ra' jábiya'. 

14 Chime' ra' mọ' jorojĉanjibun fer bu'yedye' yụ, yu ̣ si' ra' ji'chäyitidye' yụ, mọ' ra' 
so'me' yụ, mọ' qui ra' ji'jiyiyinac. 

15 Mu' Jen' yụ räj so'min yụ jun' jun' chuc mu' me'chui' p̂eyacdye' mu', me' me' 
qui me' yi yụ, yụ ra' so'me' Jen'si' Ạ'edye' mu' ji'chäyitidye' yụ, mọ' qui ra' 
ji'chäquiyinac mi'in. 

16 Dam'dyety ra' cavitiĉa' yụ mi'in, chat qui ra' aty jam cavitiĉa' yụ mi'in, jam qui 
na ram' men quivij cavibudyiĉa' yụ mi'in —jéyacsi Jesús. 

17 Pạrej jị'chiyactyi' mu', aty mọ' se've' in yi jítidyeij in: —¿Jätäjyi' buty cại' 
p̂eyacdye' mu'? Yi mu': “Dam'dyety ra' cavitiĉa' yụ mi'in, chat qui ra' aty jam 
cavitiĉa' yụ mi'in, jam qui na ram' men quivij cavibudyiĉa' yụ mi'in”, yi mu' jísin'. 
Chime'dye yi mu': “Jen'ya' ra' jịjcaban yụ”, yi mu' jísin' tsun. 

18 ¿Jätäjyi' buty cại' p̂eyacdye' mu'? Jam chiquebija: “dam'dyety ra'”, yi mu'. Mijam 
méqui' chiqueja' tsun jätäjyi' buty mọ' p̂eyacdye' mu' —yi jítidyeij in jị'chiyactyi' 
mu'. 

19 Mu' qui nam' chịj Jesús ĉojtyi'ĉan mu' mạ'je' tsan' jéte in jätäjyi' chuc mọ' 
p̂eyacdye'. Mọ'dyes qui jéyacsi mu': —Yụ nash jéyac jiquej: “Dam'dyety ra' 
cavitiĉa' yụ mi'in, chat qui ra' aty jam cavitiĉa' yụ mi'in, jam qui na ram' men 
quivij cavibudyiĉa' yụ mi'in”, yi yụ jiquej. ¿Ọij buty p̂eijva'tiñe' vaj meij jíti mi'in 
jätäjyi' chuc mọ'?  

20 Yụ q̂uin' jéyac: där ra' táritiĉa' yụ mi'in dyijtuva'tiĉa' mi'in, mu'in na ra' 
jacchety muntyi' in ma'joij ra' mu'in in. Jábiya' qui na ram' jiyi' táredye' mi'in, 
ma'joban qui ra' mi'in. 

21 Jesha' yiris p̂en basdyis anic fer tári' mọ', ĉaĉaij na ayij tupudye' mọ'. A qui 
nam' basdyi'ya', me'qui'dye pacaj are'redye' jị'ĉojtye', aty jam mọ' dyijtuban', 
ma'jotaqui' qui mu' na'ity ạva' mọ'. 

22 Me'dye chime' mi'in q̂uin' tári mi'in, jábiya' ra' yụ cạvebadyeyac quivij, quivij 
ra' ma'joban ĉojtyi'ĉan mi'in, mọ' ra' jam rä'is ma'jodye', mijam ra' tyi jictyinac 
ĉojtyi'ĉan mi'in. 

23 Aty ayijya' tupudye' jam ra' cudyitiĉa' yụ mi'in, mu' qui ra' Jen' yụ 
cudyityibutiĉa' mi'in, mu' ra' jụjbunac cọdacdye' mi'in, jedye' chuc cọdyetinteya' 
mi'in yu ̣ si'che' tịj jụijya'. 

24 Taca'dye q̂uin' jambi' me' yu ̣ si'che' tịj cọdaqui mi'in, q̂uin' chat cọdyemac mu', 
mu' ra' jụjbunac cọdacdye' mi'in, chat qui ra' me' ma'jodye'tum bä'yi mi'in, mọ' 
ra' chat cätssis ma'jodye' mi'in —jéyacsi Jesús—. 

25 Yụ q̂uin' jị'ĉocdyesyam' p̂eyacdye' jị'chiyeyac mi'in. A qui na ram' ayijya' 
tupudye' aty qui ra' jam jị'ĉocdyesya' p̂eyacdye' jị'chiyeyac, chap qui ra' jéyac jun' 
chuc mu' Jen' yụ. 

26 Aty ra' me'si' yu ̣ si'che' qui ra' tịj cudyibutiĉa' yụty Jen' mi'in, aty qui ra' yụ jam 
cọdyetyete mi'indyes,  

27 ĉaĉaij na mu'dye Jen' mạ'jinac mi'in. Mu' nash mạ'jinac mi'in ĉaĉaij na yụ 
mạ'jitiĉa' mi'in judyeya' anicjitiĉa' yụ mi'in jun' chuc yụ Jen'yaty atsij. 

28 Anicdye me', mu'yaty atsij yụ Jen'yaty yụ, úche' jacche' jijtuij yụ. ̣Q̂uin' qui na 
ram' yạjquiban' ọij jac yụ, Jen'ya' qui ra' jịjcaban yụ —jéyacsi Jesús. 

29 Chat qui yi mu'in in jị'chiyactyi' mu' vorjete in: —̣Q̂uin' chat anic chap jítiĉa' 
tsun mi'in, aty jam jị'ĉocdyesya' p̂eyacdye' jítiĉa' tsun mi'in. 

30 ̣Q̂uin' chat tsun aty chí ̣yeyac, mi nash räj chí ̣ye' jedye', aty jam jemonac jéyac 
cọdacdyes p̂eyacdye', mi na tạ'caty chịj, me'dyes qui me' anicjeyac mi rụijdye me' 
Jen'yaty atsij mi —jéte in jị'chiyactyi' mu'. 

31 Jesús vorjeyacsi: —¿Aty anicjibutiĉa' p̂eyacdye' u mi'in?  

32 ̣Q̂uin' aty ayij tupudye', q̂uin'dye ra' pai'ti mi'in, ĉụi'situban ra' aca' mi'in, 
farajjitacdyiĉa' ra' yụ yiritydyety mi'in. Mu' qui na ram' Jen' yụ jam farajjin yụ, 
mu' ra' räjĉan pen'dyetun yụ. 

33 Yụ jéyac ọij paj qui ma'jodye'tum bä'yi mi'in, yu ̣ tum jụijya' bä'yi mi'in. 
Uche'dyem' tacche' jụijya' mi'in, jị'ñibe'cac ra' mi'in. Me' ra' tsan' me' mi'in, 
sóñi'yedye'tum bä'jam', ĉaĉaij na yụ aty ji'penbi' jacches dyijyedye' mọ' —jéyacsi 
Jesús jị'chiyactyi' mu'. 

JOHN 17 

1 Jesús aty me'si' ijaij jéyacsi chat qui cạvi mạyedye'che' yi: —Yu ̣ tyi' Jen', a to' o 
ayij tupudye', jorojĉanjibuti' fer bu'yedye' yụ Ạva' mi, paj qui chime' yụ 
jorojĉanjepye fer bu'yedye' mi. 

2 Mi yu'tim paj qui yụ ayo'bu'yi räjtumdyes muntyi' in, paj qui yụ yụ'tacsi paj qui 
míya' bä'yi in räj mu'in in so'mitity mi. 

3 Tyi chuc mi chäyintyi' in judyeya' yụ chime' chäyin yụ in, mu'in ra' míya' bä'yi 
in, me'dye mim' yirity Anictyity Jen', judyeya' yụ Jesucristo jutactyi' mi. 

4 Yụ aty jorojĉanjebiye fer bu'yedye' mi mu'insi'ya' vej in mu'in jacchety muntyi' 
in ĉaĉaij na aty me'qui' ijaij yụ mọ' carijtacdye' so'mitis jiquej mi. 

5 Yu ̣ tyi' Jen', q̂uin' ra' míya' jịjcaban yụ, so'miti' fer bu'yedyes yụ, yojdyem' 
me'chui' jiquej u yụ mísi'ya' vej, itŝi'dyem' jiquej ọij jac, me' bu'yi yu'ti' quivij. 

6 Yụ jị'chiyacsi mu'in tsim'tactyi' mi jacchety muntyi' in. Mu'in nash ĉụi'dyety mi, 
chat qui yu'tyiyitim yụ qui ĉọjcacsi, mu'in jị'chiqueyacsi yụ tyi buty mi, judyeya' 
mu'in chäquibun p̂eyacdye' in. 

7 Mu'in tsim'tactyi' mi chịj in räj mọ' me'chui'si' yụ mọ' so'mitis mi. 

8 Aty yụ ji'jiyeyacsi mọ' p̂eyacdye' so'mitis jiquej mi, mu'in jụjbun in. Mu'in chịj in 
míyaty atsij yụ judyeya' anicjin yụ in yụ jutactyi' mítyi'. 

9 Yụ cọdaqui mu'indyes in, jam räjtumdyes jacchedyes muntyi' in cọdaqui yụ, 
mu'indyes mọmo' in cọdaqui yụ mu'in so'mitity mi, ĉaĉaij na mu'in mídyety in. 

10 Räj mu'in in tsim'tactyi' mi mu'in mity in, judyeya' yu ̣ tyi' chime' in, mu'in 
jorojĉanjibun fer bu'yedye' yụ in. 

11 Yụ ra' jam tacche' úche', míya' ra' jịjcaban yụ, mu'indyety ra' tacche' úche' in. 
Yu ̣ tyi' Jen', mim' yirity rụijtyity, yụ cọdyeye paj qui mu'in ñutsjetacsi mi paj qui 
vaj cäts dyijyi in, yojdyem' tsun u vaj cäts dyijyeja'. Ñutsjetacseva ĉụi'si'ya' 
ferdye' mi, mọ' ferdye' yódyesdyem' so'mitis jiquej u mi. 

12 Pen'dyetucsidyem' yụ úche' jacche' jiquej in, yụ ĉọjcacsi judyeya' ñutsjetacsi yụ 
mọ'ya' mísi'ya' ferdye' mọ' so'mitis jiquej mi. Jam ji'monacsi yụ, yirity mọmo' 

mu'inĉantyi' in aty moñi mu', mu' va'tacdyety muntyi', mum' yirity moñi, mọ'ya' 
ca ̣ tsi' sánacdye'. 

13 ̣Q̂uin' chat aty míya' jịjcaban yụ. Jambi'dyem' yạjquiban' yụ ọij jac, jä'mij jéyacsi 
yụ mu'in tsim'tactyi' mi ọij p̂eyacdye' paj qui ma'jodye'tum bä'yi in, yojdyem' yụ 
u ma'jodye'tum bä'yi yụ, me'dye ra' mu'in chime' in, cätssistum ma'jodye' ma'joij 
in. 

14 Yụ jị'chiyacsi mísi' p̂eyacdye'. Jacchety qui nam' muntyi' in fa ̣cacsi in ĉaĉaij na 
mu'in in aty jam jacchedyety in, yojdyem' yụ u jam jacchedyety yụ. 

15 Yụ jam cọdyeye paj qui jetacseshan mi, mọ' mọmo' cọdyeye paj qui ñutsjeyacsi 
mi Sọyo'ya' in, paj qui jam me'tacsi' Sọyo'. 

16 Yojdyem' yụ u jam jacches dyijyedye' cại' yụ, me'dye chime' mu'in tsim'tactyi' 
mi jam jacches dyijyedye' cại' in. 

17 So'macseva p̂eyacdye' mi ĉojtyi'ĉan mu'in paj qui mídyety in, anic cätssis mọ' 
p̂eyacdye' mi jam cäjsis. 

18 Yojdyem' mi u jutiti' jiquej mi paj qui yụ atsij úche' jacche', me'dye yụ chime' 
yụ jutacsi mu'in in paj qui voro'tacsi in úche' jacchety muntyi' in. 

19 Mu'indyes in ĉụi' yu'ti yụ paj qui mídyety yụ, paj qui me'dye mu'in chime' ĉụi' 
yu'ti in paj qui mu'in mídyety chime' in. 

20 Jam mu'indyes mọmo' cọdaqui yụ, chime'dye cọdaqui yụ jäqui've ra' 
anicjintyidyes yụ in. Mu'in ra' anicjin yụ in ĉaĉaij na ra' se'vacsebi p̂eyacdye' 
mu'insi' in tsim'tactyis mi, mu'indyes chime' cọdaqui yụ. 

21 Yu ̣ tyi' Jen', yụ cọdyeye paj qui vaj cäts dyijyi in räj mu'in in yojdyem' yụ u 
mítum vaj cäts dyijyeja'. Yụ cọdyeye paj qui me'dye mu'in chime' in vaj cäts dyijyi 
tsuntum in, chat qui ra' jacchety muntyi' in anicjin yụ in jun' chuc yụ anictyity 
jutactyi' mi. 

22 Mọ' fer bu'yedye' so'mitis jiquej yụ mi, yụ qui mọ' ji'jiyeyacsi, paj qui mu'in vaj 
cäts dyijyi in yojdyem' yụ u mítum vaj yirity tsun. 

23 Me' bu'yi yụ mu'intum in, yojdyem' mi yu ̣ tum u, paj qui vaj cäts dyijyi in, me' 
ra' jacchety muntyi' in chịj ra' in jun' chuc yụ anictyity jutactyi' mítyi', judyeya' ra' 
chịj chime' in mi mạ'jeyacsi mu'in anicjintyi' yụ in, yojdyem' mi u mạ'jitim, 
me'dye chime' mu'in in mạ'jeyacsi mi. 

24 Yu ̣ tyi' Jen', mídye so'mitim mu'in anicjintyi' yụ in. Yụ mạ'je' paj qui mu'in 
pen'dyetun yụ in yóche'dyem' ra' bä'yi u yụ, mu'che' ra' cavibun yụ in fer 
bu'yedye' yụ, mọ' so'mitis jiquej mi, ĉaĉaij na mi tạ'caty mạ'jitim itŝi'dyem' ọij jac 
jiquej. 

25 Yu ̣ tyi' Jen', mim' yirity rụijtyity, jacchety na muntyi' in jam chäyin in, yụ na 
chí ̣yeye judyeya' mu'in anicyity míche' in chichäyindye in jun' chuc yụ jutactyi' 
mity. 

26 Yụ jéyacsi mu'in in tyi buty mi, mọ'dye ra' yejĉoij jị'chiqueyacsi yụ paj qui yụ 
yejĉoij mu'intum in judyeya' chime' mu'in in mạ'jeyacsity bä'yi in, yojdyem' yụ u 
mạ'jitim, me'dye ra' chime' mu'in in mạ'jeyacsi muntyi' in —yi Jesús jéte Jen' mu'. 

JOHN 18 

1 Jesús aty me'si' cọdyete Jen' chat qui shupqui jị'chiyactyi'tum mu', nopej jinac 
jịjcaij in, Cedrón tịj mọ' jinacsi', cätidye'ĉan jịjcaij mu've in jị'chiyactyi'tum mu'. 

2 Judas, jaji'mincatity Jesús, jäm' chí ̣ye' mu' mọ' cätidye' ĉaĉaij na taĉantyi' mu' 
Jesús vajmu'yaijĉan in jị'chiyactyi'tum mu'. 

3 Atsij mu'ĉan mu' Judas cạcsi väc̣hä'tyity in Romaĉantyi' in yirity ñuru' in, 
judyeya' mu'in pạrej yụ'tactyi' ĉọjcai'tyi' in Jen'si' aca' mu', mu'in na jutactyi' 
mu'in tashche' cudyitity Jen'che' in judyeya' fariseo in. Atsij in chutidyestum 
coc̣hino mu'in judyeya' chime' mạijyis mu'in. 

4 Mu' na Jesús ĉụi' chịj räj jedye' chuc ra' jị'ĉojtye' ñịbedyes mu'. Mu' 
ji'rebeĉunacsi jéyacsi: —¿Tyi ca' quevtinte mi'in?  

5 Vorjete mu'in in: —Jesús Nazaretĉantyi', mu' nash quevte tsun —jéte in. 
Vorjeyacsi mu' Jesús: —Yụ nash —jéyacsi. Mu'ya' mu' chime' Judas, mu' 
jaji'mincatity Jesús. 

6 Mu'in se'vepte in Jesússi' p̂eyacdye' mu', yi mu' “Yụ nash”, yósi'dyem' mu'in u in 
me'si'dye päcä' mi'eban in, me'tumdye päcäcä' tŝọij in. 

7 Cuvij jéyacsi Jesús: —¿Tyi ĉaĉaij quevtinte u? Vorjete in: —Jesús u 
Nazaretĉantyi', mu' u quevte tsun —jéte in. 

8 Vorjeyacsi Jesús: —A baja' jéyac, yu ̣dye nashu'. Yụ quivdyiĉa' jụijya' mi'in, paj 
mu'ya' uts pen'dye' yụ in, paj jọban mu'in in —jéyacsi Jesús. 

9 Aty me' yi mu' Jesús paj qui ca ̣ tsi' p̂eyacdye' mu', yi mu' jiquej: “Yu ̣ tyi' Jen', 
mijam yirity ji'monacsi yụ mu'in so'mitity mi”, yi jiquej mu'. 

10 Mu' na Simón Pedro c̣hav' mu'si' coc̣hino chutidyes mu'. Me'ĉandye sanjeyaqui 
vatyquej coc̣hino, siscajcate mu' muntyi', jai'jebite tacves chun mu' Malcosi', 
úñity mu' tashchety cudyitity Jen'che'. 

11 Yi jajiti Jesús mu' Pedro: —C̣hav'taĉada coc̣hino mi, ¿jam adac chịj mi jị'ĉojtye' 
nash raij mọ' so'minsi' ra' Jen' yụ? Jam ra' jun' c̣honchui' yụ —jéte Jesús. 

12 Chat qui mu'in väc̣hä'tyity in ayo'tumdye mu'in judyeya' mu'in yụ'tactyi' 
ĉọjcai'tyi' Jen'si' aca' in, tapjete Jesús in judyeya' sapbite un in. 

13 Cạte in Anássi'ĉan aca' ishosĉan, tyúñe' mu' Caifástyi' mu' tashche' cudyitity 
Jen'che' mọ' yómodye' jiquej. Mu' Anás cudyitity Jen'che' chime'. 

14 Mu'dye Caifás jéyacsity jiquej judío in: “Dam'dye jäm' yirity muntyi' säñi 
räjtumdyes muntyi' tsun paj qui jam räj tsun me'jisin' Romaĉantyi' in”, yi jiquej 
mu'. 

15 Aty cạte in mu' Jesús, mu' Simón Pedro yoctyi'tum jị'chiyactyi' Jesústyi' mu' 
cäc̣hä'chute in mu' Jesús. Mu' yoctyi' jị'chiyactyi' mu', jachäyiti mu' tashche' 
cudyitity Jen'che', mọ'dyes qui ji'siste in Jesústum p̂ejya' ayo'si'ya' aca' mu', 
yóĉandyem' cạte u in mu' Jesús. 

16 Mu' na Pedro jorojya' tacya' mu', jam mu' todocjete in. Mu' na yoctyi' 
jị'chiyactyi' mu' aty mu'ĉan, mọ' ĉo ̣que' ĉọjcai'si' chụi'dye', je' mọ' paj qui mu' siti 
chime' Pedro. 

17 Aty sitiya' mu' chat mọ' ĉọjcai'si' chụi'dye' jéte mu' Pedro: —¿Mi adac chime' 
jị'chiyactyi' mu'tyi'? —jéte mọ'. Vorje' mu' Pedro: —Jam nash yụ —yi Pedro je'. 

18 Mọ'dye tsedyedye' fer tsịvu'vui', mu'ĉantyi' úñity in judyeya' mu'in yụ'tactyi' in 
ĉọjcai'tyi' in Jen'si' aca' mu', tŝi'i mu'in in jufitidyes mu'in. Cäc̣hen'yejoij mu'ya' 
mu' Pedro, ĉaĉaij na jäti, jufiti chime' tŝijve. 

19 Mu' tashche' cudyitity Jen'che' jéte mu' Jesús: —¿Tyijtyi ca' jị'chiyactyi' mi? 
¿Jedye' ca' jị'chiyacsi mi muntyi' in? —jéte mu'. 

20 Vorjete Jesús: —Muntyisya' vej mọmo' jị'chiyacsi yụ muntyi' in, 
vajmu'yadye'ĉan muntyis mu'in, judyeya' Jen'si'ĉan aca' chime' mu', yóĉandyem' 
vajmu'yaijĉan judío u in, mu'ĉan yụ jị'chiyacsi, mijam dam' caminve jị'chiyacsi yụ. 

21 ¿Jun' ĉaĉaij jíti' um? Jéyacseva mu'in se'vibuntyi' p̂eyacdye' yụ in, mu'in ra' 
tupuj jin in mọ' ji'chäyitidye' jéyacsis yụ, mu'in chäyibun yụ in ji'chäyitidye' yụ —
jéte Jesús mu' tashche' cudyitity Jen'che'. 

22 Se'vepte p̂eyacdye' Jesússi' mu', yirity yụ'tactyi' ĉọjcai'tyi' Jen'si' aca' mu' 
me'ĉandye ĉatjete mu' vejya', jéte: —¿Jun' dash me' bu'yim p̂eyetem uts tashche' 
cudyitity Jen'che'? —jéte. 

23 Jesús jéte mu' ĉọjcai'tyi' aca': —A'c̣his jụijya' p̂eyacdye' ji'shupque' yụ, jesha' 
jíti' are' mọ'ya' a'c̣his. Jam nash a'c̣his, ¿jun' ĉaĉaij me'jiti' um ĉatjitim? —jéte 
Jesús. 

24 Chat qui mu' Anás jéyacsi mu'in in paj qui Caifásya' cạte in mu' Jesús, yejĉoij 
sap bu'yi' un mu'. Caifás tashchety cudyitity Jen'che'. 

25 Pedro yejĉoij mu' tŝijve, jufiva'ti. Mu'in mu'yaty in jéte in: —¿Mi adac chime' 
jị'chiyactyi' mu'tyim'? —jéte mu'. Pedro ticamete Jesús jéyacsi: —Jam nash yụ. 



255 

 

 
© New Tribes Mission. 

 

 

 

 

26 Mu'ya' chime' yirity úñity mu' tashchetytyi' cudyitity Jen'che', chätidye' mu' 
sei'jeptety chun Pedro. Yi chime' mu' jéte Pedro: —¿Mi ca' chime' cätidye'ĉan? —
jéte. 

27 Cuvij mu' Pedro ticamaqui yi: “Jam nash yụ mu'ĉan”, yi. 

P̂eyacdye'ĉandye mu' p̂oñi ojtere'. 

28 Pam'dye shupqui in Caifássi'ĉantyi' aca' in, cạte in mu' Jesús ayosĉan aca' mu', 
mu' tashchety ayo' Romaĉantyi'. Judío in jam siti mu'si'ĉan aca' in, ĉaĉaij na mu' 
jam judío. Siti jụijya' in jam judíosĉan aca' mu'in, ac̣hi'ti ĉúti in, jam qui tupuj 
jebei' in feshtadyes Ji'c̣honacdyesi' in, mọ'dyes jorojya' bu'yi in. 

29 Chat qui mu' Pilato shupqui, jéyacsi: —¿Jedye' ca' ji'me'tacdye' utssi' muntyis? 
—jéyacsi. 

30 Vorjete judío in: —Itŝi' juchaj jụijya' mu', a vuty jam ji'me'te u tsun míya' —jéte 
in. 

31 Vorjeyacsi mu' Pilato: —Tạij mi'in, cạbajmac cuvij, ĉụi'si'ya' ra' yụ'tacdye' 
jị'cäts yụ'bajtinte útsi juchadye'ya' mu' —jéyacsi Pilato. Vorjete in: —Tsun judío 
jam me' yụ'tac tsun Romaĉantyi'ya' in paj qui sän'dye' so'mete tsun juchaj-
tumtyi' muntyi', mídye ra' so'mete sän'dye'. 

32 Me' bu'yi' mọ' ca ̣ tsi' Jesússi' p̂eyacdye' mu', yi mu' jun' chuc ra' ijac mu'.  

33 Pilato cuvij sisan aca'ĉan mu', ji'vorvete mu' Jesús jéte: —¿Mi ca' judíoty ayo' 
mu'in? —jéte. 

34 Vorjete Jesús: —¿Ọij cudyiti' mi ĉụi'si' dyijyedye' um, are' yoctyi' jin in p̂iyin yụ 
in?  

35 Vorjete Pilato: —¿Jendaij judío u? Ĉụi'tyi'dye chätidye' mi ji'me'tyin yu ̣ya' in, 
räjtumdye tashche' cudyitity Jen'che' in. ¿Jedye' ca' juchaj mi ji'me'tyin in? —jéte 
mu' Pilato. 

36 Vorjete Jesús: —Ayo'bu'yedye' yụ jam o ̣ches, ayo'bu'yi jụijya' úche' jacche' yụ, 
a vuty chuti u in mu'in cäc̣hä'chuntyi' yụ in, a vuty ñutsjityin u yụ in paj qui jam 
ji'me'tyin yụ in ayo'ya' in judíoty mu'in. Yụ jéye jam o ̣ches jacches ayo'bu'yedye' 
yụ —jéte Jesús. 

37 Yi mu' Pilato jéte: —¿Jaij me' ayo' mi? Jesús vorjete: —Me' yụ yoj yidye' bu um, 
yụ atsij na'i úche' yụ, paj qui jéyacsi yụ rụijsis p̂eyacdye'. Tyi chuc mạ'je' rụijsis 
p̂eyacdye' in mu'in se'vin yụ in —jéte Jesús. 

38 Vorjete Pilato: —¿Jụ'ñis ĉaĉaij rụijsis p̂eyacdye' o? Jesha' jíti' —jéte. Quivij 
shupqui mu' Pilato jéyacsi muntyi' in: —Itŝi' méqui' dạcbite yụ juchaj utssi' mu'. 

39 Chime'dye mọ'ya' yicdye' mi'in räjĉan yómodye' cha'shetiñe' mọ' feshta 
Ji'c̣honacdyedyes, yụ ji'c̣honte mi'indyes yirity ĉär'tactyi' muntyi'. ¿Jụjyi tyu' u 
mi'in judío mi'in paj qui yụ ji'c̣honbiyac uts ayo' mi'in? —jéyacsi Pilato. 

40 Räj äjyedye'tum p̂eyaqui in yi jéte in: —Jam ra' mu' ji'c̣hontem, mu' Barrabás 
mu' ra' ji'c̣hontem —jéte in. Mu' na Barrabás ac̣hi'yity muntyi', fa ̣cacsity ayo'. 

JOHN 19 

1 Chat qui mu' Pilato jéyacsi mu'in väc̣hä'tyity in paj qui fer si'bete in mu' Jesús. 

2 Me' jäm'taqui in, judyeya' chime' q̂uebe'ñe' yutij in, jeñej bu'yi' ĉästacdyes 
jäm'tye' in, jo'no'che' yụ'tyeyete in. Jị'quite qui in jäijnätyĉan quị'si'. 

3 Me' bu'yi yụ'te in chat qui majmatute ĉọcte in, vorjete in yi jéte in: —Tima'queja 
uts judíoty ayo' mu'in —yi jítidyeij in. Chat qui ĉatjete vejya' in. 

4 Cuvij mu' shupqui Pilato muntyisya' vej mu'in, yi mu' jéyacsi: —Jesha', yụ ra' 
jị'caveyeyac uts Jesús paj qui cạvetinte ĉụi'si'ya' vej mi'in itŝi' juchaj dạcbite yụ —
jéyacsi. 

5 Me'dye mu' shupqui Jesús mu'insi'ya' vej mu'in, ĉäs yutij mu' judyeya' 
jäijnätyĉan quị'si' chime'. Pilato jéyacsi: —¡Mush tyu' útsi muntyi'!  

6 Mu'in tashchety cudyitity Jen'che' in judyeya' mu'in yụ'tactyi' ĉọjcai'tyi' Jen'si' 
aca' in, cạvete in äjyedye'tum p̂eyaqui in yi in: —¡Uts pacme croshche', uts pacme 
croshche' —yi in. Jéyacsi Pilato: —Mi'indye cạmac, mi'indye ra' pactinte 
croshche', yụ jam yiris dạcbite juchaj mu' —jéyacsi. 

7 Judío in vorjete in: —Mọ'ya' yụ'tacdye' tsunsi' yi' därsi' juchaj mu', mọ' ra' 
ji'ijate, ĉaĉaij na yi mu': “Yụ Jen'tyi' Ạva' mu'”, yi mu' —jéte in. 

8 Pilato mọ' se've' jätäjyi' chuc mọ' p̂eyacdye', dadam' mu' muju'cha' noi'yi, jam 
mạ'je' tsan' ji'ujate mu' Jesús. 

9 Pilato sisan aca'ĉan jéte Jesús: —¿Junatyi' ĉaĉaij mi u? —jéte. Jesús jam méqui' 
vorjajiti. 

10 Mọ'dyes qui mu' Pilato jéte: —¿Jun' jam vorjiti' um? ¿Jam adac chịj mi yụ nash 
so'mac ferdye', tupuj yụ ji'pactyeye croshche', chime' tupuj ji'c̣honye? —yi Pilato 
jéte. 

11 Jesús vorjete: —Jam so'mac Jen'ya' jụijya' mi, a vuty itŝi' ferdye' u mi. Mu' 
ji'me'tyintyi' yụ míya', dadam' muju'cha' juchajtum, uya'ya' mi —jajiti Jesús. 

12 Aty se've' mọ' p̂eyacdye' chat qui mu' Pilato quevaqui tsan' jun' bu'yi' chuc ra' 
ji'c̣honte. Mu'in na judío in jam jun' jụjyi in, yejĉoij mọmo' äjyedye'tum p̂eyaqui 
in, jéte Pilato in: —Ji'c̣honte jụijyam uts Jesús me'qui'dye ra' ma'jotyin mi mu' 
muju'chaty ayo' Roma-ĉantyi', me' ra' shupqui mi, ĉaĉaij na Jesús yi: yụ nash 
ayo'bu'yi. Tyi chuc me' yity mu' fa ̣quetety ayo' shupqui —jéte in mu' Pilato. 

13 Pilato se'vacsebi p̂eyacdye' mu'in, ji'vorvete mu' Jesús. Mu' qui Pilato p̂ejya' 
jịjcaij bä'yi bä'yaquische' jị'cäts yụ'taquityche', Gabata tịj mọ' p̂ejya'. Gabata yi' ca 
yi': mij jäm'tactyi' mụijya'. 



257 

 

 
© New Tribes Mission. 

 

 

 

 

14 Mọ' mạyedye' rispera feshtas Ji'c̣honacdyes. Quichĉan tsun mu' Pilato 
jị'caveyacsi judío in mu' Jesús, jéyacsi: —Mush tyu' útsi ayo' mi'in. 

15 Äjyedye'tum mu'in vorjete in: —Uts ijame, uts ijame, pacme yiristum croshche' 
—jéte in mu'in judío in. Pilato jéyacsi: —¿Yụ buty tsan' mạ'je' ji'pactyiyitiĉa' mi'in 
croshche' uts ĉụi'tyi' ayo' mi'in? —jéyacsi mu' Pilato. Mu'in tashche' cudyitity 
Jen'che' yi vorjete in: —Yirity mọmo' mu'ya' ayo' tsun mu' muju'chaty 
Romaĉantyi', itŝij yoctyi' mu'ya' —jéte in mu' Pilato. 

16 Chat qui mu' Pilato tacjete väc̣hä'tyityya' in paj qui mu'in pacte in. Me'dye 
mu'in cạte in. 

17 Chat qui ji'shupte in, ji'vemeyete qui crosh in. Me'dye mu'che' cạte in 
miquityche' mụcu' “Jo'no'vunche'”, Gólgota tịj mọ' hebreosĉan p̂eyacdye'. 

18 Mu'che' qui pacte in croshche' mu' Jesús, pärä' yoctyi' muntyi' in chime' 
yoctyi'che' crosh pactac mu'in in, yirity tacve yụ'tac, yirity q̂uinve yụ'tac. 

19 Pilato jéyacsi paj qui sáñe' in jo'no'chem' croshsim' mọ' ji'me'tacdye' mu', yi': 
“Uts Jesús Nazaretĉantyi', judíoty ayo' mu'in”, yi' sánacdye'. 

20 Chibinĉan p̂eyacdye' muntyis mu'in sáñe' in, hebreosĉan, mọ' nash judíos 
p̂eyacdye' mu'in, judyeya' latínsi'ĉan, mọ' nash Romaĉantyis p̂eyacdye' mu'in, 
judyeya' griegosĉan p̂eyacdye' chime'. Dai' judío in p̂eye' mọ' sánacdye' in ĉaĉaij 
na c̣hẹi'ya' mọ' bä'yedye' Jerusalén pacte in. 

21 Mu'in na tashchety cudyitity Jen'che' in jam mu'in ma'jotye' in mọ' sánacdye', 
mọ'dyes jéte Pilato in: —Jam ĉa yi' yụ'tyem mọ' sánacdye' “Uts judíoty ayo' 
mu'in”. Dam'dye jäm' yi' yụ'tyeyetem “Uts yity: yụ judíoty ayo'”, paj yi' —jéte in 
Pilato. 

22 Vorjeyacsi mu' Pilato: —Jätäjyi' chuc sáñe' yụ, aty sánac, mọ'dyes jemoñe' yi' 
mọmo' —jéyacsi mu'. 

23 Mu'in väc̣hä'tyity in pacte in croshche', chat qui jäcbite quị'si' in, chimec 
chimec ji'chetiyiti in vạjpedye' mu'in väc̣hä'tyity in. Mu'ya' chime' coftyity mu' 
itŝity cächtacdye' mu'. 

24 Yi mu'in väc̣hä'tyity in, jítidyeij in: —Jam ra' véreja tsun, dam'dye jäm' 
majmadye'ya' chí ̣ja' tsun tyi a ĉa bijoij —yi jítidyeij in vaj mu'in in. Me' ca ̣ tsi' 
sánacdye', yi': “Mu'in ji'chetiyiti quị'si' yụ in, majmadye'ya' mu'in paj qui chịjve in 
tyi a ĉa bijoij coftyity yụ.” Rụijdye yi in väc̣hä'tyity in. 

25 Mọ'ya' chime' tse' mu' Jesússi' croshya', judyeya' voji' mọ', judyeya' yocsi' 
chime' p̂en María tịj mọ', Cleofassi' p̂en mu', judyeya' chime' María Magdalena. 

26 Mu'che' bu'yi cạvaqui tse' mu', rụi'cujcui' mọ'ya' yoctyi'tum jị'chiyactyi' mu', 
mu' fer jạma'jajitity Jesús. Jesús jéyaqui tse' mu': —Uts ra' jeñej bu'yi ĉụi'tyi' ạva' 
mi. 



258 

 

 
© New Tribes Mission. 

 

 

 

 

27 Chime'dye mu' Jesús jéte jị'chiyactyi' mu': —Ọij ra' jeñej ĉụi'si' tse' mi. Anicdye 
me', mọ'dye mạyedye' cại' ĉụi'si'ĉan aca' mu', ĉọjcai' mọ'ĉan. 

28 Jesús chịj tas jị'cätsepte Jen'si' dyijyedye' mu'. Chat qui yi mu' paj qui ca ̣ tsi' 
sánacdye', yi: —Jajri yụ. 

29 Mọ'ya' yiris puñuj ọya'yastumsi' vino. Shajbas qui sonche' yụ'tye' in chat qui 
c̣hucjeyete vino in, chụ'ĉan qui me'jeyete in tacche' bu'yidye,  

30 tyum' tyum'je' mu'. Chat qui yi mu' Jesús: —A to' o tas ujaij yụ —yi. 
Yédye'ĉandyem' vụdui'yejoi' jo'no' mu', säñi. 

31 Jam mạ'je' judío in paj qui tacche' croshche' a' mu'in, ĉaĉaij na nojno mạyedye' 
aty jị'jutyitidyes, jam ra' mọ' mọmo', dadam' ra' därsi' feshta Ji'c̣honacdyes. 
Mọ'dyes qui mu'in judíoty ayo' mu'in cọdyete in mu' Pilato, jéte in: “Jéyacsejam' 
mu'in väc̣hä'tyity in paj qui mu'in tocjeyacsebi yuj mu'in croshchetysi' in, paj qui 
cavin säñi in, chat qui ra' q̂uin'dyem' jị'chac juban' in”, jéte in. 

32 Me'dye sacti mu'in väc̣hä'tyity in, tocjeyacsebi yuj mu'in, tashche' mu'in pärä' 
pactactyi' Jesúsya' in, mu'in toctac in. 

33 Ĉọcte qui Jesús in jam mu' mụi' sänaque, judye'dye mus tocjepte yuj in. 

34 Yirity väc̣hä'tyity p̂ochtaquisya' mu' p̂ochjebajte tsan' ma ̣ra'ya', shupqui' chäsh 
mu' ojñi'tum. 

35 Mu' sáñe'tyi' ọij p̂eyacdye' q̂uin' mu'dye räj cạve' mọ' jun' chuc jiyi' jiquej. Mu' 
sáñe' ọij paj qui anicyi mi'in. Anic rụijsis ọij p̂eyacdye', mijam méqui' väñädye'. 

36 Mu'in väc̣hä'tyity in aty me'jeyacsi mu'in croshchety in me' ca ̣ tsi' sánacdye', yi': 
“Mijam yiris jin tocjepte in”, yi' sánacdye'. 

37 Chime'dye yocsi' ca ̣ tsi' sánacdye' yi': “Cạvete ra' in p̂ochjetety jiquej in”, yi' 
sánacdye'. 

38 Mu'ya' chime' yirity muntyi' Arimateaĉantyi', José tịj mu'. Mu' chime' anicjetety 
Jesús, jeñej jam anicjetety me' bu'yi yu'ti, ĉaĉaij na mu' quijnacsi mu'in judíoty 
ayo' in. José ĉọcte Pilato cọdyetyete Jesússi' a' mu', paj qui mu' na ̣ te. Pilato jụjjete, 
me'dye mu' atsij José cạpte Jesússi' a' mu'. 

39 Chime'dye atsij mu' Nicodemo, tsedyedye' ĉọctety Jesús jiquej, tui' dai' jẹrejres, 
chibin qui'tac quíro, me'qui' tui' jẹrejres tai'taquis ra' a' mu', jam ji'focoyaquis. 

40 José judyeya' Nicodemo mu'in cạpte in Jesússi' a' mu', mu' comon'taquity ra' 
mu' tyä'vätyya' quị'si' in jẹrejrestumtyi' in, ĉaĉaij na me' yicdye' judíos mu'in, me' 
bu'yi nạcsi mu'in säñity muntyi' in. 

41 Chime'dye mọ'ya' yiris cätidye' yóya'dyem' pacte croshche' u in mu' Jesús. 
Mọ'ĉan cätidye'ĉan mọ'ya' yiris to' säñitydyes in, mụi'sis mọ' to', mijambi' yirity 
nạc mu'ĉan. 

42 Chụi' bu'yi mu'ĉan cạte in ĉaĉaij na mọ' jị'jutyitidyes mạyedye' aty c̣hẹi'ya', aty 
itŝi' tupudye' ĉaĉaij na aty rispera mọ' mạyedye' jị'jutyitidyes judíos mu'in. 

JOHN 20 

1 Dọmicoya' pam'dye taca' tojmai', mọ' María Magdalena ru'dyei'ya' jịjcai'. Venjoi' 
mọ'ya' vancai' dạquique' to', aty muju'va' tac mij. 

2 Caman'yeĉan' shuj tyeban' ĉo ̣ shajte Pedro yoctyi'tum jị'chiyactyi' Jesústyi' mu', 
mu' fer jạma'jajitity, mọ'ya' tŝo ̣ban'. Jéyacsi': —Aty cạpse to'ĉansi' jiquej in 
Ayo'vunsi' a' mu', mijam tsun chị' juna' buty yụ'te in —jéyacsi'. 

3-4 Mu' Pedro yoctyi'tum jị'chiyactyi' Jesústyi' mu', muya' mu'in tŝọij in ru'dyei'ya' 
jịjcaij in, shuj tyeij in. Mu' na yoctyi' muju'cha' shuj tyeij, tashmuñi mu' tashi mu' 
venjoij mu'ya'. 

5 Vụdui'yi cạvi mu'ĉan to'ĉan, cạvete comon'taquitydyety quị'si' mu'ĉan, jam qui 
nam' siti mu'ĉan. 

6 Jäqui've mu' shupqueti Pedro, chui' bu'yi mu' siti to'ĉan. Chimu'dye cạvete mu' 
comon'taquity  

7 judyeya' jo'no'chety chime' jiquej mu', yocve mu' yụ'tac pạrej jäm' yụ'tac 
como'nac. 

8 Chat qui mu' yoctyi' jị'chiyactyi' mu', mu' tashche' venjoijtyi', mu' chime' site' 
mọ' to'. Aty mọ' cạve' chat q̂uin'dyem' anicyi aty vañinyebadaque mu' Jesús. 

9 Mu'in jambi' chicacsity in mọ' sánacdye', yi' jun' chuc ra' vañinyeban mu' Cristo. 

10 Chat qui ca'ñibun aca'ya' jịjcaban jị'chiyactyi' mu'. 

11 Mọ' na María tacya' ru'dyei'ya' táreva'joi' táreva'te mu' Jesús. Táristum 
vụdui'yi' cạvi' to'ĉan,  

12 cạvacsi' vatyquej pärä' anjer in jụi'butyĉantyi' quị'si' in, mu'che' bä'yi in 
yóche'dyem' Jesús yụ'te jiquej u in. Yirity anjer mu'che' bä'yi yóche'dyem' jo'no' 
jiquej u mu', yoctyi' na yóvedyem' yuj jiquej u mu'. 

13 Yi anjer je' in: —¿Jun' tári' om? —je' mu'. Vorjeyacsi' mọ': —Aty cạse in 
Ayo'vun yụ, mijam méqui' chị' yụ juna' ra' yụ'te in —jéyacsi'. 

14 Me'ĉandye cạvi' caman', nạijte Jesús, mijam méqui' chí ̣yebajte. 

15 Yi mu' Jesús je': —¿Jun' tári' om? ¿Tyi dash quevte mi? —je'. Mọ' ĉo ̣ te jeñety 
ĉọjcai'tyi' cätidye' ĉo ̣ te mọ'. Mọ'dyes qui jéte: —Mi cạte jụijya', jíti' juna' ca' 
yụ'tem, chat qui ra' yụ jäĉajte quivij —jéte mọ'. 

16 Yi mu' Jesús je': —María. Caman'yi' mọ' jéte hebreosĉan p̂eyacdye': —Rabuni. 
(Rabuni yi' ca yi': “Jị'chiyacsity.”)  

17 Yi Jesús je': —Jam ra' ñútim, jambi' Jen'ya' jịjcaban yụ. Tạij ĉucbuti' vojity 
bu'yity yụ jéyacseva mi: “Yi mu' Jesús yụ ra' jịjcaban Jen'ya' yụ, mu' nash Ayo' yụ, 
mi'intyi' chime' Jen' judyeya' Ayo' chime' mi'in”, me' ra' jéyacsim —yi je' mu' 
Jesús mọ' María. 

18 Me'dye ayijban' mọ' María Magdalena, jéyacseban' yoctyi' in jun' chuc cạvete 
mọ' Ayo' judyeya' jéyacseban' p̂eyacdye' mu' mu'indyes in jätäjjajiti' chuc mu'. 

19 Mọ'dye dọmico yómos mu'in jị'chiyactyi' mu' vajmu'yaij tsudyujñiti aca'ĉan in. 
Sätjetyetacsi chụi'dye' in ĉaĉaij na quijnacsi in mu'in judíoty ayo' mu'in. Mu'ĉan 
sitacsi mu' Jesús ji'caviti mu'inya' in, rụi'cujcuj vatyquej mu'ĉan tŝọij mu'insi'ya' 
vej mu'in jị'chiyactyi'ya' mu'. Chat qui mu' vorjeyacsi: —Paj ma'jodye'tum mi'in 
—jéyacsi. 

20 Jị'caveyacsi qui un mu' judyeya' ma ̣ra' mu'. Anic jäm' ma'joban in cạvebajte 
Ayo' in. 

21 Quivij jéyacsi mu' Jesús: —Jam ra' cajotyiti mi'in. Yódyem' mu' Jen' u yụ jutin 
yụ paj qui úche' atsij yụ, me'dye ra' yụ chime' juteyac mi'in —jéyacsi Jesús. 

22 Chat qui mu' Jesús p̂ujjeyacsi jéyacsi: —Tiĉuñebimac Jen'si' Ạ'edye' mu'. 

23 ̣Q̂uin' yụ yụ'tyeyac mi'in, tyi chuc ra' jéyacsity jụijya' mi'in: “Vayac ra' juchaj 
mi”, me' ra' vayacjoi' juchaj mu'in. Tyi chuc jéyacsity jụijya' mi'in: “Jam ra' vayac 
juchaj mi”, mu'insi' ra' jam jun' vayacjoi' juchaj mu'in, tạ'cai' ram' mọ'ya' mu'in —
jéyacsi Jesús. 

24 Itŝij mu' Tomás jiquej yoqui'dyem' ji'cavitiya' mu' Jesús u. Mu' Tomás, Epoj jéte 
in, mu' chime' yiri'tac pärä' jiyity jị'chi-yactyi' mu', mu' jam cạvete mu' Jesús, 
yoqui'dyem' ji'cavi-bunya' jiquej u. 

25 Jäqui've jébajte in: —Tsun aty cạvebajte mu' Ayo'. Vorjeyacsi Tomás: —Jun' ra', 
jam cạvepte jụijya' yụ unĉansi' pactacdye' mu' judyeya' ma ̣ra'yas p̂ochtacdye' 
chime' mu', jam toco'jepte jụijya' yụ pactacdye' mu' judyeya' p̂ochtacdye' chime' 
mu', yụ ra' jam jun' anicyi —jéyacsi Tomás. 

26 ̣Q̂uen'ĉan mạyedye' jiyi', quivij vajmu'yaij aca'ĉan in mu'in jị'chiyactyi' mu', 
mu'ĉan chime' mu' Tomás. Me' tsan' jäm' ĉä'räi' chụi'dye' mu'in, mu' qui nam' 
soquem tyeij, mu'ĉan siti rụi'cujcuj ji'caviti mu'insi'ya' vej mu'in. Chat qui mu' 
vorjeyacsi: —Jam ra' cajotyiti mi'in —jéyacsi Jesús. 

27 Chat qui yi mu' Jesús jajiti Tomás: —Jesha' ĉaĉaij, toco'jibuti' ọij unĉansi' 
pactacdye' yụ, judyeya' chime' p̂ochtacdye' ma ̣ ra'yas yụ. Jam ra' yäcäj ĉojtyi' mi, 
anicjiti' mọmo' —jajiti Jesús. 

28 Tomás yi jéte: —Mi nash anictyity Ayo' yụ, mi nash anictyity Jen' yụ —yi jéte. 

29 Vorjajiti Jesús: —Tomás, aty anicyi q̂uin' um ĉaĉaij na aty cavitim. Dadam' 
ma'joij in mu'in in anicjintyi' yụ in me' tsan' jam cavintyi' yụ in —jéte Jesús. 

30 Jị'chiyactyisya' vej mu'in jiquej mu' Jesús dai' qui' jị'caveyacsi yocsi' ferdye' 
mu', mọ' jam sánacsi' o ̣ ĉan sánacdye'ĉan. 

31 Ọij nash p̂eyacdye' sánacsi' q̂uin' paj qui anicjetinte mi'in mu' Jesús mu' nash 
Ji'c̣honacsity muntyi', mu' nash Jen'tyi' Ạva' mu'. Anicjetinte jụijya' mi'in, Jen'ya' 
ra' bä'yi mi'in. 

JOHN 21 

1 Aty me'si' mu' Jesús cuvij ji'caviti jị'chiyactyi'ya' mu', sinve tsique' Tiberias 
mu've ji'caviti mu', Galilea chime' tịj mọ' tsiques. Me' ji'caviti mu'inya' in:  

2 Räjdye mu'ya' tsudyujñiti in mu' Simón Pedro, judyeya' mu' Tomás, Epoj jétety 
in, judyeya' mu' Natanael, Canáĉantyi' mu', mọ' Galileaĉansi' bä'yedye'. Mu'ya' 
chime'dye pärä' ạva' mu' Zebedeoty, judyeya' chime' yoctyi' pärä' jị'chiyactyi' 
mu'. 

3 Mu'ya'dye mu' c̣hon'je' p̂eyacdye' mu' Simón Pedro, jéyacsi: —Tạbi ra' yụ. 
Vorjete mu'in in: —Tsunmun ra' chime'. Me'dye p̂ai'joij covambache' in, dyutsen' 
tsedyedye' tạbi tsan' in, mijam qui nam' yiris jäque' tạbedye' in. 

4 Aty nạijjoi' rụi'cujcuj vatyquej sinve ji'caviti mu' Jesús, mu'in na jị'chiyactyi' mu' 
jam chí ̣yete in. 

5 Meijtucsi jéyacsi: —Chätidye', ¿jam jäctiñe' tạbedye' u? —jéyacsi. Vorjete in: —
Jam u. 

6 Jesús jéyacsi: —Va'quecvac quivij sạji' mi'in tacvetaque covamba mi'in, me' ra' 
chat jäctiñe' —jéyacsi. Me'dye va'queque' in tacvetaque covamba, rumen' 
vatyquej jäque' in, bän' tŝọi' sạji'ĉan mu'in, aty jam jun' che'te' in. 

7 Mu' jị'chiyactyi' Jesústyi' mu', mu' fer jạma'jajitity yi jéte Pedro: —Ayo' na jiquej 
mu' —jéte. Pedro se've' mọmo' mọ' p̂eyacdye' jun' chuc mu' Ayo' jiquej, chat qui 
mu' Pedro me'ĉandye cofjibun coftyityĉan mu', ĉaĉaij na cädäj tạbi, chat qui roi'yi 
ojñi'ĉan ĉọcte mu' Jesús. 

8 Mu'in na yoctyi' jị'chiyactyi' mu' tacche' mu'in covambache' in, meij mọmo' 
mu'in joi'dyi in, bube' jịjcaqui sạji' mu'in chijäm' jámanvejoij in. Jam moch bu'yi 
in cạvete in mu' Jesús, yiri' cien metro me'si' bu'yi moch. 

9 Sojquiti in chat qui p̂ai'joij in, dạquicte in mu' Jesús farayeva'joij tạbedye' 
judyeya' mu'ya' pan chime' mu'. 

10 Jesús jéyacsi: —Tuvac tạbedye' mi'in mọ' jäctiñes —jéyacsi. 

11 Mu' Simón Pedro quivij covambache' jijtuban, bubeban' sạji' mu'in, jámanche' 
jịjijcaye' mu'. Anic shach mọ'ĉan tạbedye' in, yiri' cien ĉanam' qui'tac chibin jiyi', 
me'si' jäcacsi in yedyej därmunsi' in. Me' tsan' me'yi' javqui' jam qui nam' shẹi'yi' 
mọ' sạji' mu'in. 

12 Jesús jéyacsi: —Atsijam', dam'yejam' chum mi'in —jéyacsi. Mu'in jị'chiyactyi' 
mu' jam mạ'je' jéte in: “¿Tyi mi u?” ĉaĉaij na chí ̣yete in mu' Ayo'. 

13 Mu' qui Jesús jäcte mu' pan so'macsi, judyeya' tạbedye' chime'. 

14 Aty ọij chibin qui' ji'cavibun Jesús jị'chiyactyi'ya' mu', aty vañinyebanya'. 

15 Aty me'si' säcsi in chat qui mu' Jesús yi jéte Simón Pedro: —Mi Simón, Juantyi' 
ạva' mi, ¿mi buty muju'cha' mạ'jitim, jam jeñej uts yoctyi' in? —jéte. Pedro 
vorjete: —Anicdye u me' Jị'chiyacsity, mi chäyitim jun' chuc mạ'jeye yụ —jéte. 
Jesús jéte: —Ĉujcabuti' ram yu ̣ tyi' oveca in —jéte. 

16 Quivij yi Jesús jéte Pedro: —Mi Simón, Juantyi' ạva' mi ¿mi buty fer mạ'jitim? 
—jéte. Vorjete Pedro: —Anicdye u me' Jị'chiyacsity, mi chäyitim yụ muju'cha' 
mạ'jeye —jéte. Vorjete Jesús: —Ĉujcabuti' ram yu ̣ tyi' oveca in —jéte. 

17 Cuvij yi mu' Jesús, chibin qui' jéte mọ'dye p̂eyacdye': —Mi Simón, Juantyi' ạva' 
mi, ¿mi buty fer mạ'jitim? —jéte. Mọ' mu' jaji'tariti mu' Pedro ĉaĉaij na chibin qui' 
jéte mu' Jesús: “¿Mi buty fer mạ'jitim?” Chat qui yi mu' Pedro vorjete: —Mi nash 
räj chịj Jị'chiyacsity, chäyitim yụ anic mạ'jeye —jéte. Vorjete Jesús: —Ĉujcabuti' 
ram yu ̣ tyi' oveca in. 

18 Yụ anic jéye, nanatydyem' jiquej mi anic jäm' yu'ti cäti mi, sacje' mi juna' ĉụi' 
nati mi, jun' chuc mạ'je' jäm'taqui mi, me' mi. A na ra' isho' jụijya' mi, mi ra' 
chụi'jeyacsi un mi aty saptyinya' in, chat qui ra' juna' ĉụi' can in, me' ra' tsan' jam 
mạ'je' mi —jéte Jesús. 

19 Rụijdye mu' yi Jesús jéte mu' Pedro jun' chuc ra' ijac mu', Jen'dyes ra' ji'me'te 
in, me' ra' mu' jorojĉanjepte mọ' fer bu'yedye' Jen'si' mu'. Chat qui yi mu' Jesús 
jajiti Pedro: —Cäc̣hä'chuti' mọmo' —jéte. 

20 Caman'yi cạvi mu' Pedro cạvete meij jijtuij yoctyi' jị'chiyactyi' mu', mu' fer 
jạma'jajitity, mu' ca ̣r'yejĉojĉoijtyi' Jesúsya' jiquej, yoqui'dyem' säcsiya' feshtadyes 
jiquej u in, mu' jétety jiquej: “¿Tyi buty ra' me' ji'me'tyin mi?” jétety jiquej, 
mu'dye mu' cạvete Pedro. 

21 Pedro jéte Jesús: —Uts na q̂uin' meij jijtuijtyi', ¿jun' bu ra' mu' jábiya'? —jéte. 

22 Vorjajiti Jesús: —Yụ mạ'je' jụijya' paj qui mu' yejĉoij tsạ' bu'yi jun' qui' chuc 
ca'ñibunya' yụ, jam jedyedyety jemoñe' chịj mi. Mi na cäc̣hä'chuti' mọmo' —jéte. 

23 Ọij p̂eyacdye' tse'ejĉoi' jị'chiyactyi'ya' mu' jítidyeij in, “Uts pen'dye' tsun jam ra' 
säñi.” Mu' na jam me' yi Jesús, me' mọmo' yi mu': “Mạ'je' jụijya' yụ paj qui yejĉoij 
tsạ' bu'yi jun' qui' chuc ca'ñibunya' yụ, jam jedyedyes jemoñe' chịj mi”, me' 
mọmo' yi. 

24 Uts jạma'jajitity jị'chiyactyi' Jesústyi' mu', mu'dye räj cạve' ọij chat qui sáñe' 
mu' jun' chuc cạves mu', chí ̣yepte tsun anic rụijsis räj sáñe'si' mu'. 

25 Jun' qui' taca' mọ'ya' yocsi' carijtacdye' Jesússi' u mu' jam qui nam' mọ' 
sánacsi' o ̣ ĉan. Ñäp jụijya' sánac mọ', a vuty jam jun' vav o ọij jacches quirca in, 
me' ĉúti yụ. 

ACTS 

ACTS 1 

1 Teófilo, q̂uin' yụ ra' quivij yocsi' sánacdye' sáñe' mídyes. Tashis jiquej sánacdye' 
yụ sáñe' räj jun' chuc mu' Jesús carijtaqui judyeya' jị'chiyacsi jiquej, 

2chat q̂uin'dyem' mạyedye'che' jácabun mu' Jen'. Jambi'dyem' mu'che' jịjcaban 
mu', tashche' jä'mij jị'chiqueyacsi tsim'tactyi' mu' jutacdyety ra' mu', Jen'si' 
Ạ'edye' mu' me' jañutyiti. 

3Vañinyeban chat qui rụi'cu'ĉan ji'cavibun mu'inya' in, jorojĉan aty mu'ya' quivij 
tsạ' bu'ban. Vạjpedye' qui'tac mạyedye' bä'yetaqui úche' jacche', dai' qui' ji'caviti 
mu'inya' in, jéyacsi Jen'si' p̂eyacdye' p̂eye' ayo'bu'yedyes Jen'si' mu'. 

4Yirisĉan mạyedye' mu' pen'dyetucsi jutactyi' mu', jéyacsi paj qui taĉan chum 
Jerusalénĉan in. Yi jéyacsi: —Jambi' chum ra' shupqui mi'in úĉantyi' 
Jerusalénĉantyi' mi'in, bisvac chum mọ' Jen' ra' so'minacsi' ji'cätsiyinac mọ' 
p̂eyacdye' yu'tyiyinacsi' jiquej. So'minac ra' Jen'si' Ạ'edye' mu', yoj jeyacdyem' yụ 
jiquej u. 

5Mu' Juan jiquej chojtyinac ojñi'ĉan mi'in, jäqui've qui ra' jun'si' ĉụi' Jen'si' 
Ạ'edye' mu' yu'tyiyinac Jen' —jéyacsi Jesús jiquej. 

6Jesústyi' jutactyi' mu' tsudyujñitidye'ĉan mu'in chat qui jéte in mu' Jesús: —
Tsuntyi' Ayo', ¿q̂uin' buty ra' mi va'cacsequi mu'in Romaĉantyi' in paj qui quivij 
yụ'bajtem ĉụi'tyi' ayo' tsun Israeltyi' vóshi' tsun? —jéte in. 

7Jesús vorjeyacsi: —Jam mi'in so'mac Jen'ya' ĉaĉaij na jam chí ̣yeptinte dyijyedye' 
mu' jun'si'dye ra' ĉụi' jị'cätsaqui dyijyedye' mu', mum' yirity ĉụi' chịj. 

8Ji'tŝunac ra' Jen'si' Ạ'edye' mu', mọ' ra' so'minac ferdye', chat qui ra' q̂uin'dyem' 
mi'in jị'chiqueyacsi yoctyi' muntyi' in mọ' cavibutiĉas jiquej mi'in, ijacdye' yụ 
judyeya' vañinyedye' yụ. Jéyacsi ra' mi'in tashche' úĉantyi' Jerusalénĉantyi' in, 
judyeya' Judeaĉantyi' in, judyeya' Samariaĉantyi' in, judyeya' pai' junaty ĉụi' in räj 
jadyicvety jac chime' in, me' me' ra' jéyacsi mi'in mọ' p̂eyacdye' p̂iyinsi' yụ —
jéyacsi Jesús. 

9Jesús p̂eyactaqui chat qui mạyedye'che' jácabun Jen' mu'. Mu'in na jutactyi' mu' 
jị'ĉojcayebajte mu'in in, me'dye jemonjoban dyicba'badye'ĉan, aty jam jun' 
nạijbajte in. 

10Yejĉoij mọmo' cạveva'joij che've in yóche'dyem' jịjcabanche' u, ĉụi'dye 
vátyequej ji'caviti pärä' muntyi' in, jai'batyĉantyi' quị'si' in. 

11 Yi mu'in in jéyacsi in: —Mi'in Galileaĉantyi', ¿jedye' ca' cạveva'tiñe' 
mạyedye'che'? Yojdyem' mụi'dye Jesús jọban mạyedye'che' jịjcaban u, me'dye ra' 
quivij atsijban mu' —yi mu'in pärä' ji'cavitity muntyi' in. 

12Aty me'si' Jesústyi' jutactyi' mu' chat qui yạjquibajte in mu' mụcu' Orivo, 
Jerusalénĉan jijtuban in. Jam moch jịjcaban in c̣hẹi'ya', yiris quirómetro me'si' 
moch. 

13Venjoban mu'ĉan in, rụij bu'ban sisan aca'ĉan in, mọ' vavdye' che'ves, mu'che' 
jịjcaij in yóche'dyem' dyäqui u in mu'in jutactyi' mu': Pedro, judyeya' Juan, 
judyeya' Santiago, judyeya' Andrés, judyeya' Felipe, judyeya' Tomás, judyeya' 
Bartolomé, judyeya' Mateo, judyeya' Santiago, Alfeotyi' ạva' mu', judyeya' Simón, 
mu' cäc̣hä'chucsity jiquej mu'in fa ̣ cacsity Romaĉantyi' in, judyeya' yoctyi' Judas, 
yoctyi' Santiagoty ạva' mu', me' me' tịj mu'in. 

14Pucmun tsudyujñiti in cọdyete Jen' in, Jesústyi'tum vojity in judyeya' tse' mu', 
judyeya' yocsi' p̂en chime' in, me' me' tsudyujñiti in vajmu'ya' in. 

15Yirisĉan mạyedye' mu'in anicjetety Jen' in räj tsudyujñiti in, yiri' cien pärä' 
qui'tac me'si' mu'in rụi'cu' in. Pedro sacyi jéyacsi:  

16—Vojity, anic ca ̣ tsi' mọ' sánacdye' Davidsi' jiquej mu', Jen'si' Ạ'edye' mu' 
jap̂eijdyi mu' Judas jiquej, mu' cạcsity mu'in ra' tapjetety Jesús in. 

17Mu' tsuntumtyi' jiquej, mu' chime' tsim'tactyi' carijtaqui jiquej yiri'ya' tsuntum. 

18Mu' ji'mincatety Jesús, a'c̣hisya' dyijyedye' so'mac querec̣ha, mu'ya'dye ya'ij 
yiris jac. Mu'ĉan jọ'chaij jun' tŝọij, top tŝọi' vo'com', c̣hon' tŝọi' jínom', jadyic säñi 
mu'. 

19Chí ̣qui Jerusalénĉantyi' in me'dyes qui ĉụi'si'ĉan p̂eyacdye' je' mọ' jac in: 
Aceldama je' in. (Aceldama yi' ca yi' “Chäshtumsi' Jac”.)  

20Salmosĉansi' sánacdye' mu'dye jap̂eijdyi Judas, yi': “Vavti' ra' aca' mu', paj jam 
jụ'ñity bä'yi atsvun mu'ĉan in”. Chime'dye yocsi' sánacdye' yi': “Paj yoctyi' qui 
yụ'tac mọ'dye mọmo' carijtac-dye-dyes mu', yoctyi' ra' jeñej bu'ban mu'.”  

21-22Mọ'dyes jemoñe' yoctyi' yụ'tac cạyacsity p̂eyacdye', p̂eye' ra' jun' chuc 
vañinyeban mu' Jesucristo. Jemoñe' tsim'tac mu' jụ'ñity chuc tsuntum bä'yi jiquej, 
cäc̣hä'chutety mu' Jesucristo, tiyacchui' mu' Juan chojtacsi muntyi' jiquej, chat 
q̂uin'dyem' mạyedye'che' jịjcaban mu' Jesús —jéyacsi Pedro. 

23Tsim'tac pärä' in, tyi a ĉa yụ'tac, Matías judyeya' José, yocsi' tịj mu' Josés: 
Barsabás judyeya' Justo, me'si' tịj mu'. 

24Chat qui cọdyete Jen' in jéte in: —Tsuntyi' Ayo', mi nash räj chí ̣yacsebi ĉojtyi' 
muntyity in, jítiĉam' tsun uts pärä' muntyi' in jụ'ñity bu ra' tsim'te mi paj qui mu' 
yụ'tac  

25jutacdyety mi, mu' ra' jeñej bu'ban Judasvun. Ĉaĉaij nash mu' Judas räj 
va'queque' yụ'tacdye' mu' yoqui'dyem' juchaijya' jiquej u, me'dyes qui 
va'tacdye'ĉan bä'yi —yi cọdyete Jen' in. 

26Chat qui majmadye' yụ'tye' in tyi a ĉa yụ'tac, Matías tŝo ̣ taqui mu' tapyejoij. 
Cächyi mu' yụ'tac paj qui jutactyi' Jen'tyi' mu', pen'dyetucsi mu'in yiri'tac yirity 
jiyity in. 

ACTS 2 

1 Cha'she' in feshta Pentecostés. Mu'in anicjetety Jen' in räj tsudyujñiti in yirisĉan 
aca'. 

2Vátyequej se've' in shäjä'jäi' fer, jeñej fertyi' tyi'mu, me' mạ'i', rimaj tŝọi' 
yóĉandyem' tsudyujñitiĉan u in. 

3Ĉụi'dye nạijtye' in méqui' furu'ruyacñi' jo'no'chechej mu'in. 

4Jen'si' Ạ'edye' mu' räjdye mu'in tŝo ̣ tacsi', chat qui tiyacchui' p̂eyaqui in 
yoctyisĉan p̂eyacdye' mu'in jam chique'si' in, me' me' ji'p̂eyacacsi' Jen'si' Ạ'edye' 
mu' paj qui me' p̂eyaqui in. 

5Chime'dye mu'ĉan Jerusalénĉan pạrej mu'ya' judío in, cại'tyi' in ĉụi'si' 
ji'chäyitidye' mu'in, pai' pai' jacches bä'yedye' atsij in, cạvete'tyi' feshta in. 

6Se'vem' in mạ'edye', sijcajcacsi ĉọcsequi in anicjetety Jesús in. Anic äjyi mu'in in 
se'vacsi in ĉụi'si'ĉaĉan p̂eyacdye' p̂eyaqui in ĉaĉaij na mu'in anicjetety Jesús in 
yoctyisĉaĉan p̂eyacdye' p̂eyaqui in. 

7Anic äjjeyacsi mu'in in, yi jítidyeij in: —¿Jam adac uts Galileaĉantyi' in me' 
p̂eyaqui q̂uin' in?  

8¿Jun' buty ĉaĉaij me' p̂eyaqui yoctyisĉan p̂eyacdye' in? Me' tsan' yoc yoc muntyi' 
tsun pai' bä'jaty, ĉụi'si'ĉaĉan qui nam' p̂eyacdye' se'veja' tsun, me' me' p̂eyaqui 
uts q̂uin' in. 

9Chime' q̂uin' úya' tsun atsija'tyi' Partiaĉan, pạrej Mediaĉantyi' tsun, judyeya' 
Elamĉantyi' tsun, judyeya' Mesopotamiaĉantyi' tsun, judyeya' ọijĉan Judeaĉantyi' 
tsun, judyeya' Capadociaĉantyi' tsun judyeya' Pontoĉantyi' tsun judyeya' 
Asiaĉantyi' atsija' tsun,  

10judyeya' Frigiaĉantyi' tsun, judyeya' Panfiliaĉantyi' tsun, judyeya' Egiptoĉantyi' 
tsun, judyeya' Libiaĉantyi' tsun, mọ' c̣hẹi'ya' bu'yis Cirene, judyeya' Romaĉantyi' 
chime' tsun. 

11 Pạrej taca' judío na'eja' tsun, judyeya' pạrej jụj ja'yisin'tyi' Judíosya' 
ji'chäyitidye' mu'in. Chime'dye mu'ya' pạrej Cretaĉantyi' tsun judyeya' 
Arabiaĉantyi' chime' tsun. Me' tsan' pai' bä'jaty tsun, ĉụi'si'ĉaĉan qui nam' 
p̂eyacdye' tsun se'veja' tsun Jen'si' p̂eyacdye' mu', p̂eijbiteya' in därsi' ferdye' 
Jen'si' mu' —yi in. 

12Anic där äjyi in, itŝi' dyijyedye' dạque' in, yi jítidyeij vajmun in: —¿Jun' buty me' 
yi uts in?  

13Pạrej dyisa'yi ĉọcsi in, ĉaĉaij na yoctyisĉaĉan p̂eyacdye' p̂eyaqui in, mọ'dyes me' 
shu'qui ĉọcsi in. 

14Chat qui mu' Pedro mu'ya'dye sacyi, yoctyi'tum in, yiri'tac yirity jiyity jutactyi' 
Jen'tyi' mu'. Fer p̂eyaqui jéyacsi muntyi' in: —Chätidye' judío tsun judyeya' mi'in 
Jerusalénĉan bä'yity mi'in, se'vibutiĉam' jäm' ọij p̂eyacdye' yụ. 

15Uts se'vacsity mi'in jam nash shu'quity in jam jeñej yi mi'in, taca' pam' q̂uin'. 

16Ọij se'vacsebi p̂eyacdye' q̂uin' mi'in yoctyisĉaĉan p̂eyacdye' p̂eyaqui in, mọ' aty 
jị'cätse' sánacdye' Joelsi' mu', mu' jaso'mitity p̂eyacdye' Jen' jiquej. Yi' sánacdye':  

17“Yi Jen': Jadyiquisĉan ra' tupudye' yụ ra' jute' Ạ'edye' yụ, mọ' ra' räj tŝọcsi' 
muntyi' in. Vóshi' ra' mi'in son' in judyeya' p̂en in, yụ ra' so'macsi mu'in in paj qui 
jị'chiqueyacsi p̂eyacdye' yụs in. Chime'dye ra' nanamuntyi' in yụ ra' jị'caveyacsi 
jị'cavacdye' mu'in in, judyeya' ra' chime' yụ ra' so'macsi isho'muntyi' in 
tamin'dyedyes mu'in. 

18Mọ'dye ra' tupudye' yụ ra' jute' Ạ'edye' yụ o ̣che', mọ' ra' tŝọcsi' úñity yụ 
judyeya' úñis yụ, paj qui mu'in jị'chiqueyacsi in p̂eyacdye' yụ. 

19Chime'dye yụ ra' jị'cave' jị'ĉocdyes mạyedye'ches, judyeya' ra' chime' jị'cave' yụ 
jacchedyes ferdye', chäsh judyeya' tŝij judyeya' tyim'dyes jị'sa', me' me' ra' 
jị'cave' yụ. 

20Tyum'joij ra' tsun, ịvaj ra' jeñej chäsh tyei'. Jo'mes chum ra' tashche' räj ca ̣ tsi' 
jambi'dyem' cha'shac mọ' mọjo'chas tupudye' Ayo'si' mu'. 

21 Chat me'si' qui ra' tyi chuc cọdaquity Ayo'che' jụijya' in, mu'in ra' c̣hoñi in”, yi' 
sánacdye' —jéyacsi Pedro. 

22Yejĉoij p̂eyaqui Pedro jéyacsi: —Se'vibutiĉam' jäm' ọij p̂eyacdye' yụ, mi'in 
Israeltyi' vóshi' mi'in, mu' Jesús Nazaretĉantyi' anic där so'mac ferdye' mu'. Dai' 
qui' mu' ji'caviyinac ferdye' mu', Jen'si'tum ferdye' mu' carijtaqui mi'insi'ya' vej, 
me' mu' ji'caviyinac jun' chuc mu' anictyity jutactyi' Jen'tyi' mu'. 

23Mu' na Jen' därsi'ya' dyijyedye' mu' yi paj qui mu' Jesús ji'me'tac mi'inya', chat 
qui mi'in so'macsi ac̣hi'yity muntyi' in paj qui mu'in pacte croshche' in, mi'in qui 
me' bu'yi ji'ijatinte mu' Jesús jiquej, me' bu'yi' ca ̣ tsi' dyijyedye' Jen'si' mu'. 

24Aty me'si' Jen'dye jaji'tsa'ibun paj qui jam sän'dye'ĉan bä'yi, ĉaĉaij na mọ' 
sän'dye' jam jun' tapjajiti. 

25Chimu'dye p̂eijte mu' Davidvun yi' sánacdye': “Räjĉan yu ̣ya' bu'yi Ayo' tsun, 
cạveva'te yụ, mọ'dyes jam ra' jedyeij noi'yi yụ, ĉaĉaij na tacve bu'yi mu' yu ̣ tum. 

26Mọ'dyes ma'joij ĉojtyi'ĉan yụ, ma'jodye'tum p̂eyaqui yụ, räjĉan ra' tsạ' bu'yi' a' 
yụ. 

27Mi ra' jam jun' farajjitim ru'dyei'ya' mi, mijam ra' farajjibuti' a' mi, mijam ra' 
ji'focoyibutim mu'ĉan, ĉaĉaij nash yụ jutactyi' ĉụi'tyi' mi tsim'tactyi' mi. 

28Mi ji'chäyitim jun' chuc ra' míya' bä'yi yụ, mi ra' so'mitim ma'jodye' aty 
pen'dyetuyeya' yụ”, yi' sánacdye'. 

29Chätidye' yụ jéyac, ọij sánacdye' jam David p̂eijte ĉaĉaij na mu' meij mọmo' 
jịjcaijtyi', mu'ya' na ̣ te in, me'dye q̂uin' mu'ya' ru'dyuij mu'. 

30Mu' David jaso'mitity p̂eyacdye' Jen' jiquej, mọ'dyes qui jayu'tyiyiti tsäqui'yis 
fersi' p̂eyacdye' Jen'si' mu', yi' yirity ra' vóshi' mu' ayo'bu'yi ra', yojdyem' 
ayo'bu'yi David u, me'dye ra' vóshi' mu' chime'. 

31 Mọ'dyes mu' David jä'mij tashche' chí ỵepte Jen'si' dyijyedye' mu', jun' chuc 
vañinyeban ra' Ji'c̣honacsity muntyi', mọ' sáñe' mu' yi' mijam ca ra' mu' taĉan 
to'ĉan rudyu' bu'yi, mijam ca ra' jedyei' a' mu' focoi' mu'. 

32Me'dye mu' Jen' jị'cätse' ọij aty jị'tsa'ebajteya' mu' Jesús jiquej. Tsun nash 
nạijbajte mu' Jesús aty vañinyebadaque, mọ'dyes tsun jị'chiqueyacseban muntyi' 
in. 

33Q̂uin' qui nam' aty mạyedye'che' jácabun Jen' mu', tacve bu'yi mu' Jen' jayu'ti. 
Jen' jaso'miti Jen'si' Ạ'edye' yoj jajitidyem' jiquej u, mu' qui Jesús ji'jiyisin' tsun, 
aty q̂uin' tsunche' tŝọi' mọ'. Mọ' cạvetiñes mi'in judyeya' se'vetiñes. 

34Jam nash David mạyedye'che' jịjcaij jam mu' ayo'bu'yi mu'che'. Sánacdye'chem' 
p̂eijte mu' Ji'c̣honacsity muntyi', yi mu': “Jen' jéte Ayo' yụ: Tacve bu'yi ra' bä'yi 
yu ̣yam  

35jun' qui' chuc yụ ji'penbiye fáquintyi' in.”  

36Räj mi'in Israeltyi' vóshi' mi'in jemoñe' jäm' chịj mi'in ọij p̂eyacdye': mu' Jesús 
ji'pactintety croshche' jiquej mi'in, mu'dye nash jayu'ti Jen' paj qui mu' 
Ji'c̣honsin'tyi' tsun, paj qui ayo'bu'yi tsundyes, mu' nash anictyity ayo' tsun —
jéyacsi Pedro. 

37Se'vepte in mọ' p̂eyacdye' jäm' are'jajiti ĉojtyi'ĉan mu'in, mọ'dyes qui jéte in 
mu' Pedro judyeya' yoctyi' jutactyi' Jen'tyi' mu': —Chätidye', ¿jun' qui bu ra' tsun 
q̂uin'?  

38Vorjeyacsi Pedro: —Dyijyejam' juchajche' mi'in, ji'chojtiĉam' mi'in 
Jesucristosche' tịj mu' chat qui ra' mu' Jen' vayacjibunac juchaj mi'in, judyeya' ra' 
so'minac Ạ'edye' mu'. 

39Mi'indyes nash chime' ọij p̂eyacdye' yụ'tye'si' Jen' jiquej, yi' mu', mu' ca ra' 
ñịbe'jinac mi'in judyeya' yoctyi'dye muntyi' chime' ñịbe'jeyacsi, me' tsan' moch 
bu'yity muntyi' in, mu'indyes chime' p̂eyacdye' in, tyijtyi chuc fayactyi' Jen'ya' in 
—jéyacsi mu' Pedro. 

40Dadam' qui mu' cächjeyeyacsi fersi' voro'yedye' mu', jéyacsi: —Jụjyejam' tyä, 
paj qui jam mi'inmun dam'jetiñe' ac̣hi'yitytum muntyi' q̂uin' in —yi mu' Pedro 
jéyacsi. 

41 Anicdye me', mu'in in chiqueptety p̂eyacdye' in, ji'chojti qui in. Mọ'dye 
mạyedye' anic shach vatyquej jụjjete Jen' in, chibin qui' mir anicyi in. 

42Räjĉan mu'in ji'chäyitidye'ĉan ji'chäyiti mu'in jutactyi' Jen'tyi' mu' jị'chiyacsi in. 
Vaj yiri'ya' cọdaqui Jen'che' in judyeya' chime' yiri'ya'dye säcsi in, judyeya' vaj 
meij so'mitidyeij jedye' in, tyi chuc jayejjotaquity in mu'in so'macsi in jam 
quijatutyiti in. 

43Mu'in jutactyi' Jen'tyi' in dai' qui' jị'caveyacsi in Jen'si' ferdye' mu', mọ'dyes qui 
mu'in in räj irijyi in, jorojyatymun chime' in jam anicjetety Jen' in. 

44Mu'in anicjetety Jesucristo in vaj cäts dyijyi in ñịbe'jitidyeij jedye' in. 

45Me' ji'mincaqui ĉụi'si' jedye' in judyeya' jac mu'in chat qui so'macsi querec̣ha in 
mu'ĉantyi' in jụ'ñity chuc jayejjotaquity jedye' in. 

46Räjĉan mạyedye' vajmu'yaij in Jen'si'ĉan aca' in, judyeya' chime' yiri'ya' säcsi in 
ĉụi'si'ĉan aca' mu'in, ma'jodye'tum säcsi in. Vaj cäts dyijyi in, jäm'jiti ĉojtyi'ĉan in  

47räjĉan tima'quete Jen' in. Mu'in na yoctyi' muntyi' in jorojyaty in jäm'jeĉúnacsi 
in mu'in anicjetety Jen' in. Räj mạyedye' jịjcaij che'i muntyi' jụjjetety Jen' in, 
tyijtyi chuc jụj ja'yacsi mu' Jen'. 

ACTS 3 

1 Yirisĉan mạyedye' mu' Pedro judyeya' mu' Juan Jen'si'ĉan aca' jịjcaij in. Aty 
yómo'qui've muntyi' in mu'ĉan jịjcaij in ĉaĉaij na räjĉan me'qui' tsun cọdajquiqui 
Jen'che' in . 

2Mu'ya' yirity bureijtyi' muntyi' nạijte in, tạ'catydye na'i jam mi'ity. Räjĉan 
mạyedye' jiquicte in Jen'si'ĉan aca' mu', yụ'te in chụi'dye'ya', “Jäjämunsi'” je' mọ' 
chụi'dye' in, mu'ya' cọdaqui querec̣ha. 

3Pedro judyeya' mu' Juan aty ra' tsan' siti mu'ĉan in. Chat nạijtacsi mu' bureijtyi' 
muntyi', cọdyetacsi tsan' querec̣ha. 

4Jäm'tute mọmo' mu'in cạvete in, mu' qui Pedro jéte: —Jäm'tutiĉam' cavitiĉam' 
tsun. 

5Me'dye mu' jäm' vejtucsi jeñej aty ra' mu'in jedye' so'mete u in, me' mu' ĉúti. 

6Chat qui mu' Pedro yi jéte: —Mijam yirity me'chuteij ficha, mọ' me'chui'si' yụ, 
mọ' ram' so'meye, Jesucristosya' ferdye' mu', mu' Nazaretĉantyi', yụ jéye, sacyeva 
mi, mi'eva —jajiti Pedro. 

7Chat qui chubite tacves un mu', sacjete. Me'ĉandye vatyquej chụi'yeban' yuj mu', 

8sac tyeij mu' muntyi' mi'i vatyquej. Mu'mun qui siti Jen'si'ĉan aca' mu', 
roi'roi'quejĉoij ma'joban mu' tima'quete Jen'. 

9Räj mu'ĉantyi' in cạvete in aty mi'i mu' judyeya' tima'quete Jen'. 

10Anic där äjyi mu'in in aty cạveteya' in ĉaĉaij na chí ̣yete in mu'dye mọmo' 
bureijtyi' muntyi' jiquej cọdaquity querec̣ha jiquej mu', mu'ya' bä'va'joijtyi' 
chụi'dye'ya' Jäjämunsi'ya'. 

11 Mu' bureijtyi' muntyi' jiquej jam yacchucsi mu' Pedro judyeya' Juan. Ñur tyeij 
muntyi' mu'ĉan in Jen'si'ĉan aca', mọ' väc̣häjc̣häsve acas Salomónsi' je' in, 
yóĉandyem' mu'in jutactyi' Jen'tyi' u in, anic där äjyi muntyi' in. 

12Pedro cạvacsi jéyacsi: —Mi'in Israeltyi' vóshi' mi'in, ¿jun' me' äjyi u mi'in? 
¿Jedye' jítiĉa' ca' tsun äjjitiĉa' mi'in? Jeñej ĉụi'si'ya' ferdye' ĉútiĉa' tsun mi'in, are' 
ĉụi'si'ya' jäm'yedye' tsun me' ji'chäĉajte tsun uts muntyi', ¿me' buty ĉútiĉa' tsun 
mi'in?  

13Jam jun' me' tsun. Mu'dye Jen' Abrahamtyi' judyeya' Isaactyi' judyeya' Jacobtyi' 
chime', räjtumdye vóshi'vuntyi' tsun jiquej in, mu'si'ya' ferdye' ji'chäĉajte tsun 
uts muntyi'. Chime'dye mu' Jen' fer bu'yi jayu'ti mu' Jesús ĉụi'tyi' Jutactyi' mu'. 
Me' tsan' me' mu', mi'in qui nam' ji'me'tinte mu' Jesús ayo'ya' jiquej. Mu' tsan' 
Pilato dyijyi ji'c̣honte ra' tsan' mu', mi'in qui nam' jam jụjyi. 

14Me' tsan' rụijtyity, me' tsan' jäm'yity, uts na me'jetinte va'quectinte mu'. Mum' 
cọdyetinte mi'in paj qui mu' Pilato ji'c̣honte mu' ac̣hi'yity muntyi' ijacsity jiquej. 

15Me'dyes ji'ijatinte jiquej mu' tsạ'chusin'tyi' tsun. Jen' qui nam' jaji'tsa'ibun, tsun 
mọ' räj cạve' ĉụi'si'ya' vej tsun paj qui tsun jéyacsi muntyi' in. 

16Jesússi'ya' ferdye' ji'chäĉajte tsun uts bu'rety muntyi' chí ̣yetintety mi'in, q̂uin' 
aty cạvetinte mi'in jun' chuc chäĉän mu', ĉaĉaij na anicyi Jesúsche' tsun. 

17Vojity, yụ nash chí ̣yebiyac dyijyedye' mi'in judyeya' ayos mi'in chime'. Me' tsan' 
ji'ijatinte jiquej mu' Jesús, jam qui nam' chịj mi'in jun' buty mọ' cại' jiquej. 

18Urucya' jiquej jéyacsi Jen' räj mu'in jaso'mitity p̂eyacdye' mu' jun' chuc ra' ñịbe' 
cạve' mu' Ji'c̣honacsity muntyi' jutactyi' ra', ijac ra' mu'. ̣Q̂uin' chat aty ca ̣ tsi' 
Jesúsdyes ọij sánacdye'. 

19Q̂uin' dyijyejam' juchajche', caman'yebajsham' Jen'dyes paj qui vayacjibunac 
juchaj mi'in, chat qui ra' mu' Ayo' yu'tyiyinac tupudye' paj qui pacaj ĉojtyi'ĉan 
mi'in,  

20mu' ra' jutiyinac Jesús, ĉaĉaij nash mu' Ji'c̣honacsity muntyi' tạ'caty tsim'tactyi' 
Jen'ya' jiquej mu'. 

21 Jen' dyijyi paj qui mu' Jesús tacche' chum ra' mạyedye'che', jun'si' chuc 
ayijbanya' tupudye' paj qui mu' Jen' jäm' yụ'ban' ra' räj, yoj yidyem' jiquej u mu' 
Jen', jéyacsi mu'in urucyaty jaso'mitity p̂eyacdye' mu'. 

22Moisés jiquej chime' p̂eijte Jesús jéyacsi vóshi'vun tsun jiquej, yi mu': “Mu' Jen' 
Ayo' tsun jutiyinac ra' yirity chätidye' mi'in, mu' ra' yụ'tac jaso'mitity p̂eyacdye' 
Jen', yódyem' yụ q̂uin' u, me'dye ra' mu' chime'. Mi'in ra' räj se'vebitinte 
p̂eyacdye' mu' mọ' jínacsi' ra' mi'in. 

23Tyi chuc jam se'veptety p̂eyacdye' in, mu'in ra' jorojya' va'cac in judyeya' ra' 
ijac in”, yi Moisés. 

24Chime'dye räj mu'in jaso'mitity p̂eyacdye' Jen' jiquej in, mu' Samuel judyeya' 
mu'in jäquity in, räj mọ' p̂eye' in tupudye' q̂uin', jun'si' chuc ra' ca ̣ tsi'ya' Jen'si' 
p̂eyacdye' mu'. 

25Mi'indyes nash ọij p̂eyacdye' so'macsis mu'in jaso'mitity p̂eyacdye' Jen' jiquej 
in, chime'dye mi'indyes mọ' p̂eyacdye' yụ'tyeyacsis Jen' vóshi'vun tsun, jaso'mitis 
Abraham jiquej, yi mu': “Vóshi'ya'dye ra' mi, yụ ra' ñịbe'jeyacsi jacchety muntyi' 
in, yoc yoc in”, yi mu' Jen'. 

26Jen' jị'tsa'aĉan Ạva' mu', tashche' jutiyinac mi'in paj qui so'minac jäm'yedye' 
ĉojtyi'ĉandyes mi'in paj qui räj mi'in yacchutiñe' juchaj mi'in —jéyacsi mu' Pedro. 

ACTS 4 

1 Pedro judyeya' mu' Juan p̂eyacva'joij mu'in in, ĉọsseti vatyquej cudyitity 
Jen'che' in judyeya' mu'in saduceo in judyeya' ayo' mu'in yụ'tactyi' in ĉọjcai'tyi' 
aca' in Jen'si' mu'. 

2Jị'fajcacsi' mọ' ji'chäyitidye' Pedros judyeya' Juansim', ĉaĉaij na yi in: “aty 
vañinyeban mu' Jesús”. Mọ' ji'caviyisin' tsun chime' vañinyeban sänaque-muntyi' 
in. 

3Mọ' ji'me'tyeyacsi in tapjeyacsi in Pedro judyeya' mu' Juan, ĉär'taquisĉan 
tacjeyacsi in, mu'ĉandye ĉọshi in ĉaĉaij na aty yómoij in, jam tupuj ji'caviti ayo'ya' 
in. 

4Me' tsan' me' mu'in se'vaquity in dai' mu'in anicyi in. Aty dai' anicjetety 
Jesucristo in, ĉanam' qui' mir me'tum rụi'cu' in son' in, p̂en qui nam' jam tsicsi in. 

5Nojno mạyedye' vajmu'yaij Jerusalénĉan in mu'in judíoty ayo' mu'in, judyeya' 
mu'in tashche' bu'yity in judyeya' mu'in jị'chiyacsity yụ'tacdye' chime' in. 

6Mu'ya' mu' chime'dye Anás, mu' tashchety cudyitity Jen'che' jiquej, judyeya' räj 
chätidye' mu', Caifás, judyeya' Juan judyeya' Alejandro chime'. 

7Aty tsudyujñitidye'ĉan mu'in chat qui jutacsi in paj qui jäcacsi in mu' Pedro 
judyeya' mu' Juan, yụ'tacsi in mu'insi'ya' vej mu'in. Chat qui cọdyetacsi p̂eyacdye' 
in: —¿Jun' bu'yi ca' ji'chäĉajtinte mu' muntyi'? ¿Tyi ca' me' so'minac ferdye'? —
jéyacsi in. 

8Jen'si' Ạ'edyem' játŝuti mu' Pedro, yi mu' vorjeyacsi: —Se'vibutiĉam' ọij 
p̂eyacdye' ayo' tsuntyi' mi'in judyeya' mi'in tashche' bu'yity mi'in. 

9Mi'in cudyityitiĉa' p̂eyacdye' tsun mi'in jun' buty tsun tupuj no ̣ tyete muntyi' 
ji'chäĉajte tsun. 

10Mọ'dyes tsun mạ'je' jéyac paj qui räj chịj mi'in Israeltyi' vóshi' mi'in, mọ' därsi' 
ferdye' Jesucristos, Nazaretĉantyi', mọ'ya' ji'chäĉajte tsun uts muntyi' cạvetintety 
q̂uin' mi'in, yódyetydyem' ji'pactintety croshche' u mi'in. Jen' qui nam' 
jaji'tsa'ibun. 

11 Mu'dye Jesús p̂eijte mọ' sánacdye', mij ji'shupte yi': “Mu' acadyety mij 
va'quectintety mi'in acaijtyi' mi'in, mu' q̂uin' muju'cha' yụ'tac acadyety”, yi' 
sánacdye'. 

12Anicdye me' mum' yirity ji'c̣honsin' muntyi' tsun, itŝij mu'ya' yoctyi' yụ'tac 
úche' jacche' paj qui ji'c̣honsin' tsun —yi mu' Pedro jéyacsi. 

13Mu'ĉantyi' ayo' in anic äjjeyacsi in Pedro judyeya' mu' Juan, ĉaĉaij na 
sóñi'yedye'tum vorjeyacsi in. Yi ayo' in: “Uts jam jun' jị'chiyactyi' in, ¿jun' qui me' 
sóñi'yedye'tum voryi in?” yi in. Mọ' jorojĉanjeyacsi mu'in nash pen'dye' Jesústyi' 
in, mu'dye jị'chiyacsi. 

14Chime'dye mu'ya' mu' muntyi' ji'chäĉajtety in, mu'in na ayo' in jam jun' tupuj 
jedye' jéyacsi in. 

15Chat qui mu'in ayo' in ji'shupcacseban chum in paj qui p̂iyiti in. 

16Yi in: —¿Jun'jeyacseja' bu ra' uts q̂uin' muntyi' in? Aty räj bu'yi' Jerusalénĉan 
chí ̣yacsi in anic därsi' ferdye' jị'caveyacsi in, ji'chäĉajte in mu' bureijtyi' muntyi', 
jam tupuj ticameja' tsun. 

17Dam'dye jäm' c̣hojvacseja' tsun paj qui aty jam cuvij voro'tacseban in paj qui 
jam ji'jäcbibajte Jesússi' tịj in, paj jam yejĉoij in ji'tse'e' in mọ' p̂eyacdye' —yi 
jítidyeij ayo' in. 

18Quivij ji'sitacseban in Pedro judyeya' mu' Juan, ferche' jéyacsi in paj qui jam 
voro'tacsi in Jesússi' p̂eyacdye' mu', mijam ra' jị'chiyacsi muntyi' in. 

19Pedro judyeya' mu' Juan yi vorjeyacsi in: —Dyijyevac mi'in, Jen'si'ya' vej mu', 
¿tyi buty jemoñe' chiquete tsun, are' Jen' are' mi'in chiqueyac?  

20Tsun ra' jam jun' farajje' mọ' p̂eye' mọ' cạve'si' tsun judyeya' se've'si' tsun, 
mijam ra' jun' ticame' tsun —yi jéyacsi in. 

21 Mu'in ayo' in dadam' muju'cha' c̣hojvacsi in chat qui ji'c̣honacsi in, jam tupuj 
va'tacdye' so'macsi in ĉaĉaij na räj muntyi' in tima'quete Jen' in ĉaĉaij na mu'in 
ji'chäĉajte in. 

22Mu' na ji'chäĉajtety muntyi' in aty mu' isho' atsvun, vạjpedye' qui'tac yómodye' 
atsvun tyiti mu'. 

23Pedro judyeya' mu' Juan aty c̣hoñi in chat qui ĉọcseĉan in mu'in anicjetety Jen' 
in, räj ji'shupqueyacseban p̂eyacdye' in ayos in judyeya' c̣hojvacdye' mu'insi' 
tashchety cudyitity Jen'che' in judyeya' mu'in tashche' bu'yity judío in. 

24Mu'in anicjetety Jen' in aty se'vacsebi p̂eyacdye' mu'in chat qui yiri'ya' cọdyete 
Jen' in, jéte in: —Tsuntyi' Ayo', mi nash jäm'tye' mạyedye' judyeya' jac judyeya' 
mar räjtumdye me'chui'si' in. 

25Ạ'edye' mi jiquej jaso'miti p̂eyacdye' mu' David, úñity mi, me' sáñe' mu', yi': 
“¿Jedye' buty jị'fajcacsi' muntyi' in yoctyi'dye in? ¿Jun' dash va'bunyedye'tum 
dyijyi in? Fibis dyijyedye' mu'in. 

26Mu'in jacchety ayo' in vaj cäts dyijyi chuti in, Ayo'tum chuti tsan' in judyeya' 
Ji'c̣honacsitytum jutactyi' Ayoty mu'”, yi' sánacdye'. 

27Anic ca ̣ tsi' mọ', ĉaĉaij na q̂uin' úĉan bä'yedye'ĉan in yedyety ayo' in vajmu'yaij 
in, Herodes judyeya' Poncio Pilato judyeya' Israeltyi' vóshi' in judyeya' yoctyi'dye 
muntyi' in, mu'intum mu'in in. Vaj cäts dyijyi mu'in in jun' bu'yi chuc ijate in mu' 
Jesús, mu' rụijtyity jutactyi' mi, mu' yụ'tactyi' mi paj qui mu' Ji'c̣hoñin tsun. 

28Me' tsan' mọ' dyijyedye' mu'in, mu'in qui nam' jị'cätsibun in dyijyedye' mi, 
ĉaĉaij na ferdye'ya' mísi' dyijyi mi paj qui ijac mu'. 

29Mọ'dyes q̂uin' tsun cọdyeyac Ayo', dyijtuva' c̣hojvacdye' tsundyes q̂uin', 
ñútyitiĉam' tsun paj qui sóñi'yedye'tum jéyacsi p̂eyacdye' tsun, paj qui jam 
quijnacdye'tum tsun. 

30Chime'dye ferdye' so'mitiĉam' tsun mi paj qui tupuj ji'chäcacseban tsun mu'in 
are'reijtyi' in judyeya' chime' paj qui jị'caveyacsi tsun ferdye' mi, ji'jäcbiteya' tsun 
Jesússi' tịj mu', mu' rụijtyity jutactyi' mi —yi jéte cọdacdye'ĉan mu'in. 

31 Aty ijaijya' cọdyete Jen' in, mọ' qui aca' yóĉandyem' vajmu'yaijĉan u in ĉụi'dye 
mọ' sijsijyi', me'ĉandye tŝọcsi' Jen'si' Ạ'edye' mu' judyeya' jam quijnacdye'tum 
tiyacchui' in voro'tacsi in Jen'si' p̂eyacdye' mu'. 

32Vaj anicjetety Jen' in, vaj cäts dyijyi in, mijam quijatutyiti-dyeij jedye' in, vaj 
meij so'mitidyeij ĉụi'si' jedye' mu'in. 

33Jutactyi' Jen'tyi' mu' yejĉoij jị'chiqueyacsi in jun' chuc mu' Jesús Ayo' tsun 
vañinyeban, ferdye'tum voro'tacsi mu'in in Jen' ñịbe'yedye'ya' mu' no ̣ tyetacsi räj 
in. 

34Jam yirity mu'inĉantyi' in jam jedye' jayejjotaqui in. Tyi chuc me'chui'tyi' jac in, 
paj tsan' aca' mu'in, mọ' ji'mincaqui in, mu' qui querec̣ha 

35so'macsi in mu'in jutactyi' Jen'tyi' mu', mu'in qui ji'jiyeyacsi in mu'in 
jayejjotaquity in. 

36Me'dye chime' mu'ĉantyi' yirity muntyi', José tịj mu', Levítyi' vóshi' mu', 
Chiprevety mu'. Mu'in jutactyi' Jen'tyi' mu' jéte in: Bernabé, jéte in. Bernabé yi' ca 
yi': “Jiĉun Yụ'tacsity.”  

37Uts José chime' ji'mincaqui yiris jac mu', chat qui so'macsi querec̣ha mu' mu'in 
jutactyi' Jen'tyi' mu'. 

ACTS 5 

1 Chime'dye mu'ya' yirity muntyi', tịj mu' Ananías, Safira tịj p̂en mu'. Chime'dye 
mu'in in ji'mincaqui yiris jac mu'in. 

2Me' mu'in dyijyi in chet querec̣ha pạrejjeyaqui in ĉụi'dyety mu'in, mu'in na 
jutactyi' Jen'tyi' mu', chet qui so'macsi in. “Mush uts querec̣ha jacyaty”, jéyacsi. 

3Mu' na Pedro yi jéte: —Ananías, ¿jun' me' um ji'site' Sọyo' Satanás ĉojtyi'ĉan u 
mi? Jeñej aty ra' tsan' väñätui' Jen'si' Ạ'edye' ĉúti um. Chet mu' querec̣ha jacyaty 
pạrejtaqui mi ĉụi'dyety mi'in. 

4Mọ' jac ĉụi'si' jiquej mi. Aty ji'mincaquiyam querec̣haya', mu' ĉụi'tyi' mọmom. 
¿Jun' me' dyijyi ĉojtyi'ĉan um? Jeñej aty vaj muntyi' väñätutiĉa' u ĉúti mi, jam na 
me', Jen'mun chime' väñätutem —yi jajiti Pedro. 

5Yédye'ĉandye mọmo' jọ'chaij säñi mu' Ananías. Räj mu'in se'vaquity in jäm' 
mu'in itŝij tyeij in noi'yi in. 

6Atsij mu'in nanamuntyi' in comon'bite a' in chat qui na ̣ te in. 

7Aty chibin hora me' bu'yi', ĉụi'dye ayij p̂en mu' Ananíassi'. Mọ'ĉan siti' mijam 
chị' mọ' jun' chuc vämtyi' mọ'. 

8Chat qui mu' Pedro je': —¿Me'si'che' ji'mincatiñe' mi'in mọ' jac yoj jitiĉa'dyem' 
tsun u mi'in? ¿Rụij ca' mọ'? —je' Pedro. Vorjete mọ': —Anic me'si'che' 
ji'mincaqui' tsun. 

9Mu' qui Pedro vorje': —¿Jun' ca' me' mi'in vaj cäts dyijyi' mi'in jị'ĉojtiñe' Ayo'si' 
Ạ'edye' mu'? Mush tyu' útsi in rudyu'jectety in vämtyi'vun mi, chime'dye ra' mi 
chịmo'ya'dye ram jịjcai' —je' mu' Pedro. 

10Yédye'ĉandyem' mụijya' tŝọi' jọ'chai' säñi'. Siti mu'in nanamuntyi' in, sänaques 
dạquique' in. Chịmo'ya'dye rudyu'jeque' in, yóya'dyem' vämtyi'vun om' 
rudyu'tac. 

11 Räj mu'in anicjetety Jen' in där mu'in noi'yi in, räjtumdye yoctyi' se'vaquity in. 

12Jutactyi' Jen'tyi' mu' dai' qui' jị'caveyacsi Jen'si' ferdye' mu' muntyisya' vej 
mu'in. Mu'in anicjetety Jen' in tsudyujñiti in Jen'si'ĉan aca' in väc̣häjc̣häsve 
Salomónsi', mu'ĉan yiqui tsudyujñiti in. 

13Mu'in na yoctyi' in jam anicjetety Jesucristo in anic jäm'yi ĉọcsi in mu'in 
anicjetety Jesucristo in, jam qui nam' jịjcatacsi in ĉaĉaij na noi'yi in. 

14Pạrej qui nam' muntyi' in yejĉoij sitacsi in, son' judyeya' p̂en in, dayi mu'in in 
anicjetety Jesucristo in. 

15Muntyi' in aty cạvepteya' ferdye' in Jen'si' mu', chat qui ji'shupcacsi jorojya' in 
mu'in are'reijtyi' in, mu'ya' chuden'jeyacsi in yóya'dyem' ra' tyeij Pedro u, paj qui 
cajnacsi mu' Pedro onojnodyem' mu'si' mu'inche' tŝọi' mu', mọ' qui 
ji'chäcacseban'. 

16Chime'dye yocsi'ĉantyi' bä'yedye' in, c̣hẹi'yas Jerusalén, mu'ĉantyi' dai' atsij in 
tucsi are'reijtyi' in judyeya' sọyo'tumtyi' in, mu' räj ji'chäcacseban. 

17Mu' tashchety cudyitity Jen'che' yojtumdyem' pen'dye' u mu' mu'in Saduceo in, 
yoqui in ĉaĉaij na dai' muntyi' in jịjcatacsi in mu'in jutactyi' Jen'tyi' in. 

18Mọ'dyes qui mu'in tapjeyacsi in jutactyi' Jen'tyi' mu', ĉär'taquisĉan ĉär'jeyacsi 
in. 

19Mọ'dye tsedyedye' yirity anjer Ayo'tyi' mu' atsij vanacjetyetac-seban chụi'dye' 
ĉär'taquissi'. Jäcacseban judyeya' jéyacsi: 

20—Tạij mu'ĉan Jen'si'ĉan aca' jịjcajam', voro'tacsejam' mu'ĉan, jéyacsejam' 
muntyi' in mọ' p̂eyacdye' mọ' mụi'sis majmi cại'si'. 

21 Jutactyi' Jen'tyi' mu' chiquepte p̂eyacdye' in. Aty nojno mạyedye' pam'dye 
Jen'si'ĉan aca' siti in, tiyacchuti jị'chiyacsi mu'ĉan in. Mu'in na ayo' in jam chịj in. 
Mu' tashchety cudyitity Jen'che' judyeya' mu'in no ̣ taquity in, vajmu'ya'jeyacsi 
mu'in tashche' bu'yity judío in räjtumdye ayo' in. Aty vajmu'yaij in, jutacsi tsan' 
väc̣hä'tyity in paj qui jäcacsi in mu'in ĉär'taquisĉantyi' jutactyi' Jen'tyi' mu'. 

22Aty venjoij ĉär'taquisĉan in, aty mu'in itŝij mu'ĉan in. Ca'ñibun in jéyacseban 
ayo' in:  

23—Venjoij mu'ya' tsun ĉä'räi' tsan' jäm' mọ' dạquique' tsun. Chụi'dye'ya' mu'in 
väc̣hä'tyity in ĉọjcacva'joij in. Aty tsan' vanchui' chụi'dye' tsun, itŝij méquity 
atsvun mu'ĉan in —yi mu'in úñity in jéyacseban in. 

24Se'vacsebi p̂eyacdye' mu'in, mu' ayo' mu'in yụ'tactyi' in ĉọjcai'tyi' in Jen'si' aca' 
mu' judyeya' mu'in tashchety cudyitity Jen'che' in anic mu'in äjyi in, yi jítidyeij in: 
—¿Jun' buty me' uts muntyi' in?  

25Vatyquej atsij yirity muntyi' jéyacsi: —A na jiquej mu'ĉan in mu'in ĉär'tactyi' 
muntyi' jiquej in, aty Jen'si'ĉan aca' mu'in in jị'chiyacseva'joij muntyi' in —yi mu' 
jéyacsi. 

26Mọ'dyes qui mu'in cavin shupqui in mu'in yụ'tactyi' in ĉọjcaptety Jen'si' aca' in 
ayo'tum mu'in, chat qui jäcacsi in, jam qui nam' jun'jeyacsi in ĉaĉaij na quijnacsi 
muntyi' in, vátyequej ra' farajnacsi mijya' in. 

27Ji'sitacsi qui ayo'ya' in yụ'tacsi mu'insi'ya' vej in. Mu' tashchety cudyitity 
Jen'che' jéyacsi: 

28—Tsun ferche' jéyac mi'in jam ra' yejĉoij dam'dye jị'chiqueyacsi muntyi' in 
mu'si' p̂eyacdye' mọ' jị'chiyacsis mi'in. Me' tsan' jéyac tsun, mi'in qui nam' yejĉoij 
jị'chiqueyacsi räj Jerusalénĉantyi' muntyi' in ji'chäyitidye' mi'in, judyeya' dyijyi 
mi'in mạ'je' tsunmun ji'me'tiĉa' mi'in uts sän'dye' muntyis —jéyacsi ayo'. 

29Pedro yoctyi'tum jutactyi' Jen'tyi' mu' vorjeyacsi in: —Jemoñe' tashi chiquete 
Jen' tsun jäqui've ra' muntyi' in. 

30Me' tsan' mi'in ji'ijatinte mu' Jesús jiquej judyeya' ji'pactinte croshche' jiquej 
mi'in, Jen' qui nam' vóshi'vuntyi' jiquej tsun, mu' jaji'tsa'ibun,  

31 Mạyedye'che' jácabun, judyeya' jayu'bun tacve bu'ban Jen'ya' mu'. Jen' 
jayu'bun paj qui ayo' bu'yi mu', judyeya' Ji'c̣honacsity muntyi'. ̣Q̂uin' chat mu' 
so'misin' ñịbe'jitidyes mu' paj qui tsun Israeltyi' vóshi' tsun tupuj caman' 
dyijyebajsha' juchajche', judyeya' paj qui mu' Jen' vayacjibusin' juchaj tsun. 

32Tsun nash jéyacsity räj ọij q̂uin', chime'dye me' Jen'si' Ạ'edye' mu' me' jéyacsi', 
ĉaĉaij na mu' Jen' mọ' so'macsi tyi chuc chiquetety in —jéyacsi mu' Pedro. 

33Mu'in ayo' in aty se'vacsebi p̂eyacdye' in, jäm' mu'in fa ̣coij tyeij in, dyijyi in 
mạ'je' me'ĉandye tsan' ijacsi in. 

34Mu'ya' na yirity mu'ĉantyi' ayo', fariseo mu', Gamaliel tịj mu'. Mu' jị'chiyacsity 
yụ'tacdye' chime', mu' a ̣räjjetety muntyi' in. Sacyi mu' Gamaliel jéyacsi paj qui 
ji'shupcacsi chum in Jen'tyi' jutactyi' mu'. 

35Yi jéyacsi ayo': —Chätidye', mi'in Israeltyi' vóshi' mi'in, yụ ra' jéyac, are'ĉa mi'in 
jun'jeyacsi mi'in uts muntyi' in. 

36Jesha' jiquej shupqui yirity muntyi' Teudas tịj mu'. Yi mu', “yụ nash muju'cha' 
bu'yity.” Dai' muntyi' jịjcate in vạjpedye' qui' cien rụi'cu' in. Aty me'si' chat qui 
mu' ujate in, mu'in na jịjcatety in räj pai' jịjcaij in, me'qui'dye jadyic in. 

37Chime'dye me'si' yóqui'dyem' san'quejĉoij muntyi' u in, shupqui mu' Judas, 
Galileaĉantyi' muntyi'. Mu' se' ja'yacsi dai' muntyi' in jịjcate in. Me'jeyacdye mu' 
chime' ijac jiquej, mu'in na cäc̣hä'chutety in pai' jịjcaij in, me'qui'dye jadyic in. 

38Mọ'dyes yụ ra' jéyac mi'in, are'ĉa uts q̂uin'tyity muntyi' in, jam ra' me'tacsi 
mi'in. Muntyis mọmo' dyijyedye' jụijya' mu'insi' in, jadyic ra' jam ra' yejĉoi'. 

39Jen'si' na ra' dyijyedye' jụijya' mu', jam ra' jun' mi'in tupuj ji'penacsebi, are'ĉa 
Jen'tum chuti mi'in —jéyacsi mu' Gamaliel. Mu'in ayo' in jụjjepte p̂eyacdye' in. 

40Ji'sitacseban in Jen'tyi' jutactyi' mu', si'bacsi qui in judyeya' ferdye'tum jéyacsi 
in paj qui jam cuvij voro'tacsi in Jesússi' p̂eyacdye' mu', chat qui q̂uin'dyem' 
ji'c̣honacsi in. 

41 Mu'in na jutactyi' Jen'tyi' mu' jọban mu'in in, farajjeyacsetaqui ayo' in. 
Ma'jodye'tum jọban in ĉaĉaij na mu' Jen' tsim'tacsi paj qui jị'ĉojtye' in ñịbedyes 
Jesúsdyes. 

42Me' tsan' me' jéyacsi in yejĉoij qui nam' voro'tacsi in jäm'si' p̂eyacdye' Jesússi' 
mu'. Räjĉan mạyedye' Jen'si'ĉan aca' in judyeya' muntyisĉan aca' in mu'in jéyacsi 
in: “Jesús Ji'c̣honsin'tyi' tsun”, me' jéyacsi muntyi' in. 

ACTS 6 

1 Aty dayi in anicjetety Jen' in. Pärä' ñuru' in, pạrej griegosĉan p̂eyacdye' p̂eyaqui 
in, pạrej na ĉụi'si'ĉan p̂eyaqui in. Chime'dye dai' mọ'ya' säntaquis vämtyi' in 
muñemunsi' in, räjĉan mạyedye' so'macsi tsạ'bu'yedyes mọ'in. Mu'in na 
griegosĉan p̂eyaquity in ñinacsi mu'in in p̂eyaquity ĉụi'si'ĉan in. Yi in: “Tsunĉan 
säntaquis vämtyi' in jam jäm' so'mac in, jam jeñej yocsi' in”, yi in. 

2Mọ'dyes qui mu'in yiri'tac pärä' jiyity jutactyi' Jen'tyi' mu' vajmu'ya'jeyacsi in 
mu'in anicjetety Jen' in. Jéyacsi in: —Tsun jam tupuj farajje' voro'tacdye' Jen'si' 
mu', jam ra' tsun me'chui' mọ' carijtacdye' ji'chetacdye' jedye' in mọ'in säntaquis 
vämtyi' in. 

3Dam'dye jäm' mi'inĉantyi' tsim'tacsi mi'in muntyi' in, yävätidye' rụi'cu' in, 
jụ'ñity chuc mi'in chí ̣yacsity dyijyedye'tumtyi' in judyeya' Jen'si'tumtyi' Ạ'edye' 
bä'yity in. Aty tsim'tacsiya' mi'in, tsun qui ra' yụ'tacsi paj qui mu'in ĉọjcai'tyi' 
jedye' in. 

4Tsun ra' jẹjcai' cọdyeva'te Jen' judyeya' voro'tacsi Jen'si' p̂eyacdye' tsun —
jéyacsi in mu'in jutactyi' Jen'tyi' mu'. 

5Mu'in anicjetety Jen' in räj ma'jotacsebi p̂eyacdye' mu'in. Chat qui tsim'te in mu' 
Esteban, fer anicjetety Jen', judyeya' Jen'si'tum Ạ'edye' bä'yity mu'. 
Chitsim'tacdye yoctyi' in me' me' in: mu' Felipe judyeya' mu' Prócoro judyeya' 
mu' Nicanor judyeya' mu' Timón judyeya' mu' Parmenas judyeya' mu' Nicolás. 
Mu' Nicolás Antioquíaĉantyi' mu', jam mu' judío na'i, uts na mu' me'chucsebi 
judíos ji'chäyitidye' mu'in. 

6Aty tsim'tacsiya' in, chat qui mu'insi'ya' vej cạcsi in, aty jutactyi'ya' Jen'tyi' mu'. 
Mu'in qui cọdyete Jen' in chat qui yụ'taqui un in, me' bu'yi yụ'tacsi in. 

7Yejĉoi' jị'tse'epte in Jen'si' p̂eyacdye' mu', yejĉoij dayi in mu'in anicjetety Jen' in 
Jerusalénĉantyi' in. Chime'dye mu'in in cudyitity Jen'che' in anic mu'in dai' jụjtye' 
in mọ' p̂eyacdye' Jen'si' mu'. 

8Esteban anic Jen'si'tumtyi' no ̣ tacdye' judyeya' ferdye' jị'caveyacsi muntyi' därsi' 
äjyedyes. 

9Pạrej mu'ya' muntyi' judío in, yocsi'ĉantyi' vajmu'yadye' in, tịj mu'in “C̣hoñity 
Uñity in”, me' jéyacsi mu'ĉantyi' in. Me'dye mu'ĉantyi' in pen'dyetucsi yoctyi' 
judío in Cireneĉantyi' in judyeya' Alejandríaĉantyi' in judyeya' Ciciliaĉantyi' in, 
judyeya' Asiaĉantyi' chime' in, me' me' ĉọshte Esteban in, chuti p̂eyacdye'ya' 
mu'tum in. 

10Mọ' na Jen'si' Ạ'edye' mu' jaso'miti mu' dyijyedye', mọ'dyes mu'in jam jun' 
ji'pente in p̂eyacdye'ya'. 

11 Mọ'dyes qui mu'in ya'itacsi yoctyi' muntyi' in paj qui väñädye'tum p̂eyaqui 
p̂eijteya' in, paj qui yi in: “Tsun uts se'vete Esteban p̂eijte Moisésvun judyeya' Jen' 
chime', a'c̣histum p̂eyacdye' ji'shupque'”, yi in ji'me'te Esteban in. 

12Mọ'ya'dye p̂eyacdye'ya' fa ̣coij ji'tacsi muntyi' in, räjtumdye tashche' bu'yity in 
judyeya' mu'in jị'chiyacsity yụ'tacdye' chime' in. Mọ'dyes qui mu'in tapjete in mu' 
Esteban, ayo'ya' cạte in. 

13Jéyacsi muntyi' in paj qui väñädye'ya' ji'me'te in. Yi jéyacsi ayo' in: —Uts 
muntyi' räjĉan a'c̣hisya' p̂eyacdye' p̂eijbite Jen'si' aca' mu', judyeya' yụ'tacdye' 
chime' mu'. 

14Anic tsun se'vete uts yi mu': “Jesús Nazaretĉantyi' tas ca ra' morocjepte ọij 
Jen'si' aca' mu', judyeya' ca ra' chime' yoc yụ'tac räj yụ'tacdye' tsun, yu'tyiyisin'si' 
Moisésvun jiquej”, yi nash uts Esteban se'vete tsun —yi mu'in väñäijtyi' in 
ji'me'te in. 

15Räj ayo' mu'ĉantyi' in judyeya' yoctyi' muntyi' chime' in vaj mọ'che' je' vej in 
cạvete in Esteban, pashyi vatyquej vejya' mu' cäts anjer vejya' ji'ĉuti. 

ACTS 7 

1 Mu' tashche' cudyitity Jen'che' jéte Esteban: —¿Rụijsis buty ji'me'tacdye' útssi' 
in?  

2Yi Esteban jéyacsi: —Chätidye' yụ judyeya' vojity yụ, se'vibutiĉam' ọij p̂eyacdye'. 
Urucya' jiquej mu' mạijquedye'tumtyi' Jen' ji'caviti Abrahamya', vóshi'vunya' 
jiquej tsun, yoqui'dyem' Mesopotamia-ĉan bä'yi jiquej u, jambi'dyem' Haránve 
jịjcaij. 

3Yi jajiti jiquej: “Yacchuva' ĉụi'si' jac mi judyeya' chätidye' mi, yocsi've jịjcava jac, 
yụ ra' jị'caveyeye yụ”, yi Jen' jajiti Abraham. 

4Me'dye mu' Abraham sacti yacchui' mọ' bä'yedye' Caldea, Haránĉan qui jịjcaij 
mu'ĉan qui bä'yi. Aty säñiya' ĉụi'tyi' jen' mu' chat qui cuvij jajiti mu' Jen' mu' 
Abraham paj qui úche' jijtuij bä'yi, yóche'dyem' q̂uin' bä'ja' tsun u,  

5jambi' qui nam' jaso'miti jac ĉụi'dyes mu', mijambi' miqui've jac jaso'miti. 

P̂eyacdye'dyem' tashche' jayu'tyiyiti jajiti: “Yụ ra' so'meyac ọij jac, mídyes ra' 
judyeya' chime' vóshidyes mi”, jajiti mu' Jen'. Mu' Jen' yi jajiti itŝijdyem' ạva' mu' 
Abrahamtyi'. 

6Chime'dye mu' Jen' jajiti Abraham: “Mu'in ra' vóshi' mi yoctyisĉan ra' bä'yedye' 
bä'yi in, ñịbe' ra' cạve' mu'ĉan in, úñedye'ĉan ra' bä'yi in, men ra' ñịbe'tac mu'ĉan 
in, vạjpedye' qui' cien yómodye' me'qui' ra' mu'ĉan bä'yi in”, jajiti Jen'. 

7Chime'dye yi mu' Jen': “Yụ ra' va'tacdye' so'macsi mu'ĉantyi'dye in mu'in 
ji'unacsity in, chat qui ra' q̂uin'dyem' yacchuban' mọ' bä'yedye' in, úche' ra' 
jijtuban in, ọijche' jac, tima'quin ra' yụ in”, yi Jen' jajiti. 

8Me' aty jayu'tyiyiti p̂eyacdye' Abraham, chat jajiti chime' paj qui sei'tac a' mu'in 
räj son' in, mọ' jị'ĉocdyes p̂eyacdye'. Anicdye me' mu' Isaac ạva' mu', aty q̂uen'ĉan 
mạyedye' tyiti mu', me'dye mu' Abraham sei'taqui ạva' mu'. Isaactyi' qui ạva' mu', 
Jacob na'i, mu' qui sei'taqui ạva' mu', judyeya' mu' Jacob chime' sei'taqui ạva' 
mu', cäts yiri'tac pärä' jiyi in. Mu'in nash tashche' bu'yity vóshi' in mu'in yiri'tac 
pärä' jiyity ñuru' in mu'in Israeltyi' vóshi' in. 

9Mu'in Jacobtyi' ạva' mu', vóshi' tsun jiquej, mu'in fa ̣caquity vojity mu'in José, 
úñedye'ĉan ji'mincate in, mu'in qui ya'ijtyi' in Egiptoĉan cạte in, úñity bu'yi 
mu'ĉan yụ'te in. Jen' qui nam' jañutyiti mu', 

10me' tsan' där ñịbe' cạve' mu', Jen' qui nam' jaji'c̣hondyi ñịbedyesya' mu' 
judyeya' dyijyedye'tum jayu'ti. Me' mu' Egiptoĉantyi' ayo' jäm'jajiĉun'dyi mu' 
José. Mọ'dyes qui mu' ayo' jayu'ti paj qui ĉọjcapte aca' mu' judyeya' ayo' bu'yi 
Egiptoĉan, räj bu'yi' mọ' jac. 

11 Aty men räj bu'yi' vatyquej jac chique' dáquis in, Egiptoĉantyi' in judyeya' 
Canaánĉantyi' chime' in, anic ñịbe' cạve' mu'ĉantyi' in, räjtumdye vóshi'vun tsun 
jiquej jayejjotaqui chime' säcsedye' in. 

12Aty chí ̣qui mu' Jacob mọ'ya' mọ' säcsedye' Egiptoĉan ji'mincai' in, chat qui 
mu'ĉan jutaqui ạva' mu', mu'in vóshi' tsun, paj qui Egiptoĉan ya'iyequi in 
säcsedye', mọ' nash tashches mi'edye' mu'in. 

13Aty pärä'yis mọ'ĉan jịjcadye' mu'in, José jị'chicaqui vojityya' mu', mu'dye 
ĉụi'tyi' vojity mu'in. Me' mu' Faraón Egiptoĉantyi' ayo' chí ̣yete José tyity buty 
chätidye' mu'. 

14Chat qui José ji'vorvaqui jen' mu' paj qui mu' Egiptoĉan jijtuij chime', räjen'dye 
chätidye' mu', paj qui mu'ĉan bä'yi in yävätidye' qui'tac ĉanam' jiyi in mu'in in. 

15Anicdye me', Egiptoĉan jijtuij in, mu'ĉan qui bä'yi in. Mu'ĉan mu' Jacob sänjan, 
judyeya' ạva' mu' chime', mu'in nash vóshi' tsun. 

16Yocve cạcsebi a'vun mu'in, Siquemve nạcsequi in yódyesdyem' ya'ijsi' 
querec̣haya' Abrahamvun u, ji'mincayete in mu'in Hamortyi' ạva' in, 
Siquemĉantyi' in. 

17Dai' yómodye' jiyi', mọ' na tupudye' aty c̣hẹi'ya' tyiti paj qui mu' Jen' jị'cätse' 
mọ' p̂eyacdye' jayu'tyiyitis Abraham jiquej, yi jä'mij jiquej mu' ra' 
ji'shupcacseban úñedye'ĉantyi'. Dayi Egiptoĉan in Israeltyi' vóshi' in, judyeya' 
yoctyi'quejĉoij siti in Egiptoĉantyi' ayo' in. 

18Ĉụi'dye yoctyi' siti ayo'bu'yi yirity ayo', mu' jam chịj jun' chuc mu' José jiquej. 

19Ayo' väñädye'ya' me'bubusin' vóshi' tsun, jutacsi paj qui ji'shupcacsi jorojya' 
joijno' ạva' ĉụi'tyi' mu'in paj qui säñive in. 

20Aty me'si' na'i mu' Moisés, dadam' mu' muju'cha' jäm'tyi' joijno'. Jen' mu' 
judyeya' tse' mu' chibin chum ịvaj ji'p̂ante in ĉụi'si'ĉan aca' mu'in,  

21 Chat qui jäqui've jorojya' yụ'te. Mọ' qui ayos ạva' mu' jäcte ạvatute mọ', jeñej 
ĉụi'tyi' ạva' mọ' me' ji'p̂ante. 

22Mọ'dyes qui mu' Moisés ji'chäyiti räj Egiptoĉansi' chí ̣dye' judyeya' dyijyedye' 
mu'in. Aty isho'yejoij mu' Moisés anic muju'cha' fer bu'yi shupqui judyeya' jäm' 
voro'tacsi. 

23Vạjpedye' qui'tac yómodye' tyiti mu' Moisés ĉụi'dye dyijyi mu' chat qui 
ĉọcsequi chätidye' mu', mu'in Israeltyi' vóshi' in. 

24Yirity dạquicte muntyi' Egiptoĉantyi', jạji'ñibe'cava'buti chätidye' mu'. Mu' qui 
Moisés ñutsjetaqui chätidye' mu', chat qui ujati mu' Egiptoĉantyi' muntyi'. 

25Mu' Moisés jeñety chí ̣yepte in yụ'tacdye' mu', me' ĉọcsi chätidye' mu', jun' chuc 
mu' Jen' jayu'ti paj qui mu' ra' ji'c̣honacsi, jam qui nam' jun' chí ̣yete mu'in in. 

26Nojno mạyedye' quivij ĉọcseĉan chätidye' mu', dạcacsequi pärä' mu'in vaj 
mu'in chuva'ti in. Dyijyi tsan' mu' mạ'je' tsan' jäm'jibun yụ'tacseban. Jéyacsi: 
“¿Jun' me'tidyeij u mi'in? Jeñej qui jam chätidye' jítidyeij jụijya' mi'in”, jéyacsi. 

27Mu' na chucsity tacjeĉun'te mu' Moisés, yi jéte: “¿Tyi ca' me' yu'tyin mi paj qui 
ayo'bu'yi tsundyes mi? ¿Tyi ca' me' yu'tyin mi paj qui jị'cäts yu'tiĉa' tsun mi'in?  

28¿Mạ'je' buty ijatim yoj jetedyem' munja' um ijatem mu' Egiptoĉantyi' muntyi'?” 
jéte. 

29Moisés aty mọ' se've'ya' p̂eyacdye' chat qui mu' ĉa'joij, yocsi've jac jịjcaij mu' 
Madiánve, mu'ĉan qui bä'yi yoctyi'tum muntyi' in. Mu'ĉan vämi, ạva'yi qui 
mu'ĉan, pärä' ạva' mu'. 

30Jiyi' vạjpedye' qui'tac yómodye' mu'ĉan, chat yirity anjer ji'caviti Moisésya' 
cäjyasĉan jac, c̣hẹi'ya' mu' mụcu' Sinaí, furquisya' son ji'caviti. 

31 Anic äjyi mu' Moisés cạve' mọ' son. Ĉo ̣ que' mọ' son, mạ'je' tsan' jäm' cạve'. 
Vatyquej se've' mọ'ĉan yi' p̂eyacdye' Ayo'si' tsun, meij jap̂iyiti yi' jajiti: 

32“Yụ nash Jen' vóshi'vuntyi' mi, mu' Abrahamtyi', judyeya' mu' Isaactyi' judyeya' 
Jacobtyi' chime'”, yi. Där noi'yi mu' Moisés, noc̣ho'c̣hoyequi mijam méqui' cạvi. 

33Mu' Ayo' tsun yi jajiti: “Chacjeyaca yujches co'sis mi, tsäqui' nash úya' mi. 

34Anic cạvacsebi yụ ñịbedyes mu'in yu ̣ tyi' muntyi' in Egiptoĉantyi' in, chime' 
se'vacsebi yụ táredye' mu'in. Me'dyes yụ chạban paj qui ji'c̣honacsi yụ. Mọ'dyes 
yụ ra' jutebadyeye Egiptoĉan, mu'ĉan ra' ĉọcseĉan mi”, jajiti Jen'. 

35Me' tsan' me' mu' qui nam' Moisés va'queĉun'te jiquej in, jéte in: “¿Tyi ca' me' 
yu'tyin mi paj qui ayo' bu'yi mi tsundyes? ¿Tyi ca' me' yu'tyin mi paj qui jị'cäts 
yu'tiĉa' tsun mi'in?”, jéte mọmo' jiquej in. Mu' Moisés va'cactyi' mu'inya' in, 
mu'dye mu' Jen' jutete paj qui ayo' bu'yi mu'indyes in judyeya' paj qui ji'c̣honacsi 
mu'. Anjerya' mu', mu' Jen' jutete, mu' ji'cavitity furyisya' son. 

36Mu'dye Moisés ji'c̣honacsi vóshi'vun tsun ji'shupcacseban Egiptoĉantyi' in, 
judyeya' jị'caveyacsi ferdye' judyeya' därsi' äjyedyes mu'in. Egiptoĉan 
jị'caveyacsi ferdye' mu' judyeya' jäijnäsĉan tsique' judyeya' cäjyasĉan jac chime', 
vạjpedye' qui'tac yómodye' me'qui' jị'caveyacsi Jen'si' ferdye' mu'. 

37Mu'dye Moisés jéyacsi mu'in Israeltyi' vóshi' in, yi mu': “Jen' ra' jutiyinac yirity 
chätidye' mi'in jaso'mitity p̂eyacdye' mu', jeñej yụ, me' bu'yi ra' mu'”, jéyacsi. 

38Mu'dye mu' Moisés pen'dyetucsi Israeltyi' vóshi' in cäjyasĉan jac, yóĉandyem' 
yiri'ya' bä'yi jiquej u in. Mu'ĉan anjer jap̂iyiti mụcu'che' Sinaíche', mu'dye nash 
so'mac jam mọtsis p̂eyacdye', paj qui mu' ji'jiyisin' tsun mọ' p̂eyacdye'. 

39Me' tsan' me' mu'in vóshi'vun tsun jam qui nam' méqui' chiquete Moisés in, 
mu'in mem' chucjetyete chun in, mom' mạ'je' in paj qui tsan' caman' ca'ñibun 
Egiptoĉan in. 

40Mọ'dyes qui mu'in jéte in mu' Aarón: “Jäm'tyiyitiĉam' jäm'tacdye' tsundyes, 
mọ'in qui ra' cäc̣hä'chucsi tsun, ĉaĉaij na jam chí ̣ja' tsun jun' ra' me' mu' Moisés 
tyäpi ji'shupsin'tyi' tsun Egiptoĉan jiquej”, jéte in. 

41 Anicdye me' jäm'tye' jäm'tacdye' in, jeñej bu'yi' vaca, chat qui ji'co'shaye' 
cu'dye' in mọ'dyesi' jäm'tacdyedyes mu'in, judyeya' feshtaij in tima'caqui in mọ' 
jäm'tye'si' in. 

42Mọ'dyes mu' Jen' pạrejti mu'inya' yi: “Paj mu'ya' mu'in in, paj me' in ĉụi' ĉúti 
o ̣ rota'che' in”, yi Jen'. Mu'in p̂eyacsi' mọ' sánacdye' jaso'mititysi' p̂eyacdye' Jen', 
yi': “Yụ ra' jéyac mi'in Israeltyi' vóshi' mi'in: Jam nash yu ̣dyes ji'co'shayetiñe' 
mi'in cu'dye' jiquej, yóĉandyem' cäjyasĉan jac o, vạjpedye' qui'tac yómodye' 
me'qui' mu'ĉan mi'in. 

43Mijam yụ tima'quitiĉa' mi'in, jäm'tacdyem' tima'quetiñe' mi'in, mọ' Molec tịj 
mọ' judyeya' mọ' Refánsi' jäm'tacdye' chime', o ̣rota' bu'yis, mọ'in jäm'tacsis mi'in, 
jo'mes mọmo' tima'quetiñe' mi'in, cäjsisĉan jac, p̂uc̣hi'c̣hiyeva'joij jiquej mi'in. Yụ 
ra' va'quecyac yocsi'ĉan bä'yedye', fajve ra' Babilonia cạc ra' mi'in”, yi' sánacdye' 
—jéyacsi Esteban—. 

44Jesha', vóshi'vun tsun jiquej cäjyasĉan jac jäm'tye' in aca' Jen'si' mu', mọ' tinates 
in, yódyei'dyem' mu' Jen' jaji'caviyiti u mu' Moisés, jo'mei'dye jäm'tye' in mọ' 
aca', mọ' me'chutes sánacdye'tumtyi' mij. 

45Jäqui've mu' qui Josué ĉọjcacseban vóshi'vun tsun, yoqui'dyem' Canaánĉan 
jịjcaij u in, ji'penacsi mu'ĉan bä'yity in yoctyi'dye muntyi' in. Mu'dye Jen' 

mu'ĉantyi' ji'shupcacsi paj qui vóshi'vun tsun mu'ĉan bä'yi in. Mọ' chime' cại' in 
aca' Jen'si' mu', mọ' tinates in, jäm'tyes vóshi'vun mu'in jiquej, mọ'ĉan me' bu'yi' 
dai' yómodye', aty men mu'ĉan tima'quete Jen' in ĉụi'dye mu' ayo'bu'yi mu' 
David,  

46mu' nash jama'jotyitity Jen' jiquej. Me' tsan' mu' cọdyete Jen', Jacobvuntyi' Jen', 
yi jéte: “Yụ mạ'je' jäm'tyeyeye acadyes mi jäm'si'”, Jen' qui nam' jam jụjyi. 

47Mu' na Salomón jäm'tyeyete aca'. 

48Me' tsan' mu' muju'chaty Jen' jam aca'veij, jam mu' jo'mesveij yódyesdyem' 
jäm'tyes muntyi' u in. Mọ' p̂eye' sánacdye' jaso'mititysi' p̂eyacdye' Jen', yi':  

49“Yi Ayo': mạyedye'che' p̂utsquen' bu'yi yụ, mọ' na yuj yụ jacche' cach bu'yi'. 
¿Jun'jetiñe'dyem' ra' jäm'tyiyitiĉa' aca' yu ̣dyes mi'in, paj qui jo'mei'ĉan jị'jutyiti 
yụ?  

50Yu ̣ dye nash mọmo' jo'mes jäm'tye' räj q̂uin' cạvetiñes mi'in mạyedye' judyeya' 
jac”, yi' sánacdye' —jéyacsi Esteban—. 

51 Anic yäcäj ĉojtyi' mi'in judyeya' c̣huc chun mi'in, mijam méqui' anicjetinte Jen' 
ĉojtyi'ĉan mi'in. Yejĉoij mọmo' mi'in fa ̣ queptinte Jen'si' Ạ'edye' mu' jeñej 
vóshi'vun jiquej mi'in, me' dyijyedye' mi'in. 

52Vóshi'vun mi'in jị'ñibe'cacsi in räjen'dye mu'in jaso'mitity p̂eyacdye' Jen' in, 
mijam yirity ji'shucte in. Chime'dye mu'in ijacsi in mu'in jä'miij p̂eijtety in mu' 
rụijtyity Ji'c̣honacsity muntyi'. Q̣̂uin' aty atsij mu', mi'indye mọmo' me' ji'me'tinte 
ayo'ya' judyeya' qui ji'ijatinte. 

53Chimi'indye me'chuptinte Jen'si' yụ'tacdye' mu', mọ' ji'jiyacsis anjerya' jiquej. 
Me' tsan' me' mijam qui nam' méqui' chiqueptinte yụ'tacdye' mu' —yi Esteban 
jéyacsi. 

54Se'veptem' p̂eyacdye' in, fa ̣coij tyeij in, jị'fajte Esteban in, querechjeyaqui 
modyin in fa ̣coij in. 

55Jen'si' Ạ'edye' mu' játŝuti mu' Esteban, cạvi mạyedye'che' mu', nạijbite Jen'si' 
mạijquedyem'. Jesús chime' nạijte rụi'cujcuij mu'che', tacve bu'yi Jen'ya'. 

56Yi Esteban: —Vanacyi' o mạyedye' me' cạve' yụ, mu'che' mu' Anictyity Muntyi', 
tacve bu'yi Jen'ya' nạijte yụ —yi mu' p̂eyaqui. 

57Dadam' mu'in rupejjecajcai' chun mu'in, fersi'tum äjyedye' roi'jete in mu'che' 
tŝọij in  

58judyeya' jorojya' mọ' bä'yedye' jịjicayete in, chat qui farajñete mijya' in ijate in. 
Mu'in farajñetety in jäcaqui fajchety quị'si' in, so'mete in yirity nanaty, mu' 
ĉọjcacsebi, Saulo tịj mu'. 

59Aty farajñeva'te mijya' in mu' Esteban cọdyete Jen', jéte: —Jesús Ayo' yụ, 
jụjjibuti' ạ'edye' yụ. 

60Chat qui dyụtsyi mu' fer p̂eyaqui cọdyete Jen', jéte: —Yu ̣ tyi' Ayo', jam ra' 
dyijtucsebim ọij juchaj mu'in uts me'tyintyi' yụ in. 

P̂eyacdye'ĉandye ti'yejoij säñi. 

ACTS 8 

1-2Mu'ya' chime' Saulo, mu' chime' ma'joij ijate in mu' Esteban. Atsij ĉútity 
Jen'che' in rudyu'jeshte mu'in in mu' Esteban, anic fer tárete in. Mọ'dye mạyedye' 
tiyacchuti jị'ñibe'cacsi in mu'in anicjetety Jen' in Jerusalénĉantyi' in, där ñịbe' 
cạve' in. Mọ'dyes qui mu'in anicjetety Jen' in räj ĉa'joij in, pai' jịjcaij in juna' ĉụi' 
Judeaĉan judyeya' Samariaĉan. Mu'indyety in jutactyi' Jen'tyi' mu' taĉan mu'in in 
Jerusalénĉan in. 

3Anic där mu' jị'ñibe'cacsi mu' Saulo mu'in anicjetety Jesucristo in, mạ'je' tsan' räj 
jị'motsacsi. Pai' sitacsebi aca' mu'in, ji'shupcacsi muntyi' mu'ĉantyi' in, son' in 
judyeya' p̂en in, chat qui tacjeyacsi ĉär'taquisĉan. 

4Mu'in yacchui'tyi' Jerusalén in, pai' jịjcaij in voro'tacsi in Jen'si' p̂eyacdye' mu', 
jun've ĉụi' mọmo' jịjcaij in. 

5Chime'dye mu' Felipe Samariaĉan jịjcaij, mu'ĉan voro'tacsi mu', jéyacsi: “Jesús 
nash Ji'c̣honacsity muntyi'.”  

6Ñur tyeij mu'in muntyi' in räjen' se'vepte p̂eyacdye' in judyeya' cạvepte ferdye' 
in jị'caveyacsi mu' Felipe. 

7Chime'teyacsidye dai' meijjetac-seban sọyo', äjyedye'tum mọ'in shuban' sọyo' 
in. Chime'dye ji'chäcacseban punichjoityi' muntyi' in, judyeya' väi'väi'yity chime' 
in. 

8Mọ'dyes anic där ma'joij mu'in bä'yedye'ĉantyi' muntyi' in. 

9Mu'ya' chime'dye yirity muntyi', Simón tịj mu', mu' cọcojsi'naquity, där mu' se' 
ja'yacsi Samariaĉantyi' in cọcojsi'nacdye'yam', mu' fer bu'yi tsan' ji'ĉuti 
muntyi'ya'. 

10Räj mu'ĉantyi' muntyi' in se'vepte p̂eyacdye' in, uya'yaty in judyeya' muju'chaty 
in, räj mu'in yi in: “Uts Simón so'mactyi' ferdye' Jen'si', rụijdye jéja: Anic 
Muju'cha' Ferdye'tumtyi', me' jéja tsun”, yi in. 

11 Me'qui' jịjcaij äjjete jiquej in, anic där väñätucsi cọcojsi'-nacdye'yam'. 

12A na se'vepteya' Felipes p̂eyacdye' in, p̂eijte mu' Jesucristo judyeya' jun' chuc 
ra' Jen' ayo'bu'yi muntyidyes in, chat qui chique' in judyeya' jụjje' in chat qui 
ji'chojti in, son' in judyeya' p̂en in. 

13Simónmun chime' jụjyejoij judyeya' ji'chojti chime', chat qui mu' chime' 
cäc̣hä'chute Felipe, jị'caveyac-dye'ya' Jen'si' ferdye' mu', mọ'ya' där äjyi mu' 
Simón. 

14Jutactyi' Jen'tyi' mu', mu'in taĉantyi' Jerusalénĉan in, se'vaqui in jun' chuc 
Samariaĉantyi' in aty jụjjepte in Jen'si' p̂eyacdye' mu'. Mu'in qui jutacsi in Pedro 
judyeya' mu' Juan, mu'in qui ĉọcsequi in. 

15Samariaĉan venjoij in cọdyete Jen' in paj qui mu'in jị'tŝocsi' Jen'si' Ạ'edye' mu',  

16ĉaĉaij na jambi' jị'tŝocsi', mijam yirity játŝutyiti. Mọ'yam' ji'chojti in 
Jesucristosche' tịj mu' Ayos tsun. 

17Chat qui mu' Pedro judyeya' mu' Juan toco'tacsi unya' mu'in, chat q̂uin'dyem' 
tŝọcsi' Jen'si' Ạ'edye' mu'. 

18Simón aty cạve' mọ' tŝọcsi' Jen'si' Ạ'edye' mu' aty toco'tacsiya' in jutactyi' 
Jen'tyi' mu', mạ'je' mu' me'jiti chime' ĉúti. Mạ'je' tsan' querec̣haya' jiya'dyeyacsi 
Pedro judyeya' mu' Juan. 

19Jéyacsi: —Yụ ra' chime' so'mitiĉa' mi'in mọ' ferdyedyes ra' yụ paj qui yụ chime' 
jị'tŝoyacsi Jen'si' Ạ'edye' mu' jụ'ñity chuc toco'tetyya' yụ —jéyacsi. 

20Vorjajiti Pedro: —¡Va'cac ra' tŝijĉan mi querec̣hatumdye mi! Jam o ̣ya' 
dyijyedye' a'c̣his mi, mạ'je' querec̣haya' ya'ityepte mi Jen'si' ferdye' mu', mem' 
fibi'ya' so'macsi mu'. 

21 Mi ra' jam jun' so'mac Jen'ya' mijam ra' jun' me' carijtaqui mi, ĉaĉaij na a'c̣hity 
ĉojtyi' mi Jen'si'ya' vej mu'. 

22Farajjeva' a'c̣his dyijyedyem, cọdyeme Jen', vatyquej ra' mu' vayacjibun 
ĉojtyi'ĉansi' juchaj mi. 

23Yụ chí ̣yeye mi jam o ̣ya' dyijyedye' a'c̣his mi, anic fer dyijtui' mi jacches jedye', 
anic jäm' bächän juchaj mi —yi Pedro jajiti. 

24Yi vorjeyacsi Simón: —Cọdyemac mu' Ayo' yu ̣dyes paj qui jam ji'caviti yụ jun' 
chuc yi mi'in. 

25Me' mu' Pedro judyeya' Juan Ayo'si' p̂eyacdye' mu' voro'tacsi in mu'ĉantyi' 
muntyi' in, judyeya' jéyacsi in jun' chuc mu' Jesucristo. Chat qui q̂uin'dyem' jọban 
in Jerusalénĉan jijtuban in. Pai' bä'yedye' Samariaĉansi' in ĉọmtuban' in, me' me' 
jéyacsemchuban in jäm'si' p̂eyacdye' Jen'si' mu', ĉụi'dye shupqueshan 
Jerusalénĉan in. 

26Aty me'si' yirity Ayo'tyi' anjer jajiti mu' Felipe: —Tạij jätisve jịjcava mi, mọ' ra' 
majmi jịjcai' mi Jerusalénĉan yacchutis majmi, Gazaĉan bu'yi', mọ' ra' jịjcaij mi —
jajiti mu' anjer. Cäjyasĉan jac tyei' mọ' majmi. 

27Me'dye sacje' mu' Felipe. Majmiya' yirity muntyi' rébete Etiopíaĉantyi'. Mu' 
yụ'tactyi' mọ' Etiopíaĉansi' ayo', mu' ĉọjcabity querec̣ha. Mu' muntyi' 
Jerusalénĉan jadyiquity tima'quectety Jen'. 

28Aty ca'ñibunya' rébete mu' Felipe. Caretoche' mu' p̂ep̂eyejtuban' sánacdye' 
Jen'si' mu', Isaíasĉansi' p̂eye' mu', mu' jaso'mitity p̂eyacdye' Jen' jiquej. 

29Jen'si' Ạ'edye' mu' yi' jajiti Felipe: —Tạij c̣hẹi'ya'yeva caretoya' mi. 

30Me'dye mu' shuj tyeij cha'she' mọ' careto. Se'vete mu' Etiopíaĉantyi' muntyi' 
p̂eyepte Jen'si' sánacdye' mu' Isaíasĉansi'. Felipe yi jéte: —¿Chique' tyu' um ọij 
p̂eyes q̂uin' mi?  

31 Yi mu' voryi: —Jam jun' chique' yụ, ĉaĉaij na jam tyi ji'chäquiyin yụ in jätäjyi' 
chuc mọ' sánacdye' —yi mu' muntyi' voryi. Chat qui cọdyete mu' Felipe paj qui 
bojvi, paj qui bä'yi mu'tum. 

32Mọ' p̂eyeva'ques sánacdye' yi': “Jeñej yiris oveca cạcsi' ijacdyes, jeñej yiris 
oveca tä'tsätacsi', me' mu' c̣hu'c̣huij mu'ya', mijam jätäjyi mu'. 

33Där jị'tsicayete in, anic cäj bu'yi' va'tacdye' so'mete in. Itŝij ra' méqui' ĉụi'tyi' 
vóshi' mu' ĉaĉaij na aty jadyic mu', me'qui'dye jacche' bä'yi”, yi' sánacdye'. 

34Etiopíaĉantyi' muntyi' yi jéte mu' Felipe: —Jíti', ¿tyi buty p̂eijte ọij sánacdye'? 
¿Are' mu' sáñe'tyi' are' yoctyi'? —jéte. 

35Chat qui mu' Felipe tiyacchui' jị'chiyete mu' muntyi', jị'chiqueyete jun' chuc mọ' 
sánacdye' p̂eijte mu' Jesús, räj mu' jéte jäm'si' p̂eyacdye' p̂eijte Jesús. 

36-37Ĉụi'dye cha'she' ojñi' in. Mu' muntyi' jéte Felipe: —Atyu' ojñi'ya' tsun, ¿jam 
buty jäm' ji'chojti yụ? —yi mu' muntyi'. 

38Chat qui yi mu' muntyi' jéte mu' bächäi'tyi' careto: “Ji'dyäqueva' careto mi.” 
Chat qui p̂ai'joij in, ojñi'ĉan jịjcaij in chat qui Felipe chojte. 

39Aty bojban chanam'che' in, Jen'si' qui Ạ'edyem' jácati mu' Felipe, me'qui'dye 
cạvete. Quivijyim' mi'i muntyi', ma'jodye'tum mi'eban. 

40Mu' na Felipe Azotoĉan ji'naijbun. Mu' ĉo ̣que' räj bä'yedye' in, me' me' 
jéyacsemchuban jäm'si' p̂eyacdye' Jen'si' mu', ĉụi'dye shupqueshan Cesareaĉan. 

ACTS 9 

1-2Saulo yejĉoij me'tacsi mu'in cäc̣hä'chutety Ayo' in, anic fer c̣hojvacsi, mu' mạ'je' 
räj ijacsi. Chat qui mu' Saulo dyijyi yocsi'ĉan ra' jịjcaij bä'yedye' Damascoĉan, 
quevacsequi muntyi' in mu'ĉan mu'in cäc̣hä'chuptety in mọ' mụi'sis majmi Ayo'si' 
mu', son' in judyeya' p̂en in. Jerusalénĉan ra' cạcsi, mu'ĉan qui ra' ĉär'tacsi, mọ' 
dyijyedye' mu' Saulosi'. Mọ'dyes mu' Saulo jä'mij ĉọcte mu' tashche' cudyitity 
Jen'che', cọdyete yiris ferdye'tumsi' paper, mọ' ra' jị'caveyacsi mu'in tashche' 
bu'yity vajmu'yaijĉan in Damascoĉan, paj qui mu'in so'mete in jụjjetety Jesucristo 
in, juna' ĉụi' in. 

3Me'dye mu' sacje' mu' Saulo pen'dye'tum, Damascove jịjcaij in. Aty c̣hẹi'ya' tyiti 
in mọ' bä'yedye' Damasco, vatyquej ayij mạyedye'ches mạijyis, mạijjajiti mu' 
Saulo, anic fer játŝuti. 

4Mụijya' tŝọij Saulo, chat qui se've' yiris p̂eyacdye' yi' jajiti: —Saulo, Saulo, ¿jun' 
dash me'ti mi? —jéte. 

5Vorjete Saulo: —¿Tyi ĉaĉaij mi u? Vorjajiti yi: —Yụ u Jesús, yojdyetydyem' 
me'tety um. 

6Vañinyebada, tạij bä'yedye'ĉan jịjcava, mu'ĉan ra' jin in jun' chuc ra' mi —yi jéte 
Saulo. 

7Mu'in na pen'dye' mu' tyumumuj tyeij ĉojtyi' mu'in, me' tsan' se've' p̂eyacdye' in 
jam qui nam' muntyi' nạijte mu'ya' in. 

8Sacyeban mụijyaty Saulo. Doijroyeban tsan' aty jam jun' naijbun. Mu'in qui 
pen'dye' mu' un chupte in Damascoĉan cạte in. 

9Chibin mạyedye' mu'ĉan me' bu'yi, yejĉoij jam naijbun mijam méqui' säcsi 
mijam tyeij chime'. 

10Mu'ya' Damascoĉantyi' anicjetety Jen' Ananías tịj mu'. Mu' Ayo' tsun mu'ya' 
jị'cavacdye'ĉan ji'caviti, jafaijti: —Ananías —jajiti. Vorjete Ananías: —Utsdye u 
yụ. 

11 Ayo' jajiti: —Tạij mu've jịjcava mọ' caye Chụi'sis je'si' in, mu'ĉan ra' 
quequevcapte mi Judassi' aca' mu'. A ra' dạcbiteyam jéyacsi ram: “¿Uĉan tyu' u 
dyäqui mu' Saulo, Tarsoĉantyi' muntyi'?” jéyacseva. Mush tyu' mu' cudyiva'quin 
yụ q̂uin',  

12judyeya' chime' jị'cavacdye' so'mete yụ, mu' cavin mi Ananías, mi ca ra' ĉọcte 
judyeya' ca ra' toco'jectem paj qui quivij naijbunve mu', mọ'dyes mu' bisin mi —
jajiti Ayo'. 

13Ananías vorjete: —Jun' a vu', anic dai' muntyi' jin yụ in mu' muntyi' där 
jị'ñibe'cacsi mítyi' muntyi' in, Jerusalénĉan bä'yity in. 

14Mọ'dye mọmo' dyijyedye' tui' atsij úya' q̂uin', tui' ca yiris ferdye'tumsi' paper, 
mọ' so'metes in mu'in tashchety cudyitity Jen'che' in, yi' ca mọ' mu' tupuj 
tapjeyacsi räj mu'in ĉútity míche' in —yi Ananías jéte Ayo' tsun. 

15Vorjajiti Ayo' tsun: —Tạij ĉọcme mọmo' ĉaĉaij na yụ tsim'te uts muntyi' mu' ra' 
voro'tacsi mu'in Israeltyi' vóshi' in judyeya' mu'in yoctyi' muntyi' jam judío in 
judyeya' jacchety ayo' chime' in, mu' ra' p̂iyin yụ, räj ra' jéyacsi muntyi' in. 

16Yụ ra' jị'caveyete paj där ñịbe' cạve' mu' yu ̣dyes —yi Ayo' jajiti Ananías. 

17Me'dye mu' sacje' Ananías ĉọcte mu' Saulo siste, dạquicte mu'ĉan, chat qui un 
yụ'taqui mu'che' jéte: —Vojity Saulo, mu' Ayo' tsun mu'dye Jesús, mu' ji'cavitity 

majmiya' míya', mu' nash jutin yụ paj qui naijbun quivij mi judyeya' paj qui 
chime' Jen'si' Ạ'edyem' ji'tŝun mi —yi Ananías jéte. 

18Me'ĉandye jọ'chai' je'ñes p̂áp̂an' vejĉansi' mu', chat quivij naijbun mu' Saulo. 
Sacyeban judyeya' ji'chojti qui mu'. 

19Chat q̂uin'dyem' säcseban mu' judyeya' qui jiĉun. Taĉan chum mu'ĉan 
Damascoĉan me' bu'yi, juñucsi' mạyedye' pen'dyetucsi mu'in jụjjetety Jen' in. 

20Saulo chụi' vatyquej ji'tye' voro'tacdyem' vajmu'yaijĉan judío in, p̂eijte mu' 
Jesús jéyacsi mu' Jen'tyi' Ạva' mu'. 

21 Mu'in se'vetety in anic mu'in räj äjjete in. Yi jítidyeij in: —¿Jam adac utsdye 
mọmo' jiquej jị'ñibe'cacsity mu'in ĉútity Jesúsche' in Jerusalénĉan bä'yity in? 
¿Jam adac mu' atsij úĉan tapjeyacsity ra'? Mạ'je' Jerusalénĉan cạcsi mu'ĉan qui ra' 
ji'me'tacsi mu'inya' tashchetyya' cudyitity Jen'che' in. ¿Jun' buty me' q̂uin' 
voro'tacsi mu'? —yi in. 

22Dadam' ferdye'tum Saulo voro'tacsi, mijam ọya'yai' p̂eyacdyem', jéyacsi mu' 
Jesús Ji'c̣honacsity muntyi'. Mu' ji'penacsebi p̂eyacdye' mu'in Damascoĉantyi' 
judío in, aty jam tupuj vorjete in. 

23Aty mu' dai' mạyedye' me' voro'tacsi mu' Saulo, mu'in qui judío in dyijyi in 
mạ'je' ijate in. 

24Mu'in ĉọjcabi' in bä'yedyes chụi'dye' mọ', mạij judyeya' tsedyedye' me' 
bisva'bajte in, mạ'je' tsan' ñutsjeĉun'te Saulo in, me'jete ca ra' in. Mu' na Saulo 
chí ̣yacsebi mu' dyijyedye' mu'in,  

25mọ'dyes qui mu'in anicjetety Jesucristo in ji'c̣honte in. Yiris tsedyedyes mu'in 
bä'yedyesche' na'ru bojvi in ji'baquitsbajte in därtyi'ĉan canasto, jorojya' 
jịjijcayebajte in, me' bu'yi ji'c̣honte in. 

26Aty venjoijya' Jerusalénĉan mu' Saulo, mạ'je' tsan' yiri'ya' pen'dyetucsi mu'in 
anicjetety Jesucristo in, mu'in qui nam' jam jụjjete in ĉaĉaij na mu'in quijñete in, 
jeñej jam jụjjetety Jesucristo ĉo ̣ te in. 

27Chat qui mu' Bernabé cạte mu' Saulo, jị'cavete mu'inya' in jutactyi'ya' Jen'tyi' 
mu'. Yi mu' Bernabé jéyacsi: “Uts Saulo cạvise mu' Ayo' Jesús majmiya' judyeya' 
mu' Ayo' jap̂iyitaque judyeya' qui Damascoĉan voro'tacsaque Saulo, p̂eijte mu' 
Jesús, jam dam' noi'yedye'tum jéyacsi”, yi mu' Bernabé jéyacsi jutactyi' Jen'tyi' 
mu'. 

28Me' bu'yi jụjte in chat qui ji'yajcati taĉan mu'intum in voro'tacsi, mijam méqui' 
noi'yedye'tum jéyacsi Ayo'si' p̂eyacdye' mu'. 

29Mu'dye voro'tacsi mu'in judío in, mu'in p̂eyaquity in griegosĉan p̂eyacdye', 
mu'in na dyijyi in mạ'je' ijate in mu' Saulo. 

30Anicjetety Jesucristo in chí ̣qui in yocve qui mu'in cạte in Cesareaĉan. Aty 
mu'ĉan venjoij in jutete qui in paj qui Tarsoĉan jịjcaij. 

31 Aty me'si' mu'in anicjetety Jesucristo in jäm' bä'yi in, aty jam jedyeij in, mu'in 
Judeaĉantyi' in judyeya' Galileaĉantyi' in judyeya' Samariaĉantyi' chime' in, aty 
jam jị'ñibe'cac in. Yejĉoij p̂añi Jen'dyes in judyeya' yejĉoij che'ejĉoij in mu'in 
jụjjetety Jesús in ĉaĉaij na Jen'si' Ạ'edye' räjĉan no ̣ tacsi'. Räjdye irijyi Ayo'che' in 
mu'in in. 

32Pedro pai' räj ĉọcsequi mu'in anicjetety Jesucristo in. Räj Lidave jịjcaij ĉọcsequi 
mu'vety in. 

33Dạquicte mu'ĉan puñichjoijtyi' muntyi', Eneas tịj mu'. ̣Q̂uen'ĉan yómodye' 
chụduj bu'yi jubijĉan mu', me'qui' jị'ĉojtye' puñichjodye' mu'. 

34Pedro yi jéte: —Eneas, Jesucristo aty ji'chäĉun mi, vañinyebada, tsuptaĉada 
jubij mi —jajiti. 

P̂eyacdye'ĉandye chäĉän mu', vañinyeban vatyquej. 

35Räj Lidaĉan bä'yity in judyeya' Sarónĉantyi' chime' in cạvete in chäĉädaque, 
cächyejoij mu'in chime' jụjjete Ayo' in. 

36Yiris p̂en Jopeĉan bä'yi'si', anicjetes Jesucristo, Tabita tịj mọ', griegosĉan 
p̂eyacdye': Dorcas. Ọij p̂en anic ñịbe'yis räjĉan no ̣ tacsi' tyi chuc jayej-jotaquity 
jedye' in. 

37Chat japacjoi' mọ' Dorcas aty me'si' tac tyei' säñi'. 

C̣hicon'jetaque' in chat qui chuden'tye' in che'vesche' vavdye' mọ'. 

38Mọ' bä'yedye' Jope c̣hẹi'ya' bu'yi' mọ'tum yocsi' bä'yedye' Lida, yóĉandyem' 
dyäqui Pedro u. Chí ̣qui mu'ĉan mu' Pedro Lidaĉan, chat qui mu'in Jopeĉantyi' in 
anicjetety Jesucristo in jutacsi pärä' muntyi' in paj qui jäcte in. Ventyecte in jéte 
in: “̣Q̂uin'dye ca ra' Jopeĉan jịjcaij mi”, jéte in. 

39Me'dye mu' Pedro cäc̣hen'yejoij jịjcacseban Jopeĉan jịjcaij in. Venjoij in 
che'vesche' vavdye' ji'bojvete in, yóche'dyem' mọ' Dorcasvun jiquej o. Mọ'che'dye 
mọ'in muñemunsi' p̂en in, táreva'que' in Dorcasvun. Jị'caveyete in mu' quị'si' 
dyebetactety jiquej tsạ'dyem'. 

40Pedro ji'shupcacsi räj mọ'in in, chat qui dyụtsyi mu' cọdaqui Jen'che'. Chat qui 
cạvi, je' mọ' p̂envun: —Tabita, vañinyebada. 

P̂eyacdye'ĉandyem' doijrojyeban' cạvete mu' Pedro p̂utsquen'yeban' qui. 

41 Tapjebi' qui un mọ', sacjeban' fayacseban qui jorojyas muñemunsi' p̂en in 
judyeya' jụjjetety Jen' in. Pedro jị'caveyacseban aty mọ' tsạ'ebadaque. 

42Räj Jopeĉan bä'yity in chí q̣ui in jun' chuc mu', mọ'dyes qui mu'in chime' 
cächyeĉojĉoij mu'ĉan jụjjete Ayo' in. 

43Mu' na Pedro mu'ĉan dai' mạyedye' Jopeĉan, jajbu'yete yirity carijtye'tyi' 
sho'pa', Simón tịj mu' mu'ya' dyäqui mu' Pedro. 

ACTS 10 

1 Mu'ya' jiquej yirity muntyi' Romaĉantyi', Cesareaĉan bä'yity, Cornelio tịj mu', 
ayo' yiritytyity ñuru' väc̣hä'tyity Romaĉantyi' in. Italiaĉantyi' in, jéyacsi in. 

2Cornelio dyijyity tsan' Jen'che' räjtumdye chätidye' mu' tima'quete Jen' in. 
No ̣ tyetacsi mu'in judío jayejjotaquity jedye' in, räjĉan cọdaqui Jen'che'. 

3Yirisĉan mạyedye' aty yómo'qui've tsun, yirity Jen'tyi' anjer mu' ji'caviti 
Cornelioya', jafaijti: —Cornelio —jajiti. 

4Jäm' itŝijyi mu' cạvete mu' anjer, jéte: —¿Jedye'veij tyu' um? Vorjajiti anjer: —
Jen' se'vibun mísi' cọdacdye', judyeya' cavibun no ̣ tacdye' mi jayejjotaquityya' 
jedye' in. 

5Jutacseva muntyi' in paj qui Jopeve jịjcaij in, paj jäcte in mu' Simón, Pedro yocsi' 
tịj mu'. 

6Yoctyi'ya' Simón q̂uin' dyäqui, carijtyety sho'pa', tsävche' bä'yity mar —jajiti 
anjer. 

7Jọban qui mu' anjer jap̂iyitity. Cornelio fayaqui pärä' úñity mu' judyeya' yirity 
väc̣hä'tyity mu', mu' chí ̣yetety judyeya' chiqueptety p̂eyacdye', judyeya' dyijyity 
tsan' Jen'che' chime'. 

8Mu' Cornelio jéyacsi räj jätäjjajishdyi chuc mu' anjer, chat qui jutacsi paj qui 
Jopeĉan jịjcaij in, quevicte in mu' Pedro. 

9Nojno mạyedye' quichĉan tsun aty majmiya' in c̣hẹi'ya' tyiti Jope atsvun in. 
Mọ'dye hora mu' Pedro fajche' jịjcaij aca' bojvi, yóche'dyem' jị'jutyitidyesche' 
muntyis u mu'in, mu'che' cọdaqui Jen'che'. 

10Dáquis mu'che' játŝuti Pedro mạ'je' tsan' säcsi, jambi' qui nam' jejmucsi' in, chat 
qui mu' Jen' jaji'caviyiti yiris jị'cavacdye'. 

11 Vanacyi' vatyquej mạyedye'che' cạve', mọ'ches yiris jedye' jị'ĉojtuyeĉuñe' mu' 
jeñej yirity tyä'väty cạvete, jo'mety chạij, sababa bu'yi quipdyivevej. 

12Yóĉandyem' jä'chäi' o, mọ'ĉan yoc yoc jebacdye' ayij in, vajedyedye' in judyeya' 
jaijtyi' chime' in. 

13Pedro qui yiris se've' p̂eyacdye' jajiti: —Tạij Pedro, ijacseva judyeya' jebacsi 
ram. 

14Vorjete Pedro: —Jam yụ tupuj ujacsi jo'mes in, Ayo', jam yụ jäm'dyeya' jebei' 
jo'mes jam jebacsis tsun judío tsun —yi Pedro jéte. 

15Quivij se've' p̂eyacdye', yi': —Jam ra' äcäijjeyacsi jebacdye' mi, a nash yi Jen' 
tupuj jebacsi mi'in —jajiti. 

16Chibin qui' jaji'caviyiti mu' Pedro chat qui bojban mu', mạyedye'che' jịjcaban. 

17-18Pedro ji'dyijviva'bun jedye' chuc cại' mọ' jị'cavacdye' cạves mu', mu'in na 
jutactyi' Cornelioty mu' venjoij in. Quequevcapte in Simónsi' aca' mu'. Ĉụi'dye 
dạcbite in, chat qui chụi'dye'ya' fayacsi in jéyacsi in: “¿Uya' ca' dyäqui mu' Simón, 
Pedro chime' yocsi' tịj mu'?”  

19Mu' na Pedro yejĉoij dyijtuva'ban' mọ' jị'cavacdye' cạves jiquej. Chat qui Jen'si' 
Ạ'edye' mu' yi' jajiti: —Chibin muntyi' quivintyi' in. 

20Sacyebada chạbada, me' tsan' jam judío in jịjcacseva, jam ra' yocve dyijyi mi, 
ĉaĉaij nash yụ jutacsi —yi' Jen'si' Ạ'edye' mu' jajiti. 

21 Me'dye mu' Pedro chạban mu'chety, jéyacsi muntyi' in: —¿Yụ ca' quivdyiĉa' 
mi'in? ¿Jedye'veij tyu' u mi'in? —jéyacsi mu' Pedro. 

22Vorjete in: —Tsun atsij jutactyi' Cornelioty mu' väc̣hä'tyitytyi' ayo' mu'in 
Romaĉantyi' in. Mu' nash anic jäm'yity muntyi', tima'quetety Jen', räjen'dye mu'in 
judío in jäm'yity ĉọte in. Yirity ca anjer jajiti mu', mi ca ra' fayin, mu'si'ĉan ca ra' 
aca' jịjcaij mi, mu' ca ra' se'vibun p̂eyacdye' mi, yi jajiti mu' anjer —jéte in mu' 
Pedro. 

23Me'dye mu' ji'sitacsi aca'ĉan ji'dyäcacsi, mu'ĉan qui ĉọshi in. Aty nojno 
mạyedye' sacjeban' in, chat quivij ca'ñibun in, Pedro jịjcacseban judyeya' 
Jopeĉantyi' muntyi' in anicjetety Jesucristo in. 

24Nojno mạyedye' in venjoij mu'ya' in Cesareaĉan in, yóĉandyem' bä'yi Cornelio 
u, mu' aty jä'mij jabisva'ti aca'ya' mu'. Aty vajmu'ya'jeyacsi chime' pạrej chätidye' 
mu' judyeya' pen'dye' mu'. 

25Mu' Pedro aty ra' siti aca'ĉan, dyụtsyi mu' Cornelio Pedrosya' vej mu', mạ'je' 
tsan' tima'quete. 

26Pedro jam mạ'je', sacjebajte, jéte: —Sacyebada, jam ra' me' mi, muntyi' nash 
mọmo' yụ —jéte. 

27P̂eyacdye'tum siti aca'ĉan in, a na mu'in dai' mu'ĉan bisacva'joij in. 

28Pedro jéyacsi: —Mi'in anic chäyibutiĉa' mi'in tsunsi' ji'chäyitidye' judíos tsun, 
tsun jam tupuj ca ̣nä'nacsi yoctyi' muntyi' tsun, mijam chime' tupuj yoctyis 
sitacsebi aca' tsun. Me' tsan' me' yicdye' tsun, Jen' qui nam' ji'chäquiyin yụ 
jị'cavacdye'ya' mu', yụ ca ra' jam yirity muntyi' äcäijjete, paj tsan' jam judío jụijya' 
in. 

29Mọ'dyes aty fayitiĉa' yụ mi'in, cavintum mọmo' atsij yụ jam mọ' jedye' yi'. Q̣̂uin' 
chat jítiĉam' ¿jedye' jítiĉa' tyu' ca' ra' mi'in? —jéyacsi mu' Pedro. 

30Vorjete Cornelio: —Me' yụ, aty vạjpedye' mạyedye' jiyi', yoqui'dyem' q̂uin' tsun 
u, yụ úĉan cọdaqui Jen'che' yụ yịñijdye'tum Jen'si'ya' vej mu' cọdaqui yụ, yómos 
cọdacdye' tsun. Me'ĉandye yirity muntyi' ji'caviti yu ̣ya', anic pashyity quị'sim'. 

31 Mu' jin yụ: “Cornelio, mu' Jen' aty se'vibun cọdacdye' mi, judyeya' cạvepye 
no ̣ tacdye' mi mu'in jayejjotaquitydyes jedye' in so'macsi mi. 

32Jutacseva muntyi' in paj Jopeve jịjcaij in, paj Simón jäcte in, Pedro yocsi' tịj mu'. 
Yoctyi'ya' Simón dyäqui, carijtyetyya' sho'pa', tsävche' mar bä'yity”, mu' jin yụ. 

33Anicdye me' jutacsiij paj qui jiquin in. Ñịbe'jitim atsij úyam. Q̣̂uin' chat aty úya' 
tsun Jen'si'ya' vej mu', mạ'je' tsun se'vebiyac p̂eyacdye' mi, jätäjjin chuc mu' Jen' 
—yi Cornelio jéte mu' Pedro. 

34Pedro tiyacchui' voro'tacsi: —̣Q̂uin' chat aty ĉúti yụ jun' chuc mu' Jen' vaj cäts 
cạvacsi räj muntyi' in,  

35me' tsan' judío in, me' tsan' yoctyi' chime' in, tyi chuc irijyity mu'che' in 
judyeya' rụij bä'yity in, räj mu' jụjjeyac Jen'ya' in. 

36Jäm' chí ̣yetiñe' mi'in mọ' p̂eyacdye' so'minsi' tsun Israeltyi' vóshi' tsun, mu' 
Jesucristo jäm' yu'bun tsun Jen'ya', mu'dye Jesucristo ayo'bu'yi räjdyes in, judío 
in judyeya' jam judío in. 

37Chime'dye chịj mi'in jun' chuc carijtaqui mu' Jesucristo räj bu'yi' o ̣ ĉan jac 
Israelĉan carijtaqui mu'. Aty jäqui've voro'tacsiya' mu' Juan chojtacsity muntyi' 
jiquej, mu' Jesucristo mu'ĉan tiyacchui' carijtaqui mu' Galileaĉan. 

38Chịj mi'in jun' chuc mu' Jen' jaso'miti Jen'si' ĉụi'si' Ạ'edye' mu', jaji'tŝuti ferdye' 
mu'. Mu'dye Jesús Nazaretĉantyi' pai' nati no ̣ tacsi muntyi' in judyeya' 
ji'chäcacseban mu'in jame'tity sọyo' in . Me' tupuj mu' ĉaĉaij na Jen'dye 
japen'dyetuti. 

39Tsun nash cạvepte räj carijtacdye' mu', jị'caveyacsis Jerusalénĉan judyeya' pai' 
judíosĉan jac. Aty me'si' ijate qui in croshche' pacte in. 

40Chibin mạyedye' me' bu'yi säñi, chat qui Jen' mu' jaji'tsa'ibun. Aty me'si' jajutiti 
qui ji'caviti qui tsunya'. 

41 Jam qui nam' ji'caviti yoctyi'ya' in, me'dye tsunyam' ji'caviti, ĉaĉaij na mu' 
tashche' tsim'tyin tsun paj qui jị'chiqueyacsi muntyi' tsun úchety in. Aty 
vañinyebanya' mu' tsuntum qui säcseban. 

42Mu' jutin tsun paj qui voro'tacsi muntyi' tsun, judyeya' jị'chiqueyacsi tsun jun' 
chuc mu' Jen' aty jayu'ti mu' Jesucristo, mu' qui yụ'tac paj qui jị'cäts yụ'tacsi 
muntyi' in juchadye'ya' mu'in räj muntyi' in, tsạ'tyi' in judyeya' säñity in. 

43Chimu'dye mu' p̂eijte jiquej in räj mu'in jaso'mitity p̂eyacdye' Jen' jiquej in yi in, 
tyi chuc ra' anicjete Jesús, mu' ra' Jen' vayacjepte juchaj, Jesússi'che' ra' tịj mu' —
jéyacsi mu' Pedro. 

44Taca' p̂eyacva'joij mu' Pedro me'ĉandye jị'tŝocsi' mọ' Jen'si' Ạ'edyem' mu', 
mu'in se'vacva'joijtyi' in mọ' p̂eyacdye'. 

45Mu'in jụjjetety Jesucristo judío in, mu' pen'dyetucsity Pedro, mu'in chime' cạve' 
in, anic äjyi in, ĉaĉaij na mu' Jen' jutaqui Ạ'edye' mu' paj qui mọ' jị'tŝocsi' mu'in 
jam judío chime' in. 

46Mu'ĉantyi' judío in mọ' chịj in ĉaĉaij na se'vaqui in yocsi'ĉan p̂eyacdye' p̂eyaqui 
in judyeya' tima'quete Jen' in. 

47Chat qui yi mu' Pedro: —Jam tyi tupuj uts no ̣csi in, tupuj mu'in ji'chojtac q̂uin' 
in, ĉaĉaij na uts q̂uin' in aty so'mac in Jen'si' Ạ'edye' mu', yojdyem' tsun jiquej u 
—jéyacsi mu' Pedro. 

48Chat qui jutacsi paj qui ji'chojti in Jesucristosche' tịj mu'. Mu'ĉan bä'yity in no ̣ te 
in mu' Pedro: “Taĉan chum ra' úĉan mi paj tsan' juñucsi' mạyedye'”, jéte in. 

ACTS 11 

1 Mu'in qui in Jen'tyi' jutactyi' mu', räjtumdye Judeaĉantyi' anicjetety Jesucristo in 
chí ̣qui in mu'in jam judío in aty mu'in jụjyaque Jen'che' in. 

2Pedro Jerusalénĉan jịjcaij. Aty venjoij mu'ĉan, mu'in judío anicjetety Jesucristo 
in fạra'jeĉun'te in. 

3Pedro jéte in: —¿Jun' dash ca ̣nä'nacsim mu'in jam judío in? ¿Jun' dash 
jebetacsim chime' mi? —jéte in. 

4Chat qui mu' Pedro räj jéyacsi jun' chuc ca ̣nä'nacsi mu', jéyacsi:  

5—Jopeĉan nash yụ cọdaqui Jen'che', mu' qui Jen' ji'caviyin yụ yiris jị'cavacdye'. 
Cạve' vatyquej yụ yiris jedye' jị'ĉojtuye' yụ mạyedye'ches jịjtuij, jeñej bu'yi yirity 
tyä'väty, sababa bu'yi quipdyivevej, jo'mety chạij yu ̣ ya' tŝọij. 

6Anic jäm' cạvi yụ, mọ'ĉan yoc yoc jebacdye' ayij in, vajru vajedyedye' in judyeya' 
jaijtyi' chime' in. 

7Chat qui yiris se've' p̂eyacdye' yụ, jin yụ: “Tạij mi Pedro, ujacseva mọ'in in, chat 
qui ra' jebacsim”, jin yụ. 

8Yụ qui vorjete: “Jam ra' yụ jun' me' Ayo', jam yụ jäm'dyeya' jebei' jo'mes jam 
jebacsis tsun judío tsun”, yi yụ. 

9Quivij se've' yụ p̂eyacdye' yi' jin yụ: “Jam ra' äcäijjeyacsim jebacdye' mi, a nash yi 
Jen' paj qui tupuj jebacsi mi'in”, yi jin yụ. 

10Chibin quim' ji'caviyin yụ, chat qui cạc juban mạyedye'che' jịjcaban. 

11Ĉụi'dye vátyequej shupqueti in chibin Cesareaĉantyi' muntyi' in, jutactyi' 
Cornelioty paj qui yu ̣ya' atsij in, aca'ĉan venchuij in. 

12Jen'si' Ạ'edye' jin yụ paj qui jịjcacsi yụ: “Mijam ra' yocve dyijyi mi”, jin yụ. 
Cesareaĉan qui roi'je' yụ, pen'dyetucsi yụ uts in jäbäntyity rụi'cu' in anicjetety 
Jesucristo chime' in. Venjoij mu'ĉan tsun, chụi' bu'yi siti tsun Corneliosĉan aca' 
mu'. 

13Jin mu' tsun jun' chuc mu' cạvete yirity anjer rụi'cujcuij aca'ĉan mu', jajiti ca: 
“Jutacseva muntyi' in paj qui Jopeve jịjcaij in, paj jäcte in mu' Simón, Pedro yocsi' 
tịj mu'. 

14Mu' ra' jin mi jun' bu'yi chuc ra' tupuj c̣hoñi mi räjtumdye chätidye' mi”, yi ca 
mu' anjer jajiti Cornelio. 

15Tiyacchui' yụ voro'tacsi aca'ĉantyi' in, jị'tŝocsi' vatyquej Jen'si' Ạ'edye' mu', 
yojdyem' tsun tashche' jiquej u ji'tŝusin' judío tsun jiquej. 

16Yụ qui dyijtupte Ayos p̂eyacdye' mu', yi mu': “Juan ojñi'ya' chojtyinac mi'in, 
q̂uin' ra' chat ji'tŝunac Jen'si' Ạ'edye' mu'”, yi mu'. 

17Anic jorojĉanjisin' Jen' so'macsi Ạ'edye' mu' mu'in jam judío in, yojdyem' 
so'misin' tsun jiquej u, yoqui'dyem' anicjejaya' Jesucristo u. Mọ'dyes yụ jam jun' 
dyäcjeĉun'bite Jen'si' dyijyedye' mu' —yi mu' Pedro jéyacsi. 

18Se'veptem' p̂eyacdye' in mu'in Jerusalénĉantyi' anicjetety Jesucristo in, tyäpä' 
tyeij mu'in in, aty jam jätäjyeban quivij in. Tima'quete quim' Jen' in, yi in: —Jaij 
me', mu' Jen' so'macsi mu'in jam judío in paj qui mu'in chime' dyijyi juchajche' in 
paj qui räjĉan Jen'ya' bä'yi in —yi in. 

19Aty ijateya' in mu' Esteban chat tiyacchui' jị'ñibe'cacsi in mu'in anicjetety 
Jesucristo in. Me'dyes qui ĉa'joij in, yạjqui' in Jerusalén, pai' junanaj ĉụi' jịjcaij 
yocsi'ĉan bä'yedye' in, pạrej Feniciaĉan jịjcaij in, judyeya' pạrej Chipreĉan jịjcaij 
in, pạrej na Antioquíaĉan jịjcaij in. Me' me' jịjcaij in voro'tacsi Jen'si' p̂eyacdye' in, 
judío qui na mọmo' jéyacsi in, mu'in na jam judío in jam jéyacsi in. 

20Me' tsan' me' atsij qui nam' pạrej Chipreĉantyi' anicjetety Jesucristo in judyeya' 
Cireneĉantyi' chime' in, mu'in Antioquíaĉan jịjcaij in, mu'inmun voro'tacsi in jam 
judío in jéyacsi in mọ' p̂eyacdye' p̂eijtes mu' Jesús, Ayo' tsun. 

21 Jen' no ̣ tacsi ferdye'ya' mu', dai' mu'ya' caman'yeban in dyijyeban Jen'che' in, 
jụjjebajte in Ayo' tsun. 

22Mu'in Jerusalénĉantyi' anicjetety Jesucristo in chí ̣qui in aty me' mu'in in 
Antioquíaĉan in, jutete qui in mu' Bernabé paj qui mu've cạvacsequi. 

23-24Anic na mu' jäm'yity muntyi', fer anicjetety Jen' chime' judyeya' Jen'si'tum 
Ạ'edye' bä'yity mu'. Dạcacsequi mu' anicjetety Jen' in, cạvacsi mu' Jen' anic 
no ̣ tacsi mu'in, mọ'dyes qui där ma'joij mu'. Yi jéyacsi: “Jam ra' méqui' mi'in 
farajjetinte Ayo' tsun, yejĉoij ram' ĉojtyi'ĉan mi'in cäc̣hä'chutinte mu'”, jéyacsi. 
Me'dye qui mu'in yejĉoij cächquejĉoij in jụjjete Jesucristo in. 

25Sacjeban' mu' Bernabé, Tarsove qui jịjcaij mu' queviĉajte mu'ĉan Saulo. 

26Mu'ĉan dạcajte, Antioquíaĉan jijtuban Saulotum. Pären'dye mu'in in jị'chiyacsi 
mu'ĉantyi' anicjetety Jesucristo in, yiris yómodye'mun mu'ĉan me' bu'yi in, dai' 
muntyi' jị'chiyacsi in. Mu'ĉan Antioquíaĉan yóĉandyem' tiyacchuti tịj so'macsi 
mu'in anicjetety Jesucristo in jéyacsi in Cristoty in, jéyacsi in. 

27Aty me'si' pạrej jaso'mitity p̂eyacdye' Jen' in atsij in, Jerusalénĉantyi' mu'in in, 
Antioquíaĉan venjoij in. 

28Yirity Agabo tịj mu', mu' so'mactyi' p̂eyacdye' Jen'si'ya' Ạ'edye' mu'. Sacyi mu' 
mọ' jị'chiqueyacsi p̂eyacdye', jéyacsi: “Räj bu'yi' ra' jac chique' ra' dáquis in.” 
Anicdye me', aty mu' ayo'bu'yi mu' Claudio jiquej, mu' muju'chaty ayo' 
Romaĉantyi', ca ̣ tsi' mọ' p̂eyacdye'. 

29Mọ'dyes mu'in Antioquíaĉantyi' anicjetety Jen' in dyijyi in dyim'te querec̣ha in 
anicjetetydyety Jen' in Judeaĉantyi'. Me'dye räj anicyity Jen'che' in yụ'te in jun' 
quiquij chuc tupuj yụ'te in, me' me' vajmu'ya'jete querec̣ha in. 

30Chat qui juteyacsi in mu'in ĉọjcacsity anicjetety Jen' in Judeaĉantyi' in. Bernabé 
judyeya' Saulo mu'in cạyacsi in. 

ACTS 12 

1 Aty me'si' mu' ayo' Herodes Romaĉantyi' tiyacchui' jị'ñibe'cacsi pạrej mu'in 
anicjetety Jen' in. 

2Coc̣hinoya' ji'ijate mu' Santiago, Juantyi' vojity mu'. 

3Chí ̣qui mu' ayo' mọ' anic ma'jotye' in mu'in judío in, mọ'dyes qui Pedromun 
tapyejoij, feshtaĉan jam ji'dujraquistumtyi' pan, mọ'ĉan tapjete in, 

4ĉär'taquisĉan qui tacjete in. Yedyej väc̣hä'tyity ĉọjcate in, yiri'tac jäbän jiyi 
rụi'cu' in, vạjpedye' ñuru' yụ'tac in. Vạjpedye' väc̣hä'tyity in yirity ñuru' jịjcaij in. 
Dyijyi tsan' mu' ayo': “Jiyi'ya' ra' feshta chat qui ra' muntyisya' vej mu'in 
yụ'tyeyete va'tacdyes p̂eyacdye' in”, yi mu' ayo'. 

5Mu' na taĉan ĉä'räij, jäm' ĉọjcate in. Mu'in na anicjetety Jen' in yejĉoij ferche' 
cọdyete Jen' in mu'dyes. 

6Dyijyi tsan' mu' ayo' nojno ra' mạyedye' mu' ra' jayu'tyiyiti Pedro va'tacdyes 
p̂eyacdye' muntyisya' vej mu'in. Mọ'dye tsedyedye' mu' Pedro chidyi'ĉanya' yụ'te 
in väc̣hä'tyitytum, mu'intum ĉọshi, uvemun mu'in väc̣hä'tyity yụ'tac in, pärä' 
bu'yi' cadena sasa'baba' mu'. Yoctyi' na chụi'dye'ya' ĉọjcaqui in. 

7Rụi'cujcuj vatyquej ji'caviti yirity anjer mu'ya' Ayo'tyi' mu', mạij tŝọi' mọ'ĉan 
ĉär'taquisĉan. Anjer toco'jajiti Pedro jaji'tsa'ibun. Jajiti: —¡Tsạ'eva, cavinyeva 
sacyeva! P̂eyacdye'ĉandye daj tyei' mọ' cadena unyas mu'. 

8Jajiti anjer: —Cäbuda judyeya' yujches chime' mi quí ̣ĉada. Aty me' cäbun mu' 
Pedro, mu' qui anjer jajiti: —Jäm'chuĉada p̂ur'tyity chime' mi, cabu'tyum 
cäc̣hä'chuti'. 

9Pedro cäc̣hä'chute mu' anjer, me' tsan' itŝi' dyijyedye' mu', jeñej tamiñity, me' 
ĉúti vatyquej ra' jam anictyity anjer me' ĉúti mu'. 

10Me'dye mi'i in cajñeban' in tashches ĉọjcacdye' väc̣hä'tyitysi' in, yoctyi' qui 
muju'veya' cajñebajte in, me'dye chụi'dye'ya' venjoban in, fiyero na mọ' chụi'dye'. 
Ĉụi' vatyquej vanacyi' mọ' chụi'dye', shupjan in, jorojya' jịjtuban in, caye qui 
cäc̣hä'chuban' in. Aty muju'veya' in jayajcabun mu'ya' mu' anjer, jọban mu'. 

11 Chat q̂uin'dyem' ĉúbun mu' Pedro, yi ĉojtyi'ĉan mu': “̣Q̂uin' chat aty ĉúti yụ 
mu'dye Ayo' jutiyin yụ anjer mu', mu' qui ji'c̣hoñin yụ Herodesya' paj qui jam 
jị'ñibe'can yụ, paj qui jam ca ̣ tsi' dyijyedye' judíos mu'in, mạ'je' tsan' me'jin yụ in 
jun' chuc mạ'je' mu'in in.”  

12Me' dyijyeban mu' Pedro Maríasĉan qui aca' jịjcaij mu', mọ' tse' mu' Juansim', 
Marcos yocsi' tịj mu'. Aca'ĉan mọ' dai' mu'ĉan tsudyujñiti in cọdaqui Jen'che' in. 

13Ventacsequi mu' Pedro, täjñe' jorojyas chụi'dye', paj qui vanacjeyete in. Yiris 
nanas, Rode tịj mọ', ĉo ̣ que' chụi'dye', tyi mu'ya' täjnacva'joij u. 

14Chí ̣yepte mọ' p̂eyacdye' Pedros, judye'dye vanacjeyete chụi'dye', shuj tyeban' 
ma'jodye'tum jéyacseshan': “Mu'ya' nash chụi'dye'ya' mu' Pedro”, jéyacsi'. 

15Mu'in na jam anicyi in, je' in: —Anic där shapui'sim —je' in. Mọ' na yejĉoi' 
jéyacsi': “¡Mu'dye nash mu'ya'!” Mu'in na yi vorje' in: —Jam nash Pedro, Pedroty 
u anjer mu' —yi in. 

16Mu' na Pedro yejĉoij täjnacsebi chụi'dye'. Ĉụi'dye vanacjeyete in. Cạvete in 
mu'dye na jiquej, fer äjyi in. 

17Che'jeyaqui un mu' paj qui c̣hu'c̣huij in, chat jéyacsi jun' chuc mu' Jen' 
jaji'c̣hondyi ĉär'taquisĉan jiquej. Chime'dye jéyacsi: —Me' ra' jétinte mu' Santiago 
räjtumdye anicjetety Jen' in. Shuban chat qui yocve jịjcaij. 

18Aty nạijjoi'ya' mu'in ĉär'taquisĉantyi' väc̣hä'tyity in där noi'yi in, itŝi' dyijyedye' 
tyei' mu'in, mijam méqui' chịj in jun' buty jiquej Pedro. 

19Mu' na ayo' Herodes jutacsi tsan' paj qui quevjajte in mu' Pedro, mijam qui jun' 
dạcajte in, me'dyes qui mu' cọdyetacsi p̂eyacdye' mu'in väc̣hä'tyity in, chat qui 
mu' ji'ijacsi räjdye in. Aty me'si' mu' Herodes yạjqui' mu' mọ' Judea, Cesareaĉan 
qui jịjcaij, mu'ĉan qui bä'yi mu'. 

20Herodes jiquej anic fa ̣ cacsi Tiroĉantyi' muntyi' in judyeya' Sidónĉantyi' chime' 
in. Pären' bä'yedye' in dyijyi in mạ'je' cạvecte ayo' in paj qui quivij jäm'jibun 
mu'tum in, ĉaĉaij na taĉan ya'ij säcsedye' jiquej in Herodessi'ĉan jac. Tashche' 

chum yi in paj qui mu' Blasto jäm'jeyacsi judyeya' ma'jotacsi, mu' ayo'tyi' 
no ̣ taquity, mu' qui ra' ji'ma'jotacsi Herodesya'. 

21 Me'dye mu' Herodes yụ'tye' tupudye', mọ' ra' mạyedye' mu' ra' cạvacsi muntyi' 
in. Cha'she' in mọ' mạyedye', chat qui mu' Herodes ayotyĉan quị'si' cäbun, 
ayosche' qui bä'yaquis bä'yi mu'insi'ya' vej in, chat qui p̂eyacdye' so'macsi 
muntyi' in. 

22Mu'in na muntyi' in yi in: —Uts p̂eyaquity q̂uin' jam nash mu' muntyi', jen' nash 
mu' —yi in. 

23Me'ĉandye yirity anjer Ayo'tyi' játŝuti chat qui mu' fersi' japacjodye' java'tyiyiti, 
ĉaĉaij na mu' jam dyäcjeĉunacsebi tima'cacdye' mu'in tima'quetety in, jam mu' 
jéyacsi: “Jen' tima'quemac.” Mọ'dyes qui mu' játŝuti mótoi' räj bu'yi a'ĉan mu', 
mu'dye ja'ujati. 

24Mọ' na Jen'si' p̂eyacdye' mu' yejĉoi' ji'tse'e' in, pai' se've' in, cächjicacati anicjete 
in. 

25Me'dye mu' Bernabé judyeya' mu' Saulo ujaij in carijtacdye' mu'in, mọ' 
dyimacdye' so'macsi in mu'in Jerusalénĉantyi' anicjetety Jen' in, chat qui ca'ñibun 
in, cạte in mu' Juan, Marcos yocsi' tịj mu'. 

ACTS 13 

1 Dai' mu'ĉan Antioquíaĉantyi' anicjetety Jesucristo in. Pạrej mu'ĉantyi'dye in 
jaso'mitity p̂eyacdye' Jen' in judyeya' jị'chiyacsity p̂eyacdye' chime' in, tịj mu'in: 
Bernabé, judyeya' Simón, Negro yocsi' tịj mu', judyeya' Lucio, Cireneĉantyi' mu' 
muntyi', judyeya' Saulo, judyeya' mu' Maneán, yiri'ya' jiquej p̂añity mu'tum 
Herodes Antipas, Galileaĉantyi' ayo', me' me' mu'in jị'chiyacsity in. 

2Yirisĉan mạyedye' mu'in tima'queva'te Jen' in, yịñijdye'tum in Jen'si'ya' vej mu'. 
Vatyquej jéyacsi' Jen'si' Ạ'edye' mu', yi': —Yụ'tacsejam' mi'in Bernabé judyeya' 
Saulo, yu ̣dyety ra' úñity in, ĉaĉaij na yụ aty me' tsim'tacsi —yi'. 

3Mọ'dyes qui mu'in chum cọdaqui Jen'che' in yịñijdye'tum in mu'si'ya' vej, chat 
qui yụ'taqui un in Bernabéche' judyeya' Sauloche', chat qui jutacsi in cạyacsi 
Jen'si' p̂eyacdye' in. 

4Me'dye sacje' in Bernabé judyeya' mu' Saulo, Jen'si' Ạ'edye' jutacsi', Seleuciave 
jịjcaij in. Mu've p̂ai'te in marĉantyi' covamba, Chipreve qui jịjcaij in, marĉansi' 
poc̣ho'. 

5Salaminaya' mu'ya' sojquiti in, mu'ĉan voro'tacsi in Jen'si' p̂eyacdye' mu' junanaj 
chuc vajmu'yaijĉan judío in. Chime'dye mu' Juan Marcos cäc̣hä' jịjcacsi no ̣ tacsi 
mu'. 

6Sapa'je' in mọ' jac, muvetaque venjoij in, Pafos cha'she' in. Mu'ĉan dạquicte in 
yirity judío, cọcojsi' bu'yity mu', Barjesús tịj mu', yocsi' tịj mu' Elimas griegosĉan 

p̂eyacdye'. Väñätucsity mu', jeñej bu'yity jaso'mitity p̂eyacdye' Jen', me' bu'yi 
yu'ti. 

7Pen'dye' na mu' Sergio Paulo tịj mu', mu'ĉantyi'dye ayo'. Mu' na ayo' anic mu' 
dyijyedye'tumtyi', mọ'dyes qui mu' ji'vorvacsi Bernabé Saulotum, mạ'je' se'vepte 
Jen'si' p̂eyacdye' mu'. 

8Mu' na cọcojsi'naquity muntyi' fa ̣quepte Jen'si' p̂eyacdye' mu', jam mu' mạ'je' paj 
qui anicyi Jen'che' mu' ayo'. 

9Mọ' qui Jen'si' Ạ'edye' mu' játŝuti mu' Saulo, Pablo yocsi' tịj mu'. Jäm'tute mu' 
cạvete Elimas fạra'jeĉun'te jéte: 

10—Där ac̣hi'c̣hity mi, väväjñity mi, Sọyoty bu'yi ạva' mi, anic fa ̣ que' mi räj rụijsis 
dyijyedye'. Caman' bu'yi' mạ'je' yụ'tyem Jen'si' p̂eyacdye' mu' paj qui väñädye' 
bu'yi' ji'shupbitem. ¿Jun'si' bu ra' farajjem jo'mes dyijyedye' a'c̣his? 

11Q̂uin' chat ra' mu' Jen' jäm'si' va'tacdye' ji'tŝuyin mi, tofej ra' jadyiqui mi, mijam 
ra' méqui' nạijbite mi tsunsi' mạijquedyem' —jajiti Pablo. Me'ĉandye tomaj tyei' 
vej mu', quevte qui muntyi' tyi chuc ra' yeme' cạbajte ji'mi'ebajte. 

12Mu' na ayo' aty mọ' cạve' me' bu'yi', q̂uin'dyem' anicjete Jen', anic där äjjepte 
Ayo'si' ji'chäyitidye' mu'. 

13Aty me'si' mu' Pablo pen'dye'tumdye mu' yoctyi' marĉantyi' covamba p̂ai'te in, 
mu'che' nobi in, nopej mar jịjcaij in. Pergeya' sojquiti in, Panfiliaĉansi' jac. Mu'ĉan 
mu' Juan Marcos farajjeyacsetaqui, Jerusalénĉan jijtuban ca'ñibun. 

14Pablo judyeya' Bernabé shupqui in Pergeĉantyi' in, yejĉoij mi'i in Antioquíaĉan 
venjoij in, Pisidia tịj jacsim'. Cha'she' in mọ' mạyedye' jị'jutyitidyes ĉo ̣que' in 
vajmu'yaijĉan judío in, siti in bä'yi in. 

15Mu'ĉantyi' in p̂eye' in Jen'si' sánacdye' mu', yụ'tacdye'ĉansi' sánacdye' p̂eye' in, 
judyeya' mu'insi' in jaso'mititysi' p̂eyacdye' Jen' in. Ji'me'siyaqui in, chat qui 
mu'ĉantyi' ĉọjcaquity in jutete in yirity mu'ĉantyi' paj qui jéyacsi Pablo judyeya' 
mu' Bernabé, yi mu': —¿Itŝi' p̂eyacdye' u mi'in ji'ma'yacsis chätidye' tsun? Mọ'ya' 
jụijya' p̂eyacdye' tutiñe', paj qui voro'yi mi'in jítiĉa' q̂uin'dye mi'in —jéyacsi. 

16Sacyi mu' Pablo, che'jeyaqui un mu' paj qui c̣hu'c̣huijve in. Yi jéyacsi: —
Chätidye', Israeltyi' vóshi' mi'in, judyeya' yoctyi' muntyi' chime' mi'in irijyity 
Jen'che' mi'in, se'vaĉam' mi'in. 

17Tsuntyi' Jen' Israeltyi' vóshi' tsun, mu'dye tsim'tacsi vóshi'vun tsun jiquej, 
judyeya' ji'dayacsi mu'in in, mu'ĉan shashdyi in yoctyisĉan bä'yedye' Egiptoĉan. 
Aty me'si' därsi'ya' ferdye' mu' Jen' ji'shupcacsi Egiptoĉantyi' in. 

18Cäjyasĉan qui jac bä'yi in, vạjpedye' qui'tac yómodye' mu'ĉan dyichjeyacsebi 
a'c̣his dyijyedye' mu'in. 

19Tasjeyacsi jị'motsacsi Canaánĉantyi' muntyi' in, yävätidye' ñuru' jị'motsacsi in. 
So'macseban jac vóshi'vunsi' tsun mu'ĉan qui bä'ban in. 

20Anic dai' yómodye' vóshi'vun tsun jiquej, vạjpedye' qui' cien ĉanam' qui'tac 
yómodye' jun' qui' chuc aty Canaánĉan jäm' bä'yi in, chat qui mu' Jen' q̂uin'dyem' 
yụ'tyeyacsi jị'cäts yụ'tacsity muntyi' in, mu'in qui ayo'bu'yi in. Cächquejĉoij mu'in 
in jun' qui' chuc na'i mu' Samuel, mu' chime' jaso'mitity p̂eyacdye' Jen'. 

21 Aty me'si' mu'in muntyi' in cọdyete in mu' Samuel paj qui mu' yụ'tyeyacsi 
yirity anictyity ayo' jacchety, me' cọdyete in. Jụjyi mu' Jen', me'dye jayu'ti Saúl, 
Cistyi' ạva' mu', Benjamíntyi' vóshi' mu'. Vạjpedye' qui'tac yómodye' me'qui' 
ayo'bu'yi mu' Saúl. 

22Aty me'si' jaji'shupjun Jen' mu' Saúl, David qui mu' jayu'ti mu' qui ayo' bu'yi 
mu'indyes in. Jama'jotyiti mu' Jen' yi jap̂iijti: “Uts David, Isaítyi' ạva' mu', cạvete 
yụ anic ma'jotyete yụ, mu' ra' chäquibun yụ räj dyijyedye' yụ”, yi Jen'. 

23Chime'dye mu' Jesús vóshi' mu' Davidtyi', mu' Jen' jayu'ti paj qui mu' ji'c̣honacsi 
Israeltyi' vóshi' in. Jesúsya' mu' Jen' jị'cätsaqui p̂eyacdye' mu' yụ'tyeyacsis jiquej. 

24Jambi'dyem' tiyacchui' voro'tacsi mu' Jesús, tashche' mu' Juan atsij, voro'tacsi 
mu' räj Israeltyi' vóshi' in, jéyacsi mu': “Dyijyevac juchajche' mi'in judyeya' 
ji'chojtiĉam'.”  

25Aty c̣hẹi'yai' tupudye' mu' Juansi' sän'dyes ra' mu', yi jéyacsi: “Yụ jam 
Ji'c̣honacsity muntyi', jam me' yojdyem' ĉútiĉa' yụ mi'in, jábiya'dye ra' atsij mu'. 
Anic muju'chaty mu', uya'ya' yụ, mijam yụ tupuj c̣hacjepte yujches co'sis mu'”, yi 
jiquej mu' Juan —jéyacsi mu' Pablo—. 

26Chätidye', Abrahamtyi' vóshi' mi'in judyeya' yoctyi' muntyi' chime' mi'in irijyity 
Jen'che' mi'in, se'vaĉam'. Mi'indyes chime' ọij ji'c̣honacsis p̂eyacdye'. 

27Mu'in na Jerusalénĉantyi' muntyi' in ayo'tumdye mu'in mijam méqui' chí ̣yete 
mu'in in, mu' nash Jesús Ji'c̣honacsity muntyi', mijam méqui' chique' in mọ' 
sánacdye' jaso'mititysi' p̂eyacdye' Jen' jiquej in. Me' tsan' räjĉan mạyedye' 
jị'jutyitidyesĉan in p̂eye' in mọ' sánacdye', jam qui nam' chique' in mọ' p̂eye'si' in, 
jätäjyi' ra' mọ'. Mọ'dyem' sánacdye' jị'cätse' in aty ji'ijateya' in Jesús. 

28Me' tsan' jam dạcbite sän'dyedyes juchaj in cọdyete qui nam' in mu' Pilato paj 
qui mu' sän'dye' so'mete. 

29Me'dye jị'ñibe'cate in ijate in, me'dye räj jị'cätse' Jen'si' sánacdye' mu' p̂eijtes 
mu' Jesús. Aty ji'me'siyaqui chat jị'chabajte croshchety in judyeya' qui na ̣ te in. 

30Jen' qui nam' mu' jaji'tsa'ibun,  

31 Dai' mạyedye' bä'yetaqui úche' jacche' judyeya' ji'caviti mu'inya' in cäc̣hä'chu-
tetyya' in, mu'in jịjcatety in mu' Jesús yạjqui'ya' jiquej in mọ' Galilea, mu'tum in 

Jerusalénĉan qui jịjcaij in. Mu'in cạvete in judyeya' jị'chiqueyacsity muntyi' in 
p̂eijte in mu' Jesús. 

32Mọ'dyes atsij tsun úya', jäm'si' p̂eyacdye' tui' tsun mi'indyes, ĉaĉaij na mọ' 
p̂eyacdye' Jen' yụ'tyeyacsis vóshi'vun tsun jiquej, p̂eijtes mu' Ji'c̣honacsity 
muntyi'. 

33Mọ'dye p̂eyacdye' jị'cätse' mu' Jen' tsundyes q̂uin', ĉaĉaij na mu' jaji'tsa'ibun 
Jesús. Mu'dye p̂eijte mọ' sánacdye' Salmosĉansi' pärä', mọ' yi': “Mi nash Ạva' yụ, 
q̂uin' aty jị'tsa'ebadyeye mi.”  

34Chime'dye sánacdye'ĉan mu' yi jun' chuc mu' ra' jaji'tsa'ibun mu' Jesús, mijam 
ra' cuvij sänjan mijam ra' focoi' a' mu'. Yi sánacdye'ĉan mu': “Yụ ra' jị'cätse' 
mi'indyes mọ' jäm'si' p̂eyacdye' ĉụi'si' yụ, mọ' yụ'tyeyetes jiquej yụ David, 
mi'indyes ra' ca ̣ tsi' mọ'.”  

35Yocsi' sánacdye' yi': “Mi ra' jam jun' farajjibuti' mi a' yụ paj jam focoi', ĉaĉaij 
nash yụ jutactyi' ĉụi'tyi' mi, tsim'tactyi' mi”, yi' mọ' sánacdye'. 

36Chätidye', ọij sánacdye' jam David p̂eijte. Tsạ'dyem' jiquej mu' chiquete Jen', 
jäqui've qui nam' mu' säñi, na ̣ te in vóshi'vuntum mu', mu'si' qui nam' a' mu' räj 
focoi', meij mọmo' jịjcai' mu'. 

37Mu' na jaji'tsa'ibuntyi' Jen' jam mu' me', jam mus focoi' a' mu'. 

38Chätidye', jemoñe' mi'in räj chí ̣yetiñe' jäm' ọij p̂eyacdye', jun' chuc mu' Jen' 
vayacjibunac ra' juchaj mi'in Jesúsya', anicjetinte jụijya' mi'in. 

39Me' tsan' mọ' yụ'tacdye' Jen'si' jaso'mitis Moisés jiquej, mọ' jam tupuj 
ji'c̣honsin' juchajya' tsun, Jesús qui nam' tupuj ji'c̣honacsi jụ'ñity chuc anicjetety 
in. 

40Are'ĉa mi'inche' tŝọi' jun' chuc yi' ọij sánacdye', jaso'mititysi' p̂eyacdye' Jen' 
jiquej in, yi':  

41“Mi'in äcäijjebitintety Jen'si' p̂eyacdye' mu', jäm' se'vevac q̂uin' mi'in. Äjyi ra' 
mi'in säñi mi'in, yụ ra' jị'caveyeyac därsi' tsäqui'sis, me' ra' tsan' chap jínac in 
mijam ra' tupuj anicyi mi'in, tsạ'dyem' mi'in q̂uin' yụ ra' me'jeyac”, yi' sánacdye'. 
Jäm' ra' dyijyi mi'in paj qui jam me' mi'in —jéyacsi Pablo. 

42Pablo judyeya' mu' Bernabé aty ra' shupjan in vajmu'yaijĉan judío in, chat qui 
mu'in muntyi' in jam judío in cọdacsi in paj qui quivij ca'ñibun in yocsi' mạyedye' 
jị'jutyiti-dyesĉan, paj qui chịmo'dye ji'se'veyacseban in. 

43Aty ji'me'siyaqui tsudyujñitidye' in, dai' judío in judyeya' yoctyi' chime' muntyi' 
in jụjjeyacsebity in judíos ji'chäyitidye' mu'in, dam' mọmo' cäc̣hä'chucsi in mu' 
Pablo judyeya' mu' Bernabé. Mu'in jéyacsi in: “Räjĉan ra' cäc̣hä'chutinte Jen', mu' 
ñịbe'jisin'tyi' tsun”, jéyacsi in. 

44Cuvij cha'sheban' in mọ' mạyedye' jị'jutyitidyes, arajdye tas mu'in 
bä'yedye'ĉantyi' muntyi' in tsudyujñiti in, mạ'je' se'vepte Ayo'si' p̂eyacdye' in. 

45Mu'in na judíoty ayo' mu'in, aty me' cạvacsi in dai' muntyi' se'vete in mu' Pablo, 
mọ'jete jị'fajqueyete in. Vorjiti mu'tum in ñiñete in. 

46Mu' na Pablo judyeya' Bernabé mijam mu'in quijnacsi in, jéyacsi mọmo' in: —
Tupuj tsan' tsun tashche' jéyac judío mi'in Jen'si' p̂eyacdye' mu'. Mi'in na ĉụi' 
va'quecbitinte p̂eyacdye' mu', mijam mạ'je' Jen'yadyety mi'in. Q̣̂uin' ra' chat tsun 
farajjeyac mi'in, mu'in qui ra' jam judío in voro'tacsi tsun. 

47Me' ra' ĉaĉaij na jị'cätsepte tsun Jen'si' p̂eyacdye' so'minsi' tsun, me' yi' 
sánacdye' mu': “Yụ yụ'tyeye paj qui mạijchucsebim ĉojtyi' mu'in jam judío in, 
cạyacsi ram ji'c̣honacdyedyes p̂eyacdye', voro'tacsi ram räj pai'tyity úchety in, 
me' tsan' dyu ̣ tsedye'vety in”, yi' sánacdye' —jéyacsi Pablo. 

48Mu'in na jam judío in aty se'vepte p̂eyacdye' in, ma'jotyepte in Ayo'si' 
p̂eyacdye' mu', judyeya' anicjete Ayo' in, jụ'ñity chuc tsim'tactyi' in, mu'in ra' 
Jen'yadyety in. 

49Me'dye pai' bä'yedye' bä'yity in yejĉoij ji'tse'epte in Ayo'si' p̂eyacdye' mu'. 

50Mu'in na judío in yocve mu'in dyijyi in, sac ja'yacsi mu'ĉantyi' fer bu'yity 
muntyi' in judyeya' mọ'in jedye'tumsi' p̂en in dyijyis tsan' Jen'che' in, mu'in judío 
yi in paj qui fa ̣cacsi in mu' Pablo judyeya' Bernabé. Tiyacchui' jị'ñibe'cacsi in 
ji'ĉav'cacsi in. 

51 Mu' na Pablo Bernabétum chischisjeyactaqui in yujches jac mu'in, mọ' mu'insi' 
jị'ĉocdyes mu'in va'cac bä'yi mu'ĉantyi' in. Iconioĉan qui roi'je' in. 

52Mu'in na Antioquíaĉantyi' anicjetety Jesucristo in jäm' mu'in ma'joij in, 
Jen'si'tum Ạ'edye' bä'yi in. 

ACTS 14 

1 Iconiove venjoij in mu' Pablo judyeya' mu' Bernabé, mu'ĉan qui sitacsi in 
vajmu'yaijĉan judío in, voro'tacsi mu'ĉantyi' in. Jäm' ji'se'veyacsi mọ' p̂eyacdye' 
in, mọ'dyes qui dai' anicjete Jesucristo in, judío in judyeya' jam judío in. 

2Mu'in judío in jam jụjjetety in, sac ja'yacsi in jam judío in, jị'fajcacsi in mu'in 
anicjetety Jesucristo in. 

3Me' tsan' me' in mu' Pablo judyeya' Bernabé taĉan mọmo' mu'ĉan Iconioĉan in, 
mijam méqui' noi'yedye'tum voro'tacsi in Jen'si' p̂eyacdye' mu' p̂eijbite in 
ñịbe'jitidyes mu'. Jen' so'macsi ferdyedyes mu'in paj qui jị'caveyacsi muntyi' in, 
jorojĉan jéyacsi in mọ' anicsis p̂eyacdye' Jen'si' mu'. 

4Mu'in na bä'yedye'ĉantyi' muntyi' in jam mu'insi' cäts dyijyedye' mu'in, pạrej 
cäc̣hä'chucsebi judíos dyijyedye' mu'in, pạrej na yoctyi' se'vacsi in mu'in Jen'tyi' 
jutactyi' mu'. 

5Chat qui mu'in judío in judyeya' jam judío in, räjtumdye ayo' mu'in dyijyi in 
mạ'je' tsan' jị'ñibe'cacsi in, mọ'jeyacsi farajnacsi mijya' in. 

6Mu' na Pablo judyeya' Bernabé chí ̣qui mu'in in, chat qui ĉa'joij in, yocsi'ĉan jac 
jịjcaij in, Licaonia tịj mọ'. Listra judyeya' Derbe me' tịj bä'yedyes mọ'in, 
yóĉandyem' jịjcaijĉan u in. 

7Mu'ĉan chime' voro'tacsi in mọ' jäm'si' p̂eyacdye' Jen'si' mu'. 

8Chime'dye mu'ya' yirity Listraĉantyi' muntyi' jam mu' jun' mi'ity, tạ'catydye 
na'ity. 

9Mu'ĉan se'veva'bite p̂eyacdye' Pablos mu'. Mu' Pablo jäm' vatyquej mu'che' cạvi, 
chí ̣yepte mu' ĉojtyi'ĉansi' anicyedye' mu', tupuj chäĉän mu'. 

10Mọ'dyes mu' Pablo fer p̂eyaqui jajiti: —Sacyebada —jéte. Sac vatyquej mu' 
tyeban mi'eban vatyquej. 

11 Mu'in na muntyi' in aty cạvete in jun' chuc mu' Pablo ji'chäĉajte mu' muntyi', 
äjyi in ĉụi'si'ĉan p̂eyacdye' yi jítidyeij in: —Uts nash jen' in mạyedye'chety 
jijtuijtyi' in, muntyi' yi in chạij in ĉushsin' tsun in —yi in. Jeñej mu'chety ĉọcsi 
mu'in in, mọ'dyes qui jäm'tacdye'si' tịj yụ'tyeyacsi in. 

12Mu' Bernabé jéte in Zeus, jéte in, mu' na Pablo jéte in Hermes jéte in, ĉaĉaij na 
mu' Pablo bächäi'tyi' p̂eyacdye'. 

13Mọ'ya' sisdye'ya' bä'yedye' Zeussi' aca' mọ' jäm'tacdye'si'. Mu' cudyitity 
jäm'tacdye'che' atsij mu' cạcsi toro in, sháshatum. Mu' dyijyi tsan' räjtumdye 
muntyi' in mạ'je' ji'co'shaye' tsan' in Pablodyes judyeya' Bernabédyes. 

14Chí ̣qui mu'in in där tári in, shẹi'jeyaqui quị'si' in, shuj tyeij in ĉọcsequi muntyi' 
in. Fer p̂eyaqui jéyacsi in:  

15—¿Jun' dash me' dyijyi mi'in? Tsun nash muntyi' mọmo' yódyem' mi'in u. Mọ' 
nash tun tsun úya' Jen'si' p̂eyacdye' mu' paj qui farajjetiñe' fibis dyijyedye' mi'in 
jäm'tacdye'che' ĉúti mi'in. Ĉútiĉam' tyä Jen'che' mi'in, mu' tsạ'tyi'che', mu' 
jäm'tyety mạyedye', jac, judyeya' mar, judyeya' räj jedye' chuc mọ'ya' mọ'insi' in. 

16Urucya' jiquej mu' Jen' dyichchucsi muntyi' in ĉụi'sim' dyijyedye' cạquity in. 

17Me' tsan' me' in, Jen' qui nam' ñịbe'jeyacsi muntyi' in, mọ' jorojĉanjeyacsi' 
mu'ya' mu'. Mọ'dyes mu' so'minac añej judyeya' jäm'si' sicdye' jibitidyes mi'in, 
paj qui ma'jodye'tum bä'yi mi'in —yi jéyacsi muntyi' in Pablo judyeya' Bernabé. 

18Me' tsan' me' jéyacsi in, anic ñịbe'tum dyäcjeĉunacsebi dyijyedye' mu'in, 
dam'dyety ra' ji'co'shaye' in Pablodyes judyeya' Bernabédyes. 

19Aty me'si' pạrej atsij judío in Antioquíaĉan bä'yity in judyeya' Iconioĉantyi' in. 
Sac ja'yacsi mu'ĉantyi' in paj qui fa ̣quebajte in mu' Pablo, chat qui farajñete mijya' 
in jeñej aty säñi ĉo ̣ te in. Soijjete in va'quecte jorojya' bä'yedye' in. 

20Mu'in na anicjetety Jesucristo in ñur tyeij ĉọcte in mu' Pablo. Sacyi mu' quivij 
sisan bä'yedye'ĉan mu'. Nojno mạyedye' mu' Pablo judyeya' Bernabé sacti in 
Derbeĉan jịjcaij in. 

21 Mu'ĉan qui voro'tacsi in Jen'si' p̂eyacdye' mu', dai' jụj ja'yacsi in. Aty me'si' 
ca'ñibun in, Listraĉan qui jịjtuban in judyeya' Iconioĉan chime', dạquishan in 
Antioquía, Pisidiaĉansi'. 

22Pai' ji'ma'yacsi anicjetety Jesucristo in, judyeya' fer bu'yi yụ'tacsi in 
anicyedye'ya' mu'in. Jéyacsi in: “Dai' chum ra' jị'ĉojtyeja' ñịbedyes tsun, chat 
q̂uin'dyem' ra' ayo'bu'yedyesĉan Jen'si' mu' bä'ja' tsun.”  

23Chime'dye pai' bä'yedye' in mu' Pablo judyeya' mu' Bernabé yụ'tacsi ĉọjcacsity 
in mu'in anicjetety Jen' in, Ayoty ñuru'tyity mu'. Aty ra' yụ'tac in mu'in yịñij 
Jen'si'ya' vej in, judyeya' cọdyete Jen' in, mu'che' ĉútity in, paj qui mu' ĉọjcacsi 
judyeya' no ̣ tacsi mu'in in. 

24Me'dye mu' Pablo judyeya' mu' Bernabé ca'ñibun cuvij in, Antioquíaĉan 
roi'jeban' in. Sapa'je' in mọ' jac Pisidia judyeya' Panfilia, 

25dạquishan' in mọ' bä'yedye' Perge. Mu'ĉan voro'tacsi in Jen'si' p̂eyacdye' mu' 
chat qui Ataliaĉan jịjcaij in. 

26Mu'ya' p̂ai'joij in marĉan-tyi'che' covamba in, dạquishan' Antioquía in, 
yóya'dyem' yacchutiya' jiquej u in. Mu'ya' cọdactaquiya' Jen'che' mu'indyes in, 
sactiya' jiquej in, paj qui mu' Jen' no ̣ tacsi judyeya' ĉọjcacsebi mi'edye' 
mu'in. ̣Q̂uin' chat aty jime'siyaqui in carijtacdye' mu'in mọ' so'macsis Jen' jiquej. 

27Venchuban Antioquíaĉan in vajmu'ya'jeyac-seban in mu'ĉantyi' anicjetety 
Jesucristo in, jéyac-seban in jun' chuc carijtacdye' mu'in voro'tacsedye', 
Jen'si'tum ferdye' mu' carijtaqui in. Chime'dye jéyacsi in jun' chuc mu'in jam 
judío yụ'tac Jen'ya' in paj qui jụjjete Jesucristo chime' in, me' yi jéyacseban in 
Pablo judyeya' Bernabé. 

28Mu'ĉan men pen'dyetucsi in mu'in anicjetety Jen' in. 

ACTS 15 

1 Pạrej atsij Judeaĉantyi' muntyi' in Antioquíaĉan jijtuij in. Mu'in jụjjeptety tsan' 
in Jen'si' p̂eyacdye' mu', me' tsan' me' cächjepte qui nam' in ji'chäyitidye' mu'. Yi 
in: “Jam sei'tactyi' a' jụijya' mi'in, yoj yi'dyem' yụ'tacdye' Moiséssi' jaso'mitis Jen' 
jiquej u, jam ra' jun' c̣hoñi mi'in,” yi in. 

2Mu' na Pablo judyeya' mu' Bernabé cäjsis dạcacsebi ji'chäyitidye' mu'in, mọ'dyes 
qui fer chuti p̂eyacdye'ya' mu'in. Chäjäm' dyijyi in jutacsi ra' muntyi' in paj qui 
Jerusalénĉan jịjcaij in, cạvacsequi mu'in mu'ĉantyi' jutactyi' Jen'tyi' mu' judyeya' 
mu'in ĉọjcacsity in anicjetety Jen' in, paj qui jéyacsequi in jun' chuc mọ' 
sei'tacdye' p̂eyes yụ'tacdye'. Mu'ĉantyi' anicjetety Jen' in tsim'tacsi in mu' Pablo 

judyeya' mu' Bernabé judyeya' yoctyi' in, mu'ĉantyi' chime' in paj qui mu'in 
Jerusalénĉan jịjcaij in. 

3Anicdye me' sacti in Jerusalénĉan roi'je' in, Antioquíaĉantyi' anicjetety Jen' in 
jutacsi in. Sapa'je' in mọ' jac Fenicia judyeya' Samaria, jéyacsi mu'ĉantyi' in 
anicjetety Jesucristo in jun' chuc mu'in jam judío in chime'dye caman' jụjjete Ayo' 
in. Mu'in se'vacsebity p̂eyacdye' mu'in anic ma'jotacsebi in. 

4Chat qui mu' Pablo judyeya' Bernabé Jerusalénĉan venjoij in, judyeya' mu'in 
jutactyi' Jen'tyi' mu' judyeya' mu'in anicjetety Jen' in räjtumdye ĉọjcacsity mu'in, 
anic jäm' tiĉunacsi in mu' Pablo judyeya' mu' Bernabé. Jéyacsi mu'in in jun' chuc 
voro'tacdye' mu'in Jen'si'ya' ferdye' mu'. 

5Mu'in na fariseo in aty jụjjetety tsan' Jesús in, pạrej mu'in yocve dyijyi in, sacyi in 
chat qui yi jéyacsi in: —Jemoñe' jéyacseja' mu'in anicjetety Jesucristo in jam judío 
in, paj qui chime' sei'tac a' mu'in judyeya' paj qui chiquepte in räj mọ' Jen'si' 
yụ'tacdye' mu' jaso'mitis Moisés jiquej —yi mu'in in. 

6Mọ'dyes mu'in jutactyi' Jen'tyi' mu' judyeya' mu'in ĉọjcacsity anicjetety Jen' in 
vajmu'yaij in p̂iyitidyeij in jun' chuc ra' mọ'. 

7Men mọ' p̂eijva'que' in chijäm' mu' sacyi Pedro jéyacsi: —Vojity, aty chịj mi'in 
porojma jiquej mu' Jen' tsim'tyin yụ mi'inĉantyi' judyeya' yu'tyin yụ paj qui yụ 
voro'tacsity mu'in jam judío in. Jéyacsi ra' yụ mọ' jäm'si' p̂eyacdye' mu' paj qui 
mu'in chime' anicje' in. 

8Mu' na Jen' chí ̣yacsebity ĉojtyi' muntyity in, mu' jorojĉan jísin' mu' jụjjeyacsi 
mu'in jam judío in, mọ' aty chí ̣yeja' tsun ĉaĉaij na mu'in in aty jị'tŝocsi' Jen'si' 
Ạ'edyem', jeñej tsun tashche' so'misin' jiquej. 

9Jen' vaj cäts cavisin' muntyi' tsun, paj tsan' judío tsun, paj tsan' jam judío tsun 
chime', Jen' c̣hicon'jeyacsebi ĉojtyi' mu'in anicyedye'ya' mu'in. 

10¿Jun' me' mạ'je' mi'in jị'ĉojtinte mu' Jen'? Anic cäj cạtiñe' dyijyedye' mi'in jam 
rụij, mạ'je' jéyacsi mi'in mu'in jam judío in paj qui chique' in mọ' yụ'tacdye' Jen'si' 
mu', jeñej javquis vemejas, me' bu'yi' mọ', ĉaĉaij na carij chicac mọ'. Me'dye q̂uin' 
tsun jam jun' tupuj chiqueja' tsun mọ', mijam vóshi'vun tsun tupuj chique' in 
jiquej. 

11 Jam ra' me', aty chí ̣ja' tsun Jesucristosya' ñịbe'jitidyes mu' c̣honja' tsun, me'dye 
mu'in jam judío chime'dye in —jéyacsi Pedro mu'ĉantyi' in. 

12Mu'in tsudyujñitity in tyäpä' ji'tacsi, jäm' se'vaqui in. Mu' qui Pablo judyeya' 
mu' Bernabé jéyacsi in jun' chuc mu' Jen' so'macsi ferdye' paj qui jị'caveyacsi 
mu'in jam judío in. 

13Aty ijaij p̂eyaqui in, Santiago qui p̂eyaqui jéyacsi: —Chätidye' se'vibutiĉam' jäm' 
ọij p̂eyacdye' yụ:  

14Uts Simón aty jísin' mu' Jen' aty tiyacchui' ñịbe'jeyacsi mu'in jam judío in, 
tsim'tacsi pạrej mu'in in judyeya' pạrej yụ'tacsi ĉụi'tyidyety muntyi' mu'. 

15Mọ'dye p̂eye' sánacdye' jaso'mititysi' p̂eyacdye' Jen' jiquej in, yi':  

16“Yi Ayo', jábiya' ra' atsijban yụ cuvij ra' jäm' yụ'bibajte yụ ac̣hi'joi'si' aca' 
Davidsi' mu'. Me' tsan', aty jọ'chaban'si' mu', yụ ra' cuvij chijo'mejteban' mọ' aca'. 

17Me'dye ra' yoctyi' chime' muntyi' in, jam judío in tupuj ra' yu ̣ che' cudyiti in, 
jụ'ñity chuc tsim'tactyi' yụ in. 

18Me' yi mu' Ayo', tạ'catydye mu' jị'chicaqui ọij p̂eyacdye'”, yi' sánacdye'. 

19Mọ'dyes jäm' ĉúti yụ dam'dye jäm' jam me'tacseja' mu'in jam judío in 
caman'yity in anicjetety Jen' in, mijam ra' jéyacseja' paj qui chique' in mọ' 
yụ'tacdye'. 

20Dam'dye jäm' jéyacseja' mọmo' paj qui jam jebei' in jäm'tacdye'ya' jadyiquis 
säcsedye', mọ' ac̣hi'tye' mọ' säcsedye', mijam ra' jebei' in chäsh mijam 
chäshtumsi' shush chime'. Chime'dye ra' jéyacseja' paj qui jam vo'voij in, mọ' 
ram' jéyacseja' mu'in jam judío in,  

21 Paj qui jam jị'fajcacsi in mu'in judío in, ĉaĉaij na tạ'catydye mu'in judío in 
räjĉan p̂eye' in mọ' yụ'tacdye' jaso'mitis Moisés jiquej mu' Jen'. Pai' vajmu'yaijĉan 
in räjĉan mạyedye' jị'jutyitidyesĉan mọ' p̂eye' in —jéyacsi mu' Santiago. 

22Jutactyi' Jen'tyi' mu' judyeya' mu'in anicjetety Jesucristo in räjtumdye 
ĉọjcacsity mu'in jụjyi in. Mọ'dyes pạrej mu'ĉan tsim'tacsi in paj qui jịjcatacsi in 
mu' Pablo judyeya' mu' Bernabé, aty ca'ñibunya' Jerusalénĉantyi' in, 
Antioquíaĉan jijtuban in. Chat qui tsim'tacsi in Judas, Barsabás yocsi' tịj mu', 
judyeya' Silas. Pären'dye mu'in in anic jäm'yity ĉọcsi in mu'in anicjetety Jen' in. 

23Mọ'dyes qui me' sáñe' in, yi' sánacdye': “Vojity, tsun nash jutactyi' Jen'tyi' mu' 
judyeya' tsun ĉọjcacsity anicjetety Jen' in, tsun vojity bu'yi mi'intum vorjeyac 
mi'in jam judío mi'in, räj mu'ĉan bä'yity mi'in Antioquíaĉantyi' mi'in judyeya' 
Siriaĉantyi' mi'in judyeya' Ciliciaĉantyi' chime' mi'in. 

24Aty se'vaqui tsun pạrej úĉantyi' chätidye' tsun mu'ĉan jịjcaij in ĉucnac in 
me'tyinac in. Me' tsan' jam jutacsi tsun mu'in in, ĉụi' qui nam' mu'ĉan jịjcaij in, cäj 
ji'chäyinac in anic ji'yoquinac in. 

25Mọ'dyes tsun vajmu'yaij úya' tsun, vaj cäts dyijyi tsun chat qui ra' jutacsi 
mi'inya' tsun pạrej muntyi' in, mu'in ra' cavicnac in pen'dyetucsi ra' in mu' Pablo 
judyeya' mu' Bernabé, mu'in mạ'jeyacsity chätidye' tsun. 

26Mu'in carijtaquity Jesucristodyes in mu'dyes Ayodyes tsun, me' tsan' 
c̣hojvacĉan bä'yi in, jam qui nam' méqui' otejjiti in, jẹjcai' mọmo' carijtaqui 
Jen'dyes in. 

27Tsun ra' jutacsi Judas judyeya' Silas, mu'in ra' jínac in jun' chuc tsunsi' 
dyijyedye', mọ' sáñes q̂uin' tsun. 

28Tsun vaj cäts dyijyi Jen'si'tum Ạ'edye' mu', tsun ra' jéyac mi'in jemoñe' jam 
chiquetiñe' räj mọ' carijsis yụ'tacdye', ọij ram' chiquetiñe' mi'in:  

29jam ra' jebetiñe' mi'in jäm'tacdye'ya' jadyiquis säcsedye', mijam ra' jebetiñe' 
mi'in mọ' chäsh, mijam chäshtumsi' shush, chime'dye jam ra' vo'voij mi'in, ọij 
ram' chiquetiñe' mi'in paj qui jäm' bä'yi mi'in. Aty me'qui'dye”, yi' sánacdye'. 

30Sacje' in mu'in p̂eyacdye' cại'tyi' in, Antioquíaĉan jịjcaij in. Venjoij in, 
vajmu'ya'jeyacsi in anicjetety Jen' in judyeya' so'macsi in mọ' sánacdye'. 

31 Mu'ĉantyi' in p̂eye' in, anic ma'jotye' in mọ' p̂eyacdye' ji'ma'yacsis. 

32Chime'dye mu' Judas judyeya' mu' Silas mu'in nash jaso'mitity p̂eyacdye' Jen' 
chime' in. Mu'in chime' voro'tacsi in, menyaij p̂eyaqui in jiĉun yụ'tacsi in paj qui 
fer bu'yi bä'yi in. 

33-34Dai' mạyedye' mu'ĉan me' bä'yi in. Aty me'qui' me' bu'yi mu'ĉan in chat qui 
quivij chimu've jịjcaban in Jerusalénve. Mu'in Antioquía-ĉantyi' in jutacseban in: 
“Anijyeban ĉa mi'in”, jéyacsi in. Me'dye ca'ñibun in cạvacseti in mu'in jutacsity 
jiquej in. 

35Mu' na Pablo judyeya' Bernabé taĉan mu'in in Antioquíaĉan in. Yejĉoij mu'in 
voro'tacsi in Ayo'si' p̂eyacdye' mu' judyeya' jị'chiyacsi muntyi' in, pen'dyetucsi 
dai' yoctyi' voro'tacsity in. 

36Aty men yi mu' Pablo jéte Bernabé: —Dam'dye jäm' ca'ñibujsha' quivij 
ĉọcseĉajsha' yóvevejdyem' jadyiĉa' jiquej u, Jen'si' p̂eyacdye' voro'tacseĉa' jiquej 
tsun, jesha' cạvacseĉajsha' tsun quivij jun' chuc bä'yi in mu'ĉaĉantyi' in anicjetety 
Jen' in —yi Pablo jéte Bernabé. 

37Mu' Bernabé mạ'je' tsan' cạte mu' Juan, Marcos yocsi' tịj mu'. 

38Mu' na Pablo jam mu' jäm' ĉọi' paj qui cạte mu', ĉaĉaij na mu' farajjeyacsetaqui 
jiquej Panfiliaĉan, jam mu' yejĉoij cäc̣hä'chucsi. 

39Jam qui cäts dyijyi in, chuti in p̂eyacdye'ya' mu'in, chat qui me'ĉandye pạrejti in. 
Bernabé cạte mu' Marcos, Chipreĉan jịjcaij in. 

40Mu' na Pablo tsim'te mu' Silas, mu'tum qui mu'. Mu'in Antioquíaĉantyi' 
anicjetety Jen' in cọdaqui Jen'che' in mu'indyes in, paj qui ñịbe'jitidyesya' mu' 
no ̣ tacsi judyeya' ĉọjcacsebi mi'edye' mu'in. Chat qui sacti in,  

41 Sapa'je' in Siriaĉan judyeya' Ciliciaĉan, pai' jị'chiyacsi mu' Pablo mu'ĉantyi' 
anicjetety Jen' in paj qui fer bu'yi bä'yi in Jen'dyes. 

ACTS 16 

1 Pablo Silastumdye dạquique' in mọ' bä'yedye' Derbe. Quivij sacje' in, Listraĉan 
venjoij in. Yirity mu'ĉan dạquicte muntyi' in anicjetety Jesucristo, Timoteo tịj mu'. 
Tse' na mu' judío, anicjetes Jesucristo, jen' nam' griego mu'. 

2Mu'in na Listraĉantyi' anicjetety Jesucristo in judyeya' Iconioĉantyi' chime' in, 
räj mu'in chí ̣yete in, jäm'yity cạvete in mu' Timoteo. 

3Pablo mạ'je' cạte mu' Timoteo, mọ'dyes qui mu' tashche' jä'miij ji'sei'bite a' mu' 
paj qui jam jätäjyi in mu'ĉantyi' judío in cạveteya' in cäc̣hä'-chucsi. Mu'in chịj in 
jen' mu' griego, jam mu' sei'tactyi' a'. 

4Aty me'si' sacti in. Jun' jun' chuc bä'yedye' me' me' ĉo ̣que' in, jéyacsi mu'ĉantyi' 
in anicjetety Jesucristo in mọ' p̂eyacdye' yụ'tyes jiquej in mu'in Jerusalénĉantyi' 
in jutactyi' Jen'tyi' mu' judyeya' mu'in ĉọjcacsity anicjetety Jen' in. Mu'in jéyacsi 
paj qui chique' in mọ' p̂eyacdye'. 

5Mọ'dyes mu'in anicjetety Jen' in dadam' fer bu'yi anicyedye'ya' mu'in, chime'dye 
yejĉoij dayi in mu'in jụjjetety Jen' in. 

6Pablo pen'dye'tumdye quivij mi'eban in sapa'je' in mọ' jac Frigia judyeya' 
Galacia. Mu'ĉandyety jam voro'tacsi in Asiaĉan, Jen'si' qui nam' Ạ'edye' mu' no ̣csi' 
paj qui jam mu'ĉan voro'tacsi in. 

7Ventyeque' in mọ' jac Misia, mạ'je' tsan' muju'veya' jịjcaij ĉúti in Bitiniave, mọ' 
qui nam' Jesússi' Ạ'edye' mu' quivij no ̣csi'. 

8Misiaĉan sapa'je' in, dạquique' in mọ' bä'yedye' Troas. 

9Mu'ĉan mu' Pablo tsedyedye' mu' Jen' jaji'caviyiti jị'cavacdye' mu', mu'ĉan 
cạvete yirity Macedoniaĉantyi' muntyi' rụi'cujcuj nạijte, ferche' jacudyiti, yi mu' 
jajiti: “Atsiva úĉan Macedoniaĉan, ñútyitiĉam' tsun”, yi mu' muntyi' 
jị'cavacdye'ĉan. 

10Aty mọ' jị'cavacdye' cạve', me'dye qui jäm'chubun tsun, Macedoniaĉan qui 
jịjcaij tsun ĉaĉaij na aty ĉúti tsun mu' Jen' aty jin tsun paj qui mu'ĉan voro'tacsi 
tsun mọ' jäm'si' p̂eyacdye' Jen'si' mu'. 

11 Troasya' mu'ya' p̂ai'joij tsun marĉantyi'che' covamba. Tacti tsun, mu'ya' venjoij 
tsun poc̣ho'ya' Samotraciaya'. Nojno qui mạyedye' dạquique' tsun mọ' bä'yedye' 
Neápolis, mu'ya' qui sojquiti tsun. 

12Mu'ya' qui majmiche' je' tsun Filipoĉan jịjcaij tsun. Anic chí ̣yacsi' bä'yedye' mọ' 
Filipo, Macedoniaĉansi', mọ' mu'ĉan bä'yi dai' Romaĉantyi' in, Romaĉantyi' ayo' 
mu' ayo'bu'yi mu'ĉan. Dai' mạyedye' mu'ĉan Filipoĉan bä'yi tsun. 

13Mọ' mạyedye' jị'jutyitidyes mu'ĉan shupqui tsun bä'yedye'ĉantyi', cojiroya' qui 
jịjcaij tsun ĉaĉaij na se've' tsun p̂eyacdye' mu've ca cọdaqui Jen'che' judío in. 
Mu've dam' p̂utsquen'yi tsun jéyacsi tsun Jen'si' p̂eyacdye' mọ'yas p̂en in 
tsudyujñitidye'yas in. 

14Yiris mọ'yas p̂en Tiatiraĉansi' mọ', Lidia tịj mọ', mọ' ji'mincates quị'si' ya'ijtyi' 
jäijnäty, mọ' mọ'si' carijtacdye' mọ', tima'quetes Jen' mọ'. Jen' vanacjajibuti' 
ĉojtyi' mọ' paj qui dadam' jäm' se'vepte Pablos p̂eyacdye' mu', jụjyi' mọ'. 

15Chat qui ji'chojti' mọ' judyeya' chime' chätidye' mọ'. Mọ' qui jin tsun, yi': —
Jedac mi'in chäyitiĉa' yụ mi'in jụjjetes Ayo' tsun, me' cavitiĉa' yụ mi'in, atsijam' 
yu ̣ si'ĉan aca', mu'ĉan ra' dyäqui mi'in —yi' jin tsun. Ferche' jin tsun chijäm' jụj 
ja'yin tsun. 

16Yirisĉan mạyedye' mu've jịjcaij tsun cọdajquiqui Jen'che' tsun, rébe' tsun yiris 
nanas sọyo'tumsi', mọ' chị' jun' chuc ra' jiyi' jábiya'. Mọ' úñi' mu'inche' in, anic 
ji'querec̣hayacsi' a'tumtyi' in. Mu'in cọdyetacsi querec̣ha muntyi' in paj qui mọ' 
jéyacsi' jun' chuc ra' jiyi' jábiya'. 

17Täyen' tŝọi' ji'cäc̣hä'ñiti' tsunya', fer p̂ep̂eyacjoi' yi': —Uts nash úñity Jen'tyi' 
mu', mu' muju'chaty Jen', mu'in ji'chäquiyinac in jun' chuc tupuj c̣hoñi mi'in —yi' 
mọ' nanas jéyacsi' muntyi' in. 

18Dai' mạyedye' yi' mọ'. Chijäm' shọijtye' mu' Pablo, caman'yi, je' mọ'ĉansi' sọyo': 
—Jesucristosche' tịj mu' yụ jéye: meijyebada o ̣ ĉan nanasĉan —je' mu' Pablo. 
Yédye'ĉandye mọmo' me'ĉandye meijyeban' mọ' sọyo' nanasĉansi'. 

19Mu'in na a'tumtyi' nanas ĉọjcai'tyi' in, aty chịj in aty ra' jam quivij 
querec̣hayeban in mọ'ya' nanasya', mọ'dyes qui mu'in tapjeyacsi in mu' Pablo 
judyeya' mu' Silas, cạcsi in prasaya' bä'yedyesya', mu'ya' ji'me'tacsi ayo'ya' in,  

20Romaĉantyi'ya' ayo'. Ji'me'tacdye'ĉan mu'in jéyacsi in: —Uts judío in úĉantyi' 
sac ja'yin tsun in bä'yedye'ĉantyi' tsun. 

21 Anic yocsi' ji'chäyitidye' tui' in. Tsun na Romaĉantyi' mijam cäc̣ha'chucsebija' 
yicdye' mu'in —yi in. 

22Mu'ĉantyi' muntyi' in cächyi mu'in ji'tacsi in. Mu'in na ayo' in coch ji'tacsebi 
quị'si' in judyeya' qui si'bacdye' so'macsi in. 

23Fersi' chum si'bacdye' cại' in, jäqui've qui ĉär'tacsi in. Mu'in ayo' in jéte in mu' 
ĉọjcacsity ĉär'tactyi' in paj qui jäm' ĉọjcacsi. 

24Anicdye me' mu' ji'sitacsi tätscäi'ches ĉär'tacdye', mọ'ĉan qui yocsi' cại' in 
yujches quepyis. 

25Aty menya' mu' Pablo Silastumdye cọdaqui Jen'che' in jimaqui in. Mu'in na 
yoctyi' ĉär'tactyi' in se'vacva'joij in. 

26Me'ĉandye fer bubaqui' jac, anic fer sijsijyi' mọ' aca' ĉär'tacsi'. Ĉụi'dye vatyquej 
vanacyi' chụi'dye' in, daj vatyquej tyei' cadena sa'bas mu'in ĉär'tactyis in. 

27Mu' na ĉọjcacsity mu'ĉantyi' in tsạ'i mu', cạve' acas chụi'dyem' aty mọ'in räj 
vavancaca' in, jeñej mu' räj jọban ĉọcsi mu'ĉan ĉär'tactyi' in. Yiristum sanjeyaqui 
coc̣hino mu', mu'ya'dye ra' tsan' ijati. 

28Mu' na Pablo fer p̂eyaqui jéte: —Jam ra' me'jiti ĉụi' ijatim, taĉandye nash räj 
úĉan tsun —yi jéte. 

29Mu' na ĉọjcaquity cọdaqui mạijyis paj qui tui' in, chat qui mu'ĉan 
noc̣ho'c̣hodye'tum siti dyụtsyi mu'insi'ya' vej mu'in Pablosi'ya' judyeya' 
Silassi'ya'. 

30Mu' qui ji'shupcacsi jéyacsi: —Jítiĉam' yụ, ¿jun' buty ra' yụ paj qui c̣hoñi yụ? —
jéyacsi. 

31 Vorjete in: —Anicjeme mu' Jesús Ayo' tsun, chat qui ra' c̣hoñi mi räjtumdye 
chätidye' mi —jéte in. 

32Chat qui jéte in Ayo'si' p̂eyacdye' mu' räjtumdye chätidye' mu'. 

33Mọ'dye hora tsedyedye' mu' ĉọjcacsity favacsebiban si'bacdye' mu'in chat qui 
ji'chojti mu' räjtumdye chätidye' mu'. 

34Ji'sitacsi qui ĉụi'si'ĉan aca' mu' judyeya' ji'säcsacsi. Anic där ma'joij mu' 
räjtumdye chätidye' mu' ĉaĉaij na aty anicjete Jen' in. 

35Nojno mạyedye' mu'in bä'yedye'ĉantyi' ayo' in jutaqui in no ̣ taquity mu'in, ĉọcte 
in mu' ĉọjcacsity mu'in ĉär'tactyi' in jéte in: “Ji'c̣honacseva mu'in muntyi' in.”  

36Me'dye mu' ĉọjcacsity jéte mu' Pablo: —Ayo' jutiyin yụ in p̂eyacdye' mu'in, yi in 
paj qui ji'c̣honyac yụ, q̂uin' ra' chat tupuj jọban mi'in, aty pacaj mi'in —jéte. 

37Mu' na Pablo jéyacsi mu'in no ̣ taquity ayoty in: —Jam ra' me', paj tsan' anictyity 
Romaĉantyi' tsun, me' tsan' jambi' jin tsun: “¿jedye' ca' juchaj mi'in?” ayo' qui 
nam' si'bin tsun in muntyisya' vej mu'in judyeya' ĉär'tyin tsun in, mọ' jam tupuj 
me'tac Roma-ĉantyi' in. ̣Q̂uin' chat ayo' in mạ'je' ji'c̣hoñin tsun in paj qui caminve 
jọban tsun. Jam me' jụjyi tsun. Jemoñe' mu'indye ayo' atsij in paj qui ji'shupjun 
tsun in —jéyacsi Pablo mu'in no ̣ taquity in. 

38Mu'in no ̣ taquity ca'ñibun in jéyacseban ayo' in. Aty chí q̣ui in mu'in na jiquej 
anictyity Romaĉantyi' in, anic noi'yi mu'in ayo' in, ĉaĉaij na jam chique' in 
Romaĉantyis yụ'tacdye' mu'in. 

39Mu'ya' jịjcaij in ĉọcsequi in mu' Pablo judyeya' mu' Silas, jéyacsi in: “Jäm' otej 
mi'in, jam ra' dyijtubutiĉa' juchaj mi'in.” Cavintum vatyquej ji'shupcac-seban in 
ĉär'taquisĉantyi' in, judyeya' qui cọdacsi in paj qui yocve jịjcaij in farajje' in mọ' 
bä'yedye'. 

40Me'dye shuban in ĉär'taquisĉantyi' in, Lidiasĉan qui aca' jịjcaban in, ĉọcseĉan in 
anicjetety Jen' in. Voro'tacseban quivij in ma'joij yụ'tacsetaqui Jen'dyes in, chat 
qui q̂uin'dyem' jọban in. 

ACTS 17 

1 Me'dye mu' Pablo judyeya' mu' Silas mi'eban in. Cajñe' in mọ' bä'yedye' 
Anfípolis judyeya' Apolonia, Tesalónica dạquique' in, yóĉandyem' vajmu'yaijĉan 
judío u in. 

2Yósi'dyem' mạyedye' jị'jutyitidyes o, me'si'qui'dye siti mu'ĉan mu' Pablo ĉaĉaij 
na me' yicdye' mu'. Chibin qui' mu' Pablo siti mu'ĉan jéyacsi mu'ĉantyi' in Jen'si' 
p̂eyacdye' mu'. Vorjiti judíotum in, jị'chiqueyacsi jedye' chuc cại' Jen'si' sánacdye' 
mu'. 

3Jéyacsi chime'dye jun' chuc ra' säñi mu' Ji'c̣honacsity muntyi' judyeya' ra' 
vañinyeban. Jéyacsi: —Mu'dye Jesús p̂eijtety yụ q̂uin', mu'dye nash Ji'c̣honacsity 
muntyi' —yi jéyacsi mu' Pablo. 

4Pạrej judío jụjyi in chat qui mu'in jịjcate Pablo in judyeya' Silas. Mu'in na griego 
in dyijyity tsan' Jen'che' in dai' mu'in chime' jụjyi in judyeya' dai' chime'dye p̂en 
jedye'tumsi' jụjyi' in. 

5Mu'in na judío jam jụjyity in cạvacsi in anic dai' jịjcate Pablo in, mọ' jị'fajqueyete 
in mu' Pablo, chat qui quevacsi in pạrej to'oty muntyi' in ac̣hi'yity in paj qui mu'in 
äjyedye'tum sac ja'yacsi bä'yedye'ĉantyi' muntyi' in. Chụi' bu'yi tŝo ̣ tyepte in aca' 
mu' Jasónsi', ñutsjeĉúnacsi mu'ĉantyi' in, mạ'je' tsan' tap tŝo ̣ tacsi in mu' Pablo 
judyeya' mu' Silas, mu'in ra' tsan' yụ'tacsi in muntyisya' vej mu'in, 

6jam qui nam' dạcacsi in. Mọ'dyes qui Jasónche' tŝọij in, chijäm' tapyejoij pạrej in 
anicjetetytum Jesucristo in, ayo'ya' qui cạcsi in ji'me'tacsi in. Väñädye'tum 
ji'me'tacsi jéyacsi in: —Uts atsijtyi' muntyi' in pai' ĉo ̣que' bä'yedye' in, pai' sac 
ja'yacsi muntyi' in, q̂uin' qui úĉan atsij in tsunsi'ĉan bä'yedye'. 

7Uts Jasón ji'dyäcacsi ĉụi'si'ĉan aca' mu'. Uts in jam méqui' chiqueptety in ayo'si' 
yụ'tacdye' muju'chatysi', judyeya' yi in mu'ya' ca yoctyi' ayo' q̂uin', Jesús ca tịj 
mu' —yi jéyacsi ayo' in. 

8P̂eyacdye'ya' mu'in sac ja'yacsi muntyi' in räjtumdye ayo' mu'in. 

9Chat qui mu'in ayo' in cọdyetacsi querec̣ha in Jasón judyeya' yoctyi' anicjetety 
Jesucristo in. Aty so'macsiya' in chat q̂uin'dyem' ji'c̣honacsi in. 

10Yómoij in mu'in anicjetety Jen' in jutete in mu' Pablo judyeya' mu' Silas paj qui 
Bereaĉan jịjcaij in. Venjoij mu'ĉan in, mu'ĉan chime' ĉọcsequi in vajmu'yaijĉan 
judío in. 

11 Mu'in Bereaĉantyi' judío in muju'cha' dyijyedye'tumtyi' in, fer mạ'je' se'vepte 
in p̂eyacdye' mu', jam jeñej mu'in Tesalónicaĉantyi' in. Räjĉan mạyedye' ji'chäyiti 
in Jen'si' sánacdye' mu', mạ'je' chí ̣yepte ji'chäyitidye' Pablos in, are' rụijsis mu', 
are' jam. 

12Dai' jụjyi in, chime'dye dai' jedye'tumsi' p̂en griego in jụjyi' in judyeya' dai' son' 
griego in jụjyi chime' in. 

13Mu'in na Tesalónicaĉantyi' judío in chí ̣qui in jun' chuc mu' Pablo Bereaĉan 
voro'tacsi Jen'si' p̂eyacdye' mu', mu'ĉan qui jijtuij in sac ja'yacsi mu'ĉantyi' chime' 
in. 

14Mu'in na anicjetety Jen' in mu'ĉantyi' in cavintum jutacsi in paj qui yocve cạte in 
mu' Pablo, sinve mar jiquicte in. Silasdyety Timoteotum Bereaĉan ji'yajcati in. 

15Mu'in muntyi' cạtety Pablo in Atenasĉan jiquicte in. Ca'ñibun mu'in in, tubibajte 
Pablos p̂eyacdye' mu' Silasdyes judyeya' Timoteodyes, yi' mọ' paj ca cavin 
cha'shete in Atenasĉan jijtuij in. 

16Pablo taĉan Atenasĉan bisacseva'joij. Anic yoqui ĉojtyi'ĉan mu' ĉaĉaij na dai' 
jäm'tacdye' cạvacsebi, anic dai' jäm'tacdye' me'chui' in bä'yedye'ĉan mu'in. 

17Chat qui mu' Pablo ĉọcsequi vajmu'yaijĉan judío in, mu'ĉan mu' Pablo 
jị'chiyacsi vaj meij jítidyeij in, judíotum in judyeya' mu'intum in jam judío in 
dyijyity tsan' Jen'che' in. Chime'dye räjĉan mạyedye' prasaya' mu' voro'ti 
mu'intum in jụ'ñity chuc rébetety in, Jen'si' p̂eyacdye' jéyacsi. 

18Chime'dye mu'ya' muntyi' in yoctyis ji'chäyitidye' cại'tyi' in, epicúreo in 
judyeya' estoico chime' in. Ñiñete mu'in Pablo in, yi in: —¿Jun' buty me' uts yi 
shapuijtyi' muntyi'? —yi in. Mu'yaty in voryi in: —Anic yocvety p̂eijte jen' in, jam 
úyaty in —yi in. Me' yi in ĉaĉaij na mu' Pablo voro'tacsi Jesússi' p̂eyacdye' mu', 
jun' chuc vañinyeban mu', dyisa'yi' ĉọpte p̂eyacdye' in. 

19Mu'ĉan qui cạte in tsudyujñitidye'ĉan ayo' in taĉan bä'yedye'ĉantyi' in, 
“Areópago” je' in. Mu'insi'ya' vej jéte in: —¿Jätäjyi' to' o mụi'sis ji'chäyitidye' 
tui'si' u mi?  

20Ĉaĉaij na anic yocsi' p̂eyacdye' p̂eye' mi, jam tsun jäm'dyeya' mọ' se've'. Jesha' 
jítiĉam' jätäjyi' to' o —jéte in. 

21 Mu'in Atenasĉantyi' in judyeya' räjtumdye yocvety in mu'ĉan bä'yity in, mu'in 
me' cại'tyi' yicdye' in, mọ' mọmo' dyijtui' se've' in judyeya' p̂eye' in mụi'sis 
ji'chäyitidye'. 

22Chat qui mu' Pablo sacyi mu'insi'ya' vej mu'in Areópagoĉantyisya' in, jéyacsi: —
Se'vibutiĉam' p̂eyacdye' yụ Atenasĉantyi' mi'in. A nash cạveyac anic irijyi mi'in 
jäm'tacdye'che' mi'in. 

23Anic dai' o ̣ ĉan cạvebiyac jäm'tacdye' mi'in. Chime'dye yiris cạvebiyac 
jäm'tacdye' mi'in sánacdye'tumsi', yi' sánacdye' mọ': “Ọij jäm'tacdye' mu'dyes 
mu' Jen' jam chí ̣yejatysi'”, yi'. Yụ ra' jéyac mi'in jun' chuc mu' Jen'. Mu' Jen' jam 
chí ̣yetintety mi'in, me' tsan' me', tima'quetinte qui nam' mi'in, mu' nash mu' Jen' 
yụ ji'jäqueyeyac. 

24Mu' Jen' jäm'tyety ọij jac räjtumdye jedye' in, mu' nash anictyity Ayo' tsun 
ĉọjcai'tyi' ọij jac judyeya' mạyedye'. Mu' jam jo'mesĉan bä'yi aca'ĉan jäm'tyes 
muntyi' in,  

25mijam mu' yiris jedye' jemoñe' paj qui so'meja tsun. Mu' so'misin' ju ̣ tyes tsun, 
tsạ'chusin' tsun, me' me' so'misin' tsun jedye' chuc jemonja' tsun. 

26Mu' jäm'te tashchety muntyi', mu'ĉantyi'dye shupqui in, dayi räj jacchety 
muntyi' q̂uin' in, mu'dye yi paj qui pai' bä'yi úche' jacche' in, judyeya' 
yụ'tyeyeyacsi tsạ'si', juñucsi' chuc ra' yómodye' bä'yi in, chime'dye junanaj chuc 
ra' bä'yi in, me' me' yụ'tacsi Jen'. 

27Mu' yi paj chime' qui muntyi' in quevte in jeñej toco' toco' quevacsi' jedye', 
vatyquej täjtete jụijya' in. Mu' qui nam' úya' c̣hẹi'ya' tsunya' 

28ĉaĉaij na mu'dye yu'sin' paj qui tsạ' bu'ja', mu'tum bä'ja' úche' jacche', so'misin' 
tsạ'si' tsun. Mọ'dye sáñe' pạrej mi'intyi' chätidye' mi'in, yi' sánacdye' mu': “Tsun 
nash Jen'tyi' vóshi' mu'”, yi'. 

29Anicdye me' Jen'tyi' vóshi' tsun, mọ'dyes jam ra' cäj mu' dyijtuja Jen', mu' jam 
jeñej jäm'tacdye' mijam mu' oro jämi, mijam plata mijam mij chime'. Muntyi' in 
ĉụi'si'ya' dyijyedye' mu'in jäm'tye' jäm'tacdye' mu'in, mu' qui nam' Jen' jam mu' 
jo'mes. 

30Jen' jiquej jam va'tacdye' so'macsi muntyi' in, mu'in jam chí ̣yeptety p̂eyacdye' 
in, q̂uin' qui nam' jam me', mu' ferche' jéyacsi räj jacchety muntyi' in paj qui 
caman' dyijyi juchajche' mu'in in,  

31ĉaĉaij na mu' aty yụ'tye' tupudye' mu' jun'si' chuc ra' jị'cäts yụ'tacsi 
juchadye'ya' muntyi' in. Jen' jayu'ti yirity muntyi', mu' ra' jị'cäts yụ'tacsi räj, 
mijam ra' jun' cäj jéyacsi muntyi' in. Mu' yụ'tactyi' muntyi' Jen'tyi' mu', mu' 
säñity, Jen' qui nam' jaji'tsa'ibun mu', mọ' jorojĉanjeyacsi' räj muntyi' in mu'dye 
Jen' me' jayu'ti —yi Pablo jéyacsi mu'ĉantyi' in. 

32Mu'in mu'ĉantyi' in se'vepte Pablos p̂eyacdye' in, yi mu' jun' chuc vañinyeban 
mu' säñity, pạrej dyisacte in, pạrej na yi in: —Cuvij ra' atsijya' mi chat qui ra' 
se'vebiyac p̂eyacdye' mi —jéte in. 

33Me'dye mu' shupqui farajjeyacsetaqui. 

34Pạrej cäc̣hä'chupte p̂eyacdye' in, mu'in aty anicjete Jen' in. Yirity Dionicio tịj 
mu', mu' mu'ĉantyi' ayo' Areópagoĉantyi', yiris chime' p̂en, Dámaris tịj mọ', mọ' 
chime' aty anicjete Jen', judyeya' yoctyi' chime' in. 

ACTS 18 

1 Aty me'si' mu' Pablo shupqui Atenasĉantyi', roi'je' Corintoĉan jịjcaij. 

2Mu'ĉan dạquicte judío, Aquila tịj mu', Pontoĉan na'ity mu', Priscila tịj p̂en mu'. 
Jambi' mu' men mu'ĉan bä'yi Corintoĉan in, Romaĉantyi' mu' jiquej, Corintoĉan 
qui jijtuij in, ĉaĉaij na mu' muju'chaty ayo' Claudio ji'shupcacsi Romaĉantyi' in 
räjen'dye mu'in judío in. Pablo sóbacsi mu'in in,  

3mu'inya' dyäqui judyeya' mu'intum yiri'ya' carijtaqui in, ĉaĉaij na mọ'dye 
carijtacdye' mu'in, quị'si' aca' jäm'tety in. 

4Yósi'dyem' mạyedye' jị'jutyitidyes o, me'si'qui'dye mu' Pablo ĉo ̣que' site' 
vajmu'yaijĉan judío in. Voro'tacsi mu'ĉan mu', vaj meij p̂iyiti mu'intum in, mạ'je' 
jụj ja'yacsi judío in judyeya' jam judío in. 

5Aty venchuijya' in mu' Silas judyeya' Timoteo, Macedoniavety in, Corintoĉan 
cha'shete Pablo in. Chat qui mu' Pablo farajje' carijtacdye' mu', Jen'si' quim' 
dyijtupte p̂eyacdyem'. Dyijyi mạ'je' jị'chiqueyacsi judío in, jéyacsi: “Jesús nash 
Ji'c̣honacsity muntyi'”, yi mu'. 

6Mu'in na judío in yacchuti fa ̣quete in, ñiñete in. Mọ'dyes qui mu' Pablo 
chischisjeyactaqui jac quị'si'ches mu', jị'ĉocdyes mu'indyes in anic va'cac bä'yi 
mu'ĉantyi' in. Jéyacsi: —Ĉụi'si'ya' juchaj mi'in tsäqui'sisĉandyety ra' mi'in, jam 
yu ̣ si' juchaj mọ', jam mụi' jéyac. Q̣̂uin' chat mu'in qui ra' voro'tacsi yụ mu'in jam 
judío in —jéyacsi mu' Pablo. 

7Shuban mu'ĉan vajmu'yaijĉan judío in, yạjquicseban, yoctyi' qui jajbu'yete, Ticio 
Justo tịj mu'si', mu'si'ĉan qui aca' dyäqui. Mu' dyijyity tsan' Jen'che', cäch bu'yidye 
bä'yi vajmu'yaijĉan judío in. 

8Mu' Crispo tashche' bu'yity mu' vajmu'yaijĉan in, mu' chime' aty anicjete Ayo' 
räjtumdye chätidye' mu'. Chime'dye dai' Corintoĉantyi' in se'vepte Jen'si' 
p̂eyacdye' in judyeya' anicjete in judyeya' ji'chojti in. 

9Yirisĉan tsedyedyes mu' Ayo' jaji'caviyiti jị'cavacdye' mu' Pablo, jajiti: —Jam ra' 
noi'yi mi, jam ra' peñi mi voro'tacsim, yejĉovam' jéyacseva,  

10ĉaĉaij nash yụ pen'dyetuye mi. Jam ra' tyi tupuj me'tyin mi, úĉan nash 
bä'yedye'ĉan dai' mu'ya' tsim'tactyi' muntyi' yụ, mu'in ra' chime' anicjin yụ in —
jajiti Jen'. 

11 Me'dyes qui Pablo taĉan Corintoĉan, yiris yómodye' choc mu'ĉan bä'yi, 
jị'chiyacsi mu'ĉantyi' in Jen'si' p̂eyacdye' mu'. 

12A na ayo'bu'yi mu' Galión Acayaĉan, chat mu'in judío in vaj me' dyijyi in tapjete 
in mu' Pablo judyeya' cạte in ayo'ya' ji'me'te in. 

13Jéte in mu' ayo': —Uts nash muntyi' jụj ja'yacsity muntyi' in paj qui yocve cại' 
cäc̣hä'chucdye' Jen'che' in, mọ' na jam yi' Romaĉantyis yụ'tacdye' mu'in —yi jéte 
in mu'ĉantyi' ayo'. 

14Pablo mạ'je' tsan' p̂eyaqui tyum'chuti qui ĉụi', mu' chum yi p̂eyaqui mu' ayo' 
Galión jéyacsi judío in: —Mọ'ya' jụijya' juchaj anicsis utssi' muntyis mu', 
juchatupte ayos yụ'tacdye' jụijya' mu', tupuj ra' yụ dyichyedye'tum se'veyac mi'in 
judío mi'in. 

15Jam nash me', yụ jam tupuj se'vebiyac mi'in ọij ji'me'tacdye' mi'in, ĉaĉaij na 
ĉụi'si'ya' ji'chäyitidye' ji'me'tinte mi'in, judyeya' yụ'tacdye'ya' mi'in, jo'mesya' 
ji'me'tinte mi'in uts muntyi'. Mi'indye ra' jị'cäts yụ'bibajtinte mi'in, yụ ra' jam 
ji'säsdyi mi'insi'ĉan jedye' —jéyacsi mu' ayo'. 

16Chat qui mu' ji'shupcacsi jorojya' va'cacsequi. 

17Mu'yaty qui tapjete in mu' Sóstenes, mu' tashche' bu'yity vajmu'yaijĉan judío in. 
Ayosya'dye vej mu' mu'ya'dye chute in, mu' na Galión jam mu' jätäjjeyacsi, mem' 
cạvacsi. 

18Pablo taĉan chum Corintoĉan. Aty me'si' dyijyi Siriaĉan qui ra' jijtuban, 
pen'dyetucsi mọ' Priscila judyeya' mu' Aquila. Vorjeyacsetaqui in anicjetety Jen' 
in, chat qui mi'eban in. Cencreaĉan quer ji'tä'tsimcabun mu' Pablo, mọ' 
ji'tä'tsitidyem' jị'ĉocdyes mu' Pablo aty yụ'tye' p̂eyacdye' Jen'dyes, jun' chuc ra' 
mu', mọ' yicdye' judíos mu'in. 

19Chat qui p̂ai'joij covambache' in Efesoĉan jịjcaban in. Aty mu'ĉan venjoban in 
yóĉandyem' ji'yajcatiĉan u in mọ' Priscila judyeya' mu' Aquila. Mu'ĉan sitacsi 
Pablo vajmu'-yaijĉan judío in, p̂eyeyacsi mu'ĉantyi' judío in. 

20Mu'in cọdyete in mạ'je' tsan' paj qui mu' Pablo dam' mu'ĉan me' bu'yi, mu' na 
jam jụjyi. 

21 Jéyacsetaqui mu': —Jen' yi jụijya' ĉo ̣shadyeyac ra' quivij —jéyacsetaqui 
mu'ĉantyi' in. Efesoĉan qui yacchuti, bijti marĉantyi'che' covamba, nobi mọ' mar,  

22Cesareave sojquiti. Mu'ya' qui p̂ai'joij mu' Pablo, Jerusalénĉan tän'yequi, 
ĉọcsequi mu'ĉantyi' anicjetety Jen' in, Antioquíaĉan qui jịjcaij. 

23Men mu'ĉan me' bu'yi. Mu'ĉantyi' cuvij sacjeban', pai' qui ĉo ̣que' bä'yedye' in 
Galaciaĉansi' in judyeya' Frigiaĉansi' in, me' me' jị'chiyacsi judyeya' ji'ma'yacsi 
mu'in anicjetety Jen' in. 

24Me'dye atsij yirity judío Alejandríaĉantyi', Apolos tịj mu', Efesoĉan jijtuij. Anic 
jäm' chịj mu' voro'yi Jen'si' p̂eyacdye', anic jäm' chí ̣yepte Jen'si' sánacdye' mu'. 

25Anic jäm' jị'chiyactyi' Ayo'si' ji'chäyitidye' mu', mọ' chí ̣yepte mu'. Anic ferche' 
voro'tacsi Jen'si' p̂eyacdye' mu', ma'jodye'tum mu', rụij jéyacsi muntyi' in. Me' 
tsan' me', jayej qui nam' mu', mom' chí ̣yepte jun' qui' chuc mu' Juansi' 
ji'chäyitidye' mu', mu' chojtacsity jiquej. 

26Mu' anic jäm' voro'tacsi mu'ĉan vajmu'yaijĉan judío in, mijam méqui' 
noi'yedye'tum jéyacsi mu'insi'ya' vej mu'in. Priscila judyeya' mu' Aquila aty mu' 
se'vepte p̂eyacdye' Apolossi' mu', chat qui aca'ĉan cạte in, dadam' muju'cha' 
jị'chiqueyete Jen'si' majmi mu'ĉan in, mọ' p̂eijtes Jesús. 

27Aty me'si' mu' Apolos yocsi've qui ra' jịjcaij jac Acayave. Mu'in Efesoĉantyi' 
anicjetety Jen' in ji'ma'yete in judyeya' so'mete sánacdye' in mu'indyes ra' in 

anicjetety Jen' in Acayaĉantyi' in, paj qui jäm' tiĉun'te mu'ĉan in. Mu'ĉan qui 
roi'je'. Mu'ĉan shupquequi, no ̣ tacsi mu'in anicjetety Jen' in, mu'in aty 
ñịbe'jeyacsity Jen'. 

28Muntyisya' vej mu'in ferche' mu' Apolos voro'tacsi judío in anic jorojĉan jéyacsi 
mu', mu' Jesús Ji'c̣honacsity muntyi', yóyi'dyem' sánacdye' Jen'si' u, me' anic 
jị'chiqueyacsi mu' Apolos. Me' tsan' judío in ferche' vorjete in, jam qui nam' tyi 
ji'pente in. 

ACTS 19 

1 Mu' na Apolos taĉan mu' Corintoĉan mu' na Pablo majmichem' je' sapa'jemcacsi 
miqui'muntyi' mụcu' in shupque-qui Efesoĉan. Mu'ĉan pạrej dạcacsi anicjetety 
Jesucristo in,  

2jéyacsi: —¿Tŝúnac ca' Jen'si' Ạ'edye' mu', yoqui'dyem' anicjetinteya' Jen'? 
Vorjete in: —Jam chịj tsun mijam se've' tsun vátyequej ra' mọ'yam', vátyequej ra' 
itŝim' —jéte in. 

3Vorjeyacsi Pablo: —¿Jedye' buty cại' mọ' ji'chojtacdye' mi'in? —jéyacsi. Vorjete 
in: —Juansi' ji'chäyitidye' mu' cäc̣hä'chupte tsun me'dyes qui me' ji'chojti tsun —
jéte in mu' Pablo. 

4Pablo qui jéyacsi: —Juan jiquej chojtacsi muntyi' in, mọ' jị'ĉocdyes dyijyedyes 
juchajche' mu'in, judyeya' jéyacsi chime' paj qui anicjete in mu' atsijtyi' ra' 
muntyi', mu'dye Jesús —jéyacsi Pablo. 

5Aty mọ' se'vepte p̂eyacdye' Pablos in, chat qui ji'chojti in Jesússi'che' tịj mu', 
Ayos tsun. 

6Pablo mu'inche' yụ'taqui un mu' q̂uin'dyem' tŝọcsi' Jen'si' Ạ'edyem'. Tiyacchui' 
yoctyisĉan p̂eyacdye' p̂eyaqui in, judyeya' voro'tacsi p̂eyacdye' in so'macsis Jen'. 

7Räjtum uts in araj jeñej yiri'tac pärä' jiyi rụi'cu' in. 

8Pablo voro'tacsi vajmu'yaijĉan judío in, chibin ịvaj jị'chiyacsi mu'ĉan. Jam 
noi'yedye'tum jéyacsi, voro'ti mu'tum in mạ'je' tsan' jụj ja'yacsi mọ' p̂eyacdye'ya' 
Jen'si' mu', p̂eyes ayo'bu'yidye' Jen'si' mu'. 

9Mu'ya' qui nam' pạrej yäcäjjetyetety ĉojtyi' in, jam mạ'je' anicyi in, muntyisya' 
vej in ñiñepte in Jesússi' majmi mu'. Me'dyes qui mu' Pablo yacchucsi, 
farajjeyacsebi vajmu'yadye' mu'in, yocve qui jịjcaij mu', cạcsi anicjetety Jesucristo 
in. Tiranosĉan qui aca' jị'chiyacsi därsi'ĉan vavdye' acas mọ', yóĉandyem' 
ji'chäyitidye' u mu'in. Mu'ĉan qui mu' Pablo räjĉan mạyedye' jị'chiyacsi Jen'si' 
p̂eyacdye' mu'. 

10Pablo voro'tacsi mu'ĉan pärä' yómodye', mọ'dyes qui mu'in Asiaĉan bä'yity in 
räj se'vepte in Ayo'si' p̂eyacdye' mu', judío in judyeya' jam judío in. 

11 Jen' jaso'miti ferdye' mu' Pablo paj qui tupuj me' jị'caveyacsi muntyi' in, anicsis 
ferdye' jị'caveyacsi. 

12Chime'dye pạrej quị'si' toco'jepte in mu' Pabloty mu', cạbibajte qui in, chat qui 
ĉọcsequi are'reijtyi' muntyi' in ji'toco'tyeyacsi mu' quị'si' in, chat qui mu'in 
chäĉän in are'reijtyi' in, judyeya' qui meijyeban' chime' sọyo' in, tyi chuc 
sọyo'tumtyi' in mu'insi' shuban' sọyo' in. 

13Mu'ya' jiquej pạrej judío in, pai' ĉọcsequi in, ĉụi' meijjetyetacsity sọyo' yu'ti in. 
Mu'in chime' ji'ĉujti in meijjetyetacsi sọyo' in Jesússi'che' tịj mu', Ayo' tsun. 
Jäm'dyeya' jéyacsi sọyo' in: —Yụ jéyac Jesússi'che' tịj mu', mu' p̂eijtety Pablo, 
meijyebadac o ̣ ĉan mi'in muntyi'ĉansi' —jéyacsi in. 

14Chime'dye mu'in me' yi in Escevaty ạva' mu'. Mu' Esceva tashche' cudyitity 
Jen'che', yävätidye' rụi'cu' ạva' mu'. 

15Ĉụi' mu'in Jesússi'che' tịj jéyacsi sọyo' in vatyquej mọ' yiris voryi' sọyo': —Yụ 
chí ̣yete Jesús, chime'dye mu' Pablo chí ̣yeteij, mi'in na jam yụ chí ̣yeyac, ¿tyi buty 
mi'in? —jéyacsi' mọ' sọyo'. 

16Me'ĉandye mu' sọyo'tumtyi' muntyi' siscajcacsi judyeya' chucsi räj ji'penacsi. 
Muyayaj tŝọij in jorojya' jịjcaij ĉa'joij cädäjmun in judyeya' räj arere' in, ñịbe'tum 
c̣hoñi in. 

17Räj Efesoĉantyi' muntyi' chí ̣qui in, judío in judyeya' jam judío in, jäm' mu'in 
noi'yi in, dadam' qui muju'cha' tima'quete in mu' Jesús Ayo' tsun. 

18Chime'dye mu'in anicjetety Jen' in dai' atsij in p̂eye' juchaj mu'in muntyisya' vej 
mu'in. 

19Chime'dye yoctyi' atsij in cọcojsi' jiquej in, tuqui quirca in cọcojsi'nacdyes 
mu'in, ji'co'shayaqui in muntyisya' vej mu'in. Anic där jiyi' ya'i'si' mọ'in quirca 
mu'in, ĉanam' qui'tac mir urucyaty querec̣ha, me'si' ya'i' räjtumdye mọ'in in. 

20Me' Jen'si'ya' ferdye' mu' dadam' mọjo'cha' ji'tse'e' in Jen'si' p̂eyacdye' mu', pai' 
se've' in. 

21 Aty me'si' chat qui dyijyi mu' Pablo ĉọcsequi ra' mu'in Macedoniaĉantyi' in 
judyeya' Acayaĉantyi' in, chat qui ra' mu've Jerusalénve jịjcaij mu'. Chime'dye 
dyijyi yi mu': “Aty Jerusalénĉan bu'yiya' yụ, jäqui've ra' jemoñe' Romaĉan jịjcaij 
yụ.”  

22Chat qui mu' Pablo jutacsi Timoteo judyeya' Erasto, no ̣ taquity mu', 
Macedoniaĉan jịjcaij in. Mu' na Pablo taĉan chum Efesoĉan Asiaĉansi' bä'yedye'. 

23Efesoĉantyi' in ñur tyeij in, fa ̣coij in, fa ̣quepte in Jesússi' majmi mu'. 

24Yirity muntyi', Demetrio tịj mu', mu' sac ja'yacsi muntyi' in. Mu' ayo' mu'in 
jäm'tyety jäm'tacdye' in, plata jäm'tye' in. Mọ'in jäm'tacdye' miquis aca' in 



316 

 

 
© New Tribes Mission. 

 

 

 

 

ji'yetye' in mọ' därsi' aca' Artemisas, jäm'tacdye' muntyis mu'in, me' bu'yi' 
jäm'tye' in ji'mincacdyes mu'in, me' querec̣haij in mọ'ya' jäm'tacdye'ya' mu'in. 

25Me'dyes mu' Demetrio vajmu'ya'jeyacsi räj mu'in carijtyety in mọ' jäm'tacdye', 
räjtumdye mu'in carijtyety jo'mes in. Jéyacsi mu' Demetrio: —Chätidye', mi'in 
chịj ọij carijtacdye' tsun mọ' tsạ'chusin' tsun. 

26Mi'in aty cạvetinte Pablo, judyeya' se'veptinte p̂eyacdye' mu', mu' yi mọ' 
jäm'tyes muntyi' in jam nash mọ' jen', jéyacsi muntyi' in. Junanaj ĉụi' jụj ja'yacsi 
muntyi' in, jam Efesoĉantyi' mọmo' in, räj Asiaĉantyi' jụj ja'yacsi in. 

27Anic tsäqui' bu'yi' mọ' tsundyes, mijam ra' méqui' dyijtubusin' in mọ' jäm'tyejas 
tsun, are'ĉa farajje' in aty qui ra' jam ĉúti in aca'che' mọ'si' Artemisas. Q̣̂uin' räj 
Asiaĉantyi' in tima'que' in räj bu'yi' ọij jac me', are'ĉa ac̣hi' bu'yi' shupqui', are'ĉa 
jam querec̣hayebajsha' tsun —yi mu' Demetrio jéyacsi muntyi' in. 

28Mu'in na vajmu'yaijtyi' in, se've' mọ' p̂eyacdye' in, anic fuch tyeij in, uya'qui' 
äjyi in, yi in: —Tima'queja' mọ' Artemisa, mọ'che' nash ĉútiĉa'che' tsun 
Efesoĉantyi' tsun —yi in. 

29Rärä'ejoij äjnaqui in räj bu'yi mu'ĉantyi' in. Mu'ya' chime' pärä' pen'dye' mu' 
Pablotyi', Macedoniaĉantyi' mu'in muntyi' in, Gayo judyeya' Aristarco tịj mu'in. 
Mu'in fa ̣ coijtyi' muntyi' in ĉọcsequi in, tapyejoij in cạcsi in mu'ĉan tsudyujñitiĉan 
in. 

30Mạ'je' tsan' mu' cäc̣hen'yejoij Pablo sitacsi mu'ĉan, mạ'je' p̂eyeyacsi muntyi' in, 
mu'in na anicjetety Jen' in ñucjeĉun'te in. 

31 Chime'dye pạrej mu'ĉantyi' ayo' in pen'dye' mu' Pabloty, mu'in juteyete 
p̂eyacdye' in, yi' paj qui jam sitacsi. 

32Mu'in na tsudyujñitity in yejĉoij äjnaqui in fer p̂eyaqui in, pai' pai' p̂eyaqui in, 
yocsi' yocsi' p̂eyacdye' ji'jäque' in, yoctyi' na yocsi' jedye' ji'jäque' in, jam cäts 
dyijyedye' mu'in, araj räj in mijam chịj in jedyedyes chuc vajmu'yaij in. 

33Mu'in na judío in jéte in mu' Alejandro jedye'vei' chuc vajmu'yadye' mu'in. 
Tashche' mu'in yụ'te in paj qui tsan' p̂eyacdye'ya' ñutsjetacsi judío in. Che'jeyaqui 
tsan' un mu' paj qui c̣hu'c̣huijve in. 

34Mu'in na muntyi' in aty chí ̣yete in judío mu', mọ'dyes qui jam jun' se'vaqui in, 
yejĉoij mọmo' äjnaqui in fer p̂eyaqui yi in: —Tima'queja' Artemisa, mọ'che' nash 
ĉútiĉa'che' tsun Efesoĉantyi' tsun —yi in. Mijam yacchui' in mọ' äjnacdye' mu'in, 
pärä' hora me'qui' yi p̂eyaqui in. 

35Mu' no ̣ taquity mu'in bä'yedye'ĉantyi' ayo' in, mu' qui chäjäm' tyäpä'teyacsi 
muntyi' in, chat qui mu' jéyacsi: —Se'vitiĉam' yụ Efesoĉantyi' mi'in. Räj muntyi' 
chịj in jun' chuc tsun Efesoĉantyi' tsun ĉọjcabija'tyi' aca' mọ'si' Artemisas, 
mọ'che' ĉútiĉasche' tsun, judyeya' tsun chime' ĉọjcaja mu' mij, jọ'chaijtyi' 
mạyedye'chety jiquej, mu' a' bu'yi Artemisaty. 

36Jam tyi tupuj jumjebi' ọijsi' p̂eyacdye' mọ'. Jemoñe' cam' mi'in, jam ra' fibi'yi 
mi'in. 

37Anic fibim' tucsi mi'in uts muntyi' in, itŝi' juchaj mu'in, mijam ac̣hi'tye' in 
jäm'tacdyes aca' mọ', mijam a'c̣his p̂eyacdye' mu'in ji'shupqueye' in Artemisa 
ĉútiĉa'che' tsun. 

38Uts na Demetrio yojtumdyem' carijtaquity u in, mọ'ya' jụijya' jime'tacdye' 
mu'in, aty mọ' mạyedye' carijtacdyedyes tupuj ji'me'tac ayo'ya' in. 

39Mọ'ya' yocsi' jedye' mạ'je' yi mi'in, jemoñe' bistiñe' tsudyujñitidye' muntyis in. 

40Anic a'c̣his dyijyedye' mụi' mi'in, fibi' mọmo' äjnaqui mi'in. Are'ĉa tsäqui' 
ji'me'tac tsun Romaĉantyi'ya' ayo'. Cudyityisin' p̂eyacdye' jụijya' in jedye'veyeja' 
chuc atsija' úĉan tsun, mijam tupuj vorjeyacseja' tsun —jéyacsi mu' no ̣ taquity 
ayoty mu'. 

41 Aty me' yíya', chat qui jutacseban muntyi' in paj qui jọban in acatuban in. 

ACTS 20 

1 Aty tyäpiya' Efesoĉantyi' muntyi' in, chat qui mu' Pablo fayacsi mu'in anicjetety 
Jen' in, voro'tacsi paj qui jiĉun ĉojtyi'ĉan mu'in. Aty me'si' vorjeyacsetaqui mu' 
Pablo, roi'je' Macedoniaĉan qui jịjcaij. 

2Pai' ĉọcsequi mu'ĉantyi' anicjetety Jen' in, dai' ji'chäyitidye' so'macsi paj qui fer 
bu'yi bä'yi in, chäjäm' venjoij Greciaĉan. 

3Chibin ịvaj mu'ĉan mu' Pablo me' bu'yi. Dyijyi qui mạ'je' tsan' Siriaĉan ra' jịjcaij 
covambache'. A qui nam' chí ̣qui mu'in judío in, mu'in dyijyi in mạ'je' qui ijate in. 
Ĉujcati, yocve qui roi'je' mu', quivij Macedonia sapa'je' mu'. 

4Dai' pạrej mu'ya' chime' pen'dyetutety Pablo in, yujya' roi'je' Pablotumdye in: 
mu' Bereaĉantyi' muntyi', Sópater tịj mu', Pirroty ạva' mu', judyeya' mu' 
Aristarco judyeya' mu' Segundo, Tesalónicaĉantyi' muntyi' mu', judyeya' mu' 
Gayo, Derbeĉantyi' muntyi', judyeya' mu' Timoteo, judyeya' Tíquico 
Trófimotumdye, Asiaĉantyi' mu'in in, me' me' mu'in shupquequi in Filiposĉan . 

5Mu'in pen'dye' mu' Pablotyi' tashi mu'in in Troasĉan jịjcaij in, mu'ĉan ra' bisin 
tsun in. 

6Tsun na taĉan Filiposĉan, cạve' tsun mọ' feshta jam ji'dujraquistumtyi' pan. Aty 
me'si' chat jiyi tsun bijti qui tsun marĉantyi'che' covamba, tacti tsun nobi tsun. 
Aty ĉanam' mạyedye' mi'i tsun chat venjoij mu'ĉan tsun Troasĉan, mu'ĉan 
cha'shacsi tsun mu'in in Pabloty pen'dye' mu'. Yävätidye' mạyedye' mu'ĉan tsun 
yiri'ya' Troasĉan. 

7Tashches mạyedye' simanas vajmu'yaij tsun paj qui jebei' tsun ji'dyijvitidyes 
säcsedye'. Pablo jị'chiyacsi mu'ĉantyi' anicjetety Jen' in. Meñi p̂eyaqui, me'dye 
cha'she' menya' in yejĉoij jị'chiyacsi, ĉaĉaij na ra' nojno aty jọban tsun. 

8Che'ves acas vavdye' mu'che' tsudyujñiti tsun, dai' mu'ĉan mạijyity in. 

9Mu'ĉan yirity nanaty, Eutico tịj mu', cạvedye'ya' bä'va'joij mu'. Anic qui na men 
jị'chiyacsi mu' Pablo, chäjäm' mu' Eutico ĉushtyiti, säñejje' ĉọshi, chäjäm' vets 
tyeij mu'chety chibinyische' cächtacdye' acas mọ', naij tŝọij mụijya'. 

10Chạij mu' Pablo c̣hoben'jebajte mu' säñity, jéyacsi mu'in anicjetety Jen' in: —
Jam ra' táretinte mi'in uts nanaty, atyu' u tsạ'eban —yi jéyacsi. 

11 Pablo quivij chimu'che' jịjcaban bojban chat qui säcsi in, ji'dyijvitidyes 
säcsedye' jebei' in. Ijaij in chat quivij je' mu' Pablo voro'tacsi me'dye nạijjoi', chat 
q̂uin'dyem' jọban mu' Pablo. 

12Mu' na jọ'chaijtyi' nanaty tsạ' mu' cạbajte in aca'ya', me'ĉandye muntyi' 
ji'jiyaqui táris in. 

13Tashi tsun bijbun covambache', Asove roi'je' tsun, ĉaĉaij na me' jin tsun Pablo. 
Mu' na dyijyi majmiche' tyeij ra',  

14cha'shin tsun Asoya', mu'ya' q̂uin'dyem' bijti. Mitileneya' qui jịjcaij tsun, mu'ya' 
venjoij tsun. 

15Quivij mu'ya' tacti tsun, nojno mạyedye' cajñe' tsun mọ' poc̣ho' Quío tịj mọ'. 
Jẹjcai' mọmo' mi'i tsun, nojno mạyedye' Samosya' sojquiti tsun. Quivij mi'i tsun 
nojno mạyedye' Miletoya' venjoij tsun, mu'ya' sojquiti tsun. 

16Pablo dyijyi ñụi'muñi chum Efesoya' ĉaĉaij na cavinyi mu', jam mạ'je' menyequi 
Asiaĉan, mạ'je' cavintum Jerusalénĉan jịjcaij mu', mọ'ĉan ra' vatyquej cạve' mọ' 
feshta Pentecostés tupuj jụijya' mu'. 

17Miletoĉan venjoij tsun. Aty mu'ĉan tsun mu' Pablo jute' yiris p̂eyacdye' yi' paj 
qui atsij in mu'in ĉọjcacsity anicjetety Jen' in Efesoĉantyi' in. 

18Me'dye atsij mu'in in, chat qui mu' Pablo so'macsi p̂eyacdye' jéyacsi: —
Chätidye', cavitiĉa' yụ mi'in jun' chuc bä'yi yụ mi'intum jiquej atsijya' yụ úĉan 
Asiaĉan, jun' qui' chuc jọban yụ. 

19Räjĉan úñi yụ Ayodyes, mijam va'bunyedye'tum yụ, tári muntyidyes yụ. Judío 
me'tyin yụ in ñịbedyes so'min yụ in, ac̣hi' dyijyi in mạ'je' jị'ñibe'can yụ in me' ĉúti 
in. 

20Me' tsan' me', yụ qui nam' yejĉoij jị'chiyeyac mi'in Jen'si' p̂eyacdye' mu', jam 
méqui' jumjetyeyac p̂eyacdye' yódyesdyem' jemontiñes u mi'in. Yụ jị'chiyeyac 
vajmu'yaijĉan mi'in judyeya' ĉụi'si'ĉan aca' mi'in. 

21 Voro'tacsi yụ räj muntyi' in, mu'in judío in judyeya' jam judío in, ferche' yụ 
jéyacsi paj qui caman' dyijyeban in juchajche' mu'in Jen'si'ya' vej mu', paj qui 
anicjete Jesús in Ayo' tsun. 

22Q̂uin' chat ra' Jerusalénĉan jịjcaij yụ ĉaĉaij na me' jin yụ Jen'si' Ạ'edye' mu', jam 
qui nam' chịj yụ jun'jin chuc ra' mu'ĉan yụ in. 

23Ọij mọmo' ji'chäquiyin yụ Jen'si' Ạ'edye' mu', pai' juna' chuc bä'yedye' ĉo ̣que' 
yụ, mu'ĉaĉan mu'in jaso'mitity p̂eyacdye' Jen' in jin yụ in yụ ca ra' jị'ĉojtye' 
ñịbedyes judyeya' ca ra' ĉär'tyin yụ in chime'. 

24Yụ na jam méqui' otejjiti paj jun'jin ĉụi' mọmo' yụ in, vátyequej ra' ijan jụijya' 
yụ in, mọm' dyijtui' yụ mạ'je' ma'jodye'tum chiquepte yụ p̂eyacdye' mu', jun' chuc 
yu'tyin yụ mu' Jesús Ayo' tsun, yụ mạ'je' ijaij yụ carijtacdye' so'min'si' yụ. Me' 
yu'tyin yụ paj qui yụ jéyacsi jäm'si' p̂eyacdye', mọ' p̂eijbite ñịbe'jitidyes Jen'si' 
mu'. 

25Pai' voro'tyeyac mi'in Jen'si' p̂eyacdye' mu', p̂eijbite yụ ayo'bu'yidye' ra' Jen'si' 
mu'. ̣Q̂uin' chat aty chịj yụ jadyic ra' cavibudyiĉa' yụ mi'in, me'qui'dye ra' 
ca'ñibun yụ. 

26Yụ ra' q̂uin' ferche' jéyac mi'in vatyquej mu'ya' taca' tŝijĉandyety jụijya' mi'in, 
mọ' jam yu ̣si' juchaj,  

27ĉaĉaij na yụ jị'chiqueyeyac räj Jen'si' dyijyedye' mu', mijam dam' jumjetyeyac 
mi'in. 

28Mi'in qui nam' jemoñe' ĉujcati mi'in, ĉọjcacsejam' chime' mu'in anicjetety Jen' 
in, ĉaĉaij na Jen'si' Ạ'edye' mu' me' yu'nac paj qui ĉọjcacsi mi'in mu' Jen'tyi' 
ñuru'tyity mu', mu'in ya'itactyi' mu' ĉụi'si'ya' chäsh mu'. 

29Aty chịj yụ, aty ra' yacchuyacya' yụ, jäqui've ra' shupqui in cäjsis p̂eyacdye' 
tui'tyi' in, mu'in ra' jam a ̣räjyi anicjetetytum Jen' in, jeñej tsäqui'yis vajedyedye' 
jam a ̣räjyi' cu'dye'tum, me' bu'yi ra' shupqui in. 

30Chime'dye mu'ĉantyi'dye ra' mi'in pạrej ra' shupqui mi'in, cäjsis qui ra' 
p̂eyacdye' jị'chiyacseban mi'in, quevacseban ra' mi'in tyi chuc cäc̣hä'chunactyi' in 
a'c̣hisya' p̂eyacdye'. 

31 Jemoñe' jäm' ĉujcati mi'in jäm' ra' dyijtubajtiñe' mi'in ji'chäyitidye' yụs jiquej, 
ĉaĉaij na chibin yómodye', mạij judyeya' tsedyedye', me'qui' jị'chiyeyac yụ räj 
mi'in jiquej, táristum yụ jị'chiyeyac. 

32Q̂uin' chätidye', yụ cọdyete Jen' mi'indyes paj qui mu' ĉujcanac mi'in. Mọ' 
p̂eyacdye' mu'si' p̂eijbites ñịbe'jitidyes mu', mọ' tupuj ĉujcabunac mi'in. Mọ' tupuj 
so'minac ferdye' ĉojtyi'ĉan mi'in paj qui fer bu'yi bä'yi mi'in judyeya' ra' 
ñịbe'jinac mi'in mạyedye'ches bijodye', yojdyem' räj ñịbe'jeyaqui u tsim'tactyi' 
mu'. 

33-34Mi'in jäm' chäyitiĉa' mi'in jun' chuc yụ jam méqui' mạ'jetyeyac jedye' mi'in 
jiquej, mijam querec̣ha mijam quị'si'. Yụ ĉụi'si'ya' carijtacdye' tsạ' bu'yi yụ 
räjtumdye pen'dye' yụ, jedye' chuc jemoñe' tsun ĉụi' mọmo' ya'ij yụ. 

35Räjĉan me' yi yụ paj qui chịj mi'in chime' jemoñe' me' carijtaĉa' paj qui tupuj 
no ̣ tacseja' mu'in jayejjotaquity jedye' in. Me' ra' dyijtupja Jesússi' p̂eyacdye' mu' 
Ayo' tsun, yi: “Tyi chuc ñịbe'jeyacsity jedye', mu' ra' muju'cha' ma'jodye'tum, 
uya'ya' ma'jodye'tum tyi chuc ñịbe'jeyac muntyi'ya' in”, yi Jesús jiquej —jéyacsi 
mu' Pablo. 

36Aty ji'me'siyaqui mu' Pablo, chat qui dyụtsyi mu' räjtumdye ĉọjcacsity 
anicjetety Jen' in, cọdyete qui Jen' in mu'intum in. 

37Räj tári in c̣hoben'jete mu' Pablo in judyeya' pụ'sete in. 

38Dadam' tárete in ĉaĉaij na yi jéyacsi: “jadyic ra' cavitiĉa' yụ mi'in”, yi mu'. Chat 
qui pen'dyetute in sinve jịjcaij in, jị'ĉojcayebajte in. 

ACTS 21 

1 Mu'che' farajjeyacsetaqui tsun mu'in ĉọjcacsity in, bijti tsun marĉantyi'che' 
covamba, chụi' bu'yi tsun venjoij mu'ya' tsun Cosya'. Nojno mạyedye' Rodasve 
jịjcaij tsun, yejĉoij mi'i tsun cha'she' yocsi' tsun bä'yedye' Patara, mu'ya' sojquiti 
tsun. 

2Mu'ya' yirity dạcte covamba tsun, Feniciaĉan ra' jịjcaijtyi'. Mu'che' qui bijti tsun, 
tacti tsun, mi'i tsun. 

3Cajñe' tsun mọ' därsi' poc̣ho' Chipre, q̂uimvetaque bu'yi' mọ'. Yejĉoij mi'i tsun 
dạquique' tsun mọ' jac Siria. Mu' na covamba jemoñe' yạjqui' jedye' Tiroya', 
mọ'dyes qui sojquiti tsun. 

4Mu'ĉan dạcacsi tsun anicjetety Jen' in, mu'inya' dyäqui tsun yävätidye' mạyedye' 
mu'intum tsun. Jen'si' Ạ'edye' mu' so'macsi' p̂eyacdye', mu'in qui jị'chiqueyete in 
mu' Pablo. Jéte in paj qui jam Jerusalénĉan jịjcaij mu', ĉaĉaij na mu'ĉan ra' 
jị'ñibe'cate in. 

5Aty yävätidye' mạyedye' jiyi qui tsun. Mu'ĉantyi' anicjetety Jen' in, judyeya' p̂en 
mu'in judyeya' ạva' mọ'in, mu'in pen'dyetun tsun in jorojya' bä'yedye', me'dye 
jámanche' venjoij in. Mu'che' qui dyụtsyi tsun yiri'ya' cọdaqui Jen'che' tsun. 

6Chat qui vorjeyacsetaqui tsun, bijbun tsun marĉantyi'che' covamba. Mu'ĉantyi' 
in ca'ñibun qui in aca'ya' jịjcaban in. 

7Mu'ya' qui tacti tsun Tiroya' quivij mi'i tsun. Dạquique' tsun Tolemaida, mu'ya' 
qui sojquiti tsun. Mu'ĉan ĉọcsequi tsun anicjetety Jen' in, yiri' ĉọshi mu'ĉan tsun. 

8Nojno mạyedye' quivij sacti tsun, mi'i tsun Cesareaya' venjoij tsun. Mu'ĉan ĉọcte 
Felipe tsun, mu'si'ĉan aca' dyäqui tsun. Mu' cạyacsity Jen'si' p̂eyacdye' mu', mu' 
nash chime' yirity mu'in yävätidye'yity no ̣ taquity in, yụ'tactyi' jiquej mu'in 
jutactyi' Jen'tyi' mu'. 

9Mọ'ya' vạjpedye' ạva' Felipes mu' yedyes p̂en in, muñemunsi'dyem' in, mọ'in 
jaso'mitis p̂eyacdye' Jen' in. 

10Aty juñucsi' mạyedye' mu'ĉan bä'yi tsun, atsij yirity Judeaĉantyi' muntyi', mu' 
jaso'mitity p̂eyacdye' Jen', Agabo tịj mu'. 

11 Aty venjoij mu', mu' jäcbite ñutu'tacdye' Pablos, c̣họco'taqui ĉụi'si' un mu' 
judyeya' yuj mu', chat qui yi mu': —Yi' Jen'si' Ạ'edyem', me' ra' mu'in 
Jerusalénĉantyi' judío in c̣họco'te in mu' a'tumtyi' ọij ñutu'tacdye', chat qui ra' 
ji'me'te in ayo'ya' mu'in jam judío in —yi Agabo jéyacsi. 

12Se'vepte p̂eyacdye' tsun, chat qui tsun räjtumdye mu'ĉantyi' tsun ferche' tsan' 
jéte tsun mu' Pablo paj qui jam Jerusalénĉan jịjcaij. 

13Mu' na jam méqui' jụjjin tsun, jin mọmo' tsun: —¿Jun' ĉaĉaij yụ táritiĉa' u mi'in? 
Mạ'je' ji'taritiĉa' ĉojtyi'ĉan yụ mi'in. Me' ra' tsan' Jerusalénĉan ĉär'tyin yụ in 
Jesúsdyes, me' ra' tsan' ijan yụ in Jesúsdyes Ayo' tsun, jam yụ otejjiti, mu'ĉan ram' 
jịjcaij yụ —yi mọmo' jin tsun. 

14Jam jun' chäquin tsun mọ'dyes qui farajjete tsun, tsun na yi mọmo': —Paj 
mu'ya', paj Jen' yi jun' chuc mu' —yi tsun. 

15Aty me'si' jäm'chuti qui tsun majmiche' qui roi'je' tsun Jerusalénĉan jịjcaij tsun. 

16Pạrej pen'dyetun tsun in Cesareaĉantyi' anicjetety Jen' in. Venjoij tsun 
Jerusalénĉan, ji'dyäquin tsun Masonsi'ĉan aca' mu'. Mu' Mason Chipreĉantyi' 
muntyi', aty men anicjete Jen' mu'. 

17Me' Jerusalénĉan venjoij tsun. Mu'in anicjetety Jen' in anic jäm' tiĉuñin tsun in. 

18Nojno mạyedye' chat qui tsun ĉọcte mu' Santiago mu'tumdye Pablotum tsun, 
mu'ĉan chime' räj mu'in ĉọjcacsity anicjetety Jen' in. 

19Mu' Pablo vorjeyacsi chat qui jéyacsi räj jun' chuc Jen'si'ya' ferdye' mu' 
voro'tacsi mu'in jam judío in, jụj ja'yacsi. 

20Se'vepte in Pablos p̂eyacdye' räj tima'-quete Jen' in. Me' tsan' me' jéte qui nam' 
in mu' Pablo: —Chịj mi vojity, anic aty dai' judío in anicjetety Jesucristo in, 
chäjäm' jun'tum joij mir in. Me' tsan' me', yejĉoij qui nam' fer dyijtui' in mọ' 
yụ'tacdye' yódyesdyem' jaso'mitis Moisés jiquej u. 

21 Mu'in se'vibun in ji'chäyitidye' mi, pạrej yi in: “Uts Pablo anic va've 
ji'chäyibusin' chätidye' tsun yocve bä'yity judío in. Mu' jéyacsi paj qui farajje' in 
mọ' yụ'tacdye' sáñe'si' mu' Moisés, judyeya' yicdye' tsun chime'. Chime'dye yi 
mu' paj qui jam sei'tac a' mu' ạva'si' tsun”, me' yi judío p̂iyin in. 

22Mọ'dyes ¿jun' qui bu ra' tsun? Ĉaĉaij na mu'in judío in se've' ra' in aty atsij mi 
úya', are'ĉa fáquin in. 

23Dam'dye jäm' me' ra' mi, paj qui chäyin in mi cäc̣hä'-chuptety yụ'tacdye' 
sáñe'si' Moisés jiquej. Uya' vạjpedye' muntyi' in aty yụ'tyety p̂eyacdye' Jen'dyes 
in. 

24Aty cha'she' ra' tupudye' mu'in paj qui jị'cäts yụ'taqui p̂eyacdye' mu'in. Tupuj 
mímun chime' ĉụi' jäm' yu'ti mi judíosya' yicdye' tsun, tupuj mi ya'itye' 
mu'indyes in, chat qui ra' tä'tsac in, jị'ĉocdyes p̂eyacdye' mu'in. Me'dye ra' se've' 
mu'in judío in chịj ra' in väñädye'ya' mi p̂iyin in, chịj ra' in mi chime' chique'tyi' 
mọ' yụ'tacdye'. 

25Mu'in na jam judío in anicjetety Jesucristo in, jam mu'in me' in, aty jéyacsi tsun 
paj qui jam mọ' chique' in. Mọ' mọmo' jéyacsi tsun: “Jam ra' jebetiñe' mi'in 
säcsedye' jäm'tacdye'ya' jadyiquis, mijam ra' jebetiñe' mi'in chäsh, mijam 
chäshtumsi' shush chime'.” Chime'dye jéyacsi tsun: “Jam ra' vo'voij mi'in”, me' 
me' jéyacsi tsun mu'in jam judío in —jéte in mu' Pablo. 

26Jụjyi mu' Pablo. Nojno mạyedye' mu' Pablo cạcsi mu'in vạjpedye'yity muntyi' in. 
Chat qui mu'intum ĉụi' jäm' yu'ti judíosya' yicdye' mu'in. Siti mu' Jen'si'ĉan aca', 
jecte mu'ĉantyi' cudyitity Jen'che' in jụ'ñis chuc ra' mạyedye' ca ̣ tsi' ra' mọ' 
tupudye' p̂eyacdyedyes yụ'tye' in Jen'dyes jiquej mu'in vạjpedye' muntyi' in. Mọ' 
ra' mạyedye' cäts mọ'tutum in ji'co'shayac-dyedyes Jen'dyes in. 

27Aty ra' c̣hẹi'ya' cha'she' in mọ' yävätidye' mạyedye', pạrej mu'in Asiaĉantyi' 
judío in mu'ĉan cạvete in mu' Pablo Jen'si'ĉan aca'. Yiristum mu'ĉan sac ja'yacsi 
muntyi' in, me'ĉandye siscajcate in mu' Pablo,  

28äjyedye'tum p̂eyaqui yi in: —Chätidye' tsun Israeltyi' vóshi' mi'in, cavin 
atsijam', úya' u uts cäj jị'chiyacsity muntyi' in, pai' ĉo ̣quety bä'yedye', jị'chiyacsity 
räj muntyi' in paj qui fáquisin' tsun judío tsun, judyeya' jéyacsi chime' fibis mọ' 
yụ'tacdye' judyeya' Jen'si' aca' mu'. Dadam' mu' q̂uin' ji'sitacsi úĉan pạrej jam 
judío in, ac̣hi'bite ọij jäm'si' aca' Jen'si' mu' —yi judío in. 

29Me' yi in ĉaĉaij na bä'yedye'ĉan nạijte in mu' Pablo japen'dyetuti mu' Trófimo, 
mu' Efesoĉantyi' muntyi' jam judío mu'. Jeñej jo'meij ĉo ̣ te in siti mu' Jen'si'ĉan 
aca' mu', jeñej ji'siste mu' Pablo ĉo ̣ te in. 

30Me'dyes rärä'ejoij äjnaqui in räj bu'yi mu'ĉantyi' in, me'ĉandye siscajcapte in 
Jen'si' aca' mu'. Tap tŝo ̣ tyete in mu' Pablo soij cạte in, ji'shupjajte in mu'ĉantyi' 
chat qui ĉär'jetyete chụi'dye' in. 

31 Me'ĉandye ra' tsan' ijate in mu' Pablo. Cavintum mu' ĉọcte in mu' ayo' 
väc̣hä'tyitytyi', Romaĉantyi' mu'. Jéte in: “Räjen'dye sacje' äjnaqui in úĉantyi' 
bä'yedye'ĉantyi' in”, jéte in. 

32Mu'ya'dye fayacsi väc̣hä'tyity in, räjtumdye ĉọjcaquity in, shujmun tyeij in 
yóĉandyem' shach muntyi' in. Aty nạijtacsiya' in mu'in väc̣hä'tyity in ayo'tum 
mu'in, farajjetacte in mu' Pablo. 

33Ayo' mu' ĉọcte Pablo jutacsi qui väc̣hä'tyity in paj qui mu' tapjete in, pärä'ya' 
sapte cadenaya' in. Yi mu' ayo' jéyacsi muntyi' in: “¿Jụ'ñity ca' uts muntyi'? 
¿Jedye' ca' juchaj mu'?” jéyacsi. 

34Mu'in na muntyi' in äjnacdye'tum pai' pai' p̂eyaqui in, jam jun' cäts p̂eyacdye' 
mu'in, mọ'dyes mu' ayo' väc̣hä'tyitytyi' jam jun' chịj mu' jedye' chuc mọ' jiyi' 
mu'dyes. Chat qui mu' ayo' jutacsi paj qui mu'ĉan cạte in mu' Pablo 
ji'chäyitidye'ĉan väc̣hä'tyitysi' in. 

35Mu'in na muntyi' in cä'c̣häijdye in, yejĉoij mạ'je' tapjete in mu' Pablo, jäm' 
tsäqui' tyeij fa ̣coij mu'in in. Mu'in väc̣hä'tyity in cha'she' in mọ' bojvaquis acas, 
veme' cạte in bijbiche', me' ñutsjetyete in. 

36Muntyi' in fer p̂eyaqui yi in: —¡Ujamac útsi! —yi in. 

37Aty ra' tsan' ji'siste in ji'chäyitidye'ĉan väc̣hä'tyitysi' in, chat qui mu' Pablo jéte 
mu' ayo': —Mạ'je' jéye yiris jedye' —jéte. Väc̣hä'tyitytyi' ayo' vorjete: —¿Chịj 
adac mi p̂eyaqui griegosĉan p̂eyacdye'?  

38¿Jam adac mi Egiptoĉantyi' muntyi' jiquej, mu' sac ja'yacsity muntyi' in paj chuti 
ayo'tum in? Jun'tum jụj ja'yacsi muntyi' in, vạjpedye' mir in, yedyej mu'in ijacsity 
in, cäjyasĉan jac cạcsity jiquej. ¿Jam mi u? —jéte mu' ayo'. 

39Vorjete Pablo: —Jam u yụ, yụ nash judío, Tarsoĉan na'ityi' yụ, mọ' Ciliciaĉansi' 
bä'yedye', mọ' anic chí ̣yac bä'yedye' yụ. Yụ cọdyeye mi mạ'je' yụ voro'tacsi uts 
muntyi' in —jéte. 

40Jụjyi mu'. Me'dye mu' Pablo bojvaquische' bu'yi, che'jeyaqui un mu' paj qui 
c̣hu'c̣huij muntyi' in. Tyäpä' in chat tiyacchui' p̂eyaqui mu' Pablo, ĉụi'si'ĉan 
p̂eyacdye' judíosĉan p̂eyaqui hebreosĉan. 

ACTS 22 

1ÿYi jéyacsi: —Chätidye' räj mi'in, se'vibutiĉam' p̂eyacdye' yụ, yụ ra' ñutsjiti 
mi'insi'ya' vej. 

2Me'dye se'vete in ĉụi'si'ĉan p̂eyaqui p̂eyacdye' hebreosĉan, dadam' 
c̣hu'c̣hen'yejoij in. Mu' na yejĉoij jéyacsi:  

3—Yụ nash judío, Tarsoĉan na'ityi' yụ Ciliciaĉansi' bä'yedye', úĉan qui nam' 
Jerusalénĉan p̂añi yụ. Mu'dye Gamaliel ji'chäyin yụ. Anic jäm' ji'chäyin yụ in jun' 
chuc ra' chique' yụ yụ'tacdye' so'macsis vóshi'vun tsun jiquej. Anic jäm' dyijtute 
Jen' yụ yódyem' q̂uin' mi'in u dyijtutinte Jen'. 

4Anic fer fa ̣cacsi jiquej yụ mu'in cäc̣hä'chuptety in Jesússi' majmi mu', mạ'je' tas 
ijacsi yụ. Yụ tapjeyacsi, ĉär'tacsi yụ, son' in judyeya' p̂en chime' in. 

5Mu'in chime' in, mu' tashchety cudyitity Jen'che' räjtumdye mu'in tashche' 
bu'yity muntyi' in, anic chäyibun yụ in ọij rụijsis p̂eyacdye' yụ. Mu'in so'min yụ in 
ferdye'tumsi' paper chätidyedyes tsun Damascoĉandyes, mọ'che' yi' mu'in ca ra' 
so'min yụ in tyi chuc anicjetety Jesús in. Mọ'dyes qui mu've jịjcaij yụ dyijyi yụ 
mạ'je' c̣hococo' tucsi yụ úĉan Jerusalénĉan in paj qui úĉan va'tacdye' so'mac in —
jéyacsi mu' Pablo—. 

6Me'dye roi'je' tsun. 

C̣hẹi'ya'yequi Damasco tyiti tsun, quichĉan tsun, me'ĉandye mạyedye'ches 
mạijjin yụ, anic fer tŝútyin yụ. 

7Mạijyedye'ĉan mụijya' tŝọij yụ, se've' vatyquej yụ yiris p̂eyacdye', yi': “Saulo, 
Saulo, ¿jun' dash me'tim?” jin yụ. 

8Yụ qui yi vorjete: “¿Tyi ĉaĉaij mi u?” Vorjin yụ: “Yụ u Jesús Nazaretĉantyi' 
yojdyetydyem' me'tety um.” 

9Mu'in na pen'dye' yụ in cạve' tsan' in mọ' mạijquedye', tyum' tyeij ĉojtyi' mu'in, 
jam qui nam' mu'in se've' in mọ' p̂eyacdye' mọ' jinsi' yụ. 

10Yụ qui jéte: “¿Jätäjyi ca' mi yu ̣dyes?” Vorjin yụ Ayo' tsun: “Sacyebada tạij 
Damascoĉan jịjcava, mu'ĉan ra' jin in jun' chuc dyijyedye' yụ judyeya' jun' chuc 
ra' chime' mi”, yi jin yụ. 

11 Yụ na aty jam jun' naijti, mọ' mạijquedye' mọ'dye mọmo' ji'tofeyin yụ. Mọ'dyes 
qui mu'in pen'dye' yụ in un chubun yụ in, mu'indye Damascoĉan can yụ in. 

12Mu'ĉan yirity muntyi', Ananías tịj mu', anic dyijyity Jen'che' mu' chiquebitety 
yụ'tacdye'. Räj Damascoĉantyi' judío in anic jäm'yi ĉo ̣ te in. 

13Mu'dye ĉútin yụ, jin yụ: “Mi vojity Saulo, naijbuda”, jin yụ. 

P̂eyacdye'ĉandye naijbun yụ, nạijbajte yụ. 

14Yi qui jin yụ: “Jen' vóshi'vuntyi' tsun mu' aty tsim'tyin mi, mu' ra' jin mi jun' 
chuc dyijyedye' mu', chime'dye jun' chuc ra' mi, mi ca ra' cạvepte mu' rụijtyity 
Ạva' mu', judyeya' ra' chime' se'vepte mi chụ'ĉansi' p̂eyacdyem'. 

15Mi ca ra' voro'tacsity p̂eyacdye' mu', jéyacsi ra' mi räj úchety muntyi' in cạve'si' 
mi judyeya' se'ves mi. 

16Q̂uin' chat yiristum mọmo' ji'chojta, Ayo'si'che' ra' tịj mu' cọdaquim Jen'che' 
chat qui ra' c̣hicon'jibun juchaj mi”, yi jin yụ mu' Ananías —jéyacsi mu' Pablo—. 

17Aty me'si' ca'ñibun yụ Jerusalénĉan jijtuban yụ. Cọdaqui Jen'che' yụ Jen'si'ĉan 
aca' mu', chat jị'cavacdye'ĉan ji'caviti yu ̣ya' mu' Ayo'. 

18Yụ qui nam' nạijte, mu' jin yụ: “Cavin shubada mi úĉantyi' Jerusalénĉantyi', 
úĉantyi' muntyi' in jam ra' chäquibun p̂eyacdye' in”, yi jin yụ. 

19Yụ qui vorjete: “Ayo' yụ, jun'dyem' jam se'vin yụ in ĉaĉaij na jäm' chäyin yụ in 
jun' chuc yụ jiquej jị'ñibe'cabiye mu'in anicjintyi' in. Chime'dye sitacsi yụ 
vajmu'yaijĉan in, jäcacsi yụ judyeya' si'bacsi yụ judyeya' ĉär'tacsi yụ. 

20Aty ijabun in úñity mi Esteban, mu'ya' yụ chime', jäm' ĉọcsebi yụ dyijyedye' 
ujatetysi' in, ĉọjcacsebi chum yụ quị'si' mu'in, mu'in ijactyi' in, me' yi yụ jiquej”, 
jéte yụ mu' Ayo'. 

21 Mu' na vorjin yụ: “Tạij sacta, yụ ra' juteye paj qui voro'tacsequi mi mu'in jam 
judío in moch bä'yity in”, yi mu' jin yụ Ayo' —me' jéyacsi mu' Pablo. 

22Muntyi' in jäm' se'vete in mu' Pablo jun' chuc p̂eye' voro'tacdye' mu' jam 
judíodyes in, chat qui tiyacchui' äjnaqui in fer p̂eyaqui yi in: —Ijamac uts muntyi', 
paj me'qui'dye tsạ' bu'yi —yi in. 

23Dadam' yejĉoij äjnaqui in, chischisjeyaqui quị'si' mu'in, judyeya' che've 
va'queque' p̂uijdas in jị'fajcacdyes mu'in. 

24Mu' na ayo' väc̣hä'tyitytyi' in jéyacsi paj qui ji'siste in ji'chäyitidye'ĉan 
väc̣hä'tyitysi' in. Aty mu'ĉan in jutacsi paj qui si'bete in mu' Pablo, paj qui p̂eye've 
juchaj mu', jun' buty mu'in judío in me' fa ̣quete in. 

25Aty tsan' c̣họ'coij mu', aty ra' tsan' si'bete in, chat qui mu' Pablo cọdyete 
p̂eyacdye' mu' ĉọjcacsity väc̣hä'tyity in, jéte: —¿Tupuj buty si'betinte mi'in yirity 
anictyity Romaĉantyi' jambi'dyem' dạcbitinteya' juchaj mu'? ¿Jätäjyi' ca' 
yụ'tacdye' Romaĉantyis? —jéte mu' Pablo. 

26Mu' ĉọjcacsity aty se'vaqui Romaĉantyi' mu' Pablo, cavin ĉọcte mu' 
väc̣hä'tyitytyi' ayo' in, jéte: —¿Chịj mi u jedye' chuc jun'taqui mi? Mu' muntyi' 
anictyity Romaĉantyi' —jéte. 

27Mu' qui ayo' ĉọcte mu' Pablo jéte: —¿Mi adac anictyity Romaĉantyi'? Vorjete 
Pablo mu' Ayo': —Anic nash me' yụ. 

28Yi mu' ayo' jéte: —Yụ nash chime'dye romano, anic där ya'i' jäque' mọ' paper 
Romaĉantyi' jishupquinsi' yụ. Yi Pablo vorjete: —Yụ nash me' na'i romano. 

29Mu'in na si'betety ra' tsan' Pablo in cavintum meijyi mu'ya' in. Mu'dye ayo' 
väc̣hä'tyitytyi', meijyi chime' mu'ya', aty me' chịjya' Romaĉantyi' na mu' jiquej, 
mọ'dyes mu' noi'yi ĉaĉaij na aty ji'sapte tsan' mu' Pablo cadenaya', ĉaĉaij na jam 
me' yi' Romaĉantyis yụ'tacdye' mu'in. 

30Mu' väc̣hä'tyitytyi' ayo' mu'in mạ'je' räj chịj jedye' buty ji'me'tyeyete in mu'in 
judío in, mọ'dyes qui nojno mạyedye' jutacsi mu' paj qui mu'in räj vajmu'yaij in 
mu'in tashche' cudyitity Jen'che' in, räjtumdye ayo' judíoty mu'in. Chat qui mu' 
jutacsi paj qui mu'in dajbajte in mu' Pablo, judyeya' yụ'te in ayo'si'ya' vej mu'in. 

ACTS 23 

1 Mu' Pablo anic vejtucsi cạvacsi mu'in ayo' in, chat jéyacsi: —Chätidye', 
tạ'catydye nash yụ rụij ĉojtyi'ĉan cại'tyi' yụ ọij dyijyedye', rụij bä'yi yụ Jen'si'ya' 
vej mu' —yi mu' Pablo jéyacsi. 

2Ananías, tashchety cudyitity Jen'che' mu' jéyacsi pạrej mu'ĉantyi' in paj qui 
mu'in in ĉatbite chụ' in mu' Pablosi'. 

3Aty ĉatbiteya' in, yi qui mu' jéte Ananías: —Jen'dye ra' ĉatjin mi, anic ac̣hi'yity 
mi, jäm' yu'ti tsan' mi. Mi nash yụ'tac paj qui yụ'tacdye'ya' jị'cäts yu'bun' yụ mi, 

me' tsan' me', mídye qui nam' ji'ĉattim, me' va'queque' mi mọ' yụ'tacdye' —yi 
Pablo jéte. 

4Mu'ĉantyi' jéte in mu' Pablo: —Mi nash fạra'ñete uts tashchety cudyitity Jen'che' 
—jéte in. 

5Voryi mu' Pablo: —Chätidye', chátaty otej jam tyu' ca' ĉaĉaij chí ̣yete yụ mu' buty 
jiquej uts tashchety cudyitity Jen'che', ĉaĉaij me' yi' sánacdye': “Jam ra' ñiñetinte 
ayo' mi'in”, yi' —yi jéyacsi mu' Pablo. 

6Pablo aty cạvacsi ayo' in jam yedyety mu'in in, chet mu'in saduceo in judyeya' 
chet fariseo in. Mọ'dyes qui yi mu' Pablo fer p̂eyaqui: —Chätidye', yụ nash 
fariseo, vóshi' yụ yedyej fariseo in. ̣Q̂uin' mọ' ji'me'tacdye' yụ ĉaĉaij na anicyi yụ 
vañinyeban ra' säñity in, yojdyem' tsun fariseo anicyeja'ya' tsun, mọ' ji'me'tyiyin 
yụ in —yi Pablo jéyacsi. 

7Jéyacsi mu' Pablo chat qui mu'in ayo' in ji'fajquiyiti in p̂eyacdye' mu'in, jam 
méqui' cäts dyijyedye' mu'in mu'ĉantyi' in,  

8ĉaĉaij na mu'in saduceo yi in jam vañinyeban säñity in, itŝij anjer ĉọcsi chime' in, 
judyeya' itŝi' ạ'edye' muntyis ĉọcsebi in, me' bu'yi' ji'chäyitidye' mu'in saduceos 
in, fariseo na in jam me' in anicyi mu'in in. 

9Mọ'ya' chutidyeij mu'in ayo' in dadam' muju'cha' äjnaqui in. Sacyi pạrej fariseo 
in mu'in jị'chiyacsity yụ'tacdye' in, yi jéyacsi in: —Itŝi' u méquis juchaj dạcbite 
tsun, vatyquej ra' jap̂iyiti yirity anjer, vatyquej yiris ạ'edye' jaso'miti —yi in. 

10Dadam' fer äjnaqui in chuti p̂eyacdye'ya' mu'in fariseo in judyeya' saduceo in. 
Mu' na väc̣hä'tyitytyi' ayo' mu'in dyijyi are'ĉa tar'jete in uts Pablo, mọ'dyes qui 
mu' jutacsi väc̣hä'tyity in paj qui mu'in ji'c̣honte Pablo in, jitishajte in 
ji'chäyitidye'ĉan väc̣hä'tyitysi' in. 

11 Mọ'dye tsedyedye' mu' Ayo' ji'caviti Pabloya', jajiti: —Sóñi'yeva Pablo, a nash 
jị'chiqueyacsi mi p̂eyacdye' yụ úĉantyi' Jerusalénĉantyi' in, me' ra' chime' jéyacsi 
mi Romaĉantyi' in yu ̣si' p̂eyacdye' —jajiti Jen'. 

12Nojno mạyedye' mu'in pạrej judío in vaj cäts dyijyi in mạ'je' ijate in mu' Pablo. 
Ĉụi' yụ'tye' in tsäqui'yis p̂eyacdye' mu'in, jítidyeij in: “Mijam ra' säcseja' chijam 
ra' tyéja' ojñi' jun' qui' chuc mu' ijaja Pablo, chat q̂uin'dyem' ra' pacaj tsun”, yi in. 

13Jiyidye mu'in in vạjpedye' qui'tac rụi'cu' in mu'in me' yity in. 

14Mọ'dyes ĉọcsequi mu'in tashche' cudyitity Jen'che' in judyeya' mu'in tashche' 
bu'yity judío in, jéyacsi in: —A nash yụ'tye' yiris p̂eyacdye' tsun tsäqui'yis, yi' 
mijam ra' dam'je' jedye' tsun jun' qui chuc ijate tsun mu' Pablo. 

15Mọ'dyes q̂uin' mi'in judyeya' yoctyi' ayo'bu'yitytum in, cọdyemac mu' 
väc̣hä'tyitytyi' ayo' mu'in paj qui mu' yụ'te mi'insi'ya' vej mu' Pablo. Jémac ayo' 
mi'in: “Nojno mạyedye' tsun mạ'je' jäjäm'tum cọdyetyete p̂eyacdye' mu' Pablo”, 

jémac. A na ra' tuteya' in tsun ra' bisĉun'te majmiya', ijaĉun'te ra' tsun, judye'dye 
ra' mi'inya' shupqueti —jéyacsi in. 

16Mu' na tyúñe' Pabloty, ạva' voji'tyim', mu' se'vacsebi p̂eyacdye' mu'in. Mọ'dyes 
qui mu' mu'ĉan jịjcaij ji'chäyitidye'ĉan väc̣hä'tyitysi' in, jéyajquiqui tyúñe' mu'. 

17Aty se'vepte p̂eyacdye' mu', chat qui mu' Pablo fayete yirity ĉọjcacsity 
väc̣hä'tyity, jéte: —Cạme uts nanaty ayo'ya', paj mu' jéte yiris jedye'. 

18Me'dye mu' ĉọjcacsity väc̣hä'tyity in jácati ayo'ya', jéte: —Uts ĉär'tactyi' Pablo 
cudyin yụ, yụ uts tuyeye nanaty, mu' ca mạ'je' jin mi yiris p̂eyacdye' —jéte. 

19Ayo' tapjajibuti un mu' nanatysi', dam' muju'veya' cạte, jéte: —¿Jedye' ca' mạ'je' 
jítim?  

20Vorjete mu' nanaty: —Mu'in judíoty ayo' mu'in vaj cäts dyijyi in mi ca ra' 
cudyin in, paj qui nojno mạyedye' yụ'te mi mu' Pablo mu'insiya' vej in ayosya' 
mu'in. Mu'in ca ra' jin in: “Tsun ra' jäjäm'tum cọdyetyete p̂eyacdye' mu'”, jin ca 
ra' in. 

21 Jam ra' jụjtacsi mi, yocve nash dyijyi mu'in in. Mu'ya' nash vạjpedye' qui'tac 
muntyi' in, me' yu'tity in mu'in ra' bisĉun'te in mu' Pablo ijaĉun'te ca ra' in, ĉaĉaij 
nash aty me' yụ'tye' p̂eyacdye' in tsäqui'yis mu'in, mijam ca ra' dam'je' jedye' in 
jun' qui' chuc ca ra' ijate in mu' Pablo. Mọ'dyety bise' in paj qui jụjtacsebi mi 
cọdacdye' mu'in —yi Pabloty tyúñem' jéte mu' ayo'. 

22Chat qui mu' ayo' yi jéte mu' nanaty: —Jọban ra' mi, jam ra' méqui' 
jị'chiqueyacsim yoctyi' muntyi' in ĉaĉaij na mi aty jítim —yi mu' ayo' jéte mu' 
nanaty. 

23Väc̣hä'tyitytyi' ayo' mu'in fayacsi pärä' ĉọjcacsity väc̣hä'tyity in, jéyacsi: —Jäm' 
yụ'tacsejam' väc̣hä'tyity in paj qui mi'i in, arajtacya' ra' tsedyedye' sacjetiñe' 
mi'in, Cesareaĉan ra' jịjcaij mi'in. Pärä' qui' cien ra' yujyaty väc̣hä'tyity cạcsi 
mi'in, judyeya' ra' yävätidye' qui'tac cavayochety väc̣hä'tyity in, mu'in na ra' 
coc̣hinotumtyi' in, pärä' qui' cien ra' mu'in rụi'cu' in. 

24Chime'dye jäm' yụ'tyevac cavayo in Pablodyesi'. Jäm' ĉọjcamac mu' Pablo, paj 
jam jun' jedyeij, so'metinte ra' fertyi' ayo' Félix —jéyacsi väc̣hä'tyity ayo'. 

25Chime'dye so'macsi sánacdye' Félixdyesi', yi':  

26“Yụ nash Claudio Lisias, yụ sáñe' ọij mídyes, mi nash muju'chaty ayo' tsun, yụ 
vorjeye. 

27Chime'dye jéye munjaya'ĉan mu'in judío in tapjete in mu' Pablo, mạ'je' tsan' 
ijate in. Chí ̣qui yụ mu' anictyity Romaĉantyi', mọ'dyes qui yụ väc̣hä'tyityya' 
ji'c̣honte yụ. 

28Mạ'je' yụ chịj jedye' buty ji'me'tyeyete in mu'in judío in, mọ'dyes yụ cạte 
mu'insi'ya' vej mu'in, judíotyya' ayo' in. 

29Mọ' ji'me'tacdye' mu' yocve ca cại' ĉụi'si' yụ'tacdye' mu'in, itŝi' méquis juchaj 
mu' ji'ijacdyes mu', mijam ĉär'tacdyedyes chime' mu'. 

30Ọij mạyedye' chịj yụ mu'in judío in dyijyi in mạ'je' ijate in, mọ'dyes cavintum 
jutete yụ paj qui míya' jịjcaij mu'. Chime'dye yụ jéyacsi judío in paj qui misya' vej 
ji'me'te in mu' Pablo, mọ'ya' juchaj jụijyam'. Aty me'qui'dye yi yụ”, yi' sánacdye' 
Félixdyes sáñe'si' väc̣hä'tyitytyi' ayo'. 

31 Sacti qui mu'in väc̣hä'tyity in, yoj jeyacsidyem' ayo' u, cạte in mu' Pablo 
tsedyedye' Antípatrisĉan. 

32Nojno mạyedye' mu'in yujyaty väc̣hä'tyity in ca'ñibun in, Jerusalénĉan jijtuban 
in, acatuban in ji'chäyitidye'ĉan väc̣hä'tyitysi' mu'in. Mu'in na yoctyi' cavayochety 
väc̣hä'tyity in jiyi mu'in in,  

33Cesareaĉan jiquicte in mu' Pablo. Venjoij mu'ĉan in, chat qui mu' Pablo jutete in 
ayo'ya' Félixya', chime'dye mọ' sánacdye' so'mete in. 

34Mu' qui p̂eye' mọ' sánacdye' chat qui jéte mu' Pablo: —¿Jụ'ñisĉantyi' adac 
bä'yedye' mi? —jéte . Pablo vorjete: —Cilicia-ĉantyi' nash yụ. 

35Yi qui mu' ayo' jéte: —Aty ra' atsijya' mu'in in ji'me'tyintyi' in, chat ra' 
q̂uin'dyem' se'vebiye ñutsjitidyem —yi ayo' jajiti. Chat qui mu' jutacsi väc̣hä'tyity 
in paj ji'siste in ayosĉan aca' mu', Herodes jäm'tyes jiquej, mu'ĉan tacjete in 
ĉọjcate qui in. 

ACTS 24 

1Ĉanam' mạyedye' tyiti', atsij mu' Ananías tashchety cudyitity Jen'che', 
Cesareaĉan shupqueti mu', pen'dyetucsi pạrej tashche' bu'yity judío in judyeya' 
yirity ñutsjeyacsity ayo'ya', Tértulo tịj mu'. Ji'caviti mu'in in ayo'ya' ji'me'te ra' in 
mu' Pablo. 

2Aty mu'ya' mu' tute in Pablo, chat mu' Tértulo tiyacchui' p̂eyaqui ji'me'te mu' 
Pablo ayo'ya'. Mu' Tértulo p̂eyacdye' so'mete jéte: —Tsuntyi' ayo', yoshoropaij 
anic mi jäm' ayo'bu'yi, me'dyes tsun q̂uin' jäm' bä'yi misĉan ayo'bu'yedye'. Anic 
dyij-yedye'tum ayo' bu'yi mi tsundyes, jam pụyu' carijtacdye' mi úĉan tsunsi'ĉan 
jac q̂uin'. 

3Me'dyesi' tsun räjĉan juna' ĉụi' bä'yi tsun ma'jotyebiyac ayo'bu'yedyem mọ'dyes 
yoshoropaij jéyac tsun, mi nash fer bu'yity. 

4Jam yụ mạ'je' ji'no'beye p̂eyacdye'ya', me' tsan' me' yụ qui nam' jéye paj qui jam 
shọijbutiĉa' mi p̂eyacdye' tsun, dam' se'vibutiĉam' ọij p̂eyacdye' tsun. 

5Tsun nash dạcte uts Pablo anic ac̣hi'yity muntyi', pai' ĉo ̣que' bä'yedye', sac 
ja'yacsi judío in. Mu' nash tashche' bu'yity ñuru'tyity in mu'in jéyacsity in 
Nazareno in, me' jéyacsi in. 

6-7Jam mọ' mọmo', chime' mạ'je' ac̣hi'bite Jen'si' aca' mu' me'dyes qui tsun tapjete 
jiquej. 

8Me'dye ra' mi tupuj cọdyetyete p̂eyacdye' mu', mọ'ya' ra' chịj mi anicsis ọij 
p̂eyacdye' yụ ji'me'tes q̂uin' —yi mu' Tértulo jéte ayo'. 

9Mu'ĉantyi' judío se'vaquity in chiyidye mu'in ji'me'te in: “Anic rụijsis p̂eyacdye' 
mọ'”, jéte in mu' ayo' Félix. 

10Che'jeyaqui ayo' un mu', mọ' jị'ĉocdyes aty p̂eyaqui ra' mu' Pablo ñutsjiti ĉụi'. Yi 
mu' Pablo jéte ayo': —Anic jäm' ñutsjiti yụ mísi'ya' vej, ĉaĉaij na dai' yómodye' 
ayo'bu'yi mi úĉan tsunsi'ĉan bä'yedye'. 

11 Jambi' men, yiri'tac pärä' jiyi'dyem' mạyedye' Jerusalénĉan venchuij yụ, 
tima'queshte Jen' mu'ĉan yụ. Mạ'je' jụijya' mi jéyacseva uts in me' ra' chat tupuj 
chịj mi anicsis mọ' p̂eyacdye'. 

12Mijam méqui' daquin yụ in jo'mesya' chuti p̂eyacdye'ya' yụ muntyi'tum in, 
mijam sac ja'yacsi muntyi' yụ, mijam Jen'si'ĉan aca' mu', mijam vajmu'yaijĉan 
judío in mijam juna' ĉụi' bä'yedye'ĉan, mijam dam' jéyacsi muntyi' yụ. 

13Utsi muntyi' in ji'me'tyintyi' yụ in, jam ra' jun' bu'yi jị'ĉoi' in jun' chuc anicsis ọij 
ji'me'tacdye' yu ̣dyes. 

14Ọij jam jun' ticame' yụ, yụ nash cäc̣hä'chuptety Jesússi' majmi mu', uts na in 
jeñej cäjsis ji'chäyitidye' ĉọi' in. Yụ qui nam' Jen' tima'quetety, mu'dye mọmo' Jen' 
vóshi'vuntyi' tsun jiquej, mu' tima'quete yụ, ĉaĉaij na yụ anicjepteij yụ'tacdye' 
Jen'si' mu', räjtumdye sánacdye' mu'in jaso'mititysi' p̂eyacdye' Jen' jiquej in. 

15Vaj cäts yụ utstum in anicyi tsun Jen' ra' vañin-jeyacseban mu'in säñity in, 
rụijtyity in judyeya' jam rụijtyity in. 

16Yụ'taqui ferdye' yụ paj qui jam cäj ĉojtyi'ĉan yụ Jen'si'ya' vej mu' judyeya' 
muntyisya' vej mu'in. 

17Aty juñucsi' yómodye' me'meyejoij nati yocve yụ, vátyequej munjaya'ĉan 
q̂uin'dyem' ca'ñibun Jerusalénĉan jijtuban yụ, dyijyi yụ mạ'je' jitishte yụ mu' 
dyim'tety querec̣ha yụ chätidyedyety yụ judíodyety in, judyeya' chime' dyijyi yụ 
mạ'je' ji'co'shaye' Jen'dyes yụ. 

18Me'dye mu'ĉan daquin yụ in Jen'si'ĉan aca' mu', aty ĉụi' jäm' yu'ti yụ tsunsi'ya' 
yicdye' judíosya' tsun, itŝij méquity muntyi' in mijam äjnaqui in. 

19Me'dye Asiaĉantyi' mọmo' judío in, mu'in mọmo' cavin yụ in mu'ĉan Jen'si'ĉan 
aca' mu'. Mu'in jemoñe' atsij in paj qui ji'me'tyin yụ in misya' vej, jedac anic 
mọ'ya' cäjsis yụ. 

20Chime'dye uts q̂uin' atsijtyi' in paj mu'in ji'chäquiyin in juchaj yụ, me' jụijya' 
dạcbun yụ in juchaj yụ, yoqui'dyem' ji'cavitiya' jiquej yụ tashchetyya' ayo' 
Jerusalénĉantyi'ya'. Mijam méqui' juchaj dạcbun yụ in jiquej. 

21 Mọ' mọmo' yi yụ mu'insi'ya' vej in, jéyacsi yụ: “̣Q̂uin' mọ' ji'me'tacdye' yụ ĉaĉaij 
na anicyi yụ vañinyeban ra' mu'in säñity in mọ' ji'me'tyiyin yụ in”, me' jéyacsi yụ 
jiquej —yi Pablo jéte mu' ayo' Félix. 

22Mu' Félix jäm' tsan' chí ̣yepte Jesússi' majmi. Mu' ji'tätse' mọ' tsudyujñitidye', yi 
mu': —Aty ra' atsijya' úya' mu' väc̣hä'tyitytyi' ayo' Lisias, paj qui chịj yụ anic rụij, 
chat q̂uin'dyem' ra' yụ jị'cäts yụ'te mu' Pablo ji'me'tacdye'ya' —jéyacsi mu' ayo' 
Félix. 

23Chat jéte mu' ĉọjcacsity väc̣hä'tyity in paj qui yejĉoij ĉär' bu'yi mu' Pablo. Me' 
tsan' me' yi mu' paj jị'jutyejcate in judyeya' mu'indye mọmo' ji'sisbite in pen'dye' 
mu' Pabloty paj qui mu'in no ̣ tyete in jedye' jedye' chuc jemoñe' mu', me' me' 
so'mete in. 

24Aty juñucsi' mạyedye' atsijban cuvij mu' ayo' Félix p̂entum mu', Drusila, judío 
mọ'. Mu' Félix ji'vorvete mu' Pablo, tute in judyeya' se'vepte p̂eyacdye' mu', mu' 
p̂eye' anicyedye' Jesucristoche'. 

25Yejĉoij p̂eyaqui Pablo jéyacsi: “Jemoñe' rụij bä'yi mi'in judyeya' ĉujcatiĉam'.” 
Chime'dye jéyacsi: “Yirisĉan ra' mạyedye' Jen' ra' jị'cäts yu'busin' juchadye' tsun”, 
jéte. Mu' Félix aty se'vepteya' p̂eyacdye' mu', anic noi'yi, chat qui jéte Pablo: —
Tupuj jọban mi, jun'si' ra' ĉụi' mạ'je'ya' yụ quivij ra' ji'vorveye mọ'ya' tupudye' 
jụijya' yụ —jéte. 

26Jäm'dyeya' mu' Félix ji'vorvete mu' Pablo paj qui mu'tum p̂eyaqui, ĉaĉaij na mu' 
dyijyi vatyquej ra' jaso'miti querec̣ha c̣hon'dyedyety mu'. 

27Pärä' yómodye' me'qui' ĉär' bu'yi mu'ĉan mu' Pablo. Mu' Félix jam jun' ĉụi' 
mọmo' ji'c̣honte ĉaĉaij na mu' mạ'je' paj qui ma'jotac räjĉan judíoya' in. Chäjäm' 
shuban mu' Félix, chat qui siti mu' Porcio Festo, mu' qui mu'ĉan ayo'bu'yi. Mu' 
chime' jam jun' farajjete mu' Pablo yejĉoij ĉä'räij ĉär'taquisĉan. 

ACTS 25 

1 Festo venjoij mu'ĉan, paj qui siti ayo'bu'ye-dye'ĉan mu'. Aty chibin mạyedye' 
jiyi' chat shupqui Cesareaĉantyi', Jerusalénĉan jịjcaij. 

2Aty venjoij mu'ĉan, mu'in tashchety cudyitity Jen'che' in judyeya' yoctyi' judíoty 
ayo' mu'in ĉọcte in mu' ayo', jéte in jun' bu'yi' chuc mọ' ji'me'tacdye' Pablos mu'. 

3Cọdyete in jéte in: “Ñịbe'jitiĉam' tsun, juteme Pablo paj qui úĉan jijtuij 
Jerusalénĉan”, jéte in. Dyijyi tsan' in mạ'je' ijaĉun'te in majmiya'. 

4Mu' na Festo jam jụjtacsi, jéyacsi mọmo': —Pablo yejĉoij ĉä'räij Cesareaĉan. 
Nojnoĉanya' yụ ra' quivij mu'ĉan. 

5Mu'in ayo' mi'in tupuj cäc̣hä'chun yụ in paj qui mu'ĉan ji'me'te in, mọ'ya' juchaj 
jụijyam' —jéyacsi mu' Festo mu'ĉan bä'yity in. 

6Dam' chum Jerusalénĉan bä'yetaqui, q̂uen'ĉan jedac yiri'tac mạyedye', chat 
q̂uin'dyem' ca'ñibun, Cesareaĉan jijtuban. Nojno mạyedye' ayosche' bä'yaquis 
bä'yi judyeya' qui ji'vorvete mu' Pablo. 

7Aty mu'ĉan siti mu' Pablo, mu'in Jerusalénĉantyi' judío in aty cạvete in 
me'ĉandye siscajcate in, ji'me'te in därsi'ya' juchaj mu', jam qui nam' jun' bu'yi 
jị'ĉoi' in jun' chuc anicsis mọ' ji'me'tacdye' mu'dyes. 

8Mu' Pablo ñutsjiti yi jéyacsi: —Yụ jam méqui' juchatute yụ mu' muju'chaty ayo' 
Romaĉantyi', mijam juchatucsebi yụ yụ'tacdye' mu'in judíos in, mijam ac̣hi'bite 
yụ Jen'si' aca' chime' mu' —jéyacsi. 

9Mu' na Festo mạ'je' mu' ma'jotac judíoya' in, mọ'dyes qui yi mu' jéte Pablo: —
¿Jam mạ'je' Jerusalénĉan jịjcaij um, paj qui mu'ĉan yụ jị'cäts yụ'biye ji'me'tacdye' 
mi? —jéte. 

10Pablo vorjete: —Jam mạ'yi yụ, tupuj o ̣ ĉan mọmo' jị'cäts yụ'tac ji'me'tacdye' yụ 
ĉaĉaij na mi yụ'tactyi' mu' muju'chatyya' ayo' Romaĉantyi' paj qui jị'cäts yụ'tacsi 
úyaty muntyi' in. Mi nash jäm' chịj itŝi' juchaj yụ mijam juchatucsi yụ mu'in judío 
in. 

11 Me' mọ'ya' juchaj ji'ijacdyes jụijya' yụ, a vuty jam jätäjyi u yụ, a vuty tupuj ijac u 
yụ. Jam qui nam' anicsis ji'me'tacdye' yụ, mọ'dyes jam tyi yụ'tac in va'quiquin yụ 
in judíosĉan un in. Yụ nash Romaĉantyi', mọ'dyes yụ cọdaqui paj qui mu' 
muju'chaty ayo' Romaĉantyi' paj qui mu' jị'cäts yu'bun ji'me'tacdye' yụ —yi Pablo 
jéte. 

12Mu' Festo aty se'vepteya' Pablos cọdacdye' mu', chat p̂eyaqui chum 
no ̣ taquitytum mu'. Chat qui yi mu' jéte Pablo: —Yojdyem' aty cọdaqui um paj qui 
mu' muju'chaty ayo' Romaĉantyi' ĉọctem paj qui mu' jị'cäts yu'bunac 
ji'me'tacdye' mi'in, me'dye ra' juteye mu'ya' —jajiti Festo. 

13Aty dai' mạyedye' yoctyi' qui atsij ayo', Agripa tịj mu', mọ'tum Berenicetum 
atsij, Cesareaĉan shupqueti in ĉọshte in mu' Festo. 

14Juñucsi' mạyedye' mu'ĉan bä'yi in, chat qui mu' Festo p̂eijte mu' Pablo jun' bu'yi 
chuc mu' jiquej. Yi mu' Festo jéte mu' Agripa: —Uĉan nash yirity ĉä'räij muntyi', 
mu' farajjetactety Félix jiquej. 

15Aty Jerusalénĉan jịjcaij yụ jiquej, ĉútin yụ in tashchety cudyitity Jen'che' in 
judyeya' tashche' bu'yity judío in, mu'in cudyin yụ in paj qui yụ so'mete mu' 
Pablo ji'ijacdyes p̂eyacdye'. 

16Yụ jéyacsi: “Tsun Romaĉantyi' jam cavintum so'macsi va'tacdye' tsun muntyi' 
in, tashche' chum cọdacsi tsun p̂eyacdye' jäjäm'tum mu'insi'ya' vej in 
ji'me'tacsitysi'ya' in, chat q̂uin'dyem' tupuj so'macsi va'tacdye' tsun”, jéyacsi yụ. 

17Me'dye mu'in judíoty ayo' mu'in atsij úya' in. Nojnodye mạyedye' yụ ji'vorvete 
mu' Pablo, chat qui siti yụ ayosche' bä'yaquis bä'yi mu'che' yụ, paj qui se'vacsebi 
yụ ji'me'tacdye' mu'in. 

18Mọ' ji'me'tacdye' mu'in, jeñety därsi' juchaj ĉọpte yụ, jam na me',  

19mọ' mọmo' na jiquej ji'me'tacdye' mu'in, jam ca rụij cại'tyi' ji'chäyitidye' mu'in, 
judyeya' chime' ca mu'ya' säñity muntyi', Jesús ca tịj mu', mu' na ca Pablo yi: tsạ' 
bu'yi ca mu', mọ' mọmo' ji'me'tacdye' mu'in, jam jacchety ayo' juchaj so'mete 
mu'. 

20Mọ'dyes yụ jam jun' dạque' jị'cäts yụ'tacdye' mu', jam tupuj va'tacdye' so'mete 
yụ. Mọ'dyes qui yụ jéte Pablo: “¿Jam mạ'je' Jerusalénĉan um paj qui mu'ĉan jị'cäts 
yụ'biye ji'me'tacdye' mi?” jéte yụ. 

21 Mu' na jam jụjyi, cọdaqui mọmo' paj qui jam Jerusalénĉan cạc, judyeya' paj qui 
mu' muju'chaty ayo' Romaĉantyi' paj qui mu' ji'cäts yụ'te mu', me' cọdaqui mu'. 
Mọ'dyes yụ jéyacsi paj qui yejĉoij ĉä'räij mu' jun' qui' chuc tupuj jutete yụ 
Romaĉan ĉọcte mu' muju'chaty ayo' —yi mu' Festo jéte mu' Agripa. 

22Yi Agripa jéte: —Yụ chime' mạ'je' se'vete. Vorjete mu' Festo: —Jụdyej, nojno ra' 
mạyedye' se'vete mi. 

23Nojno mạyedye' atsij mu' Agripa Berenicetum, ayotyĉan quị'si' ya'ijtyi'ĉan atsij 
in tiĉunacdye'tum siti in chäcdyisĉan vavdye' acas mọ'. Mu'ĉan chime' siti in 
väc̣hä'tyitytyi' ayo' in judyeya' fer bu'yity bä'yedye'ĉantyi' in. Mu' qui Festo 
jutacsi paj qui tute in mu' Pablo. 

24Aty mu'ĉan mu' p̂eyaqui mu' Festo jéyacsi: —Yụ ra' jéye mi ayo' Agripa, räj 
úĉantyi' q̂uin' mi'in, mush tyu' útsi q̂uin' muntyi', fa ̣cacdyety judíoty mu'in, 
Jerusalénĉantyi' in judyeya' úĉantyi' Cesareaĉantyi' chime' in, ji'me'te in yụsya' 
vej in. Fer cudyin yụ in paj qui yụ ji'ijate. 

25Yụ na jam méqui' dạcbite juchaj mu' ji'ijacdyes mu'. Chime'dye aty cọdaqui mu' 
paj qui muju'chaty ayo' Romaĉantyi' jị'cäts yụ'te. Jụjte yụ, mu'ya' ra' jutete yụ. 

26Me' tsan' me' itŝi' qui nam' juchaj mu' dạcbite yụ, mijam chime' mọ'ya' 
p̂eyacdye' yụ paj qui yụ jị'chiqueyete mu' ayo' sánacdye'che'. Mọ'dyes yụ yụ'te 
mi'insi'ya' vej, paj qui mi ayo' Agripa, cọdyetyete p̂eyacdye' mi, vátyequej ra' mi 
dạcbite juchaj mu', paj qui aty ujaijya' cọdyete p̂eyacdye' mi tupuj yụ mọ'jetedye 
ayo' sánacdye'che'. 

27Jeñej bu'yi' shapudye' ĉọi' yụ jutete yụ ayo'ya' yirity ĉä'räty muntyi', jam jụijya' 
jị'chiqueyete yụ jun' chuc juchaj mu' —yi mu' Festo jéyacsi. 

ACTS 26 

1 Agripa yi jéte mu' Pablo: —̣Q̂uin' chat aty tupuj ĉụi' ñutsjiti mi —jéte. Pablo 
che'jeyaqui un mu' tiyacchui' p̂eyaqui, yi:  

2—Ma'joij yụ q̂uin' tupuj p̂eyaqui yụ misya' vej, anictyity ayo' Agripa, paj qui 
tupuj ñutsjiti yụ ji'me'tacdye'ya' yụ utssi' judíos in chätidye' yụ. 

3Jäm' ñutsjiti yụ míya' ĉaĉaij na mi anic jäm' chäyibutiĉa' tsunsi' yicdye' judíos 
tsun, judyeya' ji'chäyitidye' tsun chime', ĉaĉaij na jam vaj me' dyijyi tsun. Mọ'dyes 
yụ cọdyeye paj qui mi dam' dyich bu'yi, se'vibutim ọij p̂eyacdye' yụ. 

4Räj mu'in judío in chäyin yụ in jun' buty bä'yi yụ jiquej nanatydyem' jiquej yụ, 
me'dye q̂uin'. Mu'in chịj in ĉụi'si'ĉan jac p̂añi yụ, jäqui've qui Jerusalénĉan bä'yi 
yụ. 

5Chichäyindye yụ in jun' chuc fariseo bä'yi yụ, mọ' tupuj jị'ĉoi' in jun' chuc anicsis 
ọij p̂eyacdye' yụ, mạ'je' jụijya' mu'in in. Tsun fariseo anic che' cại' tsun 
ji'chäyitidye' judíos tsun. 

6Mọ' ji'me'tyiyin yụ in q̂uin' ĉaĉaij na yụ bise'tyi' jun' chuc ra' mu' Jen' jị'cätse' 
mọ' p̂eyacdye' yụ'tyeyeyacsis vóshi'vun tsun jiquej, mọ' yi' mu' ra' vañinjeyacsi 
mu'in säñity in. 

7Chätidye' tsun yiri'tac pärä' jiyity ñuru' in, chịmo'dye mu'in bise'tyi' in paj qui 
mu' Jen' jị'cätse' mọ' p̂eyacdye' yụ'tyeyeyacsis jiquej, mạij judyeya' tsedyedye' 
tima'quete in bisacdyedyes mu', jun' chuc ra' vañinyeban in. Mọ'dye p̂eyacdye' 
voro'tacsis yụ, mọ'jin ji'me'tyin yụ in mu'in judío in. 

8Yi' mọ' p̂eyacdye': vañinyeban ra' mu'in säñity in. Mi'in na judío q̂uin' jedac jam 
me' anicyi mi'in mu' Jen' vañinjeyacseban mu'in säñity in —me' jéyacsi Pablo—. 

9Yụ chime' jiquej fer fa ̣ quete mu' Jesucristo Nazaretĉantyi'. 

10Anicdye me' yụ jiquej jị'ñibe'cacsi mu'in Jerusalénĉantyi' in mu'in cäc̣hä'chutety 
Jesucristo in. Mu'in tashche' cudyitity Jen'che' in so'min yụ in ferdye' paj qui yụ 
tapjeyacsi mu'in in judyeya' qui tacjeyacsi yụ ĉär'taquisĉan yụ'tacsi yụ. 
Chime'dye aty ujacsiya' jiquej in, yụ chime'dye anic yụ jäm' ĉọi' mọ'. 

11 Jun'si' ĉụi' sitacsi yụ vajmu'yaijĉan judíos in, mu'ĉan jị'ñibe'cacsi yụ mu'in 
cäc̣hä'chutety Jesús in, fer ñịbe' jị'cavacsi yụ, mạ'je' ji'yacchuyacsi yụ Jesucristo 
paj qui jam cäc̣hä'chute in. Anic muju'cha' fa ̣cacsi yụ dadam' dyijyi yụ yocsi'ĉan 
ra' bä'yedye', dadam' ra' muju'cha' quevacsi yụ me'tyity in, mu'ĉandye ra' taĉan 
jị'ñibe'cacsi yụ. 

12Me'dye roi'je' Damascoĉan jịjcaij yụ, cạqui yụ ferdye'tumsi' paper, so'minsi' yụ 
in mu'in tashche' cudyitity Jen'che' in, mọ' yụ'tacdye' yụ paj qui räj tapjeyacsi yụ 
mu'in anicjetety Jesucristo in. 

13Me' nash jiquej yụ, ayo' Agripa, aty majmiya' yụ, quichĉan tsun ĉụi'dye 
mạyedye'ches mạijquedye' tŝútyin yụ pen'dye'tumdye yụ in, anic fer tŝútyin tsun 
mọ' mạijquedye', ọya'ya'dye tsunsi' mạijquedyem', me' cạve' yụ. 

14Räj muruc tŝọij tsun, yụ qui nam' se've' yiris p̂eyacdye' hebreosĉan, yi' jin yụ: 
“Saulo, Saulo, ¿jun' dash yụ me'ti' yụ mi? Ĉụi'dye qui nam' me'ti mi, jeñej yirity 
vóye fibi'yi yitar'je' mọ' jeshajmacsi' son mu'si' bächäcsitysi', me' bu'yi' mọ' 
shupqui' me'tacdye' mi”, yi jin yụ. 

15Vorjete yụ: “¿Tyi ĉaĉaij mi u?” jéte yụ. Ayo' jin yụ: “Yụ u Jesús yojdyetydyem' 
me'tety um. 

16Sacyebada q̂uin', yụ ji'caviti míya' yụ ra' yụ'tyeye úñitydyety yụ, paj qui mi 
jéyacsi pai' muntyi' in jedye' chuc yụ jị'caveyeye q̂uin' judyeya' jedye' chuc ra' 
jị'caveyeye jábiya'. 

17Yụ ra' ji'c̣honye mu'inya' judíoya' in judyeya' jam judíoya' in. Yụ ra' juteye, 
mu'in qui ra' voro'tacsi mi,  

18mi ra' jị'naijtacseban paj qui jam tojmadye'ĉan bä'yi in, paj mạijquedye'ĉan 
bä'yi in, paj jadyic bächäcsi mu' Satanás, Jen' qui ra' me'chucsi. Mu'in ra' anicjin 
yụ in, anicyedye'ya' ra' mu'in, Jen' vayacjeyacsebi juchaj mu'in judyeya' yụ'tacsi 
Jen'dyety in, yojdyem' yoctyi' tsim'tactyi' um', me' bu'yi' ra' voro'yedye' mi”, jin 
yụ mu' Jesús —yi Pablo jéyacsi—. 

19Me' nash, ayo' Agripa, jam jun' yụ muyetyejcapte mọ' p̂eyacdye' 
mạyedye'chetysi'. 

20Tashche' yụ voro'tacsi Damascoĉantyi' in, jäqui've qui Jerusalénĉantyi' jéyacsi 
yụ, judyeya' räj mọ' jac Judea voro'tacsi yụ, jéyacsi yụ chime' mu'in jam judío in. 
Me' jéyacsi yụ: “Dyijyejam' juchajche', caman' anicjebajmac Jen'. Rụijyebajsham', 
mọ' ra' jị'ĉoi' aty dyijyi juchajche' mi'in”, jéyacsi yụ. 

21 Mọ'jin tapjin yụ in mu'in judío in Jen'si'ĉan aca' mu', mạ'je' tsan' mu'ya'dye ijan 
yụ in. 

22Me' tsan' me', Jen'si'ya' qui nam' no ̣ tacdye' mu' taca' q̂uin' yejĉoij fer bu'yi yụ 
judyeya' voro'tacsi yụ räj muntyi' in Jen'si' p̂eyacdye' mu', muju'chaty in judyeya' 
uya'yaty in. Räjĉan voro'yedye' yụ chiyi'dye yoj yi'dyem' mu'insi' u in 
jaso'mititysi' p̂eyacdye' Jen' jiquej u mu'in, judyeya' Moiséssi' chime', jam jun' 
cächje' yụ yocsi' qui p̂eye' yụ. 

23Yi' mọ' sánacdye' atsij ra' mu' Ji'c̣honacsity muntyi' judyeya' ra' ijate in, me' ra' 
tsan' me'jete in, vañinyeban qui na ram', mu' ra' tashche' vañinyebantyi', mọ' 
vañinyedye' mu', mọ' ra' mạijchucsebi' ĉojtyi' judíoty mu'in judyeya' jam judíoty 
in paj qui c̣hoñive in, me' yi' sánacdye' —jéyacsi mu' Pablo. 

24Taca' p̂eyacva'joij mu' Pablo ñutsjiti, chat qui mu' Festo fer p̂eyaqui jéte mu' 
Pablo: —Anic shican mi Pablo, mọ' chäcdyis ji'chäyitidye' mi aty shapun ji'tyin mi 
—jéte. 

25Pablo vorjete: —Jam méqui' shican yụ, ayo' Festo, anic rụijsis ọij p̂eyacdye' yụ 
dyijyedye'tumsi'. 

26Mush uya' mu' ayo' Agripa mu' jäm' chí ỵe' räj ọij jéyac yụ q̂uin' mi'in jun' chuc 
jiyi' jiquej, mọ' jị'chiqueyeyacsi' q̂uin' mi'in, mọ'dyes yụ mọ' p̂eyaqui anic 
jorojĉan mu'si'ya' vej mu'. Mu' chime' räj chí ̣ye' ọij, ĉaĉaij na ọij jam yiris jedye' 
caminve jäm'tacsi'. 

27Ayo' Agripa, ¿anicjeyacsebi cam sánacdye' mu'insi' jaso'mititysi' Jen' jiquej in? 
Chịj yụ anicje' mi —jéte mu' Pablo. 

28Vorjajiti Agripa: —¿Mạ'je' buty cavintum anic ja'yitim Jesucristoche'? —jéte 
Agripa. 

29Mu' qui Pablo vorjete: —Paj tsan' jun'si' ĉụi', faraj vu' ca' Jen' yi paj qui mi 
judyeya' räj se'vaquity q̂uin' mi'in me' shupqui mi'in yojdyem' yụ u, yụ yi paj qui 
cäc̣hä'chutinte Jesucristo, jam qui nam' mạ'je' yụ paj qui ĉär'taquisĉan mi chime' 
yojdyem' yụ u —yi mu' Pablo jéyacsi. 

30Chat qui sacyi in mu' ayo' Festo judyeya' mu' ayo' Agripa Berenicetum, 
räjen'dye mu'ĉantyi' in, pạrejyi in. 

31 Shupqui jorojya' in, p̂eijte Pablo in, yi jítidyeij in: —Itŝi' méquis dạcbija juchaj 
utssi' muntyis mu' paj qui ji'ijac, jam jemoñe' ĉär'tac chime' —yi jíti in. 

32Chat qui yi mu' Agripa jéte mu' Festo: —Jam cọdaqui jụijya' mu' jiquej paj qui 
mu' muju'chaty ayo' Romaĉantyi' jị'cäts yụ'te, tupuj tsan' ji'c̣honac q̂uin' —yi jéte. 

ACTS 27 

1 Aty yíya' in paj qui Italiave jịjcaij tsun. Pablo judyeya' yoctyi' ĉär'tactyi' in 
so'mac väc̣hä'tyitytyi'ya' ayo' in, Julio tịj mu', paj qui mu' ĉọjcacsi. Väc̣hä'tyitysi' 
ñurum' mu'sim' Julio tịj mọ': ayo'si' muju'chatysim', me' jị'ti'e' mọ'. 

2Mu'ya' bijti tsun marĉantyi'che' covamba, Adramitioyaty mu' covamba, aty 
sactity ra' Asiavesĉan bä'yedye' in. Chime' pen'dyetun tsun mu' Aristarco, 
Tesalónicaĉantyi' mu' muntyi', mọ' Macedoniaĉansi' bä'yedye'. Mu'ya' tacti tsun. 

3Nojno mạyedye' Sidónya' venjoij tsun, mu'ya' sojquiti tsun. Mu' väc̣hä'tyitytyi' 
ayo' Julio anic jäm'jajiti mu' Pablotum, yi mu' paj qui sóbaqui pen'dye'ya' mu'. 
Mu'in no ̣ tyete in jedye' jedye' chuc jemoñe' mu'. 

4Quivij mi'i tsun, mu' na tyi'mu va'quiquin tsun, chị've jijicayin tsun, mu've qui 
tyeij tsun Chipreve, mọ' ñutsjityin tsun. 

5Jẹjcai' qui mi'i tsun, cajñe' tsun mọ' Cilicia judyeya' Panfilia, chäjäm' Miraya' 
venjoij tsun, Liciasĉansi' bä'yedye', mu'ya' q̂uin'dyem' sojquiti tsun, p̂ai'joij 
mu'ya' tsun. 

6Mu' väc̣hä'tyitytyi' ayo' yoctyi' mu'ya' dạcte covamba, Alejandríayaty mu', 
Italiave ra' jịjcaijtyi'. Mu'che' qui ji'bijtyin tsun, tacti qui tsun. 

7Jäjäm'tum me'quejĉoij tsun dai' mạyedye', ñịbe'tum mi'i tsun ĉaĉaij na 
va'quiquin rocjin tyi'mu tsun, ñịbe'tum cha'she' tsun mọ' bä'yedye' Gnido. Jam 
méqui' chụi' tyeij tsun, me'dyes qui quic̣hen' mọ' jac Salmón, mu've qui tyeij tsun 
chị've jijicayin tsun cọijti tsun mọ' poc̣ho' Creta. 

8Yejĉoij chị've tyeij tsun ñịbe'-quejĉoij tsun, chäjäm' venjoij mu'ya' tsun Jäm'si' 
Sojquitidye'ya', je' mọ'ya' in, c̣hẹi'ya' yocsi' mọ' bä'yedye' Lasea. 

9Men mu'ya' tsun, ji'moñe' tupudye' mi'edyes covambache' tsun, jä'mijdye 
venchui' tupudye' tyi'mus. Mọ'dyes yi mu' Pablo jéyacsi:  

10—Yụ ra' jéyac mi'in q̂uin', yụ cạve' anic tsäqui' mi'eja'ya'. Yejĉoja' jụijya' tsun 
pechja' ra', moñi ra' covamba judyeya' cạcdye' tsun, tupuj ra' pechja' —jéyacsi 
Pablo. 

11 Mu' na väc̣hä'tyitytyi' ayo' yoc mu' dyijyi, jam mu' se'vepte p̂eyacdye' Pablos, 
mu' mọmo' se'vete mu' a'tumtyi' covamba judyeya' mu' bächätety. 

12Mọ' qui sojquitidye' a'c̣hii' mọ'ya', jam jäm'si' paj qui ji'cajnacdyes tsịvu'vudyes 
tupudyem'. Mọ'dyes arajdye tas covambaĉantyi' in jam mạ'je' tacya' mu'ya' in, yi 
in: “Dam'dye jäm' jiijja' mọmo', Feniceya' jịjcaja' tupuj jụijya' tsun, mu'ya' ra' 
ji'jiijja' tupudye' tsịvu'vudyes”, yi in. Fenice chime' Cretaĉansi' bä'yedye', mọ'ya' 
jäm' covambadyes sojquitidye', mọ'ya' ñucjeĉun'tes tyi'mu, ĉaĉaij na yocvetaque 
bu'yi jam jijtuijve tyi'mu. 

13Mu' na tyi'mu mu ̣yidyem' fuju'juij jätisve jäjäm'tum, mọ'dyes qui tichaĉan in 
mọ' ji'dyäcaquis covambas, chat qui sacti in jeñej ra' tupujtye' cha'she' Fenice ĉúti 
in, chị've tyeij mu'ya' in mọ' Creta. 

14Jambi' jun'si' jịjcaij tsun shupqueti vatyquej tsäqui'tyity tyi'mu, rep tŝútyin 
tsun,  

15chidac tacbajte covamba. Mijam qui jun' chụi' tyeij tsun, farajjete qui covamba 
tsun, ĉụi' quim' jácati tyi'mu. 

16Muvetaque qui tyeij tsun miquis mọ' poc̣ho' Cauda. Mọ' ñutschute tyi'mu dam', 
mu've ñịbe'tum bijbajte tsun mu' miquity covamba c̣hon'dyety,  

17därtyi'che' jịjcaban. Vitsi'cac yụ'bajte tsun minacdye'ya' mu' covamba, tupuj qui 
dyichjetyete tyi'mu. Dyijyi qui tsun: “Are'ĉa tyi'mu va'quicsin' tsun Sirte, tịj mu' 
jámansi'”, yi tsun. Chat qui va'queque' in yiris nomajchuquis ojñi' paj qui jam fer 
mi'i covamba. 

18Nojno mạyedye' yejĉoij fer tyi'mu. Mu'in mu'che' carijtaquity in tiyacchui' 
va'queque' in cạcdye' mu'in. 

19Yocsi' mạyedye' ĉụi'si'ya' un mu'in va'cajquiqui in pạrej covambas jedye' mu'in, 
paj qui che'yeban in. 

20Dai' mạyedye' yejĉoij mu' tyi'mu fer fuju'juij, mijam jun' jorojĉan mu' tsun 
mijam o ̣rota', jeñej ra' jam c̣hoñi ĉúti tsun. 

21 Me'qui' jam dam'je' jedye' tsun. Chat qui mu' Pablo sacyi jéyacsi: —¿Jun' dash 
jam mạ'je' se'vibutiĉa' p̂eyacdye' yụs mi'in, yi jéyac yụ jiquej? Ĉụi' yacchuja' Creta 
tsun, yojdyem' q̂uin' cạveja' u. 

22Me' tsan' me' yụ qui nam' jéyac: sóñi'yejam', jam ra' yirity säñi mi'in, uts ra' 
covamba pechtaĉa'. 

23Inoj tsedyedye' mu' Jen', me'chuntyi' yụ, mu' tima'quetety yụ, mu' jutaqui anjer 
mu', mu' qui ji'caviti yu ̣ya'. 

24Yi jin yụ: “Jam ra' noi'yi mi Pablo, mi ra' ji'caviti muju'chatyya' ayo' 
Romaĉantyi'ya'. Chime'dye mu' Jen' ñịbe'jin jụjjibun cọdacdye' mi, mu' ra' räj 
ji'c̣honacsi uts covambachety in pen'dyetuntyi' in, mídyes ra' mu' ji'c̣honacsi 
cọdacdyedyes mi”, me' jin yụ mu' anjer. 

25Mọ'dyes sóñi'yejam' mi'in, yụ na chí ̣yete Jen' mu' ra' jị'cätse' mọ' p̂eyacdye' yoj 
jindyem' yụ u mu' anjer. 

26Tsun ra' va'cac poc̣hosche' jac —jéyacsi Pablo mu'chety in. 

27Yiri'tac vạjpedye' jiyi' mạyedye' me'qui' jẹjcai' mu' tyi'mu, ĉụi' mu've can tsun 
marve Adriático. Tsedyedye' menya' mu'in mu'chety carijtaquity in chí ̣qui in aty 
c̣hẹi'yaij jac in. 

28Tí ̣dye'ya' tuputui' in ojñi', chibin qui'tac jäbän jiyi' metro, me'qui'ĉan maj. Aty 
muju'va' in quivijje' tuputui' in, aty chị'yai' mọ'ya', pärä' qui'tac yävätidye' 
jiyi'dyety metro. 

29Noi'yi in, “Are'ĉa mijche' sät tŝo ̣ ja'”, yi in, mọ'dyes qui pechve va'queque' in 
vạjpedye' minacdye'tumsi' ji'dyäcaquis. Mu'ya' qui cọdyete Jen' in paj qui 
nạijjoijve in. 

30Mu'in na mu'che' carijtaquity in dyijyi in mạ'je' tsan' ĉa'joij in. Pajbajte in mu' 
miquity covamba. Väñädye'ya' yi in: “Tsun ra' o ̣ che' cại' yocsi' ji'dyäcaquis in paj 
qui dyäcjete jụijche' tsun”, yi in. 

31 Mu' na Pablo chí ỵacsebi dyijyedye' jam rụijsis mu'in, chat qui mu' jéyacsi 
väc̣hä'tyity in ayo'tum mu'in: —Jam tacche' jụijya' in uts carijtaquity in, jam ra' 
jun' c̣hoñi mi'in —jéyacsi. 

32Mọ'dyes mu'in väc̣hä'tyity in tätsätsäje' minacdye' in mọ' tapchutes miquity 
covamba, chat qui mu' cashti covamba. 

33Aty nạijjoqui've' chat Pablo jéyacsi paj qui säcsi in jedyetyi in. Yi mu': —Aty 
yiri'tac vạjpedye' jiyi' mạyedye' me'qui' dyijtuva'ti mi'in, jam dam'jetiñe' jedye'. 

34Q̂uin' yụ jéyac mi'in: säcsevac q̂uin', paj qui tupuj jiĉun mi'in, chat qui ra' c̣hoñi 
mi'in. Yụ jéyac jam ra' méqui' jedyeij mi'in —jéyacsi mu' Pablo covamba-chety in. 

35Aty me' jéyacsi mu' Pablo, chat jäcte pan, yoshoropaij jéte Jen' mu'insi'ya' vej in, 
q̂uemi'vete chum chat qui jebete. 

36Räjen' mu'in covambachety in aty ma'joban in chat qui säcseban in. 

37Mu'che' covambachety tsun me'tum tsun pärä' qui' cien yävätidye' qui'tac 
jäbän jiyi' rụi'cu' tsun. 

38Aty me'si' säcsi tsun chat qui quivijje' va'queque' in covambaĉansi' jedye' in 
mọ' cạcdye' tsun trivo paj qui dam' che'yeban covamba tsun. 

39Aty nạijjoi'ya' mu'in mu'che' carijtaquity in nạijtye' tsan' mọ' jac in, jam qui 
nam' chí ̣ye' in. Cạve' yiris noc̣hojc̣hos jámantumsi' in, dyijyi in mạ'je' mu've chụi' 
bu'yi in, vatyquej ra' tupuj chị've venjoij in. 

40Tä'tsetyete in minacdye' ji'dyäcaquis covambas mu'in, taĉan ojñi'ĉan. 
Mọ'ya'dye dajjetyete in mọ' jị'chui'taquis coracdye' covambas, judyeya' 
tectyeyebajte in quivij mu' tyä'väty quị'si' jụijche' bu'yity mu' ji'mi'aquity 
covamba. Chat qui tiyacchuti tänen'ti mu' covamba chụi' bu'yi tsan' jámanve 
jịjcaij. 

41 Uya'ya'dye qui nam' sä'tejoij covamba, judye'dye venjoij chị've. Sät tŝọij 
mu'che' jụijche', jäm' pei' tŝọij jụijche', pech na mu' majĉan bu'yim', 
vacam'quedye'-ya'dyety fer meijya'yi pechve, me'ĉandye vocyi covamba. 

42Mu'in na väc̣hä'tyity in dyijyi in mạ'je' räjtum ijacsi ĉär'tactyi' in, vatyquej ra' 
nai'qui ĉa'joij in. 

43Mu' na väc̣hä'tyitytyi' ayo' mu'in mijam mu' me' mạ'je', dyijtute mu' Pablo paj 
qui jam mu'mun ijac. Mu' na ayo' jéyacsi: “Tyi chuc chịj nai'quity in, paj mu'in 
chum tashi p̂ai'joij ojñi'ĉan in, nopej jịjcaij in. 

44Mu'in na jam chịj nai'quity in, paj sonche' nai'qui in, paj ra' tsan' q̂uem'sische' 
covambas in, jo'mesche' ra' nai'qui mi'in”, yi ayo' jéyacsi. Me'dye venjoij 
räjtumdye nopej c̣hoñi tsun. 

ACTS 28 

1 Pacaj c̣hoñi räj tsun chat q̂uin'dyem' chí ̣qui tsun mọ' buty jiquej poc̣ho' tịj mọ' 
jacsi' Malta . 

2Mu'ĉan bä'yity in anic jäm'jin tsun in, ji'jä'naqui tŝij in, judyeya' fayin tsun in paj 
qui jufibun tsun ĉaĉaij na añetyi tsun anic jätacñi tsun. 

3No ̣ taqui chime' Pablo tŝijtuij dam', aty mu' cän'tye' mọ' tŝij, mu'ĉan buty jiquej 
mu' nas. Ĉụi'dye shupqui mu'ĉantyi' aty mọ' japacyejoi'ya' tŝij, carav'yetŝọij 
vatyquej Pabloche' täyen' tŝọij unchem'. 

4Mu'ĉan bä'yity in aty me' cạvete in, yi jítidyeij in: —Are' uts ijacsity muntyi', me' 
tsan' c̣hoñi mu' ojñi'ĉan, mu' qui nam' jen' yóche'dyem' ĉútiĉa'che' tsun u, mu' ra' 
jam jun' c̣honchute, säñi ra' mu' —yi jítidyeij in. 

5Nipjeyaqui un mu' Pablo, tŝijĉan jị'tŝote mu' nas, mijam jun'jajiti mu'. 

6Mu'in na muntyi' in jäm' mu'in chivejyi cạvete in, jun'jajiti a ĉa, jun' a ĉa 
jaji'ñäpdyij, jun' a ĉa säñi, yi in. Me' tsan' biste in, mu' qui nam' jam jụñi'ñiij, 
mọ'dyes qui yocve dyijyi in: “jen' na jiquej uts muntyi'”, yi in. 

7Mu'ĉantyi' ayo' tịj mu' Publio, mu' a' mọ' jacsi' c̣hẹi'ya' mu' jáman yóya'dyem' 
c̣hoñi jiquej u tsun. Jäm' mu' tiĉuñin tsun judyeya' ji'dyäquin tsun, chibin 
mạyedye' mu'ya' tsun jäm' ĉujcan tsun. 

8Mu' na Publioty jen' mu' jubijĉan mu' chụjduij, jänjändye'tumsi' väs játŝuti. Siste 
mu' Pablo cọdyete Jen' mu'dyes judyeya' yụ'taqui un mu', ji'jiijbite mọ' 
japacjodye'. 

9Chí ̣qui yoctyi' in mu'in qui atsij in mu'ĉantyi' japacjoijtyi' räj in, mu' qui 
ji'chäcacseban. 

10Dai' mu'in jedye' ñịbe'jin tsun in, judyeya' aty ra' yạjquicsebanya' tsun, 
mu'ĉantyi' in ñịbe'jin tsun in räj jedye' chuc mi'edyedyes jemoñe' tsun. 

11 Chibin ịvaj mu'ĉan bä'yi tsun Maltaĉan, chat quivijyi bijti tsun marĉantyi'che' 
covamba Alejandríayaty. Mu' covamba cại' tịj jäm'tacdye' muntyis mu'in, Cástor 
judyeya' Pólus. Mu' covamba chime' ji'jiyety tupudye' tsịvu'vudyes mu'ya' 
Maltaya'. 

12Chat qui tacti mu'ya' tsun, mi'i tsun, dạquique' tsun mọ' bä'yedye' Siracusa, 
mu'ya' sojquiti tsun, chibin mạyedye' mu'ya' dyäqui tsun. 

13Cuvij mi'i tsun, cuvij chị've tyeij tsun cha'she' tsun mọ' bä'yedye' Regio, mu'ya' 
sojquiti tsun. Nojno mạyedye' quivij fuju'juyeban tyi'mu jätisve, quivij tacti tsun 
pärä' mạyedye' mi'i tsun, venjoij tsun Puteoliya', mu'ya' qui sojquiti tsun. 

14Mu'ĉan pạrej anicjetety Jen' in mu'ya' fayin tsun in paj qui mu'ya' dyäqui tsun, 
yävätidye' mạyedye' mu'ĉan bä'yi tsun. Cuvij mi'i tsun, Romaĉan jịjcaij tsun, 
majmiche' qui tyeij tsun. 

15Romaĉantyi' anicjetety Jen' in aty mu'in chíqui in aty tsun majmiya' tyiti. Pạrej 
mu'in in ji'rebin tsun in, mu'ya' rébin tsun in mọ' bä'yedye'ya': Apios 
Ji'mincaquiya', tịj mọ', je' in. Pạrej jäqui' atsij in mu'ya' rébin tsun in mọ' 
bä'yedye'. Chibin Dyäquedyes, tịj mọ', je' in. Pablo aty cạvacsi mu'in anicyity 
Jen'che' in, chat qui mu' yoshoropaij jéte Jen', jiĉun ĉojtyi'ĉan mu'. 

16Me'dye Romaĉan venjoij tsun. Mu'ĉan quivij ĉär'te in mu' Pablo, pạrej qui nam' 
ji'bä'yete in, yocsi' aca', väc̣hä'tyitytum jaĉujcatity. 

17Chibin mạyedye' atsvun mu', chat qui mu' Pablo ji'vorvacsi mu'ĉantyi' judíoty 
ayo' mu'in. Mu'ya' vajmu'yaij in, chat qui yi mu' Pablo jéyacsi: —Chätidye', yụ ra' 
jéyac, me' tsan' jam juchatucsi yụ chätidye' judío tsun, me' tsan' jam va'cacsebi yụ 
yicdye' vóshi'vunsi' tsun jiquej, mu'in qui nam' Jerusalénĉantyi' judío in tapjin yụ 
in, ĉär'tyin yụ in, judyeya' ji'me'tyin yụ in Romaĉantyi'ya' ayo' in. 

18Aty me'si' cudyityin p̂eyacdye' yụ in, mạ'je' tsan' ji'c̣hoñin yụ in ĉaĉaij na itŝi' 
juchaj yụ ji'ijacdyes yụ. 

19Mu'in na mu'ĉantyi' judío in jam jụjyi in paj qui ji'c̣honac yụ, mọ'dyes qui yụ 
cọdyete mu' ayo' paj qui úĉan Romaĉan jutin yụ paj qui mu' muju'chaty ayo' 
úĉantyi' jị'cäts yu'tyin yụ. Yụ jam méqui' ji'me'tacsi chätidye' yụ judío in ayo'ya' 
in. 

20Mọ'dyes yụ ji'vorveyac mi'in, mạ'je' cạveyac mi'in judyeya' mạ'je' p̂eyaqui yụ 
mi'intum. Ĉär'tyin yụ in ĉaĉaij na yụ ọij mọmo' anicje' mọ' p̂eyacdye' p̂eijtes 
Ji'c̣honsin'tyi' tsun Israeltyi' vóshi' tsun, mu' bisjaty tsun —jéyacsi mu' Pablo. 

21 Mu'ĉantyi' ayo' judíoty vorjete in: —Tsun na úya' bä'yity jam méqui' se'vebiyac 
juchaj mi, mijam mu'in Judeaĉantyi' judío in jam jutiyin tsun in paperches 
ji'me'tacdye' mi, mijam mu'ĉantyi' in atsijtyi' úya' in jam tui' in ji'me'tacdye' mi. 

22Tsun mạ'je' se'vebiyac dyijyedye' mi ĉaĉaij na räj pai' bä'yity in ñäñibun in 
mítyi' ñuru'tyity in —jéte in mu' Pablo. 

23Mọ'dyes qui mu'in yụ'tye' in yiris mạyedye' paj qui se'vepte in Pablos 
p̂eyacdye' mu'. Cha'she' mọ' mạyedye' in, dai' atsij muntyi' in yóĉandyem' ĉä'räij 
Pablo u. Dyutsen' mạyedye' voro'tacsi mu' Jen'si' p̂eyacdye' mu', p̂eijbite mu' 
ayo'bu'yidyes ra' Jen'si' mu'. Jị'chiqueyacsi yụ'tacdye' jaso'mitis Moisés jiquej 
judyeya' mu'insi' sánacdye' mu'in jaso'mititysi' p̂eyacdye' Jen' jiquej in. Mọ' 
mạ'je' tsan' jị'chiqueyacsi jätäjyi' chuc mọ' sánacdye', p̂eijte mu' Jesús 
Jị'c̣honacsity muntyi'. 

24Pạrej anicjepte p̂eyacdye' in, yoctyi' na jam anicyi in,  

25mijam cäts dyijyedye' mu'in. Mọ'dyes qui aty ra' jọbanya' in, mu' Pablo quivij 
jéyacsi: —Anic rụij shupqui' mọ' p̂eyacdye' jaso'mitis Isaías jiquej Jen'si' Ạ'edye' 
mu', vóshi'vundyes mi'in mọ' p̂eyacdye', yi' jajiti mu' Isaías:  

26“Tạij jéyacseca muntyi' in: Me' ra' tsan' yejĉoij se'vaqui mi'in, jam qui na ram' 
chicacsi mi'in, jedye' chuc cại' mọ' p̂eyacdye', me' ra' tsan' yejĉoij cạvi mi'in, jam 
qui na ram' naijti mi'in. 

27Ĉaĉaij na anic yäcäj ĉojtyi' mu'in, judyeya' tyucje' chun in judyeya' quiban'je' vej 
in. Mijam méqui' mạ'je' ca'ñibun yu ̣dyes in paj qui naijti in, tupuj qui se'vaqui in 
judyeya' tupuj qui chicacsi in ĉojtyi'ĉan, paj qui yụ ji'c̣honacsi”, yi' sánacdye'. 

28Ọij ca ̣ tsi' mi'indyes. Yụ ferche' jéyac mi'in aty äcäij-jeptinte Jen'si' p̂eyacdye' 
mu' mọ' c̣hon'dyedyes, q̂uin' chat ra' jéyacsi yụ mu'in jam judío in, mu'in ra' chat 
jam me' in, se've' ra' in —jéyacsi mu' Pablo. 

30Pärä' yómodye' me'qui' mu'ĉan ĉär' bu'yi Pablo, mọ' ya'ityejijcai'si aca', mu'ĉan 
bä'yi, tiĉunacsi tyi chuc ĉọctety in. 

31 Yejĉoij voro'tacsi mọ' p̂eyacdye' p̂eijbite ayo'bu'yidyes ra' Jen'si' mu', jam tyi 
me'te in mijam noi'yedye'tum jéyacsi mu', jorojĉan jéyacsi jun' chuc mu' 
Jesucristo Ayo' tsun. 

ROMANS 

ROMANS 1  

1 Yụ Pablo úñity Jesucristoty mu', yụ sáñe' ọij p̂eyacdye' mi'indyes. Mu'dye Jen' 
me' tsim'tyin yụ judyeya' yu'tyin yụ paj qui jutactyi' mu' paj qui voro'tacsi yụ 
jäm'si' p̂eyacdye' mu'. 

2Urucya' jiquej mu' Jen' tashche' jéyacsi ọij p̂eyacdye' mu'in jaso'mitity p̂eyacdye' 
jiquej in, mu'in qui sáñe' in mọ' tashches sánacdye' Jen'si' mu'. 

3-4Mọ' p̂eyacdye' p̂eijte mu' Jesucristo Ayo' tsun, mu' Jen'tyi' Ạva' mu'. Muntyi' 
jiquej na'i mu', Davidtyi' vóshi' mu'. Därsi'ya' ferdye' mu', mu' Jen' vañinjajibun, 
me' Jen'si' Ạ'edye' mu' ji'chäquiyisin' anictyity Jen'tyi' Ạva' mu'. 

5Jesucristoya' mu' Jen' ñịbe'jin yụ yu'tyin yụ, paj qui yụ jutactyi' mu' paj qui pai' 
jéyacsi yụ jacchety muntyi' in: “Anicjemac Jesucristo, chiquemac mu'.”  

6-7Mi'indyes chime' ọij p̂eyacdye' Romaĉantyi' mi'in, mi'in mạ'jeyactyi' Jen'ya', 
mu' fayinac mi'in paj qui Jesucristoty ñuru'tyity shupqui mi'in. Mi'indyes sáñe' yụ 
ọij Romaĉan bä'yity mi'in. Yụ cọdyete Jen', mu' Ạvatusin'tyi' tsun judyeya' mu' 
Jesucristo, Ayo' tsun paj qui mu' so'minac ñịbe'jitidyes mu' judyeya' ma'jodye' 
ĉojtyi'ĉandyes mi'in. 

8Tashche' yụ ra' jéyac jun' chuc yụ cọdyete Jen' Jesucristosche' tịj mu', 
yoshoropaij jéte yụ mi'indyes ĉaĉaij na pai' bä'yity in se'vaqui in jun' chuc mi'in 
aty anicjetinte mu' Jen'. 

9Yụ räj ĉojtyi'ĉan yụ úñi Jen'dyes yụ, me' voro'tacsi yụ p̂eyacdye' mu' mọ' p̂eijtes 
Jen'tyi' Ạva' mu'. Mu' na Jen' chịj jun' chuc yụ cọdacdye'ĉan räjĉan cọdyete Jen' yụ 
mi'indyes. 

10Chime'dye yụ cọdyete Jen' paj qui yụ tupuj ĉọcyac mi'in Jen' yíya', 

11ĉaĉaij na fer mạ'je' cạveyac mi'in. Mạ'je' yụ jị'chiyeyac paj qui dadam' fer bu'yi 
ĉojtyi'ĉan mi'in. 

12Me' ra' chat vaj meij bu'ja' ñútyitiĉa' tsun Jen'dyes, ĉaĉaij na vaj me' anicjeja Jen' 
tsun. 

13Yụ mạ'je' jị'chiqueyeyac mi'in vojity, dai' qui' tsan' mạ'je' ĉọcyac yụ, mọ'ya' qui 
nam' yiris jedye' mọ' tapchun yụ, mọ'dyes qui yụ jam tupuj ĉọcyac mi'in. Dyijyi yụ 
mạ'je' jụj ja'yacsi yụ mi'inĉantyi' chime' in, yojdyem' yụ u pai' jụj ja'yacsi yụ mu'in 
jam judío in. 

14Yụ anic so'mac voro'tacdyes räj muntyidyes in, jeñej bu'yi dévetucsi yụ, me' 
bu'yi' mọ' yụ, jemoñe' jéyacsi yụ mu'in bä'yedye'ĉantyi' in, judyeya' cäjya' bä'yity 
in, mu'in jị'chiyactyi' in, judyeya' jam jị'chiyactyi' in, jemoñe' räj jéyacsi yụ. 

15Mi'inche' muñi' chime', yụ fer mạ'je' jéyac voro'tyeyac mi'in Romaĉantyi' mi'in 
jäm'si' p̂eyacdye' Jen'si' mu'. 

16Yụ jam dam' tsí ̣catyepte Jen'si' p̂eyacdye' mu', ĉaĉaij nash yụ chí ̣yepte mọ' nash 
Jen'si' ferdye' mu', mọ' tupuj ji'c̣honacsi' tyi chuc anicje'tyi' in, tashche' mu'in 
judío in judyeya' mu'in chime' jam judío in. 

17Ọij jäm'si' p̂eyacdye' Jen'si' mu' ji'chäquiyisin' tsun jun' chuc mu' Jen' anicye-
dye'ya' tsun rụij yu'sin' muntyi' tsun, anicyedye'ya' mọmo' mu' rụij yu'sin'. Mọ' 
sánacdye' yi': “Mu' rụij yụ'tactyi' anicyedye'yam', mu' ra' Jen'ya' bä'yi.”  

18Mu' mạyedye'chety Jen' so'macsi ra' muntyi' in tsäqui'sis va'tacdye', jụ'ñity 
chuc ac̣hi' bä'yity in jam rụijtyity in. A'c̣hisya' dyijyedye' mu'in ñutschupte in ọij 
rụijsis p̂eyacdye' Jen'si' mu'. 

19Mu'in me'tyity in va'tacdye' ra' cại' in, tupuj tsan' chịj in mu'ya' mu' Jen' ĉaĉaij 
na mu'dye jị'chiqueyacsi jun' chuc mu'ya' mu'. 

20Mu' nash anictyity Jen' ferdye'tumtyi', mu' jam jụ'ñisĉan mạyedye' mọtsity. Me' 
tsan' jam jorojĉan mu', tupuj qui nam' chí ̣yete in jun' chuc mu'. Yacchuti'ya'dye 
jiquej jäm'tacya' ọij jac, me'dye q̂uin', mọ'in jäm'tacdye' mu' mọ'in tupuj 
ji'caviyisin' tsun mu'ya' mu' anictyity Jen', mọ'dyes muntyi' in jam jun' yi in: “Jam 
chịj tsun vatyquej mu'ya' Jen' tsun.”  

21 Me' tsan' chí ̣yete in mu'ya' mu' Jen', jam qui nam' irijyi mu'che' in, mijam 
yoshoropaij jéte chime' in, jeñejquiya' itŝij Jen' ĉo ̣ te in. Anic fibis shupqui' 
dyijyedye' mu'in, anic tojmaij ĉojtyi' mu'in, itŝity dyijyedye' shupqui in. 

22Dyijyedye'tum ĉụi' ĉúti in, jam na me', itŝity dyijyedye' ĉojtyi'ĉan shupqui in,  

23mọ'dyes qui mijam irijyi anictyityche' Jen' in, mu' jam säñity, me'dye qui 
jäm'tacdye'chem' cudyiti in. Jeñej sän'dyety muntyi', jo'mes mọmo' jäm'tye' 
jäm'tacdye' in, mọ'che' qui cudyiti in, chime'dye jeñej jaijtyi' in, judyeya' 
jebacdye' in judyeya' nas chime' in, jo'memes jäm'tye' muntyi' in, mọ'che' qui 
cudyiti in. 

24Shapudye'ya' mu'in, Jen' aty jam jun' ji'dyäcacsebi a'c̣his dyijyedye' mu'in, 
farajjeyacsi qui mọmo' paj qui jedye' ĉụi' mọmo' tsị'cas jäm'taqui in, där ac̣hi'ti 
ĉụi' in yoctyi'tum muntyi' in. 

25Farajje' qui in mọ' rụijsis p̂eyacdye' mọ' p̂eijtes Jen', väñädye' quim' anicje' in. 
Aty qui jam cudyibun Jen'che' in, mu' räj jäm'tyety jedye', mu' räjĉan ra' 
tima'cactyi', mu'si'che' qui jäm'tacdye' cudyiti in. 

26Mọ'ya' qui tsịca'yis dyijyedye' mu'in mu' Jen' aty jam jun' ji'dyäcacsebi 
dyijyedye' mu'in, mu' farajjeyacsi mọmo' paj qui jedye' ĉụi' mọmo' a'c̣his 
jäm'taqui in jun' chuc mạ'je' in. Mọ' qui p̂en mu'in va'quecbite in Jen'si' dyijyedye' 
mu', jun' chuc jäm'tac jiquej in, aty qui jam tyushtacsi' son' in, vaj qui p̂en ĉụi' 
me'tidyei' in bä'yiti' in. 

27Me'dye mu'in chime' son' in va'quecbite in Jen'si' dyijyedye' mu', jun' chuc 
jäm'tac jiquej in, aty qui jam tyushtacsi p̂en in, vaj qui son' ĉụi' me'tidyeij in, 
jeñejti p̂en in, anic jiyi' a'c̣his dyijyedye' shupqui' mu'in, vaj son' mạ'jitidyeij 
me'tidyeij in. Mu'in ra' ĉụi' va'tacdyety in ĉụi'sidyes juchaj mu'in. 

28Muntyi' in jam dam' mạ'je' dyijtubajte Jen' in, mọ'dyes qui mu' Jen' aty jam jun' 
ji'dyäcacsebi a'c̣his dyijyedye' mu'in, paj qui jedye' ĉụi' mọmo' a'c̣his jäm'taqui in. 

29Anic jiyi' a'c̣his dyijyedye' mu'in, yịjyi a'c̣his dyijyedye' mu'in. Mu'in 
mạ'jeyacsebi yoctyis jedye' mu'in, vaj meij ac̣hi'tidyeij in, judyeya' 
ji'me'tyeyacsity jedye' in judyeya' fa ̣cacsity bä'yi in. Chime'dye chuchucsaty in, 
pạrej ijacsity in, judyeya' väväjñity in. Chime'dye mistacsity in,  

30judyeya' ñiñacsity in, Jen'mun chime' fa ̣quete in. Chime'dye mu'in fạra'nacsity 
in, anic va'bunnaqui in, jo'mes mọmo' mu'in dyijtui' in juna' chuc ra' a'c̣his 
jäm'taqui in. Chime'dye jam mạ'je' chicaqui ĉụi'tyi' jen' mu'in judyeya' tse' mu'in. 

31 Me' yụ'taqui p̂eyacdye' jụijya' in mijam jị'cätsaqui in, mijam chime' jäm'jeyacsi 
muntyi' in, me'dye äcäijjeyacsi mọmo' in, jam dam' ñịbe' ĉọcsi in, yedyej 
jo'memes a'c̣his dyijyedye' mu'in. 

32Me' tsan' chí ̣yepte tsan' in Jen'si' dyijyedye' mu', mọ' yi'si': säñi ra' mu'in me' 
bä'yity in, uts na mu'in jam noi'yi in, yejĉoij mọmo' me' bä'yi in. Jam mem' bä'yi 
in, chime'dye mu'inmun ma'jotacsi in mu'in me' a'c̣his bä'yity in. 

ROMANS 2  

1 Mọ'dyes mi'in, me' tsan' judío mi'in, me' tsan' jam, där tsäqui' shupqui mi'in 
dyijtucsebiya' mi'in yoctyis juchaj mu'in, yi jụijya' mi'in: “Tupuj va'tacdye' so'mac 
mu' juchajya' mu'.” Me' dyijyi mi'in ĉụi' ji'me'yiti juchajya' mi'in, me' bu'yi' 
shupqui' mọ' dyijtucdye' yoctyis juchaj mu', ĉaĉaij na mi'indye me' chime' juchaij. 

2Chí ̣ja' tsun mu' Jen' jam ra' cäj so'macsi va'tacdye' mu'in me' bä'yity in, rụijsisya' 
ra' dyijyedye' mu' so'macsi va'tacdye'. 

3Chime'dye mi, chätidye', me' tsan' dyijtucsebim yoctyis juchaj mu'in, 
chime'tyitydye qui nam' mi juchaj so'mete Jen' mi. Me' jụijya' mi jam ra' dyijyi mi 
c̣hoñi ra' ĉútim, mímun ra' chime' so'mac va'tacdye'. 

4Jen' jam yiristum va'tacdye' so'min, mu' taca' dyichjibun juchaj mi ĉaĉaij na mu' 
där ñịbe' ĉun mi. Me' tsan' me' ñịbe' ĉun mi, mi qui nam' ĉụi' äcäijjepte Jen'si' 
mạ'jitidyes mu', mijam mạ'je' jụjjete mi. ¿Jam adac chịj mi mu' Jen' jambi' 
va'tacdye' so'min mi, ĉaĉaij na mu' taca' bisin paj qui mi caman' farajjeban' juchaj 
mi?  

5Mi yäcäty ĉojtyi', mijam méqui' mạ'je' farajje' juchaj mi, yejĉoij mọmo' 
dụri'ñejijcai' juchaj mi. Därsi' ra' va'tacdye' tŝútyin mi aty ayijya' mọ' tupudye', 
Jen' so'macsiya' ra' därsi' tsäqui'sis muntyidyes in. Mu' ra' jam cäj so'macsi 
va'tacdye',  

6jun' jun' chuc bä'yi jiquej in, me' me' ra' so'mac in, pạrej ra' bijodye' so'mac in, 
pạrej na ra' tsäqui'sisĉan jịjcaij in. 

7Pạrej mu'ya' jẹjcai' rụij bä'yi in, fer dyijtui' jäm'si' jedye' in, mạ'je' so'mac 
bijodye' Jen'ya' in, judyeya' mu'si'che' mạijquedye' bä'yi in mạyedye'che'. Mu'in 
me' dyijyity in, Jen' ra' yụ'tacsi paj qui mu'ya' bä'yi in. 

8Yoctyi' na jam me' in, mu'in ĉụi' mọmo' dyijtuti in, judyeya' va'queque' in räj 
rụijsis p̂eyacdye' in, a'c̣his qui cäc̣hä'chui' in. Jen' ra' fa ̣codye'tum so'macsi 
tsäqui'sis mu'in me'tyity in. 

9Jen' ra' räj ñịbe' jị'cavacsi mu'in me'tyity in, tashche' ra' mu'in judío in judyeya' 
jäqui've ra' mu'in jam judío in. 

10Yocdye ra' mu'in rụij bä'yity in, Jen' ra' mu' tima'cacsi, mu' ra' so'macsi 
jäm'yedyedyes mu'in judyeya' ma'jodye' ĉojtyi'ĉandyes mu'in, räj ra' mọ' so'mac 
in, mu'in chum ra' judío in, judyeya' mu'in jam judío chime' in,  

11ĉaĉaij na mu' Jen' vaj cäts cạvacsi úchety muntyi' in, mu' ra' vaj cäts jị'cäts 
yụ'tacsi. 

12Mu'in jam judío in jam me'chupte in Jen'si' yụ'tacdye' mu', me' tsan' me' juchaij 
qui nam' jụijya' in, tsäqui'sisĉandyety ra' in. Me'dye chime' mu'in judío in, 
me'chuptety tsan' in Jen'si' yụ'tacdye' mu', juchaij jụijya' in, chime' ra' 
tsäqui'sisĉandyety in, mọ' yụ'tacdye' mọ' ra' mu'in ji'me'tacsi'. 

13Mu'in se'veptety mọmo' in mọ' yụ'tacdye' mu', mọ' jam tupuj rụij yụ'tacsi' 
Jen'si'ya' vej mu', me'dye mu'in mọmo' chiqueptety in Jen'si' yụ'tacdye' mu', 
mu'in ra' rụij yụ'tac in. 

14Mu'in jam judío in, me' tsan' jam me'chupte in Jen'si' yụ'tacdye' mu', mu'in qui 
nam' ĉụi'tyi'ĉan ĉojtyi' ĉụi' chiquebi' jụijya' in dyijyedye' yụ'tacdyes mọ', mọ'ya' 
chí ̣ja' mu'in ĉụi' chịj ĉojtyi'ĉan in jedye' buty jäm' judyeya' jedye' buty jam jäm'. 

15Anicdye me', ĉaĉaij na rụij bä'yi jụijya' in, jam ji'yoquiti ĉojtyi'ĉan mu'in, ac̣hi' 
qui nam' bä'yi jụijya' in, ji'yoquiti ĉojtyi'ĉan mu'in. Mọ' anic jorojĉanyi' me' tsan' 
jam me'chupte in Jen'si' sánacdye' mu', mọ'ya' qui nam' mu'si' yụ'tacdye' 
ĉojtyi'ĉan mu'in. 

16Me' ra' mọ' shupqui' aty ayijya' tupudye', mọ' p̂eyes Jen'si' p̂eyacdye' mu' 
voro'tacsis yụ, mọ' yi' jun' chuc mu' Jesucristo jị'cäts yụ'tacsi räj muntyi' in 
juchadye'ya' mu'in, ĉaĉaij na me'dye jayu'ti mu' Jen'. Me' tsan' caminsis 
dyijyedye' mu'in, mu' qui nam' räj chí ̣yacsebi, mọ' ra' chime' jị'cäts yụ'tacsebi. 

17Mi'in va'bunyity mi'in, yi jítidyeij mi'in: “Tsun nash judío, tsun me'chupja Jen'si' 
yụ'tacdye' mu', anic Jen'tyi' tsun”, yi mi'in. 

18Chime'dye yi mi'in: “Tsun judío anic jäm' chí ̣yepja Jen'si' dyijyedye' mu', tupuj 
tsun chí ̣yeja' jedye' chuc jäm'si' judyeya' jedye' chuc jam jäm'si', ĉaĉaij na Jen'si' 
yụ'tacdye' mu' mọ' ji'chäquiyisin' tsun”, yi mi'in. 

19Chime'dye yi mi'in: “Tsun tupuj jị'chiyacseja' mu'in tofej bu'yity in, jam 
me'chuptety in Jen'si' p̂eyacdye' mu', tupuj chime' mạijchucsebija' ĉojtyi' mu'in, 
mu'in tojmadye'ĉan bä'yity in. 

20Tsun jị'chiyacseja' chime' mu'in jam dyijyedye'tumtyi' in judyeya' mu'in jam 
jị'chiyactyi' in, ĉaĉaij na tsun räj mọ' me'chupja Jen'si' yụ'tacdye' mu', mọ' 
me'chui'si' rụijsis ji'chäyitidye'”, me' yi jítidyeij vaj meij mi'in. 

21 Mi'in me' yoctyi' jị'chiyacsi mi'in, ¿jun' dash jam ĉụi' ji'chäyiti mi'in? Mi'in 
jéyacsi voro'yedye'ya' mi'in, yi mi'in: “Jam ra' shu'aij mi'in.” ¿Jun' qui dash ĉaĉaij 
me' jäm'taqui mi'in shu'aij mi'in? 

22Chime'dye jéyacsi muntyi' mi'in: “Jam ra' vo'voij mi'in.” ¿Jun' qui dash ĉaĉaij 
me' jäm'taqui vo'voij mi'in? Chime'dye äcäijjeyacsebi mi'in jäm'tacdye' mu'in. 
¿Jun' qui dash ĉaĉaij me' shu'atucsi mi'in aca'ĉansi' jedye' jäm'tacdyes mu'in?  

23Där va'bunyi mi'in, yi mi'in: “Tsun judío tsun nash me'chupjaty Jen'si' 
yụ'tacdye' mu'”, yi mi'in, ĉụi' mọmo' yi mi'in jam na chiquetiñe', me'dye 
ji'taretinte mọmo' Jen' muntyisya' vej mu'in, me' bu'yi' mọ' shupqui', anic moch 
va'quec-bitinte yụ'tacdye' mu'. 

24Jesha' mi'in mọ' ji'jäcnac mọ' sánacdye' yi': “Mu'in jam judío in ñiñete Jen' in, 
mi'indyes ji'me'tacdye' mọ' shupqui'”, yi' sánacdye' Jen'si' mu'. 

25Chiquepja Jen'si' yụ'tacdye' jụijya' tsun, chat q̂uin'dyem' ya'i' shupqui' mọ' 
ji'sei'tacdye' a'si' tsun. Jam na jụijya' me' chiquepja mọ' yụ'tacdye' mu', jam 
jedyedyes mọ' shupqui' ji'sei'tacdye' tsun. 

26Jesha', mu' jam judío, me' tsan' jam sei'tactyi' a' jụijya' mu', chiquepte qui nam' 
Jen'si' yụ'tacdye' jụijya' mu', jeñej bu'yi sei'tactyi' a', me' bu'yi shupqui' Jen'si'ya' 
vej mu'. 

27Mu'in na judío in, me' tsan' sei'tac a' mu'in judyeya' chime' me'chupte in mọ' 
yụ'tacdye' Jen'si' mu', jam qui nam' mọ' chique' in. Mọ'dyes mu'in jam judío in, 
me' tsan' jam sei'tactyi' a' mu'in, chique' qui nam' jụijya' in mọ' yụ'tacdye', mu'in 
me' jorojĉanjeyacsebi juchaj judíos mu'in. 

28Cạveja, yirity muntyi' me' tsan' judío na'i jụijya', me' tsan' sei'tactyi' a' jụijya' 
chime', mọ' jam jun' tupuj paj qui me' anictyity Jen'tyi' ạva' shupqui. 

29Mu' anictyity Jen'tyi' ạva' mu', mu' nash cäc̣hä'chutety Jen' ĉojtyi'ĉan mu'. Mu' 
anictyity ạva' mu' jam mọ' dyijtui' paj qui sei'tac a' mu' yojdyem' yi' Jen'si' 
yụ'tacdye' mu', mọ' Jen'si' Ạ'edye' mu', mọ' nash chiquepte ĉojtyi'ĉan mu'. Mu'in 
me'tyity in jam ma'jotac muntyisya' vej in, me'dye Jen' mọmo' ma'jotacsi. 



347 

 

 
© New Tribes Mission. 

 

 

 

 

ROMANS 3  

1 Yụ ra' jéyac: ¿Itŝi' buty jäm'yedye' judíos mu'in judyeya' sei'tacdye' chime' 
mu'in?  

2Mọ'ya' qui nam' därsi' jäm'yedyes mu'in. Jesha' mọ' tashches jäm'yedye' 
mu'indyes in, ĉaĉaij na mu' Jen' yụ'tyeyacsi p̂eyacdye' mu' jiquej, paj qui mọ' 
me'chupte in. 

3Me' tsan' mọ' me'chui' in, pạrej qui nam' mu'ya' jam chique' in. ¿Mọ' adac yi' paj 
qui mu' Jen' jam jị'cätse' p̂eyacdye' mu'? 

4Jen' jam ra' jun' farajjeyaqui rụijsis dyijyedye' mu', me' tsan' räj muntyi' in 
väväjñity shupqui in, jam mọ' chique' in, taca'dye qui nam' Jen' jị'cätse' mọ' 
p̂eyacdye' mu'. Mọ'dye p̂eye' sánacdye' yi': “Jorojĉan nash rụijsis p̂eyacdye' mi, 
mọ' mọmo' p̂eye' mi rụijsis, räj ji'penacsim mu'in ñäñintyi' in”, yi' sánacdye'. 

5Jesha' pạrej na mu'ya' anic cäj yi in: “Dam'dye jäm' ac̣hi' bä'ja' tsun paj qui mọ' 
jorojĉanjepte Jen'si' jäm'yedye' mu', jun' chuc mu' rụijtyity. Mọ' juchaj tsun anic 
jorojĉanjeyacsi' muntyi' in jun' chuc mu' muju'cha' rụijtyity. Me' jụijya' shupqui' 
juchaj tsun, Jen' ra' jam jun' tupuj va'tacdye' so'misin' juchadyes tsun”, pạrej me' 
muntyi' yi in, muntyis dyijyedye' ji'jäcacsebi yụ. 

6Jam nash me', cäj nash mọ'. Me' jụijya', a vuty jam rụijtyity mu' u, a vuty jam 
va'tacdye' so'macsi u juchajtumtyi' muntyi' in. 

7Chime'dye pạrej me' yi in: “Me' tsan' väñäyeja' jụijya' tsun, Jen' qui na ram' jam 
jun' jätäjjisin' mijam ra' so'misin' va'tacdye' mu', mọ' väñädye' tsun jorojĉanjepte 
rụijquedye' Jen'si' mu', ĉaĉaij na mu' anic rụij p̂eyaquity”, pạrej me' yi in. 

8Chime'dye yi in: “Dam'dye jäm' a'c̣his bä'ja' paj qui mọ' jorojĉanjepte Jen'si' 
jäm'yedye' mu', paj qui tima'cac mu'”, me' yi pạrej va've p̂eyaqui in. Chime'dye 
pạrej väñädye'ya' p̂iyin yụ in, yi in: “Mu' Pablo me' jị'chiyacsi muntyi' in”, yi in. 
Jen' ra' so'macsi va'tacdye' mu'in väväjñity in mu'in yity in. 

9¿Jätäjyeja' buty ra' tsun muntyi'? Tsun na judío tsun, ¿dadam' buty muju'cha' 
jäm' bu'yi Jen'si'ya' vej mu', uya'ya' buty mi'in jam judío? Jam jun' me'. A nash yi 
yụ räj muntyi' juchajtumtyi' in, paj tsan' judío tsun, paj tsan' jam judío in, räj vaj 
cuts juchaj me'chuja' tsun mọ' bächäsin'. 

10Yi' sánacdye': “¡Itŝij méquity rụijtyity mu'ya' muntyi', mijam yirity! 

11 Mijam yirity dyijyity Jen'che', mijam yirity quevte Jen'. 

12Räj muntyi' murujrutyete Jen' in, mijam yirity rụij bä'yity in, räjen' ac̣hi'yacñity 
in, mijam yirity va' in. 

13Anic mom' a'c̣his p̂eyacdye' ji'shupque' in, mọ' chụ'ĉansi' p̂eyacdye' mu'in jeñej 
säñity muntyi' jam rudyu'tactyi' ĉụi' focoij, me' bu'yi' mọ' shupqui'. Nem mu'in 
väñädye' dạques mu'in, anic ĉäti' p̂eyacdye' mu'in, jeñej nassi' ĉätin'dye' mu',  

14yedyej a'c̣his ñinacdye' p̂eye' in. 

15Mạ'je' q̂uin'dye mọmo' chucsi muntyi' in, mạ'je' ijacsi in. 

16Juna' ĉụi' jịjcaijya' in, jo'mei've ñịbe' jị'cavacsi in, ji'taracsi in,  

17mijam dam' jäm'jibun yụ'tacsi in, 

18mijam chịj irijyi Jen'che' in ĉojtyi'ĉan mu'in”, yi' sánacdye'. 

19Chí ̣ja' tsun, mọ' yụ'tacdye' Jen'si' mu' muntyidyes tsun se'vepjatydyes tsun, 
ĉaĉaij na mu' Jen' so'misin' tsun. Me' mọ' yụ'tye' paj qui mọ' ji'caviyisin' juchaj 
tsun räj jacchetysi' muntyi' tsun, paj qui räj c̣hu'c̣huja've Jen'si'ya' vej mu', me' 
tsun räj juchajtum shupqueja' Jen'si'ya' vej mu', me' me' qui mu' Jen' yu'tyiyisin' 
yụ'tacdye' mu'. 

20Me' me' qui jam tyi rụij yụ'tac Jen'si'ya' vej mu', me' tsan' chiqueptety in 
yụ'tacdye' mu', ĉaĉaij na mọ' yụ'tye' mu' Jen' mọ' yụ'tacdye' paj qui mọ' 
jị'chicacdyes mọmo' juchaj tsun. 

21Q̂uin' chat mu' Jen' jorojĉanjisin' mọ' jun' chuc mu' rụij yu'sin' muntyi' tsun, me' 
tsan' jam cäc̣hä'chupjaty yụ'tacdye' mu'. Mọ'dye dyijyedye' p̂eye' mọ' yụ'tacdye' 
judyeya' mu'insi' chime' sánacdye' mu'in jaso'mitity p̂eyacdye' Jen' jiquej in. 

22Mu'dye Jen' rụij yụ'tacsi muntyi' in anicyedye'ya' Jesucristoche' in, räj mu'in 
anicjetety in, räj mu' rụij yụ'tacsi, anic cäts cạvacsi räj muntyi' in, 

23ĉaĉaij na räj juchajtum bä'ja' úchety tsun, anic moch bu'ja', mijam c̣hẹi'ya' bu'ja' 
Jen'ya' mu' mạijquedye'tumtyi'ya' Jen'. 

24Mu' na Jen' fibi'ya' ñịbe'jisin' rụij yu'sin', ĉaĉaij na mu' Cristo Jesús 
jiya'dyiyibusin' juchaj tsun. 

25Jen' yu'tyiyisin' tsun mu' Jesucristo paj qui ji'ijati tsundyes paj qui chäshya' mu' 
ya'ityibusin' juchaj tsun, anicyeja'ya' mu'che' tsun. Me' yi mu' Jen' jiquej paj qui 
tupuj chí ̣ja' jun' chuc mu' Jen' rụij yụ'tacsi mu'in anicjetety Jesucristo in. Tashche' 
jiquej mu' Jen' dyichjeyacsebi juchaj muntyis mu'in, jam cavintum va'tacdye' 
so'macsi. 

26Q̂uin' qui nam' mu' Jen' yụ'taqui ĉụi'tyi' Ạva' mu' säñi muntyidyes juchaj, mọ' 
jorojĉanyi' mu' anic rụijtyity fa ̣quety juchaj. Me' tsan' me' rụijtyity mu', rụij qui 
nam' yụ'tacsi tyi chuc anicjetety Jesucristo in. 

27Aty me' shupqueja' jụijya' tsun, ¿tupuj buty va'bunyeja' Jen'si'ya' vej mu'? Jam 
jun', me' tsan' chiquepja yụ'tacdye' mu', jam mọ' tupuj ji'c̣honsin' tsun, 
anicyedye'yam' tupuj ji'c̣honsin'. 

28Mọ'dyes jorojĉan shupqui' jun' chuc mu' Jen' rụij yụ'tacsi mu'in mọmo' 
anicjetety in, me' tsan' jam cäc̣hä'chuptety yụ'tacdye' in, anicyedye'yam' mu' rụij 
yụ'tacsi. 

29Yụ ra' jéyac, ¿judío buty mọmo' dyijtucsi mu' Jen'? Jam, mu' Jen' taquen' 
dyijtucsi. 

30Anicdye me', yirity mọmo' mu'ya' mu' Jen', mu' rụij yụ'tacsi räj muntyi' in 
anicyedye'ya' mu'in, mu' rụij yụ'tacsi judío in anicyedye'ya' mu'in, judyeya' mu'in 
chime' jam judío in. 

31 Pạrej mu'ya' yéja' tsun: “Aty rụij yụ'tac tsun anicyedye'ya', q̂uin' aty jam mọ' 
jedyedyes yụ'tacdye'”, yéja' tsun. Jam me', ĉaĉaij na me' jị'chiqueyacseja' 
jedyedyes buty yụ'tye' mu' Jen' mọ' yụ'tacdye'. 

ROMANS 4  

1 Chime' ra' dyijtubajsha mu' Abraham, vóshi'vun tsun jiquej. ¿Jun' buty rụij 
jayu'taque mu' Jen' jiquej?  

2Jen' jam rụij jayu'ti mu' Abraham jiquej ĉụi'si'ya' jäm'yedye' mu', jun' chuc jäm' 
bä'yi mu' jiquej. Me' jụijya' mu', a vuty tupuj ĉụi'si'ya' jäm'yedye' va'bunyi u 
Jen'si'ya' vej mu'. Jam qui nam' jun' mu' me' va'bunnaqui Jen'si'ya' vej mu'. 

3Mọ'dye p̂eye' mọ' sánacdye' yi': “Abraham anicjete Jen' me'dyes qui mu' Jen' rụij 
jayu'ti anicyedye'ya' mu'.” 

4Jesha', muntyi' tsun carijtaĉa' yocve jụijya', ya'itac tsun, mọ' jam ñịbe'yedye' 
shupqui'. 

5Jen'tum jam me' mọ'. Tyi chuc anicjete mu' Jen', mu' rụij yụ'tac, ĉaĉaij na mu'dye 
rụij yụ'tacsity mu'in juchajtumtyi' in, me' tsan' itŝi' jäm'yedye' mu'in, 
anicyedye'ya' qui nam' mu' rụij yụ'tacsi ĉụi'si'ya' vej mu'. 

6Me'dye mu' chime' Davidvun jiquej p̂eyacsebi ma'jodye' mu'in rụij yụ'tactyi' 
Jen'ya' in, me' tsan' itŝi' jäm'yedye' mu'in. 

7Yi' sánacdye' Davidsi': Där ma'joij mu'in vayactactyi' juchaj in, Jen' aty jam 
dyijtucsebi a'c̣his dyijyedye' mu'in. 

8Där ma'joij mu'in aty jam dyijtucsebity juchaj mu' Jen'. 

9Ọij ma'jodye' ji'jäques mu' David ¿mu'indyes buty mọmo' sei'tactyi' a' in? Jam 
jun'. Mu'inmundyes chime' in mu'in jam sei'tactyi' a' in. A nash p̂eye' yụ ọij 
sánacdye' yi' jun' chuc mu' Jen' rụij jayu'ti mu' Abraham anicyedye'ya' mu'. 

10¿Jun'dyeya' buty rụij jayu'taque? ¿Are' aty sei'tacya' a' mu', are' jambi'dyem' 
sei'tac? Tashche'dye rụij yụ'tac mu' jambi'dyem' sei'tac a' mu'. 

11 Jäqui've qui q̂uin'dyem' sei'tac a' mu', mọ' jeñej bu'yi' cachtacdye' shupqui' 
mu', mọ' jị'ĉocdyes aty rụij yụ'tac Jen'ya' anicyedye'ya' mu'. Mọ'dyes mu' 
Abraham jeñej bu'yi ạvatucsity jen' mu'in anicjetety Jen' in, mu'in rụij yụ'tactyi' 
Jen'ya' in, me' tsan' jam sei'tactyi' a' in, me' bu'yi mu' shupqui Abraham. 

12Mu'dye jen' bu'yi chime' mu'in sei'tactyi' a' in, mu'in jam sei'tacdye'che' ĉútity 
in, mọ' mọmo' jịjcatyeptety in Abrahamsi' anicyedye' mu', jun' chuc mu' anicjete 
Jen' jambi'dyem' sei'tac a' mu' jiquej. 

13Jen' jaso'miti p̂eyacdye' Abraham jiquej, jajiti: “Yụ ra' so'meye ọij jac mídyes, 
judyeya' vóshidyes ra' chime' mi”, jajiti Jen'. Jen' jam me' ñịbe'jajiti Abraham 
ĉaĉaij na chique' mọ' yụ'tacdye', me'dye anicyedye'ya' mu', mu' Jen' rụij jayu'ti 
judyeya' ñịbe'jajiti. 

14Jesha', mu' Jen' ñịbe'jeyacsiya' mu'in mọmo' chique'tyi' yụ'tacdye' in, a vuty fibi' 
shupqui' p̂eyacdye' o Jen'si' mu', mọ' yi'si' jun' chuc mu' Jen' ñịbe'jeyacsi mu'in 
mọmo' anicjetety in, a vuty fibi' shupqui' o chime' anicyedye' mu'in. 

15Yụ'tacdye' Jen'si' mu', mọ' ji'me'sin' tsan' tsun paj qui tsäqui'sisĉandyety tsun 
ĉaĉaij na mọ' jam tupuj chiqueja' tsun. Itŝi' yụ'tacdye' jụijya', a vuty jam juchatuja' 
yụ'tacdye' u. 

16Mọ'dyes mu' Jen' dyijyi paj qui anicyedye'ya' mu' ra' ñịbe'jeyacsi Abrahamtyi' 
vóshi' mu', anicyedye'ya' ra' mu' jị'cätse' p̂eyacdye' mu' räjdyes mu'in in. Jam ra' 
mu'indyes mọmo' in chique'tyi' yụ'tacdye' ñịbe'jeyac in, Jen' ra' fibi'ya' 
ñịbe'jeyacsi räj mu'in anicjetety in, yódyem' mu' tashche' Abraham anicjete jiquej 
u. Me'dyes qui mu' Abraham jen' bu'yi shupqui tsun. 

17Me' ca ̣ tsi' mọ' sánacdye' yi': “Yụ ra' yụ'tyeye mi paj qui anic dai' shupqui in 
vóshi' mi, pai' bu'yi ra' in, mi ra' jen' bu'yi shupqui mu'indyes”, jajiti Jen' jiquej. 
Mu'dye Jen' anicjetety Abraham, mu' jị'cätse' ọij p̂eyacdye'. Mu' nash 
jị'tsa'acsebantyi' mu'in säñity in, judyeya' p̂eyacdye'ya' mu' tupuj jäm'tye' mọ' 
jambi' jäm'tacsi' jedye'. 

18Mu' Jen' jajiti Abraham jiquej: “Me'tum ra' vóshi' mi”, yi' sánacdye'. Me' tsan' 
jiyi' carij mọ' jị'cätsac p̂eyacdye', Abraham qui nam' jam farajje' mọ' anicyedye' 
Jen'che', yejĉoij mọmo' bise' jun' qui' chuc ca ̣ tsi' mọ'. Anicdye me', dayi vóshi' 
mu', yịjyi muntyi' in, pai' bu'yi bä'yi in. 

19Aty isho'ĉan mu', araj yiri' cien yómodye' tyiti mu', aty itŝi' a'si' ferdye' mu' ĉúti, 
aty c̣hẹi'ya' säñi ĉúti. Chijo'mei'dye mọ' Sara mọ' särä' bu'yis, mọ'dyes anic carij 
ĉúti paj qui mu' ạva'yi. Me' tsan' me' jam qui nam' mọ' dyijtui' mu', yejĉoij mu' 
anicjepte p̂eyacdye' Jen'si' mu'. 

20Mu' jam jun' farajjepte p̂eyacdye' Jen'si' mu', yejĉoij anicjepte, fer bu'yi qui 
ĉojtyi'ĉan, tima'quete Jen'. 

21 Mijam yocve dyijyi mu', chí ̣yete Jen' mu' nash ferdye'tumtyi' paj qui jị'cätse' 
p̂eyacdye' mu', mọ' jaso'mitis jiquej, mọ'dyes qui ferche' anicjete Jen'. 

22Mọ'dyes qui mu' Jen' rụij jayu'ti anicyedye'ya' mu'. 

23Ọij sánacdye' yi': “Jen' rụij jayu'ti anicyedye'ya' mu'.” Ọij sánacdye' jam 
Abraham mọmo' ji'jäcte,  

24tsunmun chime' ji'jäcsin', ĉaĉaij na mu' rụij yu'sin' anicjejaya' mu' Jen', mu' 
vañinjebajtety mu' Jesús, Ayo' tsun. 

25Jen' jutete paj qui mu' ijac tsunsidyes juchaj, judyeya' mu' vañinjebajte paj qui 
rụij yụ'tac tsun Jen'si'ya' vej mu'. 

ROMANS 5  

1Q̂uin' aty rụij yu'sin' Jen' anicyedye'ya' tsun, mọ'dyes q̂uin' aty jäm'jibudyiĉa' 
Jen'ya' tsun, ĉaĉaij na mu' Jesucristo Ayo' tsun jäm' yu'busin'. 

2Mu' c̣hẹi'ya'jisin' Jen'ya' anicyedye'ya' tsun, paj qui mu'si' ñịbe'jitidyes räjĉan 
tsunche' bu'yi'. ̣Q̂uin' aty ma'jodye'tum bisja' tsun jun' chuc ra' Jen'ya' tsun, där 
jäm'si' jedye' so'misin' ra' mu'. 

3Me' tsan' ñịbedyes jị'ĉojtyeja' q̂uin' tsun, ma'joja' qui nam' bä'ja' tsun, ĉaĉaij na 
aty chí ̣ja' tsun mọ' ñịbedyes jị'ĉojtyeja'si' tsun, mọ' ñútyisin' paj qui tupuj 
dyichchutidye'tum bä'ja' tsun. 

4Me' bä'ja' jụijya' tsun, mọ' ma'jotyibusin' mu' Jen', chí ̣ja' mu' Jen' me' ma'jotyisin' 
jụijya', mọ' yi' paj qui ma'jodye'tum bisaĉa' tsun. 

5Mọ' bisacdye' tsun jam ra' fibi' mọ' shupqui', ĉaĉaij na mu' Jen' muju'cha' 
mạ'jisin' tsun, yoj jisin'dyem' Ạ'edye' jiquej um', mọ' ñịbe'jisin'si' mu' Jen'. 

6Jesha' jiquej tsun jam jun' ĉụi' tupuj ji'c̣hontiĉa' tsun, mọ' qui ayij tupudye' Jen'si' 
mu', mu' Cristo mạ'jitidyesya' mu' ji'ijati ac̣hi'yitydyes muntyi' tsun. 

7¿Tyi bu ra' tupuj yirity muntyi' ji'ijati yoctyidyes muntyi' in? Me' ra' tsan' 
rụijtyitydyes muntyi' jụijya', jam ra' jun' ji'ijati mu'dyes paj qui ñutsjetyete. 
Vatyquej mu'ya' jụijya' yirity muntyi' mạ'je' ji'ijati jäm'tyidyes. 

8Jen' qui nam' ji'caviyisin' därsi' mạ'jitidyes mu', me' tsan' jam jäm'tyeja' tsun, 
juchajĉandyem' jiquej tsun, Cristo qui ji'ijati tsundyesi'. 

9Jesucristosya' chäsh mu' Jen' rụij yu'sin', jam mọ' mọmo', chime' mu' ra' 
meijjityisin' va'tacdye' Jen'si' mu', paj qui jam tsunche' tŝọi' mọ'. 

10Tsun jiquej fáquitiĉa'dyem' bä'ja' Jen'tum jiquej, me' tsan' me' mu' qui nam' 
jäm'jibusin' mu'tum Ạva'si'ya' sän'dye' mu'. Q̣̂uin' qui nam' aty jäm'jibujsha' 
Jen'tum, jam mọ' mọmo', chime' Cristo ra' ji'c̣honsin' tsun ĉaĉaij na mu' aty 
vañinyeban sän'dye'ĉantyi'. 

11 Jam mọ' mọmo', chime'dye q̂uin' aty ma'joja' Jen'dyes, ĉaĉaij na mu' Jesucristo 
Ayo' tsun mu' yu'sin' tsun paj qui jäm'jibujsha' Jen'ya' tsun. 

12Tashchety muntyi' jiquej Adán mu' ji'na'e'tyi' juchaj o ̣che' jacche', räj qui 
muntyi' tsun juchajtum shupqueja'. Mọ' qui ji'me'sin' yu'sin' räj sän'dye'ĉan 
muntyi' tsun, jam qui yirity va' tsun. Mọ'dyes qui muntyi' in räj juchajtum na'i in, 
räj ra' säñi in ĉaĉaij na räj juchajtum atsvun in. 

13Itŝi'dyem' yụ'tacdye' jiquej, aty mọ' tạ'cas mọ'ya' juchaj, jambi' qui nam' 
juchatupte in Jen'si' yụ'tacdye' mu', ĉaĉaij na itŝi'dyem' yụ'tacdye' Jen'si' mu'. 

14A na men, na'i qui Moisés jiquej, chat qui q̂uin'dyem' mọ'ya' yụ'tacdye' mu'. Me' 
tsan' itŝi'dyem' mọ' yụ'tacdye' jiquej, mọ' qui nam' sän'dye' aty tạ'cas mọ'ya', 
mọ'dyes qui muntyi' räj säñi in, yódyem' Adán jiquej u. Me' tsan' muntyi' in jam 
va'quecbite in Jen'si' p̂eyacdye' mu' jaso'mitis jiquej jam jeñej Adán jiquej, räj 
vatyquej säñi in. Mu' Adán jiquej jeñej bu'yi mu' atsijtyi' mu' bisva'tety jiquej in. 

15Me' tsan' me' jam qui nam' mu' Adán cätste mu' Jesucristo, mu'si'dye juchaj mu' 
mijam cätsbite Jen'si' ñịbe'jitidyes mu'. Adán yirity ji'na'ety juchaj o ̣che' jacche', 
mọ'ya' qui dai' säñi muntyi' in, mọ' na Jen'si' ñịbe'jitidyes mu' mọjo'cha' mus 
shupqui', mu' yụ'te yirity muntyi', mu' Cristo, mu' chiquetety Jen' mọ'dyes qui 
mu' dai' ñịbe'jeyacsi muntyi' in. 

16Anicdye me' Jen'si' ñịbe'jitidyes mu' dadam' mọ' mọjo'cha' shupqui' mu' 
no ̣ tacdyes tsundyesi'. Adán yiri' qui' tsan' juchaij jiquej, räj vatyquej jäqui'vety 
ji'me'tacsi muntyi' in va'tacdyety shupqui in. Jen'si' na ñịbe'jitidyes jam me' mu', 
me' tsan' dai' qui' juchaij muntyi' in, Jen' qui na ñịbe'jitidyesya' mu' rụij yụ'tacsi. 

17Yirityche' muntyi' na'i' mọ' juchaj, chat tiyacchuti' mọ' sän'dye' jiquej muntyis 
tsun, chiyirityya'dye muntyi' mu'si'ya' qui carijtacdye' mu', mọ' mọjo'cha' 
no ̣ tacdye' shupqui' tsundyes. Tyi chuc jụjjepte in Jen'si' ñịbe'jitidyes mu', mu' ra' 
fibi'ya' rụij yụ'tac, Jesucristo ra' ji'c̣honacsi chat qui ra' mu'dye yụ'tacsi paj qui 
räjĉan tsạ' bu'yi Jen'ya' in, aty ra' jam me'tacsi' sän'dye'. 

18Anicdye' me', mọ' yiris juchaj mu'si' tashchetysi' muntyi', mọ' ji'me'sin' paj qui 
räj muntyi' tsun va'tacdyety shupqueja' tsun. Me'dye mu' chime' Cristo yiris 
sän'dye' mu' räj ji'c̣honsin' paj qui jam va'tacdyedyety tsun. 

19Anicdye me', mu' yirity muntyi' va'quecbite jiquej Jen'si' p̂eyacdye' mu', mọ' yi' 
paj qui dai' muntyi' juchajtum shupqui in, chiyiritydye mu' Cristo chiquepte 
Jen'si' p̂eyacdye' mu', mọ'dyes qui dai' muntyi' rụij yụ'tac shupqui in. 

20Jen' jäqui've yụ'taqui yụ'tacdye' mu' paj qui dayi've chum muntyis juchaj mu'in. 
Aty dayi'ya' muntyis juchaj mu'in, mọ' qui Jen'si' ñịbe'jitidyes mu' mọjo'cha' 
bu'yi' muntyi'che' in. 

21 Me' tsan' mọ' juchaj ñịbe'sin' ji'me'sin' sän'dye'ya' tsun, mọ' qui nam' 
ñịbe'jitidyes Jen'si' mu' tsunche' bu'yi' mu', ĉaĉaij na mu' Jesucristo Ayo' tsun, 
mu' rụij yu'sin' paj qui Jen'yadyety tsun. 

ROMANS 6  

1Q̂uin' aty rụij yụ'tac tsun, ¿jun' qui bu ra' dam'dye q̂uin' tsun? ¿Tupuj buty 
yejĉoja' juchayejĉoja' tsun paj qui mu' Jen' ñịbe'jitidyesya' mu' yejĉoij 
vayacjibusin' juchaj tsun?  

2Mijam jun' me', ĉaĉaij na aty sänja' bu'ja' paj qui aty jam jun'busin' quivij mọ' 
juchaj, mọ'dyes ¿tupuj buty yejĉoja' juchayebajsha' tsun? ¡Jam jun'!  

3¿Jam chịj u mi'in aty ji'sitac Jesucristoya' tsun, mu'tumdye qui sänja' tsun?  

4Ji'chojtidye' tsun mọ' yi' jun' chuc aty ji'sitac mu'ya' tsun, mọ'dyes qui mu'tum 
sänja' judyeya' mu'tumdye nạc chime' tsun. Aty me'si' mu' Jen' därsi'ya' ferdye' 
mu', mu' vañinjibusin' tsun paj qui mụi'sistum dyijyedye' bä'bajsha', yojdyem' 
mu' Jen' u, mu' Ạvatusin'tyi' tsun, mu' vañinjajibun därsi'ya' ferdye' mu' 
Jesucristo, me'dye qui tsun chime'. 

5Aty ji'säsdyiĉa'ya' Cristoya' paj qui mu'tum sänja', mu'-tumdye ra' 
vañinyebajsha' chime'. 

6Chí ̣ja' tsun mọ' tashches dyijyedye' a'c̣his tsun, mọ' aty ijac croshche', paj qui 
mọtsi' mọ' ferdye' juchas mọ' ĉojtyi'ĉansi' tsun, paj qui jam quivij bächäbusin' 
mọ' juchaj. 

7Jesha' mu' säñity muntyi' aty c̣hoñi mu' ferdye'ya' juchas mọ', aty jam 
jabächäbun quivij. 

8Anicdye me' aty Cristotum sänja' mọ'dyes qui chí ̣ja' aty mu'tum bä'ja'. 

9Chí ̣ja' tsun mu' Cristo säñi jiquej judyeya' qui vañinyeban, mijam ra' jun' cuvij 
sänjan mu', ĉaĉaij na mọ' sän'dye' aty ra' jam jun' cuvij jajun'bun. 

10Yiri' quim' säñi, sän'dye'ya' mu' ji'peñe' juchaj, itŝi' yocsi' sän'dye' me'chui' mu', 
Jen'dyes qui bä'ban q̂uin'. 

11 Me'dye chime' mi'in jemoñe' säñi yu'ti mi'in, paj qui aty jam jun'bunac quivij 
mọ' juchaj, judyeya' chime' jemoñe' tsạ'tyi' Jen'dyes yu'ti mi'in ĉaĉaij na aty 
Jesucristoty mi'in. 

12Mu' Cristo aty ji'peñe' juchaj, mọ'dyes jam ra' ji'sässun quivij juchajĉan mi'in 
paj qui mọ' aty jam bächänac mi'in, paj qui jam a'c̣his dyijyedye' jẹjcatiñe' mi'in. 

13Mọ'dyes jam ra' so'metiñe' juchaj ĉụi'si' a' mi'in, paj qui jam a'c̣hisĉan bä'ban 
mi'in. Dam'dye jäm' Jen' so'metinte ĉụi'si' a' mi'in, ĉaĉaij na sän'dye'ĉan bä'yi 
jiquej mi'in, q̂uin' aty tsạ'eban mi'in. Jemoñe' ĉụi'si' a' mi'in so'metinte Jen', paj 
qui mu' yu'nac paj qui rụij bä'yi mu'dyes mi'in. 

14Q̂uin' chat aty ra' jam cäc̣hä'chutiñe' mọ' yụ'tacdye', mọ' jam tupuj ji'c̣honnac, 
mu' qui Jen' cäc̣hä'chutinte, ñịbe'jitidyesya' mu' ñútyinac paj qui me'qui'dye 
ayo'bu'yi' mi'inche' mọ' juchaj. 

15Anicdye me', q̂uin' aty jam bächäsin' mọ' yụ'tacdye', mọ' jam ji'c̣honsin'si' tsun, 
q̂uin' qui nam' ñịbe'jitidyesyam' ji'c̣honsin'. ¿Tupuj buty quivij juchayejĉo-
bajsha'? Jam jun'. 

16¿Jam adac chịj mi'in, jụ'ñityya' chuc ji'säsdyi mi'in paj qui mu' chiquetinte mi'in, 
mu'dye ra' ayo' shupqui mi'in? Ji'säsdyi juchajĉan jụijya' mi'in, mọ'dyem' ayo' 
shupqui' mi'in, mọ' sän'dye'ĉan yụ'tacsis. Jen'ya' na ji'säsdyi jụijya' mi'in, mu' 
Ayo' shupqui mi'in, mu' rụij yụ'tacsity. 

17Me' jiquej bä'yi mi'in ji'säsdyidyem' juchajĉan mi'in, mọ' jiquej juchaj ayo'bu'yi' 
mi'indyes. Q̣̂uin' chat yoshoropaij jéja Jen', ĉaĉaij na aty jam me' mi'in, q̂uin' mi'in 
aty anicjetiñe' ĉojtyi'ĉan mọ' rụijsis ji'chäyitidye' se'vetiñes jiquej mi'in. 

18Aty ji'shupcac mi'in juchajsi'ĉantyi' ferdye' mọ', me'qui'dye me'tyinac mi'in. 
Jen'tyi' qui úñity yụ'tac mi'in, rụij qui bä'yi mi'in. 

19Q̂uin' o ̣ che' yụ ji'jäcacsebi muntyis p̂eyacdye' mu'in paj qui tupuj chiquetiñe' 
mi'in jätäjyi' chuc ọij carijsis p̂eyacdye', yi yụ “úñity” judyeya' “ayo'”, paj qui 
jorojĉan shupqui' mọ'. Yódyem' jiquej ĉụi' ji'säsdyi juchajĉan mi'in, úñity shupqui 
mi'in a'c̣hisya' dyijyedye', paj qui ac̣hi' bä'yi mi'in, me'dye ra' q̂uin' mi'in 
so'metinte Jen' ĉụi'si' a' mi'in, paj qui mu'dyes mọmo' úñi mi'in, chime' paj qui 
mu'dyes rụij bä'yi mi'in. 

20Taca'dyem' mọ' juchaj me'tyinac jiquej mi'in, mọ' juchaj bächänac jiquej mi'in, 
itŝi'dyem' méquis rụijsis dyijyedye' Jen'si' cạptinte mi'in. 

21¿Jụ'ñis ca' bijodye' me'chutiñe' mi'in jiquej me'dyem' bä'yaque jiquej mi'in? 
Mijam méqui', tsí c̣adye'dyem' me'chutiñe' mi'in jiquej, mọ' yu'tyinac 
sän'dye'ĉandyety mi'in. 

22 Q̂uin' chat aty ji'shupcac mi'in juchajsi'ĉantyi' ferdye', Jen'dyes qui úñi 
mi'in. ̣Q̂uin' chat mọ'ya' me'chutiñe' ñịbe'betacdye' mi'in, mu'dyes qui bä'yi mi'in, 
chat qui ra' räjĉan mu'ya' bä'yi mi'in. 

23Mọ' ya'itacdye' juchaijtyidyes in, sän'dye' ra' so'mac in. Mọ'ya' chime' mọ' 
ñịbe'yedye' so'misin'si' Jen' Jesucristoty tsun, mu' nash Ayo' tsun, mu' so'misin' 
paj qui räjĉan Jen'ya' bä'ja' tsun. 

ROMANS 7  

1 Vojity, chí ̣yetiñe' adac mi'in yụ'tacdye', jun' chuc yirity muntyi' taca'dyem' tsạ' 
jụijya' mu', mọ' yụ'tacdye' yejĉoi' jabächäti. A qui nam' säñi jụijya' mu' muntyi' 
me'qui'dye jabächäti. 

2Jesha', mọ' vämis p̂en jam jun' tupuj yacchute vämtyi' mọ', taca'dyem' tsạ' jụijya' 
mu'. A qui nam' säñiya' vämtyi' mọ', chat q̂uin'dyem' faraj bu'ban', shuban' 
vämtyisĉanvun yụ'tacdye' mọ'. 

3Taca' na tsạ' vämtyi' jụijya' mọ', yoctyi'tum qui son' ĉọshi' jụijya' mọ', vo'voi' 
shupqui' mọ'. A qui nam' säñiya' vämtyi' mọ', shuban' yụ'tacdye'ĉan mọ', tupuj 
yoctyi'che' qui son' vämeban' mạ'je' jụijya', aty jam juchaj shupqui' mọ'. 

4Me'dye mi'in chime' vojity, mi'in säñi Cristotum jiquej mi'in, aty säñity bu'yi 
mi'in, mọ'dyes qui aty shuban yụ'tacdye'ĉantyi' mi'in. Q̣̂uin' chat aty Cristoty 
mi'in, mu' vañinjebajtety Jen' jiquej, paj qui jäm' bä'yi mi'in. Me' ra' Jen'dyes bä'ja' 
tsun. 

5Jiquej tsun me'chuja'dyem' tashches dyijyedye' a'c̣his tsun, mọ' yụ'tacdye' 
ji'na'iyisin' a'c̣his dyijyedye' ĉojtyi'ĉan tsun, mọ' sän'dye' yu'tyiyisin'si'. 

6Q̂uin' qui nam' aty shubajsha' yụ'tacdye'ĉan tsun ĉaĉaij na aty sänjaty 
shupqueja' tsun, paj qui mọ' yụ'tacdye' aty jam bächäbusin' tsun, aty jam mọ' 
cäc̣hä'chuja' mọ' urucyas sánacsi' yụ'tacdye'. ̣Q̂uin' chat aty faraj tsun, tupuj qui 
mụi'sis cäc̣hä'chuja', Jen'si' Ạ'edye' mu' cäc̣hä'chupja q̂uin'. 

7¿Jätäjyeja' buty ra' tsun, ac̣hi'yis buty mọ' yụ'tacdye' Jen'si' mu'? Jam jun' me' 
mu', ĉaĉaij na mọ' yụ'tacdye' jorojĉanjibusin' juchaj tsun. Jam mọ'ya' jụijya' 
yụ'tacdye', a vuty jam jun' chí ̣ja' u jedye' chuc mọ' juchaj. Jesha', yiris yụ'tacdye' 
yi': “Jam ra' mạ'jeyacsebi mi'in yoctyis jedye' mu'in”, yi'. Jam me' yi' yụ'tacdye' 
jụijya', a vuty jam tupuj chịj u yụ me' juchaj shupqui' mạ'jeyacsebi jụijya' yụ 
yoctyis jedye' mu'in. 

8Se've' qui yụ mọ' yụ'tacdye', mọ' qui ji'na'iyin yụ juchaj yụ ĉojtyi'ĉan yụ, mọ' 
yụ'tacdye' yi' paj qui dadam' mọjo'cha' mạ'jeyacsebi yụ yoctyis jedye' mu'in. Itŝi' 
jụijya' mọ' yụ'tacdye', a vuty jam ferdye'tum juchaj o. 

9Me' jiquej yụ, jambi'dyem' se've' jiquej yụ mọ' yụ'tacdye', ĉụi' bä'yi yụ jun' chuc 
mạ'je' yụ, jeñej jam juchaij ĉúti yụ. Se've' qui yụ mọ' yụ'tacdye', mọ' jị'tsa'ibun yụ 
ĉojtyi'ĉansi' juchaj yụ, mọ' ji'dyijvin yụ a'c̣his ĉojtyi'ĉansi' dyijyedye' yụ, 
chịmo'dye sän'dye' yu'tyiyin yụ. 

10Mọ' yụ'tacdye' mọ' yụ'tac jiquej paj qui mọ' tsạ'chusin' tsun, jam qui nam' me' 
shupqui' tsunche', me'dye sän'dye' mọmo' yu'tyiyisin'. 

11 Juchaj väñädye'ya' se' ja'yin yụ, judyeya' yụ'tacdye'ya' mọ' juchaj tupuj 
sän'dye' yu'tyiyin yụ, ĉaĉaij na me' yi' mọ' yụ'tacdye': “Tyi chuc juchaij jụijya' in 
mu'in ra' säñi in.”  

12Mọ' ji'chäquiyisin' anic rụijsis mọ' yụ'tacdye', Jen'dye yụ'tye' räj mọ' yụ'tacdye', 
mu'si'dye mọ' mu', där jäm'si' mu'. 

13Mọ' jäm'si' yụ'tacdye' mu', ¿mọ' buty sän'dye' yu'tyiyin yụ? Jam jun' me'. Juchaj 
sän'dye' yu'tyiyisin', mọ'ya' jäm'si'ya' yụ'tacdye', mọ'ya' sän'dye' yu'tyiyisin'. 
Me'dyes mọ' yụ'tac yụ'tacdye', mọ' qui ji'chäquiyisin' jedye' chuc mọ' juchaj, 
mọ'ya' yụ'tacdye'ya' tupuj chí ̣ja' tsun anic jiyi' där a'c̣his mọ' juchaj, mọ' räj jísin' 
jun' chuc cại'. 

14Chí ̣ja' tsun mọ' yụ'tacdye' anic Jen'yas ayij, muntyi' qui nam' tsun, tsun úñity 
juchaty mọ', mọ' bächäsin' tsun. 

15Yụ jam chịj jun' buty me' ac̣hi' bä'yi yụ, mạ'je' tsan' rụij bä'yi ĉúti yụ, jam qui 
nam' tupuj me' bä'yi yụ, ĉaĉaij na mọ' a'c̣his dyijyedye' mọm' jäme' yụ. 

16Yụ jam dam' ma'jotaqui mọ' a'c̣his dyijyedye' cại'si' yụ, mọ' ma'jotye' yụ mọ' 
yụ'tacdye', mọ' chat rụijsis. 

17Mọ' a'c̣his cại'si' yụ jam mọ' yụs dyijyedye' mọ', ĉojtyis juchaj yụ mọ' bächän yụ. 

18Chịj yụ ĉụi'tyi'ĉan ĉojtyi' yụ, yódyem' räj jacchety muntyi' u in, itŝi' méquis 
jäm'si' dyijyedye' me'chui' yụ, mijam méqui' mọ'ya' me'chui' jäm'yedye' yụ. Yụ 
mạ'je' tsan' rụij bä'yi ĉúti, jam qui nam' tupuj me' bä'yi yụ. 

19Anicdye me', me' tsan' yụ mạ'je' rụij bä'yi ĉúti, ac̣hi' qui nam' bä'yi yụ, mọ' jam 
dam' ma'jotye' yụ. 

20Jesha', jäm'dyeya' ac̣hi' bä'yi yụ, jam qui nam' me' mạ'je' tsan' yụ, yejĉoij qui 
nam' me' taca' yụ. Mọ' jorojĉanyi' jam yụs mọ' dyijyedye', ĉojtyis juchaj yụ, mọ' 
bächän yụ. 

21 Me'dyes ọij shupqui', me' tsan' mạ'je' rụij bä'yi ĉúti yụ, jam qui nam' tupuj me' 
yụ, a'c̣his mọmo' jäm'taqui yụ. 

22Ĉojtyi'ĉan yụ ma'jotyepte tsan' yụ Jen'si' yụ'tacdye' mu',  

23mọ'ya' qui nam' a'ĉansi' ferdye' yụ, mọ' nash juchaj, mọ'tum fáquiti' jäm'si'tum 
dyijyedye' yụ. Mọ' a'ĉansi' ferdye' yụ carijtaqui' ĉojtyi'ĉan yụ, mọ' yi' paj qui mọ' 
juchaj yejĉoi' bächän yụ. 

24-25Me' shupqui yụ, me' tsan' dyijyedye'ĉan yụ mạ'je' tsan' paj qui Jen'si' 
yụ'tacdye' mu' bächän yụ, a'ĉansi' qui nam' ferdye' yụ, mọ' yi' paj qui mọ' juchaj 
yejĉoi' bächäbun a' yụ. ¡Där ñịbe' cạve' yụ! ¿Tyi buty tupuj ferdye' so'min yụ paj 
qui mọ' jam bächän yụ ọij sän'dyes a' yụ? Yoshoropaij jéte Jen' yụ, mu' aty ferdye' 
so'min yụ, Jesucristoya' mu' Ayo' tsun. 

ROMANS 8  

1Q̂uin' aty jam va'tacdyety yụ'tac in mu'in Jesucristoty in,  

2ĉaĉaij na Jen'si' Ạ'edye' mu', mọ'si'ya' ferdye' mọ' tsạ'chusin' tsun ĉaĉaij na aty 
Jesucristoty tsun. Mọ' ji'c̣honsin' tsun juchajya' paj qui mọ' juchas ferdye' mọ' jam 
bächäsin', paj qui jam sän'dye' yu'tyiyisin' tsun. 

3Mọ' na Jen'si' yụ'tacdye' mu', mọ' jam tupuj ji'c̣honsin' tsun ĉaĉaij na jam méqui' 
ferdye' me'chuja' tsun, mọ'dyes qui jam tupuj chiquepja tsun. Jen' qui nam' 
ji'c̣honsin' tsun, mu' jutaqui ĉụi'tyi' Ạva' mu', muntyi' bu'yi qui ji'caviti, mijam qui 
nam' méqui' juchajtum mu'. Mu' ji'ijati úche' tsunsidyes juchaj, paj qui mọ' juchaj 
aty jam bächäbusin' a' tsun. 

4Me' mu' Jen' yi paj qui muntyi' tsun jị'cätsepja mọ' rụijsis yụ'tacdye' mu', 
cäc̣hä'chubijaty jụijya' Jen'si' Ạ'edye' mu', jam ĉụi'si' dyijyedye' cạjaty jụijya' tsun, 
me' ra' chat jị'cätsepja yụ'tacdye' mu'. 

5Tyi chuc dyijtuquity a'c̣his dyijyedye' a'si' mu', mọ'dye mọmo' cäc̣hä'chuqui, 
mọ'dye jabächäti. Mu' na dyijtuptety Jen'si' Ạ'edye' mu', mọ'dye mu' cại' 
Ạ'edye'si' dyijyedye' mu'. 

6Tyi chuc me' dyijtuquity a'c̣his dyijyedye' a'si' mu', sän'dye' mu' jayu'tyiyiti. Mu' 
na dyijtuptety Jen'si' Ạ'edye' mu', mu' ra' so'mac ma'jodye' ĉojtyi'ĉandyes mu', 
Jen' ra' jạtsa'chuti. 

7Mu'in a'c̣his dyijyedye' a'si' cạquity in, mu'in me'tyity in fáquitity Jen'tum in, me' 
shupqui in. Mu'indye jam mạ'je' chiquepte yụ'tacdye' in, mijam jun' bu'yi tupuj 
chiquepte in ĉaĉaij na itŝi' ferdye' me'chui' ĉojtyi'ĉan in. 

8Mọ'dyes mu'in me'tyity in cạquity in a'c̣his dyijyedye' a'si' mu'in, mu'in jam jun' 
ma'jotac Jen'ya' in. 

9Mi'in na aty jam cạqui a'c̣his dyijyedye' a'si' mi'in, Jen'si' quim' Ạ'edye' cäc̣hä'-
chubitinte, me'chubitinte jụijya' ĉojtyi'ĉan mi'in. Mu' na jam me'chuptety Cristos 
Ạ'edye' jụijya' mu', jam mu' jun' Cristoty mu'. 

10Mi'in me'chutintety Cristo ĉojtyi'ĉan mi'in, me' ra' tsan' säñi' a' jụijya' mi'in 
juchadyes mi'in, Jen'si' qui nam' Ạ'edye' mu' tsạ'chunac mi'in ĉaĉaij na aty rụij 
yụ'tac Jen'ya' mi'in. 

11 Jen' vañinjebajte mu' Jesucristo säñity jiquej, chimu'dye ra' vañinjibunac mi'in, 
me'chubitinte Jen'si' Ạ'edye' ĉojtyi'ĉan jụijya' mi'in, mọ' ra' tsạ'chubunac 
sän'dyes a' mi'in. 

12Anicdye me' vojity, jemoñe' tsun cäc̣hä'chupja Jen'si' Ạ'edye' mu', aty qui ra' 
jam jemoñe' a'c̣his dyijyedye' a'si' tsun cäc̣hä'chuja'. 

13Cạquity jụijya' a'c̣his dyijyedye' a'si' mi'in, sän'dye' ra' yu'tyiyinac mọ'. Jen'si' 
Ạ'edye' cäc̣hä'chuptinte jụijya' mi'in, mọ'si'ya' qui ra' ferdye' mọ' ji'säntiñe' ĉụi'si' 
dyijyedye' a'c̣his a'si' mi'in, chat qui ra' tsạ' Jen'dyes mi'in. 

14Tyi chuc cäc̣hä'chuptety in Jen'si' Ạ'edye' mu', mu'in nash Jen'tyi' ạva' in. 

15Jen'si' Ạ'edye' mu', mọ' so'misin'si' Jen', mọ' jam úñedye'ĉan yu'sin' tsun, mijam 
mọ' yi' paj qui quijnacdye'tum bä'ja', aty jam jeñej jiquej tsun. Mọ'dye q̂uin' 
yu'sin' paj qui Jen'tyi' ạva' shupqueja' tsun. Mọ'si'ya' ferdye' tupuj jéja Jen': “Jen', 
mi nash tsuntyi' Jen'”, tupuj yéja' tsun. 

16Jen'si' Ạ'edye' mu' p̂eyaqui' tsunsi'tum ạ'edye', mọ' qui ji'jäcsin' tsun in jun' 
chuc aty Jen'tyi' ạva' tsun. 

17Tsun aty Jen'tyi' ạva' mu', mọ'dyes qui ra' mu' so'misin' tsun ñịbe'yedyes mọ' 
ji'bisiyisin'si' tsun, mọ' ra' jaso'miti mu' Cristo, tsundyesmun ra' chime' mọ'. 
Ñịbedyes jị'ĉojtyeja' jụijya' yojdyem' mu' u, mu'che'dye ra' tsun pen'dyetuja. 

18Me' tsan' q̂uin' ñịbedyes jị'ĉojtyeja' úche' jacche' tsun, jam qui nam' mọ' 
ji'tarisin', ịtsu'quis mọ' shupqui' yu ̣ dyes mọ' ñịbedyes jị'ĉojtyeja'si' q̂uin' tsun, 
jadyiquisĉan ra' tupudye' dadam' ra' mọjo'chas fer jäm'yedye' so'misin' tsun ạva' 
mu' mạijquedye'yam'. 

19Q̂uin' räj ọij jäm'tacdye' Jen'si' mu' bisaqui' ferche' in, mọ'in mạ'je' in paj qui 
mu' Jen' jorojĉanjeyacsi ạva' mu', aty mọ' ayijya' tupudye'. 

20Juchaijya' jiquej mu' tashchety muntyi', chat qui Jen'si' va'tacdye' mu' räj bu'yi' 
ọijche' jac tŝọi', räj bu'yi' jäm'tacdye'chem', fibis bu'yi' qui shupqui' mọ', ĉaĉaij na 
Jen'dye me' dyijyi va'tacdye' so'me'. Me' tsan' me', mọ'ya' qui nam' jäm'si' Jen'si' 
dyijyedye' mu',  

21 Yirisĉan ra' mạyedye' mu'dye ra' jäm' yụ'tacseban cuvij räj jäm'tacdye' mu', 
me'qui'dye ra' chime' sänjan' jäm'tacdye' mu'. Mọ'mun ra' chime' c̣hoñi', aty 
ayijya' tupudye' paj qui mu' Jen' fer bu'bajsha' yu'sin' tsun ạva' mu'. 

22Chí ̣ja' tsun taca'dye q̂uin' räj ọij jäm'tacdye' Jen'si' mu' yejĉoi' ñịbe' cạve' in, 
are'redye' jị'ĉojtye' in jeñej yiris basdyis ra' p̂en, me' bu'yi'dyem' jäm'tacdye' mu' 
q̂uin' in. 

23Jam mọ' mọmo' jäm'tacdye' me' mu', tsunmun chime' Jen'si'tumtyi' Ạ'edye', 
me'dye tsun chime' ñịbedyes jị'ĉojtyeja' ĉojtyi'ĉan tsun, mọ' bisja'si' tsun, Jen' ra' 
ji'c̣honbusin' a' tsun, yoc qui ra' yu'busin', aty ra' ạvatusin'ya' mu' Jen', me' ra' 
yu'busin' a' tsun. Jen'si' Ạ'edye' mu' mọ' so'misin'si', mọ' nash yacchutis 
ñịbe'yedyes, mọ' jorojĉanyi' jábiya' ra' räj ñịbe'jisin'. 

24Tsun anicyedye'ya' c̣honja' tsun, q̂uin' tsun bisva'queja' paj qui mu' jị'cätsi-
yisin' p̂eyacdye' mu'. Aty me'chuja' jụijya' mọ' bisva'quejas tsun, tas mọ' 
bisacdye' tsun, me'qui'dye bisja' mọ'. 

25Q̂uin' na taca' bisacva'joja' Jen'dyes, mọ' jambi' me'chuja'si', mọ'dyes q̂uin' 
tyum'chutidye'tum bisva'queja' tsun. 

26Me' tsan' itŝi' ferdye' tsun, Jen'si' qui nam' Ạ'edye' mu', mọ' räjĉan ñútyisin', 
ĉaĉaij na jam chí ̣ja' jun' chuc ra' cọdaĉa' Jen'che' tsun. Mọ' qui Jen'si' Ạ'edye' mu', 
mọ' ñútyisin' cọdacdye'ĉan tsun, ĉụi'si'ĉan dyijyedye' mọ' ferche' cọdaqui', mijam 
muntyisĉan p̂eyacdye' ji'jäque' mọ' cọdacdye' mọ'. 

27Mu' Jen', mu' chäyibusin'tyi' dyijyedye' ĉojtyi'ĉansi' muntyis tsun, mu' nash 
chí ̣yebi' dyijyedye' Ạ'edyes mu', cọdyeteya' Jen' tsundyesi' mu'tyidyes mu', 
yódyem' mạ'je' Jen' u, me' cọdyete Jen' tsundyes. 

28Chí ̣ja' tsun, jedye' chuc räjĉan jị'ĉojtyeja' tsun, me' tsan' ñịbe' cạveja' tsun, 
mu'dye qui nam' Jen' me' yu'tyiyisin' jo'mes jị'ĉojtacdye' paj qui jäm'joja've 

p̂anja' Jen'dyes tsun, tsun mạ'jejatydyes Jen', tsun fayactyi' ĉụi'si'ya' dyijyedye' 
mu', tsundyes räj yu'tyiyisin' paj qui jäm'joja've. 

29Urucya'dye jiquej mu' Jen' tạ'caty chí ̣yacsi jụ'ñity chuc ra' mu'dyety in, 
mu'indye mọmo' mu' pạrejtacsi paj qui jeñej ĉụi'tyi' Ạva' mu' me' bu'yi shupqui 
in, paj qui vojity Ạva'tyi' mu', paj qui me' bu'yi in. Dai' ra' vojity mu', mu' ra' 
tashchety vojity mu'in, mọ' dyijyedye' Jen'si' jiquej mu'. 

30Me'dye mu' Jen' fayacsi pạrejtactyi' mu', mu'indye mu' rụij yụ'tacsi, 
mu'inmundye ra' me'chupte in Ạva'si' jäm'yedyem' mạijquedye'yam'. 

31 Där jäm'si' shupqui' tsundyesi', mọ'dyes ¿jätäjyeja' bu ra' dam'dye tsun? 
Cạveja', jam tyi ji'pensin' in ĉaĉaij na Jen'dye ñútyisin' judyeya' ĉujcasin'. 

32Mu' jam dam' ĉụi'tyi' Ạva' mu' a ̣räjjityisin', mu' tacjiyisin' mọmo' paj qui mu' 
ijac tsundyes. Anicdye me', mu' ñịbe'jisin' tsun yụ'taqui Ạva' mu', chidyem' mọ' 
yocsi' um', ma'yity jam jun' quijatutyisin' u, räj ra' ñịbe'jisin' tsun. 

33¿Tyi buty tupuj chọco'sin' tsun juchajya' Jen'tyi' tsim'tactyi' tsun? Jam yirity 
tupuj, ĉaĉaij na mu'dye Jen' rụij yu'sin' juchajya' tsun. 

34¿Tyi buty ĉaĉaij tupuj va'tacdye' so'misin' juchadyes tsun? Mijam yirity, ĉaĉaij 
na mu' Cristo aty ijac tsundyes, jam mọ' mọmo', chime' vañinyeban, 
mạyedye'che' qui jịjcaban, tacve bu'ban Jen'ya', mu'che' qui cọdaĉan Jen'ya' 
tsundyes. 

35¿Jedye' buty ra' tupuj ñutsjityisin' tsun mạ'jitidyesya' mu' Cristos? ¿Are' 
ñịbedyes? ¿Are' carijsis jị'ĉojtyeja'si'? ¿Are' ñịbe'tacdye', are' dáquis, are' 
cädädye', are' tsäqui'sis jedye', are' c̣hojvacdye'? ¿Mọ'in buty tupuj ñutsjityisin' 
mạ'jitidyesya' mu'? Jam jun', mijam yiris jedye' tupuj ñutsjityisin' Cristoya'. 

36Mọ'dye p̂eye' sánacdye', yi': “Jäm'dyeya' mídyes mạ'je' ijan tsun in ĉaĉaij na mi 
cäc̣hä'chuyactyi' tsun. Tsun jeñej bu'yi ijacdyes oveca, me' ĉun tsun in”, yi' 
sánacdye'. 

37Räj ọij jị'ĉojtyejas tsun, me' tsan' me', jam qui nam' méqui' penja' tsun, mu' qui 
nam' mạ'jisin'tyi' Jesucristo, dadam' ferdye' so'misin' paj qui fer bu'ja' bä'ja'. 

38Chịj yụ, mijam yiris jedye' tupuj pạrejsin' tsun mạ'jitidyesya' Cristos mu'. Me' 
ra' tsan' sänja' jụijya' tsun, me' ra' tsan' yejĉoja' taca' tsạ' bu'ja' tsun, mọ' 
jị'ĉojtyeja'si' q̂uin' tsun, mọ' ra' jị'ĉojtyeja'si' jábiya', mọ' ra' jam jun' pạrejsin' 
mạ'jitidyesya' Cristos mu'. Mijam anjer in, mijam che'ves ayo' in fer bu'yis in, 

39mijam mu'in mạyedye'chety fer bu'yity in, mijam úchety in, mijam ra' yiris 
jedye' tupuj pạrejsin' Jen'si'ya' mạ'jitidyesya' mu', mọ' ji'caviyisin'si' mu' Cristo 
Jesús, Ayo' tsun, mọ' ra' yejĉoi' tsunche' bu'yi' mạ'jitidyes mu'. 

ROMANS 9  

1 Yụ ra' jéyac ọij rụijsis p̂eyacdye', jam ọij väñädye' jéyac ra' yụ, ĉaĉaij na Cristoty 
yụ, chime'dye ĉojtyi'ĉan yụ, mọ' bächäbun yụ Jen'si' Ạ'edye' mu', mu'ĉan chịj yụ 
jam väñädye' ọij p̂eyacdye' yụ. 

2Anic där táracsi chätidye' yụ mu'in Israeltyi' vóshi' in, anic fer dyijtucsi yụ, ĉaĉaij 
na jam méqui' anicyi in. 

3Anic yoqui yụ faraj vu' ca' yu ̣ che' tŝọi' mọ' va'tacdyedyes mu'in, mọ' so'macsis 
ra' Jen', chime'dye vu' ca' pạrejtac Cristoya' yụ mu'indyes in. 

4Mu'in Israeltyi' vóshi' in, mu'in ạvatucsi mu' Jen', judyeya' jị'caveyacsi 
mạijquedye'tumsi' ferdye' mu'. Chime'dye mu' dai' qui' yụ'tyeyacsi p̂eyacdye' 
mu', judyeya' yụ'tacdye' mu' chime' so'macsi, judyeya' so'macsi mọ' rụijsis 
tima'cacdye' aca'ĉandyesi' mu', judyeya' jéyacsi chime' jun' chuc ra' so'mac in, 
me' me' yụ'tyeyacsi tsan' mu'in Israeltyi' vóshi' in. 

5Mu'in nash vóshi' jiquej mu'in tashchety tsim'tactyi' Jen'tyi' jiquej mu'. Mu'inĉan 
na'i mu' Cristo, ĉaĉaij na mu' Israeltyi' vóshi' chime' mu', mu' nash anictyity Jen' 
mu' ayo'bu'yity räjdyes, mijam ra' jụ'ñisĉan mạyedye' mọtsi' tima'cacdye' mu'. 
¡Paj me'! 

6Me' tsan' mu'in Israeltyi' vóshi' in jam anicyi in, jam qui nam' fibidyes shupqui' 
mọ' Jen'si' p̂eyacdye' mu', mọ' yụ'tyeyeyacsis jiquej. Jesha', mu'in Israeltyi' vóshi' 
in jam mu'in räj tsim'tac Jen'ya' in. 

7Me' tsan' Abrahamtyi' vóshi' in, jam qui nam' räj anictyity vóshi' mu', mọ'dye 
mu' p̂eye' Jen', jajiti jiquej mu' Abraham: “Yụ nash yụ'te uts Isaac, mu'ĉandye ra' 
shupqui mítyi' vóshi' in, mu'in ra' anictyity vóshi' mi”, jajiti. 

8Ọij sánacdye' ji'chäquiyisin' jam ca ra' räj Abrahamtyi' vóshi' in anictyity Jen'tyi' 
ạva' mu' shupqui in. Mu'in na jị'cätseptety in Jen'si' p̂eyacdye' mu', mọ' 
jayu'tyiyitis mu' Abraham jiquej, mu'in mọmo' anictyity Abrahamtyi' vóshi' 
shupqui in. 

9P̂eyacdye' jayu'tyiyitis mu' Abraham jiquej, yi': “Ayij ra' tupudye', cuvij ra' 
ca'ñibun yụ ĉo ̣shadyeye, aty ra' mu'ya' ạvam' Saraty”, yi jajitacdyi. 

10Isaac ca tịj ạva' na'ity mọ', mu' nash vóshi'vun jiquej tsun. Mu' qui vämi 
Rebecache', epoj ạva'yi' mọ'. 

11-12-13Jambi' na'i in, jambi'dyem' yiris jedye' jäm'taqui in, jambi'dyem' ac̣hi' bä'yi 
in, mijambi' rụij bä'yi chime' in, Jen' jä'mij tashche' jéyacsebi tse' mu'in: “Mu' ra' 
tashchety ạva' mi, mu' ra' úñi jäquitydyes”, jajiti'. Chime'dye yocsi' sánacdye' yi': 
“Jacob nash mạ'jete yụ, mu' na Esaú jam mạ'jete yụ”, yi mu' Jen'. Ọij ji'chäquiyisin' 
jun' chuc mu' Jen' ĉụi'si'ya' dyijyedye' mu' tashche' tsim'tacsi muntyi' in, jam 
dyijtucsi jun' chuc bä'yi in, mu' ĉụi' mọmo' tsim'tacsi. 

14¿Tupuj buty yéja' tsun: “Jam nash rụijsis dyijyedye' Jen'si' mu'?” Jam jun' tupuj 
yéja'. 

15Yi Jen' jajiti Moisés: “Jụ'ñity ĉụi' ram' tsim'tacsi yụ, mu'in ñịbe' ĉọcsity yụ, 
judyeya' ñịbe'jeyacsi yụ.”  

16Mọ'dyes ọij ji'chäquiyisin' mu' Jen' ĉụi'si'ya' dyijyedyem' mu' tsim'tacsi muntyi' 
in, tyi chuc tsim'tacsi, mu'in mọmo' ñịbe' ĉọcsi. Me' tsan' fer mu' mạ'je' muntyi', 
me' tsan' jam, jam mọ' jedye' yi', ĉụi'si'ya' dyijyedye' Jen'si' mu' ñịbe' ĉọcsi. 

17Mọ'dye p̂eye' sánacdye' mu', Jen' jajiti mu' Egiptoĉantyi' ayo': “Yụ yụ'tyeye 
jiquej paj qui ayo'bu'yi mi paj qui míya' jị'caveyacsi ferdye' yụ muntyisya' vej 
mu'in, jun' chuc ra' so'meye va'tacdye', mọ'ya' qui ra' räj úchety muntyi' in chäyin 
yụ in tyi chuc yụ”, jajiti Jen'. 

18Mọ'dyes ọij ji'chäquiyisin', tyi chuc tsim'tacsi mu' Jen' ĉụi'si'ya' dyijyedye' mu', 
mu'dye mọmo' ñịbe' ĉọcsi, me'dye mu' chime' tyi chuc tsim'tacsi ĉụi'si'ya' 
dyijyedye' mu', chimu'dye me'jeyacsi ji'yäjcacsebi ĉojtyi' mu'in. 

19Pạrej mu'ya' cäj p̂eyaqui in yi in: “Jen'dye me' ji'yäjquibusin' ĉojtyi' tsun, 
jätäjjisin'dyem' ra' tsun me' juchayeja' jụijya' tsun, ĉaĉaij na muntyi' tsun jam jun' 
tupuj ñutsjeĉun'bija dyijyedye' Jen'si' mu'”, pạrej cäj yi in. 

20Jam ra' me' yéja', ĉaĉaij na muntyi' tsun jam tupuj ji'pen'tiĉa' Jen'ya'. Jeñej yiris 
puñuj jäm'tacdye' muntyis in, mọ' jam jun' ji'pen'ti' jụ'ñis chuc jajäm'tisya', mijam 
tupuj yi' mọ': “¿Jun' dash jo'mei' jäm'tim?”  

21 Jesha', mu' jäm'tyety puñuj tupuj mu'dye pirij jedye' chuc jäm'tye' mu'. Mu'dye 
pirij tupuj jäm'tye' yiris puñuj yụ'tacdyes jäm'si' jedye', judyeya' yocsi' jam 
jäm'sidyes jedye'. 

22Me'dye mu' chime' Jen', me' tsan' mu' mạ'je' ferdye'ya' mu' jị'caveyacsi fa ̣codye' 
mu' mu'in aty va'tacdyety in, dyichjetacsi qui nam' jam jätäjjeyacsi va'tacdyety 
ra' in. 

23Chime'dye mu' Jen' yu'sin' tsun paj qui so'mac ñịbe'jitidyes tsun, mọ'dyes mu' 
mạ'je' paj qui me' jị'caveyacsi räj in mọ' därsi' jäm'yedye' mu'. Me' mu' därsi' 
mạ'jitidyes mu' ji'caviyisin' tsun, mu' aty tạ'caty tsim'sin' jiquej tsun tashche'dye 
paj qui mu'ya' tsun Jen'yadyety tsun. 

24Me'dyes mu' Jen' fayisin' paj qui me' yụ'tac tsun, jam mu'ĉantyi' mọmo' fayacsi 
judíoĉantyi', chime'dye mu'ĉantyi' jam judíoĉantyi' chime' fayacsi mu' Jen'. 

25Me' ca ̣ tsi' Oseaĉansi' sánacdye', yi' mọ', Jen' ra' fayacsi mu'in jam judío in, yi 
mu': “Mu'in yoctyi'dye muntyi' in jam yu ̣ tyi' in, yụ ra' jéyacsi: Mi'in nash aty 
ĉụi'tyi' muntyi' yụ. Mu'in jam mạ'jeyacdyety yu ̣ya' in, yụ ra' jéyacsi: Mi'in nash 
mạ'jeyacdyety yụ, yi mu' Jen'. 

26Yóĉandyem' jéyacsi jiquej u yụ: Jam nash yu ̣ tyi' muntyi' mi'in, chimu'ĉandye ra' 
yi in: Mu'in nash aty Jen'tyi' ạva' in, mu' tsạ'tyi' Jen'.”  

27Mu' Isaías p̂eyacsi mu'in Israeltyi' vóshi' in, yi' sánacdye'che' mu': “Me' tsan' 
dai' in Israeltyi' vóshi' in jeñejti jáman in, dam' qui na ra' mọmo' c̣hoñi in,  

28ĉaĉaij na Jen' ra' räj jị'cätse' p̂eyacdye' mu', cavintum ra' va'tacdye' so'macsi räj 
bu'yity jacchety muntyi' in”, yi' sánacdye'. 

29Mu'dye Isaías yi tashche' jiquej: “Arajdye tas ijasin' in, mu' muju'chaty Ayo' jam 
dam' ji'shucsin' jụijya' tsun jiquej, a vuty itŝija' q̂uin' u, yojdyem' Sodomaĉantyi' 
muntyi' u in judyeya' Gomorraĉantyi' in, a vuty me' shupqueja' u tsun”, yi' 
sánacdye'. 

30Me' ọij cại' p̂eyacdye', mu'in jam judío in, me' tsan' jam dyijyi in jun' chuc ra' 
rụij yụ'tac Jen'ya' in, mu'indye q̂uin' aty rụij yụ'tac in, ĉaĉaij na mu'in anicjete Jen' 
in. 

31 Mu'in na Israeltyi' vóshi' in tsim'tactyi' tsan' Jen'ya' in, mọm' cäc̣hä'chui' in mọ' 
yụ'tacdye', jeñej aty ra' mọ' tupuj rụij yụ'tacsi' ĉúti u in, mọ'dyes jam rụij yụ'tac 
Jen'ya' in. 

32¿Jun' buty me'? Ĉaĉaij na mu'in judío in jam mạ'je' dyijtute Jen' in paj qui mu' 
rụij yụ'tacsi anicyedye'ya' mu'in, jeñej aty ra' tsan' tupuj c̣hoñi ĉụi'si'ya' 
rụijquedye' ĉúti u in. Anic cäj cại' dyijyedye' in, mọ'dyes qui mu' Cristo jeñej bu'yi 
ta'chitidyety mij, me' bu'yi shupqui mu'indyety judíodyety in, ĉaĉaij na mu' 
va'quecte Cristo in. 

33Mu'dye Cristo p̂eijte mu' Jen' sánacdye'chem': Jesha', mu'ĉan Siónĉan yụ 
yụ'tyeyeyacsi yirity mij ta'chitidyety muntyidyety in, paj qui mu'che' tach tŝọij in, 
me' bu'yi' ra' shupqui' mu'indyes in, ĉaĉaij na mu'in in jam méqui' anicjete in. 
Jụ'ñity chuc anicjetety in, mu'in ra' jam jun' fibidyes shupqui in. 

ROMANS 10  

1 Vojity, ĉojtyi'ĉan nash yụ anic fer dyijtucsi yụ mu'in chätidye' yụ Israeltyi' vóshi' 
in, yụ fer cọdyete Jen' mu'indyes in paj qui c̣hoñi in. 

2Yụ nash chí ̣yacsi, mu'in fer dyijtute tsan' Jen' in ĉojtyi'ĉan mu'in, cäj qui nam' 
dyijtute in jam rụij. 

3Mu'in jam chịj in jun' chuc mu' Jen' rụij yụ'tacsi muntyi' in, ĉụi'sim' dyijyedye' 
cại' in, jeñej aty ra' tsan' rụij yu'ti Jen'ya' ĉúti u in ĉụi'si'ya' dyijyedye' in, jam qui 
nam' méqui' mọ' chiquepte in Jen'si' dyijyedye' mu'. 

4Cristo aty jị'motse' mọ' yụ'tacdye', mọ' jam rụij yụ'tacsis Jen'ya', mu' qui Jen' rụij 
yụ'tacsi tyi chuc anicjete in. 

5Chime'dye mu' Moisés p̂eyacsi mu'in yity dyijyity in jeñej aty ra' tsan' rụij yụ'tac 
u in mọ'ya' yụ'tacdye'ya' ĉútity in. Yi mu': “Tyi chuc chique'tyi' räj yụ'tacdye' in, 
mọ' ra' tsạ'chucsi'”, yi. 

6Yocvedye shupqui' anicyedye'. Yi' yocsi' sánacdye', p̂eye' jun' chuc ra' mu' Jen' 
rụij yụ'tacsi mu'in anicjetety in, yi': “Jam ra' yi mi: ¿Tyi buty ra' mạyedye'che' 
jịjcaij?” (Yi' mọ', jam jemonac mu'che' jäĉajte in mu' Cristo.) 

7“Chime'dye jam ra' yi mi: ¿Tyi buty ra' chạij säñitysi'ĉan ĉär'tacdye'?” (Yi' mọ', 
jam jemonac mu'ĉan quevjajte in mu' Cristo, aty itŝij mu'ĉan.)  

8Me'dye yi' mọmo' sánacdye': “P̂eyacdye' Jen'si' mu' anic vejya' míya', mọ' 
p̂eyeptes mi, judyeya' me'chupte ĉojtyi'ĉan mi”, yi' sánacdye'. Mọ' p̂eyacdye' 
voro'tacsejas tsun yi' jun' chuc jemoñe' anicjeja Jen'. 

9Tyi chuc p̂eijte mu' Jesús yi: “Mu' Jesús anictyity Ayo' tsun”, judyeya' chime' 
anicyi ĉojtyi'ĉan mu', jun' chuc mu' Jen' vañinjebajte jiquej, mu' nash ra' c̣hoñi. 

10Jemoñe' ĉojtyi'ĉan anicjeja Jen' paj qui mu' rụij yu'sin' judyeya' p̂eyacdye'ya' 
mu' ji'jäcja Jesucristo, chat qui ra' mu' Jen' ji'c̣honsin' tsun. 

11 Yi' sánacdye': “Tyi chuc anicjete in mu'in ra' jam jun' fibidyes shupqui in.”  

12Ọij p̂eyacdye' räjdyes muntyi' in, Jen' räj vaj cäts cạvacsi muntyi' in, paj tsan' 
judío in judyeya' paj tsan' jam judío in. Mu' nash ayo'bu'yi räjdyes muntyi' in, 
judyeya' ñịbe'jeyacsi jụ'ñity chuc cudyitity mu'che' in, därsi' ñịbe'yedyes mu' 
so'macsi. 

13Mọ'dye p̂eye' sánacdye' yi': “Räj mu'in cudyitity Ayo'che' tsun paj qui mu' 
ji'c̣honacsi, mu'in ra' c̣hoñi in.”  

14Yụ ra' jéyac, ¿jun' bu ra' tupuj cudyiti mu'che' in, jambi' anicjeteya' Jen' in? ¿Jun' 
bu ra' tupuj anicjete in, jambi' se'vaquiya' p̂eijteya' in? ¿Jun' bu ra' tupuj se'vaqui 
in, jam tyi voro'tacsiya'?  

15¿Jun' bu ra' tupuj voro'tacsi in, jam tyi jutacsi jụijya' mu'in voro'tacsity in? 
Mu'indye p̂eyacsi' mọ' sánacdye' yi': “Där ma'jodye'tum tiĉunac in mu'in tui'tyi' 
in jäm'si' p̂eyacdye' Jen'si' mu'”, yi'. 

16Mu'in qui nam' jam räj chique' mu'in in mọ' jäm'si' p̂eyacdye' Jen'si' mu'. 
Mọ'dye p̂eye' mu' Isaías yi mu' jiquej: “Tsuntyi' Ayo', ¿tyídyem' ra' anicje' in ọij 
p̂eyacdye' mi, mọ' voro'tacsis tsun?” yi' sánacdye'. 

17Mọ'dyes jemoñe' tashche' chum ra' se'veja' mọ' p̂eyacdye' p̂eijtes mu' Cristo, 
chat q̂uin'dyem' ra' tupuj anicjeja'. 

18Yụ ra' jéyac: ¿Judío in are' jambi' se've' in mọ' Jen'si' p̂eyacdye' mu'? Aty tsan' 
se've' in. Ca ̣ tsi' mọ' sánacdye' yi': “Pai' voro'tacsi in, yóqui'vedyem' ọij jac o, 
me'qui' bu'yi se'vacsebi p̂eyacdye' in”, yi' sánacdye'. 

19Quivij yụ ra' jéyac: Mu'in Israeltyi' vóshi' in ¿jam buty chique' jiquej in jun' chuc 
mọ' Jen'si' p̂eyacdye' mu', jedye' buty cại' mọ' p̂eyacdye' se'ves in? Chịj tsan' in. 
Mọ'dye p̂eye' Moiséssi' sánacdye' mu', yi mu' Jen': “Yụ ra' tsim'tacsi yoctyi'dye 
muntyi' in jam yụty tsim'tactyi' jiquej in, me' tsan' jam dyijtuctyi' yụty in, mu'in 

ra' ñịbe'jeyacsi yụ, paj qui mu'in tsim'tactyi' yụ in, paj qui mu'in ji'yoquiti 
ĉojtyi'ĉan mu'in, paj qui dyijtubudyiĉa' yụ mi'in”, yi mu' Jen'. 

20Isaías jiquej jam dam' quijnacdye'tum p̂eyepte jiquej ọij Jen'si' p̂eyacdye' mu', 
p̂eyacsiya' mu'in jam judío in, yi mu': “Me' tsan' jam quivin yụ in mu'in jam judío 
in, daquin qui nam' yụ in, me' tsan' jam cudyiti yu ̣ che' in, yụ qui nam' ji'naijti 
mu'inya' in”, yi mu' Jen'. 

21 Isaías chime'dye p̂eyacsi mu'in judío in, yi: “Dyutsetsen' mạyedye' fayacsi tsan' 
yụ mu'in in, mu'in qui nam' tyucje' chun in fáquintyi' yụ in, jam méqui' chäquin 
yụ in”, yi mu' Jen' 

ROMANS 11  

1 Yụ ra' jéyac: ¿Va'cac-sequi buty Jen' mu'in judío in ĉụi'tyi' tsim'tactyi' mu'? Jam 
jun' va'cacsequi. Yu ̣mun nash chime' Israeltyi' vóshi' mu', Abraham vóshi'vun yụ 
jiquej, Benjamíntyi' ñuru'tyity yụ. 

2Jen' jam jun' va'cacsequi mu'in judío in mu'in tashchety tsim'tactyi' mu'. ¿Jam 
adac chí ̣yetiñe' ọij sánacdye' p̂eijtes jiquej Elías? Elías cọdyete Jen', ji'me'tacsi 
mu'in Israeltyi' vóshi' in, yi mu':  

3“Tsuntyi' Ayo', uts Israeltyi' vóshi' in aty ijabun in mítyi' so'mactyi' p̂eyacdye' in, 
judyeya' chime' räj patsacjibun in ji'co'shayacdye' in. Yu ̣ dyety yirity míche' ĉúti, 
yu ̣mun chime' mạ'je' ijan yụ in”, yi Elías jéte Jen'. 

4Jen' na vorjajiti: “Jam nash mídyety yirity mọmo' mu'ya', dai' nash taca' mu'ya' 
yu ̣ che' ĉútity in, yävätidye' mir taca' mu'ya' in jam ĉútity Baalche' in”, yi Jen' jajiti. 

5Me'dye chime' q̂uin' in taca' dam' mu'ya' judío in ĉútity Jen'che' in, mu'in 
tsim'tactyi' Jen'tyi' mu', mu'in ñịbe' ĉọcsity Jen' ñịbe'jitidyesya' mu'. 

6Mu' Jen' tsim'tacsi ñịbe'jitidyesya' mu', jam tsim'tacsi ĉụi'si'ya' rụijquedye' 
mu'in, jun' chuc jäm' bä'yi in. Jen' tsim'tacsi ĉụi'si'ya' rụijquedye' jụijya' mu'in, a 
vuty jam mọ' ñịbe'jitidyes shupqui' o. 

7Mọ' jísin' mu'in Israeltyi' vóshi' in, me' tsan' dyijyi in, mạ'je' tsan' rụij yụ'tac 
Jen'ya', me' tsan' ĉúti in, jam qui nam' me' dạque' in. Mu'in qui nam' in Jen'tyi' 
tsim'tactyi' mu', mu'in mọmo' rụij yụ'tacsi. Mu'in na yoctyi' judío in ji'yäjcac 
mọmo' mu'intyi' ĉojtyi' in. 

8Mọ'dye p̂eye' mọ' sánacdye' yi': “Mu' Jen' itŝi' dyijyedye' ji'tacsebi ĉojtyi'ĉansi' 
mu'in, q̂uin' aty me' shupqui mu'in in, me' tsan' cạvi in, jam qui nam' naijti in, me' 
tsan' se'vaqui in, jam qui nam' chicacsi in, taca'dye q̂uin' me' in”, yi' sánacdye'. 

9Chime'dye mu' David jiquej p̂eyacsebi va'tacdye' ra' judíos mu'in, yi mu' jiquej: 
“Yụ cọdyete Jen' paj qui mọ'in feshta mu'in va'tacdye' shupqui', jeñej ra' jibej 
quepyis, paj me' shupqui' mọ' feshta mu'in, paj va'tacdye' jị'ĉojtye' in. 

10Paj tofej shupqui ĉojtyi'ĉan mu'in, paj yejĉoij ñịbe' cạve' in”, yi' sánacdye' 
Davidvunsi'. 

11Ọij ji'chäquiyisin' jun' chuc judío in va'quecte Jen' jiquej in. Yụ ra' jéyac: ¿Räjĉan 
buty ra' me' mon'dye'ĉan bä'yi judío in? Jam ra' jun'. Jesha', mu'in judío in 
va'quecte Jen' jiquej in, mọ' me' bu'yi' shupqui' paj qui tupuj c̣hoñi mu'in jam 
judío in. Aty juchaijya' mu'in judío in, chat qui mu' Jen' ji'c̣honacsi jam judío in, 
mọ' mus dyijyedye' paj qui mu'in judío in ji'yoquiti in dyijtucdye'ya' in mu'in jam 
judío in, mọ' ra' ji'dyijvacseban' mu'in in. 

12Me' mọ' juchaj judíos mu'in, mọ' jäm' shupqui' úchetydyes muntyi' in, mu'in qui 
jam judío in, mu' qui ñịbe'jeyacsi mu' Jen', mu'in qui ji'c̣honacsi. Me' jụijya' 
shupqui' juchaj judíos mu'in, dadam' ra' mọjo'cha' shupqui' ñịbe'jitidyes muntyis 
mu'in, aty ayijya' mọ' tupudye' jụjjebajteya' quivij mu' Jen' mu'in dai'tyi' judío in. 
Q̂uin' ra' yụ jéyac mi'in jam judío mi'in. Mu'dye Jen' yu'tyin yụ paj qui yụ 
voro'tacsi mu'in jam judío in, mọ'dyes yụ ma'jotaqui carijtacdye' yụ. 

14Mọ' dyijyedye' yụ mạ'je' paj qui mu'in chätidye' yụ judío in ji'yoquiti in 
dyijtucdye'ya' mu'in judío in, aty chịjya' in jun' chuc mu'in qui aty Jen'tyi' ạva' 
shupqui in, vatyquej ra' mọ' ji'dyijveyacseban' Jen'che' in, vatyquej ra' pạrej 
mu'ya' jụj ja'yacseban yụ. 

15Jesha' mu' Jen' aty va'cacsequi mu'in judío in, chat qui mu' Jen' yụ'tacsi yoctyi' 
muntyi' in paj qui jäm'jibun mu'tum in. Dadam' ra' mọjo'cha' shupqui' 
ñịbe'jitidyes mu'indyes in aty jụjjebajteya' Jen' in mu'in judío in. Aty me' yíya', 
där ra' jäm' shupqui' mọ', yódyem' vañinyeban säñity u in. 

16Jesha' mu' pan coc̣ha'nactyi'dyem', miqui' poc̣hoc yụ'tac Jen'dyety jụijya', 
räjtumdye qui nam' Jen'dyety shupqui mu' pan. Me'dye mọ' chime' cätidye', ribin 
mọmo' yụ'tac Jen'dyes jụijya' mọ', räj mọ' Jen'dyes shupqui' cätidye', räjtumdye 
daca' mọ'. 

17Me'dye mu'in chime' judío in, mu'in jeñej bu'yi daca' anicsis cätidye' orivos, me' 
bu'yi mu'in in, pạrej tätstac daca' mọ'. Mi'in na jam judío jeñej bu'yi yiris daca' 
jeñej jam anicsis cätidye' orivos, me' bu'yi mi'in jam judío mi'in. Chat qui mọ' 
daca' pei'tac mọ'ya' tä'tsacya' anicsische' orivo, mọ'che' qui chịbi' mọ' daca', 
mọ'mun chime' so'mac ferdye', mọ' tyume' chäsh ribinsim', me' bu'yi shupqui 
mi'in jam judío mi'in. Me' tsan' jam Jen'tyi' jiquej tsim'tactyi' mi'in, mi'inmun qui 
ñịbe'jeyac judíodyes mi'in, Jen' qui ñịbe'jinac. 

18Mọ'dyes mi'in jam judío mi'in, jam ra' äcäijjeyacsi mi'in mu'in judío in. Jen' 
va'cacsequi jiquej, mu'in jeñej bu'yi anicsis daca' tätstacsi'. Mi'in qui nam' jeñej 
bu'yi yocsi' daca' jam anicsis, pei'tacsi' anicsische' cätidye'. Mọ'dyes jam ra' 
va'bunyi judíotum mi'in. Jesha' mọ' daca' jam nash jun' jạtsa'chuti' mọ' ribin, mọ' 
ribin tsạ'chui' mọ' däräs daca'. 

19Vatyquej ra' ji'pen'ti yi mi'in: “Me' tsan' me', Jen' qui nam' va'cacsequi mu'in 
judío in, mu'in jeñej bu'yi in tätstacsi' daca', paj qui tsun tupuj jụjjisin'.”  

20Anicdye me' mu' Jen' va'cacsequi mu'in judío in ĉaĉaij na jam anicyi in, mi'in na 
jụjjinactyi' Jen' q̂uin', ĉaĉaij na mi'in anicyi mu'che'. Are'ĉa mi'in, jam ra' va'bunyi 
fibi'yi mi'in, jemoñe' irijyim' Jen'che' mi'in. 

21 Jesha' mu' Jen' jam jun' c̣honchucsi mu'in judío jiquej in, me' tsan' mu'in jeñej 
bu'yi anicsis cätidyes daca' in, va'cacsequi qui na mọmo'. Me'jeyacsi mu'in in, 
chidam' mi'in u jam judío mi'in, mu' ra' jam jun' c̣honchunac mi'in, jam 
anicjetinte Jen' jụijya' mi'in. 

22Ọij ji'chäquiyisin' Jen' anic jäm'yity, tsäqui' qui nam' mu', mu' so'macsi 
va'tacdye', tyi chuc juchaijtyi' jụijya' in mu' ra' va'tacdye' so'macsi. Mu' jäm'jinac 
mi'in jam judío mi'in, yejĉoij ĉúti jụijya' mu'che' mi'in jäm'yityche' Jen'. Jam me' 
jụijya' mi'in, mu' ra' va'quicnac mi'in, jeñejjinac ra' tätstacsi' daca', me'jinac ra'. 

23Chime'dye mu'in judío in caman' anicjebajte Jen' jụijya' in, cuvij ra' 
jụjjeyacseban mu', mu' tupuj pei'tacseban anicsische' cätidye', me' bu'yi ra' mu'in 
shuban in. 

24Yụ yi mi'in jam judío mi'in jeñej bu'yity tsan' yiris daca' jam anicsis pei'tacsi' 
anicsische' cätidye' orivo, jam na tsan' me' mọ' yicdye' muntyis mu'in paj qui 
jo'mes daca' pei'tac anicsische'. Dadam' mu'in judío in jeñej bu'yity anicsis daca' 
in, mijam ra' carij paj qui pei'tac juban' anicsische' cätidye' in. Me'dye mu' chime' 
Jen' jam carij mu'dyes paj qui jụjjeyacseban mu'in judío in. 

25Vojity, yụ mạ'je' jị'chiqueyeyac ọij dyijyedye' Jen'si' mu', mọ' jam chí ̣yepjas 
jiquej muntyi' tsun. Yụ mạ'je' paj qui mọ' chí ̣yeptinte mi'in paj qui jam 
va'bunyedye'tum yi mi'in: “Tsun anic dyij-yedye'tumtyi'.” Ọij Jen'si' dyijyedye' yi', 
mu'in judío in jam ra' räjĉan yäcäj bu'yi ĉojtyi' mu'in. Jun' qui' chuc mu'in jam 
judío in aty räj jụjjeteya' Jen' in, mu'in tsim'tactyi' in, 

26chat qui ra' q̂uin'dyem' ra' c̣hoñi mu'in Israeltyi' vóshi' in. Mọ'dye p̂eye' 
sánacdye' yi': “Siónĉantyi' ra' atsij mu' Ji'c̣honacsity muntyi', mu' ra' chutyetacsi 
juchaj mu'in Jacobtyi' vóshi' in. 

27Yụ ra' yụ'tyeyeyacsi ọij p̂eyacdye' aty ra' c̣hicon'jetyetacsi yụ juchaj mu'in”, yi' 
mọ' sánacdye'. 

28Judío in va'cacdye'ya' mọ' jäm'si' p̂eyacdye' Jen'si' mu', fáquitity qui Jen'tum 
shupqui in, mọ' jäm' shupqui' mi'indyes jam judíodyes mi'in paj qui ñịbe'jinacve 
mu'. Me' tsan' me' mu' qui nam' Jen' taca' yejĉoij mạ'jeyacsi, ĉaĉaij na mu'in judío 
in vóshi' mu'in tashchety tsim'tactyi' Jen'tyi' mu'. 

29Mọ'dyes qui mu' Jen' yejĉoij mạ'jeyacsi mu'in judío in. Jesha' tyi chuc so'mactyi' 
Jen'ya', mu' ra' jam jun' jäctac, mijam yocve dyijyi mu'inche' in tsim'tactyi'che' 
mu'. 

30Mi'in na jam judío mi'in, jam chiquetinte Jen' jiquej mi'in, q̂uin' qui nam' Jen' 
ñịbe' ĉúnac, ĉaĉaij na mu'in judío in jam chiquete Jen' in. 

31 Me'dye q̂uin' mu'in judío in jam chiquete in, paj qui mu' Jen' ñịbe' ĉúnac jam 
judío mi'in, me' shupqui' mọ'. Me'dye ra' chime', yirisĉan ra' mạyedye' Jen' ra' 
ñịbe' ĉọcseban mu'in judío chime' in. 

32Mọ'dyes qui räj muntyi' in jam chiqueptety in Jen'si' p̂eyacdye' mu', mu' yi paj 
qui mọ' jeñej bu'yi' ji'ĉär'tacsis, me' mọ' ji'shupcacsi', paj qui mu' ñịbe' ĉọcseban 
räj in, judío in judyeya' jam judío in. 

33¡Anic jiyi' där ñịbe'jeyac-sity mu' Jen'! Anic muju'cha' chime' dyijyedye'tumtyi' 
judyeya' chí ̣dye'tumtyi', mijam o ̣yam' jun'dyem' tupuj cha'shepja dyijyedye' 
mu'sim', mijam tupuj chí ̣ja' jun' chuc mu' bä'yi. 

34Mọ'dye p̂eye' sánacdye', yi': “¿Tyi buty tupuj chí ̣yepte dyijyedye' Jen'sim'? ¿Tyi 
buty tupuj voro'te? Mijam yirity. 

35¿Tyi buty tupuj ñịbe'jete Jen' paj qui tsan' jiya'dyeyebajte? Mijam yirity.”  

36Mu' räj jedye' jäm'tyety, räj tsạ'chucsi, tas mu'dyes bu'yi'. Jam ra' yirisĉan 
mạyedye' mọtsi' tima'cacdye' mu'. ¡Paj me'! 

ROMANS 12  

1 Mọ'dyes vojity, där ñịbe' ĉúsin' mu' Jen', mọ'dyes yụ ferche' jéyac paj qui ĉụi'si' 
a' mi'in so'metinte mu' Jen', mọ' jeñej bu'yi' ji'co'shayacdye' Jen'dyes. Me' 
Jen'dyes mọmo' bä'jam', mọ' ra' ma'jotyibunac mu' Jen', jemoñe' me' carijtaqui 
räjĉan Jen'dyes mi'in, mọ' jeñej bu'yi' rụijsis tima'cacdye' Jen'si' mu'. 

2Me'qui'dye ra' cäc̣hä'chutiñe' jacches dyijyedye' mi'in, mọ' qui ra' mụi'sis 
dyijyedye' Jen'si' mu' cäc̣hä'chubitinte, paj qui rụij bä'yi mi'in. Me' ra' chat tupuj 
chí ̣yebitinte Jen'si' dyijyedye' mu', mọ' jäm'sim', mọ' ma'jotyes Jen'. 

3Mu' nash ñịbe'jin yụ judyeya' yu'tyin yụ paj qui voro'tacsi yụ, mọ'dyes qui yụ 
jéyac mi'in, jam ra' va'bun-yedye'tum dyijtuti ĉụi' mi'in, rụij dyijtutiĉam' ĉụi' 
mi'in, jun' chuc mu' Jen' so'minac anicyedye' mi'in, me' ra' carijtaqui mu'dyes 
mi'in. 

4A' muntyis tsun dai' mọ'ya' me'chui' jedye'. Me' tsan' yoc yoc carijtaqui' a'si' 
jedye' tsun, yiris qui nam' shupqui' a' tsun. 

5Me'dye tsun chime' anicjejaty Cristo, me' tsan' dai' mu'ya' tsun, yirity qui nam' 
shupqueja' jeñej Cristos a' mu'. 

6Me' mu' Jen' ñịbe'jitidyesya' mu' so'misin' räj tsun. Jun' jun' chuc so'mac Jen'ya' 
tsun, me' me'dye ra' carijtaĉa' Jen'dyes tsun. Pạrej mu'ya' yụ'tactyi' Jen'ya' tsun 
paj qui jị'chiqueyacseja' tsun Jen'si' p̂eyacdye' mu' so'misin'si' tsun, me' jụijya' 
jemoñe' me' bu'ja'dye carijtaĉa', jun' qui' chuc anicyeja' tsun. 

7Pạrej mu'ya' yụ'tac Jen'ya' tsun paj qui no ̣ tyetacseja' anicjetety Jen' in, me' jụijya' 
yụ'tac tsun, jemoñe' me' bu'ja'dye carijtaĉa' Jen'dyes. Pạrej mu'ya' so'mac tsun 
paj qui jị'chiyacseja' Jen'si' p̂eyacdye' mu', me' jụijya' so'mac tsun, jemoñe' me' 
bu'ja'dye carijtaĉa', jam ra' muyetyejcaja'. 

8Pạrej mu'ya' yụ'tac tsun paj qui ji'ma'yacseja' Jen'dyes, me' jụijya' yụ'tac tsun, 
jemoñe' me' bu'ja'dye carijtaĉa'. Pạrej mu'ya' yụ'tac tsun paj qui ñịbe'jeyacseja' 
yoctyi' in, me' jụijya' yụ'tac tsun, jemoñe' me' bu'ja'dye ñịbe'jeyacseja', jam ra' 
quijadye'tum so'macseja'. Pạrej mu'ya' tsun ayo'bu'ja' shupqueja' mu'indyes 
anicjetetydyes Jen' in, me' jụijya' yụ'tac tsun, jemoñe' rụij bu'ja' ayo'bu'ja'. Pạrej 
mu'ya' tsun ñịbe' ĉọcseja' mu'in ñịbe' cạvety in, me' jụijya' yụ'tac tsun, jemoñe' 
ma'jodye'tum no ̣ tyetacseja' in, jemoñe' me' me' carijtaĉa' jun' jun' chuc so'misin' 
carijtacdye' mu' Jen'. 

9Mạ'jeyacsejam' anicsisya' mạ'jitidyes, jam ra' chụ' mọmo' yi' mi'in. Fa ̣quetiñe' ra' 
räj a'c̣his jedye' in jam rụijsis, jịjcavac jäm'si' jedye'. 

10Vaj meij ra' mạ'jitidyeij mi'in ĉaĉaij na vaj vojity mi'in, räjĉan ra' jäm'jitidyeij 
bä'yi mi'in, muju'cha' ra' dyijtucsi vojity mi'in, uya'ya' ra' dyijtuti ĉụi' mi'in. 

11 Fer ra' úñi Jen'dyes mi'in räj ĉojtyi'tum mi'in, jam ra' dofocjeyaqui úñedye' 
Jen'dyes mi'in. 

12Mi'in aty räj bistiñe' Jen'dyes, ma'jodye'tum bä'jam'. Tyum'chutidye'tum 
ji'cajñevac mọ' jedye' chuc ñịbedyes jị'ĉojtiñe'ya' mi'in, mijam ra' dam' 
farajjetiñe' cọdacdye' Jen'che' mi'in. 

13No ̣ tyetacsejam' mu'in vojity jayejjotaquity jedye' in, chime'dye ji'dyäcacsejam' 
aca'ĉan mi'in mu'in yocve jijtuijtyi' in. 

14Cọdyemac mu' Jen' mu'indyes in jị'ñibe'canactyi' in paj qui mu' chime' no ̣ tacsi, 
mijam ra' jéyacsi: “Paj därsi' ñịbedyes jị'ĉojtiñe' mi'in”, jam ra' jéyacsi mi'in. 

15-16Vaj meij ra' mạ'jitidyeij mi'in, vaj cäts ra' cạvacsi räj muntyi' mi'in. 
Ma'jodye'tum ra' pen'dyetucsi mi'in mu'in ma'joijtyi' in, mu'in na tárity in 
táredye'tum ra' pen'dyetucsi mi'in. Jam ra' va'bunyi mi'in, mijam ra' muju'cha' 
ĉụi' yu'ti mi'in, dam'dye jäm' uya'ya' yu'ti ĉụi' mi'in, jam ra' fibi'yi mi'in mijam ra' 
yi mi'in: “Tsun anic dyijyedye'tumtyi' muntyi'”, jam ra' me' dyijyi mi'in. 

17Mu'in jị'ñibe'canactyi' jụijya' in, jam ra' chime'je-yacsidye mi'in, jun'jinac chuc 
mu'in in. Anic ra' rụij bä'yi mi'in muntyisya' vej mu'in. 

18Ferdye' yụ'tacac paj qui jäm'jiti bä'yi mi'in yoctyi'tum muntyi' in, me' tsan' 
mu'in jam mạ'je' jäm'jinac in, mi'in qui na ram' jam jedye'jeyacsi. 

19Chätidye', jam ra' chime'je-yac-sidye mi'in mu'in jị'ñibe'canactyi' in, Jen'dye ra' 
me'jeyacsi jị'chiyacsi. Yi' sánacdye': “Yu ̣dye ra' va'tacdye' so'macsi mu'in me'tyity 
in jị'ñibe'cacsity in, yu ̣ dye ra' me'jeyacsi jị'chiyacsi”, yi Ayo' tsun. 

20Mi'in ra' jam me'jeyacsi mu'in fáquinactyi' in, dáqui jụijya' in, ji'säcsacsejam', 
chime' jajri jụijya' in ji'tyecsejam'. Me' jụijya' mi'in anic ra' jị'tsicayacsi mi'in jun' 
chuc mu'in me'jinac jiquej in, me' yi' sánacdye'. 

21 Jam ra' peñi mi'in a'c̣hisya' dyijyedye', dam'dye jäm' rụijsisyam' dyijyedye' 
ji'penac-sebijam' a'c̣his dyijyedye' mu'in. 

ROMANS 13  

1 Jemoñe' räj mi'in chicacsi mu'in jacchety ayo' in, ĉaĉaij na mu'dye Jen' me' 
yụ'tacsi jacchety ayo' in, mu' nash so'macsi yụ'tacdyedyes mu'in. 

2Mọ'dyes tyi chuc va'queĉunacsecbi ayos ferdye' mu'in, chime'jeptedye ra' Jen'si' 
yụ'tacdye' in, me' jụijya' in, va'tacdye' ra' so'mac in. 

3Tyi chuc rụij bä'yity in jam mu'in jun' quijnacsi ayo' in, mu'in na ac̣hi' bä'yity in, 
mu'in chat tupuj quijnacsi ayo' in. Jemoñe' rụij bä'yi mi'in, paj qui jam quijnacsi 
ayo' mi'in, me' jụijya' mi'in, ayo' ra' tima'quinac in. 

4Jen'dye yụ'tacsi mu'in ayo' jacchety in paj qui mu'in ñutsjityinac in. Ac̣hi' na 
bä'yi jụijya' mi'in, me' chat tupuj quijnacsi mi'in, ĉaĉaij na mu'in jam fibidyes 
so'mac ferdye' in paj qui va'tacdye' so'macsi mu'in me'tyity in. Mu'in ayo' in 
yụ'tactyi' Jen'tyi' mu' paj qui mu'in so'macsi va'tacdye' in mu'in ac̣hi' bä'yity in. 

5Mọ'dyes jemoñe' chicac in, jam mom' quijñebitinte Jen'si' va'tacdye' mu', 
jemoñe' me' se'vacsi mi'in, paj jam ji'yoquiti ĉojtyi'ĉan mi'in. 

6Chime'dye jemoñe' so'macsi mi'in ayo' in mu' querec̣ha cudyityinactyi' in, jun' 
chuc yi' muntyis yụ'tacdye' mu', mọ'dye ra' cäc̣hä'chutiñe' mi'in, ĉaĉaij na mu'dye 
Jen' me' yụ'tacsi ayo' in paj qui me' so'mac in, mu'ya' tupuj no ̣ tacsi muntyi' in. 

7Mọ'dyes mi'in jemoñe' so'macsi ayo' in räj jun' chuc yi' muntyis yụ'tacdye' 
mu'in. Irijyejam' ayo'che', ñutsjetacsejam' räj mu'in chime' in. 

8Jam ra' tạ'betacsi jedye' mi'in paj qui jam dévetucsi mi'in, mom' déveyejam' 
mi'in mọ' mạ'jitidyes, jemoñe' mạ'jeyacsi bä'yi mi'in. Tyi chuc mạ'jeyacsity bä'yi 
jụijya', mu' tas chiquepte yụ'tacdye' Jen'si' mu'. 

9Yụ'tacdye' yi': Jam ra' vo'voij mi'in, jam ra' ijatinte muntyi' mi'in, jam ra' shu'aij 
mi'in, jam ra' yoctyis mạ'jeyacsebi jedye' mu'in, me' nash yi' Jen'si' yụ'tacdye' 
mu'. Mọ'ya' chime' yocsi' yụ'tacdye', anic mọ' mọjo'chas, yi': “Mạ'jeyacsejam' fer 
chätidye' mi'in, yojdyem' ĉụi' mạ'jiti u mi'in”, yi'. Räj yocsi' yụ'tacdye' in siti' in 
ọijĉan yirissisĉan yụ'tacdye' Jen'si' mu'. 

10Mạ'jeja jụijya' yirity muntyi', mijam ra' jun' jedye'jeja tsun. Ọij jorojĉanyi' 
mạ'jeyacsejaty jụijya' tsun räj chiqueja' mọ' yụ'tacdye' in. 

11 Jemoñe' me' bä'yi mi'in ĉaĉaij na chịj mi'in aty ayij mọ' tupudye', tupuj tsạ'i 
ĉojtyi'ĉan mi'in, aty c̣hẹi'ya' tyiti' atsvun mọ' c̣hon'dyedyes tsun, jam jeñej jiquej, 
yoqui'dyem' anicjejaya' Jen' jiquej u, q̂uin' mọjo'cha' c̣hẹi'ya' bu'yi' mọ'. 

12Mọ' tsedyedye' aty c̣hẹi'yai' nạijjoi', mọ'dyes jam ra' tojmadye' cäc̣hä'chuja' 
tsun, dam'dye jäm', jäm' yu'tiĉa' mạij bu'yisya', jeñej yirity väc̣hä'tyity jämi'ti räj 
ji'pen'tidyestum mu', me' bu'ja'dye ra' tsun chime', paj qui chutiĉa' Sọyostum 
dyijyedye'. 

13Mọ'dyes rụij bä'jam', yojdyem' mu'in u in mạijĉantyi' in, paj me' bu'ja'. Aty ra' 
jam a'c̣hisĉan bä'ja' tsun, mijam ra' shu'quedye'ĉan, mijam ra' vo'voyedye'ĉan 
bä'ja'. Chime' jam ra' fáquitiĉa' yoctyi'tum in, mijam ra' chutiĉa' p̂eyacdye'ya'. 

14Jịjcamac Jesucristo Ayo' tsun, me'chuvac ñutsjitidyes so'minacsi' mu'. Aty jam 
ra' a'c̣his a'si' quivij dyijtubajtiñe' mi'in, aty jam ra' mọ' me'chubajtiñe' mi'in 
quivij. 

ROMANS 14  

1 Pạrej mu'ya' anicjetety Jen' in jambi' qui nam' fer bu'yi bä'yi in, taca' jayej 
chí ̣yepte in ji'chäyitidye' Jen'si' mu'. Jemoñe' tiĉunacsi mi'in mu'in me' dyijyity in, 
jam qui na ram' chuti p̂eyacdye'ya' mi'in mu'intum in. 

2Jesha', jam vaj cäts dyijyi anicjetety Jen' in, pạrej mu'ya' yi in tupuj jebeja' räj 
säcsedye' in, jụ'ñis ĉụi' mọmo', mu'in na jambi' fer bu'yi bä'yi Jen'dyes in, yi in 
jam tupuj jebeja' shush. 

3Yụ ra' jéyac, tyi chuc jebei'tyi' shush in, paj jam äcäijjeyacsi in mu'in jam 
jebei'tyi' shush in, me'dye mu'in chime' in jam jebei'tyi' shush in, paj jam 
äcäijjeyacsi in mu'in jebei'tyi' shush in, ĉaĉaij na mu' jebei'tyi' aty jụjjeyac Jen'ya'. 

4Mi'in jam tupuj ñiñebitinte yoctyity úñity mu', ĉụi'tyi'dye ra' ayo' mu' cạvacsebi 
dyijyedye' mu', are' jäm'si', are' jam. Me'dye mi'in chime', jam ra' chọco'tacsi 
mi'in yoctyi' in, jedye' chuc jebei' in, mu'in räj Ayo'tyi' úñity mu', mu' Ayo' 
ferdye'tumtyi', mu' ra' fer bu'yi yụ'tacsi paj qui jam peñi in. 

5Chime'dye mu'ya' pạrej anicjetety Jen' in a ̣räjje' in mọ' yiris mạyedye', pạrej na 
mu'ya' in jam a ̣ räjje' in mọ' yiris mạyedye', vaj cäts mọmo' ĉọi' in yojdye' yocsi' 
mạyedye' o in. Tupuj tsun a ̣ räjjeja' chime' mọ' yiris mạyedye', chime'dye jam 
a ̣räjjeja', jam mọ' jedye' yi' mijam juchaj, jemoñe' qui nam' ĉụi'sisi ĉútidye' 
ĉojtyi'ĉansi' dyijyedye' mi'in, jam ra' yocve dyijyi mi'in. 

6Tyi chuc a ̣ räjje'tyi' mọ' mạyedye', Ayodyes mu' a ̣räjje', mu' dyijtute. Me'dye 
chime' tyi chuc jebei'tyi' shush, Ayodyes säcsi mu', mọ'ya' mu' dyijtute Ayo', 
ĉaĉaij na mu' yoshoropaij jéte Jen'. Me'dye mu' chime' tyi chuc jam jebei'tyi' 
shush, Ayodyes mọ' shupqui', mu' chime' yoshoropaij jéte Jen'. 

7Tsạ'dyem' tsun, jam ĉụi'si' dyijyedye' cạja' tsun, mijam ĉụi'si'ya' dyijyedye' 
chí ̣yaĉa' sän'dye' tsun, Ayo'sim' dyijyedye' cạpja tsun. 

8Tsạ'dyem' tsun, Ayo'si' dyijyedye' cạpja tsun, mu'si'dye ra' dyijyedye' cạpja tsun 
sänja'ya'. Mọ'dyes me' tsan' tsạ'dyem' tsun, sänja'ya' qui na, taca'dye ra' 
mu'dyety tsun. 

9Me'dyes mu' Cristo ijac jiquej judyeya' tsạ'eban mu', paj qui mu'dye ayo'bu'ban 
räjdyes muntyi' tsun, tsạ' bu'yity in judyeya' säñity in. 

10Mọ'dyes ¿jun' dash ñinacsi mi'in vojity mi'in? ¿Jun' dash me' äcäijjeyacsi mi'in? 
Räjen'dye nash ra' ji'cavitiĉa' Jen'ya' tsun, mu' ra' cudyityisin' p̂eyacdye' tsun, jun' 
chuc bä'ja' jiquej tsun. 

11 Yi' sánacdye': Fersi' p̂eyacdye' ĉụi'si' yụ'taqui yụ, yi mu' Ayo': Räjen' ra' 
muntyi' in dyụtsyi yu ̣ya' in, tima'quin ra' yụ in, yi ra' in: “Uts anictyity Jen'”, yi ra' 
in. 

12Mu' ra' Jen' cäts yirityityij cudyityisin' p̂eyacdye' tsun jun' chuc bä'ja' jiquej 
tsun úche' jacche'. 

13Ọij jísin' aty jam ra' vaj meij p̂iijtiĉa' bä'ja' tsun, dadam' jäm' dyijtuja' paj qui 
jam ji'yocacseja' vojity tsun, paj qui jam mu'in peñi in. 

14Yụ nash cäc̣hä'chutety mu' Jesús Ayo' tsun, mu' ji'chäquiyin yụ räj jacches 
säcsedye' jäm' jibitidyes in. Pạrej na mu'ya' vojity in yocve dyijyi in, jeñej jam 
jäm' jibitidyes ĉọi' in mọ' säcsedye' in. Mu'in me' dyijyi in, mọ' jebeja' tsun, mọ' 
ac̣hi'sin' tsun, yi in. Mu'in me' dyijyity in, jebei' jụijya' in jo'mes säcsedye', mọ' 
ac̣hi'tacsi' shupqui in. 

15Me' dyijyity yirity jụijya' vojity mi'in, mi'in qui nam' jebetiñe' jụijya' mọ' shush, 
mọ'ya' ra' ji'yoquetinte mi'in. Me' jụijya' mi'in, aty jam jị'caveyetinte mạ'jitidyes 
mu'. Dam'dye jäm' jam jebetiñe' mọ' shush mi'in paj qui mu' jam peñi vojity 
mi'in, mu'dyesi' säñi mu' Cristo. 

16Me' tsan' jäm' shupqui' mi'intum mọ' jebetiñe'ya' mọ' säcsedye', mu' qui nam' 
jam jäm' ĉọi' vojity mi'in, are'ĉa ñäñinac mi'in mọ' jebetiñe' jụijya' mi'in. 

17Jen' ayo'bu'yiya' tsundyes, tsun ra' jam mọm' dyijtuja' säcsedye' judyeya' 
tyédye' tsun, jemoñe' mọm' dyijtuc paj qui rụij bä'ja' Jen'dyes, judyeya' dyijtuja' 
chime' jun' chuc aty jäm'jitiĉa' Jen'tum judyeya' ma'jodye'tum bä'ja' chime', ĉaĉaij 
na me' yu'sin' Jen'si' Ạ'edye' mu'. 

18Tyi chuc me' chiquete Cristo jụijya', aty Jen' jäm' jama'jotyiti, me'dye chime' 
muntyi' in ma'jotyete in tyi chuc me' úñity in. 

19Mọ'dyes jemoñe' räjĉan dyijtuja' paj qui jäm'jitiĉa' vojitytum tsun, paj qui vaj 
cäts ñutyitiĉa' bä'ja' paj qui dadam' yejĉoja' p̂anja' Jen'dyes tsun. 

20Mọ'dyes yụ ra' jéyac, jam ra' ji'yocacsi mi'in säcsedye'ya' mi'in, paj jam peñi in 
Jen'tyi' ñuru'tyity mu'. Anicdye me', räj säcsedye' jäm' tsan' jibitidyes in, jam qui 
na ram' ji'yocacsi mi'in säcsedye'ya', mọ' jebetiñes. Me' ra' jụijya' mi'in, cäj ra' 
cạtiñe' mọ'. 

21 Me' jụijya' dyijyi vojity mi'in, jam tupuj jebeja' shush, dam'dye jäm' jam 
jebetiñe' shush mi'in, mijam ra' tyétiñe' vino mi'in, mijam ra' yocsi' jedye' 

jäm'tiñe' chime', paj qui jam mọ'ya' ji'yocacsi mi'in mu'in me' dyijyity in, paj qui 
jam peñi mu'in in. 

22Me' ra' tsan' chịj mi'in räj nash säcsedye' jäm' jibitidyes Jen'si'ya' vej mu', jam 
qui na ram' jebetiñe' mi'in mu'insi'ya' vej mu'in me' dyijyityya' in, paj qui jam 
peñi in. Tyi chuc chí ̣yety in räj mọ' säcsedye' jäm' jibitidyes in, mijam yoqui 
ĉojtyi'ĉan in mọ' jebei'ya' in, mu'in me' dyijyity in anic ma'joij shupqui mu'in in. 

23Mu'in na jam jibitidyes ĉọi'tyi' in, jebei' qui na ram' jụijya' in, mọ' juchaj 
shupqui' mu'indyes in Jen'si'ya' vej mu', ĉaĉaij na mu'in yocve dyijyi ĉojtyi'ĉan 
mu'in mọ' jebei'ya' in. Jedye' chuc jam jäm' ĉo ̣ ja'ya' tsun, jäm'taĉa' qui nam' me' 
jụijya' tsun, mọ' juchaj shupqui' tsuntum. 

ROMANS 15  

1 Tsun fer bu'ja'tyi' Jen'dyes tsun, jemoñe' tsun no ̣ tyetacseja' in mu'in jam feryity 
dyijyedye'ĉan in. Jam ra' ĉụi' mọmo' dyijtutiĉa' tsun, jedye' chuc mạ'jeja' tsun, 
mu'in ram' no ̣ tyetacseja' in paj qui rụij bä'yi Jen'dyes in. 

2Jemoñe' me' bä'ja' tsun paj qui vaj me' ma'jotyisin' in chätidye' tsun, jemoñe' 
no ̣ tyetacseja' in paj qui feryi bu'yi Jen'dyes in. 

3Mu' Cristo jam ĉụi'si' dyijyedye' me'chui', Jen' mu' dyijtute. Mọ' p̂eye' sánacdye' 
yi': “Ñäñinya' mi jiquej in, mọ' ñäñitidye' mu'in yu ̣ che' tŝọi'”, yi' mọ'. 

4Räj tashche'munsi' sánacdye' in mọ' Jen' yụ'tye' tsundyes paj qui mọ' ji'chäyisin' 
tsun. Ọij sánacdye' jiĉujsha' yu'sin' ĉojtyi'ĉan tsun judyeya' ji'ma'yisin' paj qui 
dyich bu'ja' bä'ja' tsun, paj qui yejĉoja' bisaĉa' Jen'dyes tsun. 

5Mu' Jen' so'misin'tyi' dyichchutidye' tsun judyeya' ji'ma'yisin' chime', mu'dye 
cọdyete yụ paj qui Jesucristos dyijyedye' cäc̣hä'-chubitinte mi'in, paj qui vaj cäts 
dyijyedye' cạtiñe' mi'in,  

6paj qui vaj yiri'ya' tima'quetinte mu' Jen', mu' Jesucristoty Jen' mu', Ayo' tsun. 

7Jemoñe' vaj meij tiĉun'tidyeij mi'in yojdyem' mu' Cristo tiĉun'nac u. Me' jụijya' 
mi'in cavinac ra' yoctyi' muntyi' in, chat qui ra' mu'in in chime' tima'quete Jen' in. 

8Yụ ra' jéyac: mu' Jesucristo atsij no ̣ tyetacseti mu'in judío in, mu' qui jị'cätsepte 
Jen'si' p̂eyacdye' mu', mọ' yụ'tyeyacsis tashchety vóshi'vun jiquej tsun. Mọ' 
jorojĉanyi' mu' Jen' räjĉan jị'cätse'tyi' p̂eyacdye' mu'. 

9Atsij mu', no ̣ tyetacseti chime' mu'in jam judío in, paj qui mu'in chime' 
tima'quete Jen' in, ĉaĉaij na mu' Jen' ñịbe' ĉọcsi mu'in in. Mọ'dye p̂eye' sánacdye' 
yi': “Mọ'ya' ra' yụ tima'queye mu'intum in jam judíotum in, mu'intum ra' yụ 
yoshoropaij jéye.”  

10Yocsi' sánacdye' yi': “Ma'jovac jam judío mi'in Jen'tyi'tum tsim'tactyi' mu', 
mu'intum ma'jovac mi'in.”  

11 Yocsi' sánacdye' yi': “Tima'quemac Jen' räj mi'in jam judío mi'in, paj räj 
jacchety muntyi' in tima'quete Jen' in.”  

12Chime'dye mu' Isaías yi sánacdye'che': “Na'i ra' yirity vóshi' mu' Isaítyi', mu' ra' 
ayo'bu'yi jam judíodyes in, mu'che' ra' ĉúti in”, yi' sánacdye'. 

13Yụ cọdyete mu' Jen' mu' so'misin'tyi' ra' mọ' bisja'si', paj qui mu' so'minac 
ma'jodye' ĉojtyi'ĉandyes mi'in, paj qui anicyedye'ya' Jen'che' mi'in ma'jodye'tum 
bä'yi mi'in. Chime'dye yụ cọdyete mu' Jen' paj qui mọ' Ạ'edye' mu' so'minac 
ferdyedyes mi'in paj qui p̂añi Jen'dyes mi'in räjĉan mạyedye'. 

14Vojity, yụ nash chí ỵeyac anic jäm'yity mi'in, mijam dam' jayej dyijyedye' mi'in, 
chịj mi'in vaj meij ji'chäyitidyeij mi'in. 

15Me' tsan' me' chí ̣yeyac mi'in, jam qui nam' méqui' ji'c̣hu'c̣hu-tyeyac yụ o ̣ches 
sánacdye'ches p̂eyacdye' yụ, yụ quivij ji'dyijveyac ọij ji'chäyitidye'. Yụ tupuj me' 
jéyac mi'in ĉaĉaij na mu' Jen' ñịbe'jin yụ judyeya' me' yu'tyin yụ  

16paj qui yụ voro'tacsi mu'in jam judío in, me'dyes mu' jutin yụ mu' Jesucristo. Yụ 
jeñej bu'yi yirity cudyitity Jen'che', me' bu'yi voro'tacsi yụ jäm'si' p̂eyacdye' 
Jen'si' mu'. Mu'in na jam judío in jeñej bu'yi ji'co'shayacdye' Jen'dyes in, mọ' 
so'metes yụ, mọ' ma'jotyes Jen', me' bu'yi mu'in in. Me'dye ra' mu' chime' 
tiĉunacsi mu'in jam judío in, ĉaĉaij na Jen'si' Ạ'edye' mu' aty c̣hicon'tac yụ'tacsi' 
mu'in in. 

17Anic ma'jotye' yụ carijtacdye' Jen'dyes yụ, ĉaĉaij na aty Jesucristoty yụ. 

18Me' tsan' me', jam qui nam' tima'quiti yụ voro'yedye'ya' yụ. Cristosyam' ferdye' 
voro'tacsi yụ, mọ'ya' jụj ja'yacsi yụ mu'in jam judío in paj qui mu'in chiquete Jen' 
in. Mu'in se'vibun p̂eyacdye' yụ in, judyeya' cavibun ferdye' yụ in, mọ' 
jị'caveyacsis yụ, mọ'ya' yụ jụj ja'yacsi. 

19Därsi' ferdye' so'min yụ Jen'si' Ạ'edye' mu' paj qui yụ jị'caveyacsi muntyi' in. 
Pai' voro'tacsi yụ jäm'si' p̂eyacdye' Cristos mu', Jerusalénĉan tiyacchuti voro'tacsi 
yụ, räj soco'racsi jac yụ, pai' mu'ĉaĉan voro'tacsi yụ chijäm' cha'she' yụ jadyicve 
jac Iliria, me'qui' jịjcaij voro'tacsi yụ. 

20Mọ' nash dyijyedye' yụ, mạ'je' voro'tacsi yụ mu'in jambi' yiri' se'veptety in 
Cristos p̂eyacdye' mu', aty jam mạ'je' voro'tacsi yụ mu'in aty voro'tactyi' jiquej in, 
paj qui jam yoctyische' voro'quedye' ji'jäcacsebi yụ. Me' jụijya' yụ, jeñej yoctyis 
carijtacdye' ĉụi'situcsebi yụ. 

21 Me' nash mạ'je' yụ paj qui jị'cätse' sánacdye' Jen'si' mu', mọ' yi': “Mu'in jam 
yiri' se'vaquity in p̂eijteya' in, mu'in ra' naijti in, judyeya' mu'in jam yiri' 
se'veptety p̂eyacdye' in, mu'in ra' se'vepte in, judyeya' ra' chicacsi in”, yi' 
sánacdye'. 

22Dai' qui' tsan' mạ'je' ĉọcyac mi'in, mọ' qui nam' voro'yedye' yụ tapchun yụ. 

23Dai' yómodye' mạ'je' tsan' cạvecyac, q̂uin' chat aty tas ujaij yụ o ̣yas voro'yedye' 
yụ,  

24mu've qui ra' yụ cạvecyac, me' dyijyi yụ. Ọij dyijyedye' yụ: mạ'je' yụ cạvemcayac 
mi'in aty ra' Españave jịjcaijya' yụ, mendye ra' mi'intum bä'yi yụ, mi'intum ra' 
ma'joij yụ. Aty ra' sacjeban'ya' yụ, mi'in ra' ñútyitiĉa' mi'in paj qui yejĉoij 
Españave jịjcaij yụ. 

25Tashche' chum ra' Jerusalénĉan jịjcaij yụ, jiquiyacsequi ra' querec̣ha yụ mu'in 
anicjetetydyety Jen' in. 

26Mu' querec̣ha dyimacdye' yụ'tety in mu'in Macedoniaĉantyi' anicjetety Jen' in 
judyeya' mu'in Acayaĉantyi' in. Mu'in dyijyi in mạ'je' dyim'te in 
Jerusalénĉantyidyety Jen'ya' ñuru'tyity in, mu'in jayejjotaquity jedye' in. 

27Uts jam judío in ĉụi'si'ya' dyijyedye' mu'in yụ'te in judíodyety in. Anic där 
jäm'si' shupqui' dyijyedye' mu'in jam judío in, tupuj mu'in no ̣ tacsi in mu'in judío 
in, mu'in jam judío in tupuj so'macsi in a'dyes jedye' mu'in judío in, ĉaĉaij na 
mu'in judío in tashche' jiquej no ̣ tyetacsi mu'in jam judío in, so'macsi ạ'edyedyes 
jedye' mu'in, mọ' p̂eyacdye' Jen'si' mu'. 

28Mu' querec̣ha yụ ra' jiquiyacsequi mu'in Jerusalénĉantyi' in, aty me'si' chat 
q̂uin'dyem' ra' sacjeban' yụ Españave qui ra' jịjcaij yụ, tupuj ra' cạvemcayac mi'in. 

29Chịj yụ aty ra' ventyecyac jụijya' yụ, Cristo ra' so'min yụ därsi' no ̣ tacdye' paj qui 
yụ ji'jiyeyac mọ' ji'chäyitidye'. 

30Vojity, tsun vaj cäts anicjejaty Jesucristo, Ayo' tsun, judyeya' Ạ'edye' mu' vaj 
cäts so'misin' mạ'jitidyes mu', mọ'dyes yụ jéyac paj qui yiri'ya' yu ̣ tum mi'in 
ferche' cọdyetinte Jen' yu ̣dyesi'. 

31 Cọdyemac mi'in mu' Jen' paj qui mu' ñutsjityin yụ, paj qui jam me'jin yụ in 
mu'in jam anicjetety Jen' in Judeaĉantyi' in. Chime'dye cọdyemac Jen' mu'indyes 
in Jerusalénĉantyidyes anicjetety Jen' in, paj qui mu'in rụijsisya' dyijyedye' 
ma'jotyete in mu' querec̣ha cạyacsity yụ. 

32Me' ra', aty ra' me'si' jiquiyacsequiya' yụ, Jen' yíya' yụ ra' ma'jodye'tum ĉọcyac 
mi'in, mi'inya' ra' dam' jị'jutyimcabun yụ. 

33Yụ nash cọdyete Jen', mu' so'misin'tyi' ma'jodye' ĉojtyi'ĉandyes tsun, paj qui 
mu'dye räj pen'dyetunac mi'in. ¡Paj me'! 

ROMANS 16  

1 Tiĉun'vac mọ' voji' tsun Febe, mọ' Cencreaĉan bä'yis, mọ' mọ'ĉan no ̣ tyetacsis 
mu'in anicjetety Jen' in. 

2Jäm' tiĉun'vac mi'in Ayo'si'che' tịj mu', yojdyem' tsun anicjejaty Jen' u vaj me' 
tiĉun'tiĉa' tsun. No ̣ tyevac chime' jedye' chuc mọ' jemoñe' jụijya', mọ' so'mevac 
mi'in, ĉaĉaij na mọ' dai' no ̣ tyetacsis judyeya' yu ̣mun chime' ñútyin. 

3Yụ nash vorje' mọ' Prisca judyeya' mu' Aquila, mu'in úñity Jesucristodyes in 
yu ̣ tum in. 

4Mu'in nash anic ñutsjityin yụ in, araj ijac in ñutsjitidye'ya' yu ̣ che' in. Mọ'dyes yụ 
fer yoshoropaij jéyacsi mu'in in, jam yụ mọmo' me' yoshoropaij jéyacsi, 
chime'dye mu'in räj jam judío in, mu'in ñuru'tyity Cristoya' in, mu'in yoshoropaij 
jéyacsi chime' in. 

5Chime'dye yụ vorjeyacsi mu'in anicjetety Jen' in, vajmu'yaijtyi' in mu'insi'ĉan 
aca' in Priscasĉan mọ' judyeya' Aquilasĉan. Vorjete yụ chime' mu' Epeneto, mu' 
mạ'jeyacdyety yụ, mu'ĉan bä'yity mọ' jacsi' tịj mọ' Asia, mu' tashche' anicjete 
Cristo Asiaĉantyi'. 

6Vorje' yụ mọ' María, mọ' fer úñis ñútyinacsi' mi'in. 

7Yụ vorjeyacsi chime' mu'in chätidye' yụ judío in, mu' Andrónico judyeya' mu' 
Junias, mu'in pen'dyetuntyi' jiquej yụ in ĉär'taquisĉan jiquej. Mu'in chime' 
cạyacsity p̂eyacdye' Jen'si' in, anic jäm' chí ̣yactyi' in, mu'in tashche' anicjete 
Cristo jiquej in, jäqui've yụ. 

8Vorjete yụ mu' chime' Ampliato, mu' mạ'jeyacdyety yụ Jen'ya'. 

9Chime'dye vorjete yụ mu' Urbano, mu' nash úñi Cristodyes yu ̣ tum. Vorjete yụ 
chime' mu' Estaquis, mu' nash chime' mạ'jeyacdyety yụ. 

10Vorjete yụ chime' mu' Apeles, mu' jorojĉan ji'cavitity mu' nash anictyity 
cäc̣hä'chutety Cristo. Chime'dye yụ vorjeyacsi mu'in chätidye' in mu' 
Aristóbuloty. 

11 Vorjete chime' yụ mu' Herodión, judío chime' chätidye' yụ. Yụ chime' räj 
vorjepte Narcisoty chätidye' mu' ọijche' voryedye'che', mu'in anicjetety Ayo' in. 

12Chime'dye vorjeyacsi yụ mọ'in Trifena judyeya' mọ' Trifosa, mọ'in nash úñi' in 
Ayodyes. Vorje' yụ chime' mọ' Pérsida mạ'jeyacdyes yụ, mọ' nash fer úñi' 
Ayodyes. 

13Chime'dye vorjete yụ mu' Rufo, mu' muju'cha' úñity Ayodyes, chime'dye tse' 
mu' vorjepte yụ, mọ' nash jeñej bu'yi' ĉụi'si' tse' yụ, me' mọ' ñútyin yụ jiquej. 

14Mu'in chime' vorjeyacsi yụ Asíncrito, judyeya' mu' Flegonte, mu' Hermas, mu' 
Patrobas, mu' Hermes, judyeya' yoctyi' mu'ĉantyi' anicjetety Jen' in 
pen'dyetucsity in. 

15Chime'dye mu'in vorjeyacsi yụ mu' Filólogo Juliatumdye, judyeya' mu' Nereo 
voji'tumdye mu', judyeya' Olimpas, judyeya' räj mu'in yoctyi' anicjetety Jen' in 
pen'dyetucsity mu'in in. 

16Vorjitac vaj meij voryedye' pụ'sitidye' Jen'dyes. Mu'in ñuru'tyity Cristoya' in 
pai' bä'yity in vorjinac chime' in. 



376 

 

 
© New Tribes Mission. 

 

 

 

 

17Vojity, yụ jéyac pạrej mu'ya' mu'in queve' in paj qui vaj meij fáquitidyeij bä'yi 
mi'in anicjetintety Jen', mu'in mạ'je' ji'yacchuyinac in Jen'sidyes p̂eyacdye' mu'. 
Mu'in fáquibunactyi' ji'chäyitidye' in, mọ' se'vetiñes. Yụ ferche' jéyac doijrojam' 
bä'jam' paj qui jam se' ja'yinac in. Jemoñe' mi'in meijyi mu'inya' in,  

18ĉaĉaij na mu'in jam Jesucristo Ayo' tsun cäc̣hä'chute in, ĉụi'sim' dyijyedye' 
a'c̣his cäc̣hä'chuqui in. Me' tsan' cäjsis ji'chäyitidye' mu'in, anic jäm' bu'yi' dạque' 
in mọ' p̂eyacdye' mu'in, paj qui mọ'ya' väñätucsi in mu'in jam chịjtyi' muntyi' in. 

19Yụ anic ma'jotyebiyac mọ' dyijyedye' mi'in, ĉaĉaij na pai' bä'yity in aty chäyinac 
in jun' chuc mi'in cäc̣hä'chubitinte mọ' jäm'si' p̂eyacdye' Jen'si' mu'. Yụ qui nam' 
mạ'je' paj qui dyijyedye'tum cäc̣hä'chutiñe' jäm'si' jedye', jam mạ'je' yụ paj qui 
a'c̣his cäc̣hä'chutiñe' mi'in. 

20Mu' Jen' so'misin'tyi' ma'jodye' ĉojtyi'ĉandyes tsun, mu' ra' cavintum cachjete 
mu' Sọyo' Satanás, me'qui'dye ra' fer bu'yi mi'inche'. Yụ cọdyete Jen' paj qui mu' 
Jesucristo Ayo' tsun ñịbe'jitidyes so'minac mi'in. 

21 Uts Timoteo, úñi Jen'dyes yu ̣ tum, mu' vorjinac mi'in. Chime'dye mu'in vorjinac 
in mu' Lucio judyeya' mu' Jasón judyeya' mu' Sosípater, mu'in nash chätidye' yụ 
judío in, mu'in vorjinac chime' in. 

22Yụ nash Tercio sáñe'tyi' yụ ọij q̂uin' p̂eyacdye', Pablo ji'sañiyin yụ, yụ nash 
vorjeyac Ayo'si'che' tịj mu'. 

23-24Chime'dye uts Gayo vorjinac mi'in, yóĉandyem' dyäquiĉan q̂uin' uij. Mu'si'ĉan 
aca' vajmu'yaij in mu'in anicjetety Jen' in. Mu' Erasto chime' vorjinac mi'in, mu' 
ĉọjcacsebity querec̣ha bä'yedye'ĉantyity mu'in. Mu' vojity tsun Cuarto mu' 
vorjinac chime' mi'in. 

25¡Tima'queja mu' Jen'! Mu' ferdye'tumtyi', mu' tupuj fer bu'yi yu'tyinac paj qui 
rụij cäc̣hä'-chubitinte jäm'si' p̂eyacdye' mu', mọ' voro'tacsis yụ, mọ' p̂eijtes 
Jesucristo. Ọij p̂eyacdye' jam mụi'sis, tạ'cas jambi' qui nam' chí ỵac. 

26Q̂uin' qui nam' mu' Jen' aty ji'chäquiyisin' muntyi' tsun ọij p̂eyacdye' mu', mu'in 
sáñepte in mu'in jaso'mitity p̂eyacdye' Jen' in. Mu' räjĉan bu'yity Jen', mu' jutacsi 
paj qui voro'tacsi in paj qui pai' úche' jacche' bä'yity in se'vaqui in paj qui mu'in 
chime' anicyi in judyeya' chiquete Jen' in. 

27¡Tima'queja mu' Jen', itŝij yoctyi' mu'ya' me'tyity, mum' yirity 
dyijyedye'tumtyi', mu' räj chí ̣dye'tumtyi'! Mu' jutiyisin'tyi' Jesucristo, mu'ya' qui 
tupuj tima'queja tsun. ¡Paj jam mọtsi' tima'cacdye' mu'! 

1 CORINTHIANS 

1 CORINTHIANS 1  

1-2Yụ nash Pablo jutactyi' Jesucristoty mu', Jen' ĉụi'si'ya' dyijyedye' mu', me' 
yu'tyin yụ. Yụ Sóstenestum vojity tsun, yụ sáñe' mi'indyes anicjetintety Jen' mi'in 
Corintoĉan bä'yity mi'in. Mi'in fayactyi' paj qui Jen'dyety mi'in, mi'in nash 
Jesucristoty Ayo' tsun, judyeya' räj yocvety chime' junaty ĉụi' in mu'in 
tima'quetety Jesucristo in, ĉaĉaij na chimu'dye mu'intyi' Ayo' mu'in. 

3Yụ cọdyete tsuntyi' Jen' judyeya' mu' Jesucristo Ayo' tsun paj qui mu' 
ñịbe'jitidyes so'minac mi'in, judyeya' paj qui so'minac ma'jodye' ĉojtyi'ĉandyes 
mi'in. 

4Yụ yejĉoij yoshoropaij jéte Jen' mi'indyes, ĉaĉaij na mu' ñịbe'jinac mi'in 
Jesucristoya'. 

5Jen' anic ñútyinac mi'in ĉaĉaij na Cristoty mi'in, mu' räj so'minac ñịbe'yedyes, 
me' räj dyijyedye' mu' so'minac mi'in paj qui rụij voro'tacsi mi'in. 

6Me'dyes qui mọ' Cristos p̂eyacdye' mu' taĉan bu'yim' ĉojtyi'ĉan mi'in,  

7mọ'dyes jam jun' jayej mi'indyes Jen'si' ñịbe'yedyes mu', mu' räj so'minac 
carijtacdyes mi'indyes, paj qui yejĉoij mi'in jun' qui' chuc ayijya' tupudye' 
atsijbanya' mu' Jesucristo Ayo' tsun, mu' bisva'tintety mi'in. 

8Mu' ra' fer bu'yi yu'tyinac mi'in paj qui rụij bä'yi mi'in jun' qui' chuc jadyiquis 
tupudye', atsijbanya' mu' Jesucristo Ayo' tsun, paj qui jam jụ'ñiij daquishunac 
ĉụi'si'ya' vej mu'. 

9Jen' nash jị'cätsety p̂eyacdye' mu', mu' fayinactyi' mi'in, judyeya' yu'tyinac paj 
qui Jesucristoty mi'in Ạva' mu', mu' Ayo' tsun. 

10Vojity, Jesucristosche' tịj mu' Ayos tsun, yụ ferdye'tum jéyac mi'in: vaj cäts 
dyijyejam' mi'in, jam ra' yoc yoc dyijyi mi'in, mijam ra' fáquitidye'tum bä'yi mi'in, 
vaj me' dyijyejam' ĉojtyi'ĉan mi'in. 

11 Vojity, pạrej Cloétyi' chätidye' mọ' ji'chäquiyin yụ in jin yụ in mi'in ca jam cäts 
dyijyi mi'in. 

12Me' ca bä'yi mi'in, yoc yoc ca dyijyedye' me'chutiñe' mi'in. Pạrej ca mu'ya' yi 
mi'in: “Yụ cäc̣hä'chutety Pablo”, yi mi'in, pạrej ca yi mi'in: “Yụ cäc̣hä'chutety 
Apolos”, yi ca mi'in, pạrej ca yi mu'ya' mi'in: “Yụ cäc̣hä'chutety mu' Pedro”, 
judyeya' chime' pạrej ca yi mi'in: “Yụ cäc̣hä'chutety mu' Cristo”, me' me' ca yi 
mi'in. 

13¿Dai' buty ĉo ̣ tinte mi'in Ji'c̣honsin'tyi' tsun? ¿Yụ adac ijac croshche' mi'indyes? 
Me'dyes qui buty me', ¿yụsche' tịj ji'chojti mi'in? Mijam méqui' me'. 

14Yoshoropaij jéte Jen' yụ, yụ jam chojtyeyac mi'in, me'dye mu'in mọmo' chojtacsi 
yụ Crispo judyeya' Gayo. 

15Mijam yoctyi' chojtacsi yụ, vatyquej ra' yi mi'in: “Mu' Pablo chojtacsi muntyi' in 
ĉụi'si'che' tịj ji'jäcdyi”, vatyquej ra' yi mi'in. 

16Jäqui've dyijyeban yụ, yu ̣ dye jiquej chojte mu' Estéfanas räjen'dye aca'ĉantyi' 
chätidye' mu'. Pạrej aty jam dyijyeban yụ, vatyquej ra' mu'ya' yoctyi' chojtacsi 
jiquej yụ. 

17Jen' jam me' jutin yụ paj qui yụ chojtacsi mọmo' muntyi' in, mu' jutin yụ paj qui 
voro'tacsity mọmo' yụ muntyi' in, jị'chiqueyacsity yụ jäm'si' p̂eyacdye' mu', me' 
bu'yi' yụ'tacdyeij. Voro'yedye'ya' yụ p̂eijte yụ mu' Cristo, jam qui nam' 
ji'ma'jotacdyes p̂eyacdye' dạque' yụ, paj qui mọ'ya' se' ja'yacsi yụ. Me' jụijya' yụ, a 
vuty fibis shupqui' p̂eyacdye' Jesucristos u mu', mọ' p̂eijbites yụ, yi' jun' chuc ijac 
croshche' jiquej mu'. 

18Mu'in va'tacdyety in fibis ĉọi' in mọ' p̂eyacdye' voro'tacsejas tsun q̂uin', mọ' 
p̂eye' jun' chuc ijac croshche' mu' Cristo. Tsun na c̣honjaty chí ̣yeja' tsun mọ'dye 
p̂eyacdye' jorojĉanjepte Jen'si' ferdye' mu',  

19rụijdye yi' sánacdye': “Yụ ra' jị'motsacsebi chí ̣dye' mu'in dyijyedye'tumtyis in, 
yụ ra' fibis yụ'tacsebi dyijyedye' mu'in”, yi mu' Jen'. 

20Mu' Jen' jorojĉanjeyacsi anic fibis dyijyedye' mu'in jacchetysi' muntyis in, mọ' 
fibis shupqui' Jen'si'ya' vej mu'. Me' tsan' dyijyedye'tumtyi' ĉúti in, judyeya' 
ji'chäyitity in, judyeya' chịj p̂eyaquity in judyeya' chịj chutity p̂eyacdye'ya' in 
jacchesya' jedye', räj jo'mes in mọ' fibidyes shupqui' Jen'si'ya' vej mu'. 

21 Jen' dyijyedye'tumtyi', mu' yi úchety jacchety muntyi' in ĉụi'si'ya' dyijyedye' 
mu'in jam tupuj chí ̣yete Jen' in. Jen' ĉụi'si'ya' dyijyedye' mu', dyijyi mu' ra' 
ji'c̣honacsi tyi chuc anicje'tyi' in mọ' p̂eyacdye' voro'tacsejas tsun. Me' tsan' mu'in 
muntyi' in fibis ĉọi' in, mọ' qui nam' tupuj ji'c̣honacsi'. 

22Jesha' mu'in judío in mọ' chum dyijtui' in mạ'je' tashche' cạvepte ferdye' in, 
chat q̂uin'dyem' qui ra' anicyi in. Mu'in na griego in jam judío in, jam me' mu'in 
in, mọm' dyijtui' in muntyis dyijyedye' mu'insi' dyijyedye'tumtyis ĉútity in. 

23Tsun na jam me', voro'tacsi tsun Cristos p̂eyacdye' mu', jun' chuc mu' ijac 
croshche'. Mu'in na judío in äcäijjepte in sän'dye' mu', mu'in na jam judío in fibis 
mu'in ĉọpte in. 

24Mu'in na fayactyi' Jen'tyi' mu', me' tsan' judío in, me' tsan' jam judío in, räj 
mu'in anicjetety in chịj in mu'dye Cristo me'chupte Jen'si' ferdye' mu' judyeya' 
dyijyedye' mu' chime'. 

25Me' tsan' jacchety muntyi' in fibis ĉọpte in Jen'si' dyijyedye' mu', mọ' qui nam' 
mọjo'chas dyijyedye' mu', ọya'ya'dye muntyis dyijyedye' mu'insi' 

dyijyedye'tumtyis ĉútity in. Jacchety muntyi' in itŝi' ferdye' ĉọpte in, mu'si' na 
ferdyem' jam tyi cha'shepte cätsbite in, itŝi' méquis muntyis ferdye' mu'in. 

26Vojity, mi'in chịj jun' chuc bä'yi mi'in yoqui'dyem' Jen' fayinacya' jiquej u, jam 
dai' mu'ya' dyijyedye'tumtyi' mi'in. Muntyisya' vej mu'in, mijam dai' mu'ya' fer 
bu'yity mi'in mijam dai' muju'chatytyi' ạva' mi'in. 

27Jen' jam mu'in tsim'tacsi, mu' tsim'tacsi mu'in jam dyijyedye'tumtyi' in 
muntyisya' vej mu'in, paj qui mu'in jorojĉanjeyacsi in jun' chuc fibity mu'in 
dyijyedye'tumtyi' ĉútity in. Chime'dye tsim'tacsi mu'in jam fer bu'yity in 
muntyisya' vej mu'in, paj qui mu'in jorojĉanjeyacsi in itŝi' mu'insi' ferdye' in 
mu'in fer bu'yi ĉútity in. 

28Chime'dye mu' Jen' tsim'tacsi mu'in uya'yaty in äcäijjeyactyi' in úchetyya' 
muntyi' in, jam jedyedyety ĉọcsity in. Mu'in tsim'tacsi mu' Jen' paj qui mu'in 
jorojĉanjeyacsi in jun' chuc fibis dyijyedye' mu'in, mu'insi' fer bu'yitysi' in, mọ' 
jam ya'i' Jen'si'ya' vej mu'. 

29Mu' Jen' yi paj qui jam yirity muntyi' va'bunyi Jen'si'ya' vej mu'. 

30Jen' yi Cristoty mi'in, mu' so'minac anicsis dyijyedye' mu', judyeya' rụij 
yu'tyinac chime', judyeya' Jen'dyety yu'tyinac, judyeya' ji'c̣honnac chime'. 

31 Me' ca ̣ tsi' sánacdye', yi': “Jam ra' ĉụi' tima'quiti mi'in, Ayo' mọmo' 
tima'quemac”, yi' sánacdye'. 

1 CORINTHIANS 2  

1 Vojity, yoqui'dyem' ĉọcyac-ya' yụ jiquej u, voro'tyecyac yụ mọ' rụijsis p̂eyacdye' 
Jen'si' mu'. Yụ jam ji'ma'jotacdyes p̂eyacdye' dạque', jam mọ' dyijtui' yụ jun' chuc 
yụ tupuj ma'jodye'tum yụ'tacsi räj muntyi' in voro'yedye'ya' yụ jiquej. 

2Mọm' yiris dyijtui' yụ, mạ'je' jéyac mọ' p̂eyacdye' p̂eijtes mu' Jesucristo, dadam' 
yụ jéyac jun' chuc jiquej croshche' ijac mu'. 

3Jam ĉụi'si'ya' ferdye' yụ voro'tyeyac mi'in, noi'yedye'tum ji'caviti yụ mi'indyes, 
noc̣ho'c̣ho-dye'tum yụ. 

4Ji'chäyiti-dye'ĉan yụ, yụ jam ji'ma'jotacdyes dạque' yụ, jam yụ jo'mesya' se' 
ja'yeyac. Jen'si' qui nam' Ạ'edye' mu', mọ' ñútyin yụ ferdye'ya' mọ', mọ'ya' chat 
tupuj jụj ja'yeyac mi'in p̂eyacdye'ya' yụ. 

5Yụ mạ'je' paj qui mọ' Jen'si' ferdye' mu' jụj ja'yinac mi'in, paj qui jam mọ' 
p̂eyacdye' ji'ma'jotacdyes jụj ja'yinac mi'in. 

6Tsun dyijyedye'tum so'macsi carijsis ji'chäyitidye' mu'indyes fer bu'yitydyes 
Jen'dyes in, mọ' jam o ̣ches jacches dyijyedye', mijam jacchetysi' ayos, mu'in ra' räj 
mọtsi in. 

7Mọ' dyijyedye' jéyacsis tsun mọ' Jen'si' mu', mijam chí ̣yeptes urucyaty muntyi' 
jiquej in. Jambi'dyem' jäm'tacya' ọij jac jiquej, tạ'caty mu' me' dyijyaque jun' chuc 
ra' mu' ji'c̣honsin' paj qui mu'ya' bä'ja' tsun, jam qui nam' mu' jị'chiqueyacsi 
jacchety muntyi' jiquej. 

8Jacchety ayo' jiquej in mijam méqui' chí ̣yepte in Jen'si' dyijyedye' mu', chäyibuse 
jiquej jụijya' in, a vuty jam ijate croshche' u in mu' mạyedye'chety Ayo' tsun. 

9Ca ̣ tsi' qui nam' sánacdye' yi': “Mu' Jen' aty yu'tyiyisin' tsun mạ'jejaty tsun mọ' 
jäm'si' dyijyedye' mu', jun' chuc mu' mạ'je' ñịbe'jisin'. Där jäm'si' shupqui' mọ', 
jam jäm'dyeya' jo'mes cạveja'si' tsun mijam se'veja' chime', mijam o ̣ya' tupuj 
cha'sheja' dyijtuja'.”  

10Me' tsan' me' mu' Jen' räj qui nam' ji'chäquiyisin' Ạ'edye'ya' mu', ĉaĉaij na 
Ạ'edye' mu' räj chí ̣ye' jo'mes, räj carijsis Jen'si' dyijyedye' mu' jachäyibuti mọ'. 

11 Jesha', yirity muntyi', ĉụi'si' ạ'edye' mu', mọ' mọmo' jachäyibuti ĉojtyi'ĉansi' 
dyijyedye' mu'. Me' mu' chime' Jen', mọ' mọmo' yiris Ạ'edye' mu' mọm' 
jachäyibuti dyijyedye' mu'. 

12Tsun anicjejaty Jen' jam so'mac jacchetysi' dyijyedye' mu'in, Jen' so'misin' 
Ạ'edye' mu', mọ'dyes qui tsun räj chí ̣yepja mu'si' ñịbe'yedyes so'misin'si' Jen'. 

13Mọ'dyes tsun ji'chäyitidye'ĉan jéyacsis tsun, jam muntyistum dyijyedye' 
voro'tacsi tsun, Jen'si' Ạ'edye' mu', mọ' so'min tsun p̂eyacdye', mọ'si' dyijyedye' 
mọ' tupuj jị'chiqueyacsi tsun mu'in me'chuptety in Jen'si' Ạ'edye' mu'. 

14Tyi chuc jam me'chuptety in Jen'si' Ạ'edye' mu', mu'in äcäijjebi' in dyijyedye' 
mọ', fibis ĉo ̣bi' in, ĉaĉaij na jam jun' chique' in jätäjyi' chuc mọ', mọ' mọmo' yiris 
jị'chiqueyacsis. 

15Tyi chuc me'chuptety in Jen'si' Ạ'edye' mu', mu'in räj chí ̣yacsebi muntyis 
dyijyedye' mu'in, are' jäm'si' mu'in are' jam. Mu'in na jam me'chuptety in Jen'si' 
Ạ'edye' mu' jam tupuj chí ̣yacsebi dyijyedye' mu'in, mu'in me'chuptetysi' Jen'si' 
Ạ'edye' in. 

16Rụijdye yi' sánacdye': “¿Tyi ĉaĉaij chí ̣yepte Ayos dyijyedye' u mu'? ¿Tyi ĉaĉaij 
tupuj jị'chiyete u? Mijam yirity”, yi' sánacdye'. Tsun na me'chupja dyijyedye' mu' 
Cristos, jun' chuc mu' dyijyi, me'dye tsun chime'. 

1 CORINTHIANS 3 

1 Vojity, yoqui'dyem' yụ voro'tyeyacya' jiquej u, mọ'dyety jam jéyac mọ' 
mọjo'chas ji'chäyitidye' Jen'si' mu', jeñej jambi' me'chubitintety Jen'si' Ạ'edye' 
mu', me' bu'yi jị'chiyeyac jiquej, ĉaĉaij na jambi' p̂añi Jen'dyes jiquej mi'in. 

2Tashches ji'chäyitidye' jam carijsis, mọ' jị'chiyeyac yụ, ĉaĉaij na jambi' se'vetiñe' 
mọ' carijsis ji'chäyitidye', jeñej bu'yi yirity joijno' tsi'yity taca', me'dyem' mi'in, 
mijam jun' säcsedye' chañes jebetiñe' ĉaĉaij na jambi' jäm'joij mi'in. 

3A'sim' dyijyedye' cạtiñe' mi'in, ĉaĉaij na fáquitidye'tum mọmo' bä'yi mi'in, 
judyeya' ji'me'tyiyitidyeij jedye' mi'in, mijam jun' cäts dyijyi mi'in. Anic jorojĉan 
mi'in taca' yejĉoij mọmo' a'sim' a'c̣his dyijtutiñe' mi'in, muntyis mọmo' dyijyedye' 
cäc̣hä'chucsebi mi'in, jam na Jen'si' mu'. 

4Chime'dye pạrej yi mi'in: “Yụ cäc̣hä'chutety Pablo”, yi mi'in, pạrej na yi mi'in: 
“Yụ cäc̣hä'chute Apolos”, yi mi'in. Anic jorojĉan mọ' yi mi'in a'sim' a'c̣his 
dyijyedye' me'chutiñe' mi'in. 

5Jesha', ¿tyi ĉaĉaij yụ u? ¿Tyi ĉaĉaij mu' Apolos u? Tsun nash Jen'tyi' mọmo' úñity 
mu', mu' jutin tsun paj qui tsun anic ja'yeyac mi'in p̂eyacdye'ya'. Tsun úñi 
Ayodyes mọmo', jun' jun' chuc mu' yu'tyin tsun, me' me'dye carijtaqui tsun. 

6Jen' yu'tyin yụ cätity yụ mọ' p̂eyacdye' mi'indyes, mu' qui Apolos chojo'dyety 
jayu'ti, mu' qui nam' Jen' jị'chibe'tyi' mọ' cätidye'. 

7Jesha', mu' quịi'tyi' judyeya' mu' chojo'dyety, mu'in jam jị'chibe' in, me'dye Jen' 
mọmo' jị'chibe' mọ' cätidye'. 

8Mu' quịi'tyi' judyeya' mu' chojo'dyety vaj cäts mọ' shupqui' Jen'si'ya' vej mu', 
jun' jun' chuc carijtaqui Jen'dyes in, mu'in ra' bijoij in. 

9Tsun vaj me' carijtaqui Jen'dyes, mi'in jeñej bu'yi Jen'si' quịjodye' mu', me' bu'yi 
mi'in. Chime'dye jeñej bu'yi mi'in mọ' aca' jäm'tyeva'ques mu' Jen'. 

10Mu' Jen' ñịbe'jin yụ yu'tyin yụ paj qui me' carijtaqui yụ mu'dyes, dyijyedye'tum 
acaij yụ, jäm'bi' yụ jäm'chuquis acas mọ'. Yụ nash tashche' voro'tyeyac mi'in, mọ' 
tashches voro'yedye' yụ jeñej bu'yi' jäm'chuquis acas mọ'. Yoctyi' na jäqui've 
voro'tyinac mi'in, mu'in jeñej bu'yi acaijtyi' in, jäm'chuquische' bu'yi' cächje' 
carijtye' in. Me'dye mu'in chime' in carijtaquity Jen'dyes in, jemoñe' rụij 
carijtaqui in. 

11 Me' tsan' me', yiris qui nam' jäm'chuquis acas mọ'yam', mu' Jesucristo mum' 
yirity jeñej bu'yi jäm'chuquissi' acas mọ', mum' yirity anicjejaty tsun. 

12Ọijche' jäm'chuquische' jam cäts acaij in. Pạrej oro carijte in, judyeya' plata 
judyeya' ya'ijtyi' mij. Pạrej na carijtye' in, tajñi' mọmo' judyeya' si' judyeya' son, 
me' me' carijtye' in. 

13A na ra' ayijya' mọ' tupudye', ji'cavitiĉa' Cristoya' tsun, mu' ra' cavibusin' räj 
carijtacdye' tsun, are' jäm' are' jam, tŝijya' ra' cavibusin' carijtacdye' tsun. Jäm' 
jụijya' mọ' carijtacdye' tsun jam ra' co'shai' mọ', jam na me' jäm' jụijya', räj ra' 
p̂udaij co'shai' carijtacdye' tsun, fibis ra' shupqui'. 

14Tyi chuc jam co'shayetaquity jụijya' jäm'chuquische' carijtacdye' mu', mu' ra' 
so'mac bíjodye'. 

15Mu' na ra' räj p̂udaij co'shayetaquity carijtacdye', mus ra' itŝi' bíjodyedyes mu'. 
Me' tsan' me' c̣hoñi qui na ram' mu', itŝi' qui na ram' jedye' cại' mu' bijodyes mu'. 

16¿Jam adac chịj mi'in, mi'in jeñej bu'yi Jen'si' aca' mu'? Mi'inĉan bä'yi' Jen'si' 
Ạ'edye' mu'. 

17Tyi chuc ac̣hi'bite Jen'si' aca' mu', mu' ra' ja'ac̣hi'ti mu' Jen' va'tacdye'ya' mu', 
ĉaĉaij na Jen'si' aca' mu' mu'dyes mọmo'. Mi'in nash jeñej bu'yi Jen'si' aca' mu' 
me' bu'yi nash mi'in. 

18Jam ra' ĉụi' väñätuti mi'in, mijam ra' yi mi'in: “Yụ dyijyedye'tumtyi', räj jacches 
jedye' chí ̣ye' yụ.” Dam'dye jäm' yi mi'in: “Jam dyijyedye'tum yụ”, me' ra' chat 
tupuj me'chuptinte anicsis dyijyedye' Jen'si' mu'. 

19Mọ' dyijyedye' úchetysi' muntyis in mu'insi' dyijyedye'-tumtyis ĉútity in, anic 
fibis mọ' shupqui' Jen'tum, rụijdye yi' sánacdye': “Ĉụi'si' dyijyedye' mu'in 
dyijyedye'tumtyis in, mu' Jen' yụ'tacsebi jeñej jibej quepyis me' shupqui', ĉaĉaij 
na ĉụi'si'ya' dyijyedye' mu'in jị'ĉoqui juchaj mu'in”, yi' sánacdye'. 

20Mọ'dye quivij yi' sánacdye': “Mu' Ayo' tsun chí ̣yacsebi dyijyedye' mu'in 
úchetysi' in dyijyedye'tumtyis in, fibis qui nam' mu'in”, yi' sánacdye'. 

21 Mọ'dyes jam tupuj muntyi' cäc̣hä'chucsi mi'in, mijam ra' tima'cacsi mi'in, ĉaĉaij 
na q̂uin' aty räj voro'yity in yụ'tac in paj qui ñútyinac mi'in. 

22Jen' yu'tyiyinac mi'in paj qui tsun jị'chiyeyac mi'in, yụ Pablo judyeya' mu' 
Apolos, judyeya' mu' Pedro, tsun me'chutiĉa' mi'in. Chime'dye ọij jacches jedye' 
räj me'chutiñe' mi'in, räj jị'ĉojtiñe', me' tsan' tsạ'bu'yi mi'in, me' tsan' säñi mi'in, 
mọ' q̂uin'sis jedye', judyeya' mọ' jábiyadyes chime', räj mọ' so'minac Jen' mọ' 
jị'ĉojtiñes mi'in,  

23ĉaĉaij na mi'in Cristoty mi'in, mu' na Cristo Jen'tyi' mu'. 

1 CORINTHIANS 4  

1 Me' ra' chäyitiĉa' tsun mi'in, tsun Cristoty úñity mu', mu' nash yu'tyin tsun paj 
qui tsun jéyacsi muntyi' in Jen'si' p̂eyacdye' mu', jam chí ̣yeptes jiquej urucyaty 
muntyi' in. 

2Jesha', mu' yụ'tactyi' muntyi' jemoñe' chiquepte p̂eyacdye' mu' mu'si' 
jayu'titysi'. 

3Me' ra' tsan' pạrej p̂iijbun yụ in carijtacdye' Jen'dyes yụ, vatyquej ra' mi'in 
chime' p̂iijbutiĉa' carijtacdye' yụs mi'in, jam mọ' jedye' yi'. Mijam yụ ĉụi' jị'cäts 
yụ'tye' ĉụi'si' carijtacdye' yụ. 

4Me' tsan' itŝi' juchaj ĉo ̣ qui yụ, jam qui nam' yi yụ: “Yụ nash rụijtyity.” Me'dye 
Ayo' mọmo' chäyibun dyijyedye' yụ, mu' ra' jị'cäts yu'tyin yụ. 

5Jam ra' tashche' dyijtucsebi mi'in juchaj muntyis mu'in jambi'dyem' ayij 
tupudye'. Mu'dye ra' atsijbanya' Ayo' tsun, mu' ra' jị'caveyacseban juchaj mu'in 
tojmadye'ĉan bä'yitysi' in, judyeya' ra' jị'ĉocsebi ĉojtyi'ĉansi' dyijyedye' mu'in. 
Mu'dye ra' tima'cacsi räj mu'in jun' chuc jäm' bä'yi jiquej in. 

6Vojity, me' sáñe' yụ ọij q̂uin' paj qui chicacsive mi'in. Yụ ĉụi' ji'jicdyi judyeya' mu' 
Apolos, me' yụ jéyac mi'in paj qui mi'in räj chịj jun' chuc jemoñe' carijtaqui mu'in 
voro'yity in, paj qui me' rụij mi'in cäc̣hä'chuptinte Jen'si' sánacdye' mu'. Me' 
jụijya' mi'in räj ra' cäts cạvacsi mi'in mu'in voro'tacsity in. 

7Pạrej mu'ya' ĉụi' tima'quiti mi'in, muju'cha' ĉúti mi'in. Yụ ra' jéyac: ¿Tyi adac 
muju'cha' yu'tyinac mi'in? ¿Jedye' mọ'ya' ĉụi'si' u mi'in, mọ' jam so'minacsi' Jen'? 
Mijam jedye'. Mọ'dyes jam ra' ĉụi' tima'quiti mi'in, ĉaĉaij na q̂uin' me'chutiñes 
mi'in räj mọ' so'minac mu' Jen'. 

8Anic va'bunyi mi'in, jeñej aty räj me'chutiñe' jedye', ĉúti u mi'in, jeñej aty jam 
yiris jedye' jayej ĉo ̣ tiñe' u mi'in. Jeñej aty ayo'bu'yi chime' ĉúti u mi'in, tsun qui 
nam' jam jeñej ayo'bu'yi, ĉútiĉa' tsun mi'in. Faraj vu' ca' me' ayo'bu'yi mi'in paj 
qui tsunmun no ̣ taquity mi'intyi' shupqui. 

9Jam tsun me' jutactyi' Jen'tyi' mu', anic ñịbe' cạve' tsun, jo'mes jị'ĉojtye' tsun. 
Jen' uya'ya' yu'tyin tsun, jeñej yirity muntyi' ji'me'tactyi' sän'dye'ya' mu', me' 
shupqui tsun muntyisya' vej mu'in judyeya' anjersi'ya' chime'. 

10Itŝity dyijyedye' ĉun tsun in cäc̣hä'chucdye'ya' mu' Cristo, mi'in na Cristoyaty 
dyijyedye'-tumtyi' tsan' ĉúti mi'in, uts na me' va'bunyi mi'in. Tsunsi' itŝi' ferdye' 
tsun, mi'in na ferdye'tumtyi' ĉúti. Anic jäm'jinac muntyi' in, tsun na äcäijjin tsun 
in. 

11 Me'dye q̂uin' jayej säcsedye' tsun judyeya' jajri bä'yi tsun judyeya' cädädye' 
jị'ĉojtye' chime' tsun. Pạrej ñịbe'tac tsun, itŝi' ĉụi'si' aca' bä'yi tsun. 

12Fer úñi tsun tsạ' bu'yedyes tsun. Tyi chuc a'c̣his p̂eyacdye' ji'shupquiyin tsun in, 
tsun na jäm'si' p̂eyacdye' ji'shupqueyacsi. Tyi chuc ñịbe'tyin jụijya' tsun in, tsun 
na jam chime'jeyacsidye, dyichchuti mọmo' tsun. 

13Ñäñin tsun in, tsun qui nam' jäm'si' p̂eyacdye' jéyacsi. Muntyi' uya'ya' ĉun tsun 
in, judyeya' äcäijjin tsun in, jeñej va'cacsi' patsacdye' me'jin tsun in, taca'dye 
q̂uin' ọij mạyedye'. 

14Yụ jam mọ' jéyac paj qui jam jị'tsicayeyac mi'in, me'dye mọmo' mạ'je' yụ 
rụijjebiyac dyijyedye' mi'in, ĉaĉaij nash mi'in mạ'jeyacdyety ạva' yụ. 

15Jesha', tashche' jiquej dai' tsan' ji'chäyinac in, yụ qui nam' yirity jen' bu'yity 
mi'in ĉaĉaij na yu ̣ dye mọmo' tashche' se' ja'yeyac mi'in Jesucristosya' p̂eyacdye' 
mu', yu ̣dye anic ja'yeyac. 

16Mọ'dyes yụ ra' ferche' jéyac mi'in, cäc̣hä'chubutiĉam' dyijyedye' yụs mi'in. 

17Mọ'dyes q̂uin' yụ ra' jutete mi'inya' mu' Timoteo, mu' jị'ruij yụ'tyety p̂eyacdye' 
mu' mạ'jeyacdyety yụ, mu' jeñej bu'yi ĉụi'tyi' ạva' yụ, cäc̣hä'chucdye'ya' Ayo' 
tsun. Mu' ra' ji'dyijvinac jun' chuc yụ bä'yi, yojdyem' yụ u cäc̣hä'chute Cristo. 
Mọ'dye ji'chäyitidye' pai' jéyacsi yụ junanaj chuc Cristoty ñuru'tyity in. 

18Pạrej mu'ya' va'bunnaqui mi'in, jeñej aty ra' jam ĉọcyac ĉúti u mi'in, chime'dye 
jeñej aty ra' jam cạvebiyac dyijyedye' a'c̣his u mi'in, me' ĉúti mi'in. 

19Ayo' yíya' cavintum ra' yụ ĉọcyac mi'in, yụ ra' cạvacsebi dyijyedye' mu'in 
va'bunyitysi' in, jun' a ĉa rụij bä'yi in Jen'si'ya' ferdye' mu', are' jam, are' 
p̂eyacdye'ya' mọmo' yi mu'in in. 

20Jesha', tsun ayotuja Jen' jụijya', tupuj rụij bä'ja' Jen'si'ya' ferdye' mu', jam ra' 
p̂eyacdye'ya' mọmo' yéja', mọ' jam ya'i' Jen'si'ya' vej mu'. 

21 A ra' mi'inya' jụijya' tsun, ¿jedye' a ĉa mạ'jetiñe' mi'in? ¿Are' mạ'jetiñe' paj qui 
yụ fạra'ñeyac a'c̣hisya' dyijyedye' mi'in? Dam'dye jäm' tashche' farajjetiñe' mọ' 
a'c̣his dyijyedye' mi'in paj qui yụ jäm'yedye'tum jị'chiyeyac mi'in. 

1 CORINTHIANS 5  

1 Yụ chịj mi'inĉan mu'ya' yirity vo'voijtyi' muntyi', mọ'tum ca bä'yi jen'si'tum p̂en 
mu'. Anic mọ' där a'c̣his juchaj, uya'ya'dye qui mu'in in jam anicjetety Jen' in jam 
me' jäm'taqui in. 

2Mi'in na va'bunyi mọmo'. Dam'dye jäm' yoquejam' ĉojtyi'ĉan mi'in. Va'quecmac 
mi'in mu' me' bä'yity juchajtumtyi'. 

3Me' tsan' moch mi'inya' yụ, ĉojtyi'ĉan qui nam' yụ pen'dyetuyac mi'in. Me' tsan' 
yụ itŝij mi'inya', Jesucristosche' tịj mu', Ayos tsun, aty yụ yụ'tyeyete va'tacdye' 
mu' vo'voijtyi' muntyi'. 

4Vajmu'ya'yevac mi'in Jesucristosche' tịj mu', Ayos tsun, mu'si' ra' ferdye' 
so'minac ra' mi'in, judyeya' yụ ra' pen'dyetuyac ĉojtyi'ĉan yụ. 

5Vaj yiri'ya' yi ra' mi'in meijjebajtinte ra' mi'in, paj qui aty jam pen'dyetubunac, 
paj qui mu' Satanás jạñibe'buti a' mu' judyeya' qui ra' c̣hoñi' ạ'edye' mu' aty 
ayijya' tupudye' Jesússi' Ayos tsun. 

6Jemoñe' jam me' va'bunyi mi'in, jun' chuc rụij bä'yi mi'in. ¿Jam adac chí ̣yetiñe' 
mi'in ọij p̂eyacdye' yi': “Dam' mọmo' bijtac mọ' ji'dujraquis, uts na tas ji'dujrete 
mu' pan” yi'?  

7Jesha', jiquej tas va'queque' in mọ' ji'dujraquis, yedyej qui mọmo' pan jäm'te in, 
me'dye ra' mi'in chime' me'jetiñe' ra' mọ' juchaj, va'quectiñe' ra' räj paj yedyej 
jäm'tyi' shupqui mi'in, ĉaĉaij na aty me' yu'nac mu' Jen'. Me'dye mu' Cristo, aty 
ijac tsundyes, jeñej bu'yi oveca ji'co'shayes jiquej in feshtaya' Ji'c̣honac-dyedyes. 

8Jam ji'dujraquistum jiquej feshtaij in, räj va'queque' in, me'dye tsun chime' 
farajjeja'ya' a'c̣his dyijyedye' tsun judyeya' juchaj tsun. Jäm'si' qui ra' dyijyedye' 
rụijsis cạja', paj qui me' shupqui' yojdyem' jiquej feshtaij u in jam ji'dujraquistum. 

9Yocsi'che' sánacdye' jiquej yụ, yụ jéyac paj qui mi'in jam pen'dyetucsi mu'in 
vo'voijtyi' in. 

10Me' jéyac yụ jiquej, jam mu'in p̂eyacsi yụ, mu'in ac̣hi'yity in jam anicjetety Jen' 
in, mu'in me'tyity in tupuj tsan' pen'dyetucsi mi'in, ĉaĉaij na úche' jacche' 
yedyejyaij mu'in ac̣hi' bä'yity in, vo'voijtyi' in, fer mạ'jetety querec̣ha in, 
shu'aijtyi' in, judyeya' jäm'tacdye'che' cudyitity chime' in. Jam me'tyity mạ'je' 
pen'dyetucseja' jụijya' tsun, jemoñe' qui ọij jac yacchuja' tsun. 

11 Yụ yi p̂eyacsi jam ra' pen'dyetucsi mi'in mijam ra' jebetacsi mi'in mu'in yity in: 
“Yụ nash anicjetety Jen'”, ac̣hi' qui nam' bä'yity in, chivo'voty in, fer mạ'jetety 
querec̣ha in, jäm'tacdye'che' cudyitity in, ñinaquity in, tyeijtyi' in, judyeya' 
shi'aijtyi' chime' in, jam ra' me'tyity pen'dyetucsi mi'in. 

12-13Jesha', yụ jam yụ'tac paj qui yụ jị'cäts yụ'tacsi juchadye'ya' mu'in jam 
anicjetety Jen' in. Jen'dye ra' jị'cäts yụ'tacsi juchadye'ya' mu'in. Mi'in tupuj jị'cäts 
yụ'tacsi juchadye'ya' mu'in anicjetety Jen' in Cristoty ñuru'tyity mu', mọ' nash 
mi'insi' carijtacdye'. Va'quecmac yiristum mu' juchajtumtyi' muntyi' vo'voijtyi' 
mu' mi'inĉantyi' paj qui aty jam mi'intum bä'yi. 

1 CORINTHIANS 6  

1 Mọ'ya' jụijya' carijsis mi'in anicjetintety Jen' mi'in, jam jäm'jiti jụijya' mi'in, ¿jun' 
dash me' cavin ji'me'ti mi'in jacchetyya' ayo' in? Jeñejquiya' itŝij ĉọcsi mi'in 
anicjetety Jen' in mu'ya' mu'in in tupuj mu'in jị'cäts yu'bunac in. 

2¿Jam chịj u mi'in aty ayijya' tupudye' tsun anicjejatyi' Jen', tsun ra' yụ'tac paj qui 
jị'cäts yụ'tacseja' jacche' bä'yity muntyi' in? Yoj na jị'cäts yụ'tacsi ra' mi'in 
jacchety muntyi' in, ¿jun' qui dash jam tupuj mi'in jị'cäts yụ'bajtiñe' miquis jedye' 
q̂uin'?  

3¿Jam chịj u mi'in aty ayijya' tupudye', tsun ra' yụ'tac paj qui jị'cäts yụ'tacseja' 
anjer chime' in? Dam'dye jäm' jị'cäts yụ'tacsebijam' q̂uin'sis vojitysi' jedye' mi'in. 

4Mọ'ya' carijsis jụijya' mi'in, ¿jäm' buty ĉúti mi'in paj qui ji'me'ti mi'in ayo'ya' jam 
anicjetetyya' Jen'? Jam jun'. 

5Anic därsi' mọ' tsí ̣cadye' shupqui' mi'indyes. ¿Jam adac ĉaĉaij mi'inĉan mu'ya' 
yirity dyijyedye'tumtyi', paj qui mu' jị'cäts yụ'tacsi carijsisya' ĉụi'tyi' vojity mi'in?  

6Mi'in na jam me', ĉụi'tyi'tum vojity mi'in ji'me'ti mi'in dadam' mu'inche' in jam 
anicjetetyche' Jen' in. 

7Anic där cäj cạtiñe' dyijyedye' mi'in vaj meij ji'me'ti mi'in. Aty me' jụijya' mi'in 
därsi' ji'penacdye' mọ' shupqui'. Me' tsan' yoctyi' me'tyinac jụijya', dam'dye jäm' 
dyich bu'yi mọmo' mi'in. Vojity jụijya' shi'atunac mi'in dam'dye jäm' jam ra' 
ji'me'tinte ayo'ya' mi'in, paj mọ'ya' mọmo'. 

8Mi'in na jam yi mi'in, yejĉoij juchatucsi vojity mi'in, judyeya' shi'atucsi chime' 
mi'in. 

9¿Jam chịj mi'in, mu'in ac̣hi'yity in jam nash ra' Jen'yadyety mu'in in, 
ayo'bu'yedye'ĉan mu'? Jam ra' ĉụi' väñätuti mi'in. Jesha', mu'in vo'voijtyi' in 
judyeya' mu'in jäm'tacdye'che' cudyitity in, judyeya' mu'in vaj son' me'tity in,  

10judyeya' mu'in shi'aijtyi' in, judyeya' mu'in fer mạ'jetety querec̣ha in, judyeya' 
mu'in tyeijtyi' in, judyeya' ñinaquity in, mu'in jo'mestum bä'yity in jam nash ra' 
Jen'yadyety mu'in in ayo'bu'yedye'ĉan mu'. 

11 Me' mi'in chime' pạrej jiquej bä'yi mi'in, q̂uin' qui nam' aty c̣hicon'tac ĉojtyi' 
mi'in, aty Jen'dyety q̂uin' mi'in ĉaĉaij na Jesucristoya' mu' Jen' rụij yu'tyinac mi'in, 
mu'si'ya' Ạ'edye' mu'. 

12Pạrej mu'ya' yi mi'in: “Aty q̂uin' faraj yụ, jam yiris jedye' tapchun yụ, jun' chuc 
mạ'je' ĉụi' jụijya' yụ, tupuj me' jäm'taqui yụ”, yi pạrej mi'in. Anic tsan' me', aty 
faraj tsun. Me' tsan' me', me' qui nam' bä'ja' jụijya' tsun, jam mọ' ñútyisin' 
Jen'dyes. Me' tsan' jam yiris jedye' tapchun yụ, are'ĉa yiris jedye' bächän yụ. 

13Yi pạrej mu'ya' in: “Tupuj jụ'ñis ĉụi' mọmo' säcsedye' jebeja' ĉaĉaij na me'dyes 
vo'co tsun”, yi in. Anic tsan' me', Jen' qui na ram' jị'motse' mọ' säcsedye' judyeya' 
vo'co tsun chime'. Chime'dye yi in: “Mọ' a' tsun me'tacdyes mọmo', tupuj tyi ĉụi' 
mọmo' jäcja'”, yi pạrej mu'ya' in. Jam nash me'dyety tsun, a' tsun Ayodyes, mu' 
bächäbusin' judyeya' ĉujcasin'. 

14Mu'dye ra' Jen' ji'tsa'ibubujsin' a' tsun ferdye'ya' mu', yoj jibusin'dyem' 
ji'tsa'ibubujsin' Ayo' u tsun jiquej. 

15¿Jam chịj u mi'in, yojdyem' Cristos a' u mu', me' bu'yi' a' mi'in? Mọ'dyes jam jun' 
tupuj p̂en jäcja' tsun me'taquis, me' jụijya' tsun jeñej cafon bu'yi' Cristostum a' 
mu' me' yụ'bija, me' bu'yi' shupqui' mọ'. 

16¿Jam chịj u mi'in, yirity muntyi' jäque' p̂en me'sis jụijya', mọ'tum yiris mọmo' 
shupqui' a' mu'? Ĉaĉaij na me'dye yi' sánacdye': “Aty qui jam pärä' muntyi' 
shupqui in, yirity bu'yi quim' cạvacsi mu' Jen'.” 

17Me'dye mu'in chime' Cristoty in, yirity mu'tum shupqui in ạ'edye'ya' mu'in. 

18Ĉa'joyevac mọ' vo'vodye', ĉaĉaij na mọ'in yocsi' juchaj in jam ja'ac̣hi'buti a' 
muntyis mu', vo'voij na jụijya' mu', mọ' chat ja'ac̣hi'buti a' mu'. 

19¿Jam chịj u mi'in mọ' a' mi'in mọ' nash aca' Jen'si' mu'? Me' bu'yi' mọ', ĉaĉaij na 
mọ'ĉan bä'yi' mọ' Jen'si' Ạ'edye' mu', mọ' so'minacsi' Jen'. ̣Q̂uin' aty jam ĉụi'si' a' 
mi'in, 

20Jen'tyi' qui mi'in, därsi'ya' ya'idye' jicnac. Mọ'dyes Jen'dyes bä'jam' mi'in 
räjtumdye a' mi'in, jam ra' yocve bä'yi mi'in, paj qui mu'in cavinactyi' in 
tima'quete Jen' in mi'indyes. 

1 CORINTHIANS 7  

1Q̂uin' ra' yụ vorjebiyac cọdacdyes p̂eyacdye' mi'in, mọ' jítiĉas baja' mi'in 
sánacdye'che' jiquej mi'in. Yụ ra' jéyac, jäm' tsan' paj qui mu'in son' in jam jäque' 
p̂en in. 

2Me' tsan' me', mọ' qui nam' ĉaĉaij me'taqui' vo'vodye', mọ'dyes dam'dye jäm' 
cäts yirityityij muntyi' in me'chui' ĉụi'si' p̂en mu'in, judyeya' mọ'in p̂en in 
dam'dye jäm' me'chute ĉụi'tyi' vämtyi' mọ'in. 

3Mu' vämtyi' judyeya' mọ' p̂en, paj vaj cäts jị'cätsipti dyijyedye' mọ'in, jun' chuc 
cọdaqui' a' mọ'in. 

4Mọ' vämtyi'tumsi' p̂en mọ'si' a' mọ' aty vämtyidyes mọ', judyeya' mọ' vämtyis a' 
mu' aty p̂endyes shupqui' mu'. 

5Jam ra' vaj me' quijatutyiti a' mi'in, yejĉoij ra' me'taqui mọ'tum mi'in. Cäts dyijyi 
jụijya' mi'in, tupuj farajjetiñe' chum mọ' me'tacdye' mi'in paj qui mọ' chum 
dyijtutiñe' dam' cọdacdye' Jen'che' mi'in. A ra' me'si', quivij me'bun mi'in, jam ra' 
yejĉoij quijatutyitidyeij a' mi'in paj qui jam ji'pennac Satanás vo'vodye'ya' mi'in. 

6Jam me' yi yụ paj qui räj mi'in vämi, me'dye mọmo' yi yụ, tyi chuc mạ'je' tupuj 
vämi in. 

7Yụ dyijyi tsan' dam'dye jäm' jam vämi mi'in, yojdyem' yụ u. Jam mọ' dyijyedye' 
Jen'si' mu', ĉaĉaij na mu' Jen' jam cäts so'misin' ferdye' mu'. Pạrej so'misin' dyich 
bu'yedye' mu' paj qui jam jemonja' vämedye' tsun. Yoctyi' na jam me' so'misin' 
Jen'. 

8Mọ'dyes yụ jä'mij jéyacsi mu'in yiritydyem' bä'yity in judyeya' mọ'in chime' 
muñemunsi' in, jäm' tsan' paj qui vaj me' bä'yi in yojdyem' yụ u. 

9Jam qui nam' tupuj dyich bu'yi jụijya' mi'in, dam'dye jäm' vämi mi'in. Jam 
ĉọjcaqui a' jụijya' mi'in, mọ' jiyi' fer jụijya', dam'dye jäm' vämi mi'in. 

10Chime'dye mọ'ya' p̂eyacdye' vämitydyes in, mọ' jam yu ̣ si' p̂eyacdye', Ayo'si' 
mu', mọ' yi' paj qui mọ' p̂en jam yacchuqui' vämtyi' mọ'. 

11 Yacchuqui' vämtyi' jụijya' mọ' p̂en, jemoñe' yiris quim' bä'ban', jam na jụijya' 
me', jemoñe' cuvij chimu'dye jäĉajte vämtyi' mọ'. Chime'dye mu' son' paj jam 
yacchuqui p̂en mu'. 

12Ọij ra' p̂eyacdye' me' tsan' jam mu' jị'chiyacsi Ayo' tsun jiquej, yụ qui na ram' 
jéyac: mu' son' anicjetety Jen' jụijya', mọ' na p̂en mu' jam anicjetes Jen' jụijya' 
mọ', mạ'je' qui nam' yejĉoi' mu'tum bä'yi' jụijya', paj mu' jam yacchui'. 

13Chime'dye mọ'ya' jụijya' yiris p̂en anicjetes Jen', mu' na vämtyi' mọ' jam 
anicjetety Jen' jụijya' mu', mạ'je' mọ'tum yejĉoij bä'yi jụijya', paj mọ' jam 
yacchute. 

14Me' tsan' jam anicjetety Jen' vämtyi' mọ', Jen' qui na ram' jañutyibuti' vämtyi' 
mọ' ĉaĉaij na anicyis Jen'che' p̂en mu'. Chime'dye mọ'ya' yiris p̂en jam anicjetes 

Jen' jụijya' mọ', Jen' ra' no ̣ tye' ĉaĉaij na anicyity Jen'che' vämtyi' mọ'. Vaj me' bä'yi 
jụijya' in, mu'in ra' ạva' mọ'in chí ̣yepte Jen'si' p̂eyacdye' in. Yacchutidyei' jụijya' 
in, mu'in ra' ạva' mọ'in mijam ra' chí ̣yepte in Jen'si' p̂eyacdye' mu'. 

15Me' tsan' me', vämtyi' mọ' jam anicjetety Jen' mạ'je' yacchui' jụijya' mu', paj 
yacchui' mọmo'. Me'dye chime', yiris p̂en jam anicjetes Jen' jụijya' mọ', mạ'je' 
yacchute vämtyi' jụijyam', paj yacchute mọmo'. Mu'in ra' anicjetety Jen' in tupuj 
farajjeyacsi in, jam ra' ferche' nọcsi in, ĉaĉaij na mu' Jen' fayinac mi'in paj qui jam 
chutidye'tum bä'yi mi'in. 

16Mi p̂en, me' tsan' yejĉoi' vämtyi'tum bä'yi' jụijya' mi, jam qui nam' chị' mi 
vatyquej jụj ja'yaqui' vämtyim, vatyquej jam. Mi chime' son', me' tsan' p̂entum 
yejĉoij bä'yi jụijya' mi, jam qui nam' chịj mi vatyquej jụj ja'yem Jen'che' mọ' p̂en, 
vatyquej jam. 

17Yụ ra' jéyac mi'in, jemoñe' me' yejĉoij bä'yi mi'in jun' chuc mu' Jen' yu'tyiyinac 
mi'in judyeya' jun' chuc jiquej mi'in, yoqui'dyem' fayinacya' Jen' jiquej u, 
yejĉojam' me' mi'in. 

18Mu'in tạ'caty sei'tactyi' a' mu'in, yoqui'dyem' fayacsiya' Jen' jiquej u, paj jam 
tsí ̣catye' mọ' sei'tacdye' mu'in. Mu'in na jam sei'tactyi' a' mu'in yoqui'dyem' 
fayacsiya' Jen' jiquej u, paj jam ji'sei'taqui a' mu'in. 

19Me' tsan' sei'tactyi' a' tsun judyeya' jam sei'tactyi' tsun, jam mọ' jedye' yi' 
Jen'si'ya' vej mu', mom' jemonja' paj qui chiquepja p̂eyacdye' Jen'si' mu'. 

20Mọ'dyes yejĉojam' mi'in jun' chuc mi'in jiquej fayinacya' jiquej mu' Jen'. 

21 Uñity jụijya' jiquej mi yoqui'dyem' Jen' fayin u, jam ra' yoqui mọ'dyes mi. Tupuj 
qui nam' shupqui úñedye'ĉan ĉúti jụijya' mi, shupjada mọmo', jam mọ' jedye' yi'. 

22Jesha', mu'in fayactyi' Jen'ya' in, me' tsan' úñity bä'yi in, ji'c̣honactyi' qui nam' 
in Ayo'ya', me' shupqui in, aty mu'tyi' qui in. Me'dye chime', mu'in fayactyi' 
Jen'ya' in, me' tsan' jam úñity bä'yi in, Cristoty qui nam' úñity bu'yi in. 

23Jen' därsi'ya' ya'idye' jicnac mi'in, mọ'dyes aty ra' jam ji'säsdyi mi'in 
úñedye'ĉan mu'in. 

24Vojity, yejĉojam' mi'in jun' chuc mi'in jiquej, yoqui'dyem' fayinacya' mu' Jen' u, 
me' ra' cäc̣hä'chutinte yejĉoij Jen' mi'in. 

25Q̂uin' ra' yụ vorjebiyac p̂eyacdye' mi'in, mọ' jítiĉas sánacdye'che' baja' yụ mi'in, 
yi': ¿Tupuj buty vämi in mu'in muñety in, yiritydyem' bä'yity in? Ọij ra' p̂eyacdye' 
me' tsan' jam mu' jị'chiyacsi Ayo' tsun jiquej, yụ qui na ram' jéyac dyijyedye'ya' 
yụ, anic rụijsis mọ' p̂eyacdye' ĉaĉaij na mu' Jen' ñịbe' ĉun yụ judyeya' ñútyin yụ 
paj qui rụij p̂eyaqui yụ. 

26Jesha' q̂uin'sis tupudye' carijsistum bä'ja' tsun, mọ'dyes dam'dye jäm' yi yụ paj 
qui yejĉoij mi'in jun' chuc mi'in q̂uin'. 

27Aty p̂enya' jụijyam, jam ra' yacchutidye' dyijtui' mi. Jambi' p̂enya' jụijyam, jam 
ra' dyijyi mi quevaqui p̂en mi. 

28Me' tsan' me' yi yụ, vämi qui nam' jụijyam jam mọ' juchaj shupqui'. Chime'dye 
yiris nanas vämi' jụijya' mọ' jam mọ' juchai'. Me' tsan' me' vämi jụijya' in, carij qui 
na ram' bä'yi in úche' jacche' in. Yụ na jam mạ'je' me' paj qui jam carij bä'yi mi'in. 

29Vojity, yụ yi, aty c̣hẹi'ya' jadyiquisĉan tupudye', jemoñe' Jen'dyes mọmo' 
dyijtuja' tsun. Mu'in p̂enyaty in, paj me' bu'yi yu'bun in jeñej itŝity p̂en in, paj Jen' 
mọmo' dyijtute in. 

30Tyi chuc tárity in, paj me' bu'yi yu'ti in jeñej ma'joijtyi' bä'yi in, tyi chuc 
ma'joijtyi' in, paj me' bu'yi' yu'ti in jeñej tárity bä'yi in, tyi chuc ya'ijtyi' jedye' in, 
paj yu'ti in jeñej qui itŝi' jedye' jụijya' mu'in, jemoñe' Jen' mọmo' dyijtute in. 

31 Me' tsan' úche' jacche' bíjoij carijtaqui mi'in, jam qui na ram' dyijtutiñe' jacches 
jedye', mọtsi' nash ra' ọij jac cạvejas q̂uin'. 

32Mọ' chat mạ'je' yụ paj qui faraj bä'yi mi'in, paj qui jam o ̣ches jedye' dyijtutiñe' 
mi'in. Jesha', mu'in yiritydyem' bä'yity in, Ayos mọmo' carijtacdye' dyijtupte in, 
paj qui mu' Ayo' ma'jotacsi. 

33Mu'in na p̂enyaty in, yoc mu'in dyijyi in, jacches jedye' dyijtui' in, jedye' chuc 
jemoñe' p̂en mu'in,  

34mọ'dyes pärä' cại' dyijyedye' mu'in, Jen'dyes judyeya' p̂endyes mu'in. Me'dye 
chime' mọ'in p̂en in, yirisdyem' bä'yis in, Ayos mọmo' carijtacdye' dyijtupte in, 
jun' chuc tupuj Jen'dyes yu'ti' in, räj a' mọ'in judyeya' ạ'edye' chime' mọ'in. Mọ'in 
na aty vämtyi'yas in, yoc mọ'in atsvun dyijyi' in, jacches jedye' dyijtui' in jedye' 
chuc jemoñe' vämtyi' mọ'in. 

35Mọ' mạ'je' yụ jéyac no ̣ tyeyac mi'in, paj qui mum' dyijtutinte Ayo' tsun, jam mọ' 
mạ'je' no ̣biyac dyijyedye' mi'in, mạ'je' vämi jụijya' mi'in. 

36Mu'ya' yirity muntyi' jụijya' aty mọ'ya' p̂eyeyac p̂endyes jụijya' mu', judyeya' 
mọ' nanas aty cha'she' jụijya' p̂an'dye' mọ' vämedyedyes mọ', mu' son' fer mạ'je' 
vämi jụijya', paj jicdyi' mọmo' in, jam mọ' juchaj shupqui'. 

37Jam na vämi jụijya', fer bu'yi ĉojtyi'ĉan jụijya' mu', jäm' ĉụi' ĉọjcaqui a' jụijya' 
mu', judyeya' dyijyi ĉojtyi'ĉan mu' jam ra' vämi mu', mu' me' dyijyity, mu'si' ya'i' 
dyijyedye' mu'. 

38Mọ'dyes tyi chuc vämi p̂eyeyacche' p̂en jụijya' mu', jäm'si' dyijyedye' mu', mu'in 
na dyich bu'yity in jam vämi jụijya' in, mu'si' dyijyedye' mu'in dadam' ya'i' mu'in. 

39Mọ' p̂en jam jun' tupuj yacchute vämtyi' mọ' tsạ'dyem' jụijya' mu'. Säñi na 
jụijya' mu' q̂uin'dyem' faraj bu'ban' mọ', q̂uin' chat tupuj yoctyi'che' vämeban' 
mạ'je' jụijya' mọ', jemoñe' qui na ram' anicjetetyche' Jen' vämeban'. 

40Jam tyi jäĉajte jụijya' mọ', dadam' ram' ma'jodye'tum bä'yi' mọ' p̂en säntaquis 
vämtyi'. Mọ' dyijyedye' yụ, chime'dye jadac me' yi' Jen'si' Ạ'edye' mu', mọ' 
me'chui'si' q̂uin' yụ. 

1 CORINTHIANS 8  

1Q̂uin' ra' yụ vorjebiyac ọij p̂eyacdye' mi'in, mọ' jítiĉas sánacdye'che' baja' jiquej 
mi'in, jítiĉa' baja' jiquej yụ mi'in tupuj buty jebeja' shush jäm'tacdye'ya' jadyiquis. 
Pạrej yéja' tsun: “Tsun räj dyijyedye'tumtyi' tsun”, yéja'. Me' yéja' jụijya' tsun anic 
där va'bunyedye'tum yéja' tsun. Tsun na mạ'jeyacsejaty jụijya', mọ' yu'sin' paj qui 
fer bu'ja' Jen'dyes. 

2Tyi chuc va'bunyi dyijyedye'tumtyi' ĉúti jụijya' mu', mu' jam méqui' 
dyijyedye'tumtyi' shupqui, jam mu' úya' jayej. 

3Mu'in na mạ'jetety Jen' in, Jen' chí ̣yacsi. 

4Yụ ra' q̂uin' jéyac jun' chuc mọ' shush mọ'ya' jadyiquis jäm'tacdye'ya'. Chí ̣ja' 
tsun mọ'in jäm'tacdye' in mijam méqui' jen' bu'yi' in, mijam méqui' ferdye' 
me'chui' in, me'dye Jen' mọmo' yirity mu'ya'. 

5Pạrej muntyi' mu'ya' cäj cại' dyijyedye' mu'in, yi in: “Dai' mu'ya' jen' in, judyeya' 
ayo' in, mạyedye'chety in judyeya' jacchety chime' in”, yi in. 

6Tsun qui nam' chí ̣ja' mu'ya' yirity mọmo' Jen', mu' Ạvatusin'tyi' tsun, jäm'tyety 
räj jedye', me'dyes bä'ja' mu'dyes. Chime'dye mu'ya' yirity mọmo' Ayo' tsun, mu' 
Jesucristo mu' tsạ'chusin'tyi' tsun, mu'tum mu' Jen' räj jäm'tye' jedye' jiquej in 
q̂uin' cạvejas tsun, judyeya' tsun chime' jäm'sin'. 

7Jam qui nam' räj ọij chí ̣ye' in, pạrej mu'ya' yiqui cudyitity jäm'tacdye'che' jiquej 
in, jebei'ya' in mọ' shush jäm'tacdye'ya' jadyiquis, dyijyi in aty juchaij ĉúti in 
ĉaĉaij na mọ' aty ji'dyijvacseban' quivij jäm'tacdye'. Yi in: “Ọij shush ac̣hi'busin' 
ĉojtyi' tsun”, yi in, ĉaĉaij na jambi' fer bu'yi dyijyedye'ĉan mu'in. 

8Vojity, mọ' shush jebejas jam mọ' méqui' ñútyisin' Jen'si'ya' vej mu'. Jebeja' 
jụijya' mọ', mijam mọ' tupuj jäm' yu'sin' Jen'si'ya' vej mu', jam na jebeja' jụijya' 
mọ', me'dye mọmo' shupqui', jam ac̣hi'sin' Jen'si'ya' vej mu'. 

9Me' tsan' jam ñucchunac mọ' jäm'tacdyes dyijyedye' mọ', me' tsan' chịj mi'in jam 
juchaj shupqui' jebetiñe' jụijya' mi'in mọ' jäm'tacdye'ya' jadyiquis, are'ĉa mi'in 
ji'penacsi mu'in jambi' fer bu'yity in dyijyedye'ĉan mu'in, ĉaĉaij na jambi' jun' chịj 
mu'in in. 

10Mi'in aty chịj me' tsan' jebetiñe' mọ', jam juchaj shupqui' mi'intum. Me' tsan' 
me', vátyequej yirity anicjetety Jen', jambi' fer bu'yity, cavinacya' säcseva'joij 
mi'in mu'ĉan jäm'tacdyesĉansi' aca' mọ', vatyquej mu' cäc̣hen'yejoijya' jebei' mọ' 
jäm'tacdye'ya' jadyiquis shush, vatyquej ra' mu' dyijyi ĉojtyi'ĉan mu' aty juchaij, 
jo'mesya' ra' ji'pentinte mi'in. 

11 Mi'in chịj jam mọ' jedye' yi' jebacya', me' tsan' me', cäc̣hen' ja'yetinteya' mi'in 
mu' jambi' fer bu'yity, jo'mesya' qui nam' ji'pentinte mi'in. Chátaty, me' tsan' 
Cristo säñi mu'indyes chime' in jambi' fer bu'yitydyes in, mi'in qui nam' chijäm' 
ji'penacsi jo'mesya'. 

12Me' jụijya' mi'in, ji'penacsi mu'in jambi' fer bu'yity Jen'dyes in, jam mu'in 
mọmo' so'macsi juchaj mi'in, Cristomun chime' so'metinte juchaj. 

13Me' jụijya' yụ jebei'ya' mọ' shush jäm'tac-dye'ya' jadyiquis, vatyquej ji'pente 
ĉụi'tyi' vojity yụ, dam'dye jäm' jam yirisĉan mạyedye' jebei' yụ, paj qui jam 
ji'pente ĉụi'tyi' vojity yụ. 

1 CORINTHIANS 9  

1 Mi'in aty chịj jun' chuc aty faraj muntyi'ya' yụ, ĉaĉaij na yụ nash anictyity 
jutactyi' Jen'tyi' mu', ĉụi'si'ya' vej yụ cạvete yụ mu' Jesús Ayo' tsun, judyeya' 
yu ̣ dye jụj ja'yeyac mi'in, mọ' jorojĉanyi' yụ anictyity jutactyi' Jen'tyi' mu'. 

2Me' tsan' pạrej mu'ya' in jam jụjtyin yụ in, jeñej aty jam jutactyi' Jen'tyi' ĉun u yụ 
in, mi'in qui nam' jam me', mi'in jụjtiĉa' yụ mi'in jun' chuc Jen' jutin yụ, mọ'dyes 
yu ̣ dye jụj ja'yeyac Jen'che' mi'in, mọ' jorojĉanyi' anictyity yụ jutactyi' Jen'tyi' mu'. 

3Q̂uin' yụ ra' vorjeyacsi mu'in ñäñibuntyi' yụ in jutacdye' yụ. 

4Tupuj yụ paj qui carijtacdyedyes Jen'dyes yụ so'mac yụ tsạ' bu'yedyes yụ. 

5Chime'dye mọ'ya' jụijya' p̂en yụ anicjetes Jen', a vuty tupuj cạqui u yụ cạyacsiya' 
yụ Jen'si' p̂eyacdye' mu', yojdyem' vojity u tsun mu'in cạyacsity p̂eyacdye' in, 
judyeya' ĉụi'tyi' vojity mu' Ayo'tyi' tsun, judyeya' Pedro chime', mu'in cạqui p̂en 
mu'in. 

6Yụ judyeya' mu' Bernabé ¿tsun adac mọmo' me' carijtaqui tsạ' bu'yedyes ĉútiĉa' 
mi'in? ¿Tsun adac mọmo' jam tupuj so'mac tsạ' bu'yedyes tsun, me' ĉútiĉa' tsun 
mi'in, jam jeñej yoctyi' cạyacsity p̂eyacdye' in? Jam, tsun chime' tupuj so'mac, 
ĉaĉaij na tsun Jen'tyi' jutactyi' chime'. 

7Jesha', mu'in väc̣hä'tyity in jam ĉụi'si' säcsedye' ya'ij in. Me'dye mu'in chime' 
quịjoijtyi' in tupuj jebei' in quịjodye'ĉansi' sacacdye' mu'in. Chime'dye mu'in 
ĉọjcacsity cu'dye' in tupuj tyébi' reche in. 

8-9Me' yụ jéyac ọij jị'ĉocdyes p̂eyacdye' paj qui chịj mi'in mu'in carijtaquity 
Jen'dyes in tupuj ya'itac in. Ọij jam muntyis mọmo' dyijyedye' tsun, chime'dye 
mọ'dye yi' Jen'si' yụ'tacdye' mu', mọ' jaso'mitis Moisés jiquej, yi': “Jam ra' 
sapbitinte vóyes chụ' mu' yútyeva'caquity trivo, paj dam'jete chime'”, yi' 
yụ'tacdye'. Jen' jam dyijtucsi vóye,  

10tsun dyijtun Jen', tsundyes mọmo' ọij sánacdye' Jen'si' mu', yi' ya'itac ca ra' tsun 
carijtaquity Jen'dyes tsun, yoj yi'dyem' sánacdye' o: “Mu' quịjoijtyi' judyeya' mu' 
vädaquity vaj me' mọ' bise' in sacacdye', vaj me' ra' so'mac in”, yi' sánacdye'. 

11 Tsun aty cäti mọ' vej ĉojtyi'ĉan mi'in, mọ'dyes q̂uin' tupuj so'mitiĉa' mi'in dam' 
jedye' a'dyes tsun. 

12Pạrej mu'ya' yoctyi' cạyacsity in Jen'si' p̂eyacdye' mu', mu'in so'macsi jedye' 
mi'in, dadam'dye tsun jemoñe' paj qui so'mitiĉa' jedye' mi'in. Tupuj tsan' tsun 
cọdyetyeyac tsạ' bu'yedyes tsun, jam qui nam' me' cọdyetyeyac tsun. Me' tsan' 
ñịbe' bä'yi tsun, dyichchuti qui nam' tsun paj qui jam cọdyetyeyac mi'in, paj qui 
jam yi mi'in, “Jam ra' se'vepja tsun jäm'si' p̂eyacdye' Cristos mu' tui'si' mu' Pablo, 
ĉaĉaij na mu' mọ'ya' querec̣haveij”, paj jam yi mi'in. 

13¿Jam chịj u mi'in jun' chuc mu'in carijtaquity in Jen'si'ĉan aca' mu'in tsạ' bu'yi in 
mọ'ĉansi'ĉan säcsedye'? Chime'dye mu'in yụ'tactyi' in ji'co'shaye'tyi' Jen'dyes in, 
chet so'mac in mọ' shush ji'co'shayacdyedyes mu'in. 

14Mọ'dye mọmo' yi' Ayo'si' p̂eyacdye' mu', yi': “Mu'in voro'tacsity in p̂eyacdye' 
mu', mu'in ra' so'mac in tsạ' bu'yedyes in.” 

15Tupuj yụ me' chime' so'mac, jam qui nam' me' mạ'je' so'mac yụ. Chime'dye jam 
me'dyes ọij q̂uin' sánacdye' mi'indyes, jam yụ cọdyetyeyac jedye' mi'in. Mọ'dyes 
jam ra' yụ cọdaqui tsạ' bu'yedyes yụ, dam'dye jäm' säñi ĉúti yụ, paj qui jam yi in: 
“Me' tsan' yi mu' Pablo, jam querec̣haya' voro'tacsi muntyi' in, mu'dye qui nam' 
cọdyetacsi jedye'”, paj qui jam me' yi muntyi' in. 

16Me' tsan' jäm'si' p̂eyacdye' voro'tacsi yụ, jam qui nam' mọ' va'bunje' yụ, ĉaĉaij 
na Jen'dye jiquej me' yu'tyin yụ paj qui me' voro'tacsi yụ. Jam me' chiquete jụijya' 
yụ, a vuty tári bä'yi u yụ. 

17Ĉụi' mọmo' ji'säsdyi jụijya' yụ voro'tacsi yụ, a vuty tupuj ya'itac u yụ. Jam qui 
nam' ĉụi'si'ya' dyijyedye' siti yụ, Jen'dye me' yu'tyin yụ paj qui voro'tacsi yụ. 

18¿Jedye' buty bijodye' yụ? Yocsi'dye bijodye' yụ, jam jedye' cọdaqui yụ 
voro'tacsiya' yụ jäm'si' p̂eyacdye' Jen'si' mu', mọ' nash bijodyedyes yụ shupqui'. 
Tupuj tsan' cọdaqui yụ tsạ' bu'yedyes yụ, jam qui nam' me' cọdaqui yụ. 

19Anic faraj yụ, jam úñedye'ĉan bä'yi yụ, me' tsan' me' ĉụi' qui nam' yu'ti yụ paj 
qui räjdyes úñi yụ. Me' yi yụ paj qui dai' muntyi' jụj ja'yacsi yụ. 

20Me' jajbu'yacsi yụ judío in, cäc̣hä'chucsebi yụ yicdye' mu'insi' in, paj qui me' jụj 
ja'yacsi yụ. Me' tsan' mọ' yụ'tacdye' aty jam bächän yụ, jajbu'yacsi qui nam' yụ 
judío in, yu ̣mun taca' chime' chique' mọ' yụ'tacdye' paj qui me' jụj ja'yacsi yụ. 

21 Mu'in qui jajbu'yacsity yụ mu'in jam judío in jam me'chuptety yụ'tacdye' in, 
me' bu'yidye yụ chime' yu'ti je'ñei'tyi jam me'chui'tyi' yụ'tacdye' yụ, me' bu'yi 
yu'ti yụ paj qui mu'in jụj ja'yacsi yụ. Mijam qui nam' méqui' mọ' farajje' yụ Jen'si' 
p̂eyacdye' mu', yejĉoi' mọmo' mọ' bächän yụ Cristos p̂eyacdye' mu'. 

22Mu'in qui jajbu'yacsi yụ mu'in jambi' fer bu'yity Jen'che' in, chime' bu'yidye 
yu'ti bä'yi yụ, paj qui jam jị'fajcacsi yụ, me'ĉandye jụj ja'yacsi yụ. Yojyojdyem' 
mu'in u in, me' me' jịjcatacsi yụ, paj qui me' jụj ja'yacsi yụ, tupuj jụijya' yụ. 

23Voro'yedyes p̂eyacdye' me' bä'yi yụ, paj qui yụ tupuj räj ji'se'veyacsi jäm'si' 
p̂eyacdye' Jen'si' mu'. 

24¿Jam chịj u mi'in majmaij jụijya' muntyi' in, me' tsan' räj p̂iqui in, mu'ya' qui 
nam' yirity chụi'tyi' mọ' bíjodye'? Me'dye ra' mi'in chime', fer bu'yi bä'yi Jen'dyes 
jụijya' mi'in, yojdyem' mu'in majmaijtyi' u in shuj tyeij in, me'dye ra' mi'in chime', 
paj qui chutiñe've mi'in mọ' bíjodye'. 

25Jesha', mu'in majmaijtyi' in anic jäm' ĉujcati in judyeya' ji'fercaqui a' mu'in paj 
qui tupuj bíjoij in. Mọ' bijodye' mu'in ĉästacdye' q̂uebe'nacsi' shan, mọ' cavin 
mọtsis. Tsunsi' na ra' bíjodye', mọ' so'misin'si' ra' mu' Jen' yocsi'dye, mọ' ra' jam 
yirisĉan mạyedye' mọtsi'. 

26Me' bu'yi yụ Jen'dyes, yojdyem' p̂iquity muntyi' u in, jam yocsi' jedye' dyijtui' 
yụ, chime'dye jeñej majmadye' ĉa'titidye' muntyis mu'in jam fibi' ĉa'titi in, paj qui 
bijoij in, me'dye yụ chime', jam yocve dyijyi yụ, jam fibi' bä'yi yụ, mu'dyes mọmo' 
fer carijtaqui yụ. 

27Fer ĉọjcaqui ĉụi'si' a' yụ, ji'ferdyiyiti yụ paj qui rụij cäc̣hä'chute Jen' yụ. Jam 
jụijya' me' yụ, a vuty jam so'mac bíjodye' u yụ. Me' tsan' yụ yoctyi' jị'chiyacsi yụ 
vatyquej ra' jam jun' so'mac bijodye' yụ voro'tacdye'yas yụ. 

1 CORINTHIANS 10  

1 Vojity, yejĉojam' dyijtucsejam' mi'in jun' chuc bä'yaque jiquej mu'in urucyaty 
vóshi' tsun, ji'c̣honactyi' jiquej Egiptoĉan in. Cäjyasĉan jac jiquej räj mu'in in 
cäc̣hä'chui' dyicba'badye' in, judyeya' räj ñutsen'je' jäijnäs tsique' in. 

2Yoqui'dyem' cäc̣hä'chui'ya' in mọ' dyicba'badye', judyeya' räj ñutsen'je' tsique' 
in, räj ayotute mu' Moisés in, mu'tum bä'yi in, jeñej bu'yi ji'chojtity Moisésya' in, 
me' shupqui' mọ'. 

3Räjdye mu'in chime' jebei' in mọ' säcsedye' so'macsis Jen', 

4judyeya' chime' räjtumdye tyeij in mọ' ojñi' mijĉansi' so'macsis Jen'. Mu' mij 
jeñej bu'yi Cristo, me' bu'yi mu', mu' pen'dyetucsity cäjyasĉan jac jiquej. 

5Me' tsan' me' arajdye qui nam' räjyaij jam ma'jotacsi mu' Jen', mọ'dyes qui räj 
säñi in cäjyasĉan jac jiquej in, mọ'ĉan va'cac a' mu'in. 

6Tsundyes me' cạve' jiquej in, paj qui tsun q̂uin' chí ̣ja', paj qui tsun jam me' 
mạ'jeja' a'c̣his dyijyedye', jam jeñej mu'in jiquej in. 

7Jam ra' tima'quetiñe' jäm'tacdye', jam jeñej mu'in jiquej pạrej in, yoj yi'dyem' 
sánacdye' o: “Muntyi' feshtaij in, säcsi in, tyeij in, judyeya' a'c̣his jäm'taqui in”, yi'. 

8Tsun na jam ra' vo'voyeja', jam jeñej mu'in jiquej in. Juchadyes mu'in mu' Jen' 
va'tacdye' so'macsi jiquej, yirisĉan mạyedye' shach ijacsi pärä' qui'tac chibin jiyi' 
mir muntyi' in, me'tum ijacsi. 

9Tsun ra' jam me' jị'ĉojtyeja mu' Cristo are'ĉa cạtyeja va'tacdye', jam jeñej mu'in 
jiquej in, yoqui'dyem' jị'ĉojteya' Jen' jiquej u in, mu' juteyeyacsi nas mu'in qui 
ji'jitsacsi in, ujacsi in. 

10Mijam ra' ñiñeja Jen' q̂uin', jam jeñej mu'in jiquej in, ñinacdye'ya' mu'in mu' Jen' 
jutete anjer ijacsity mu' qui ijacsi. 

11 Tsundyes me' cạve' jiquej in paj qui tsun q̂uin' jäqui'vety jam me' dyijyeja' 
tsun. Tsundyes mu' Jen' ji'sañeyacsi räj ọij paj qui mọ' q̂uin' ji'chäyisin' tsun, 
ĉaĉaij na c̣hẹi'ya' jadyiquis tupudye' atsvun. 

12Tyi chuc va'bunyi yi, “Yụ fer bu'yi Jen'dyes”, yi, tyi chuc yity in peñi ra' in. 

13Jam jayej mọ'ya' jacches ji'penacdyedyes in, räjen'dye muntyi' in vaj me' 
jị'ĉojtye' in. Mu' na Jen' jị'cätse' p̂eyacdye' mu', yi' jun' chuc mu' chịj ñutsjityinac 
mi'in paj qui jam peñi mi'in. Mu' ra' ñutsjityinac paj qui jam jiyi' fer mọ' 
ji'penacdye' mi'indyes, judyeya' ra' chime' ñútyinac paj qui tupuj dyichjetiñe' 
mọ', me' ra' c̣hoñi mi'in, paj qui jam peñi mi'in ji'penacdye'ya'. 

14Chätidye' mạ'jeyacdyety yụ, jam ra' dam' cudyiti jäm'tacdye'che' mi'in mijam 
ra' ĉọcsequi mu'in me'tyity in. 

15Yụ nash chí ̣yeyac anic dyijyedye'tumtyi' mi'in tupuj chäyibutiĉa' p̂eyacdye' yụs 
mi'in, jedac rụijsis jedac jam. 

16Jäm'dyeya' jebeja' ji'dyijviti-dyes säcsedye', tsun yoshoropaij jéja' Jen' 
tyédyedyes. Mọ' tyédye' jorojĉanjisin' jun' chuc räj vaj cäts tsundyes mu' Cristo 
yụ'taqui chäsh mu'. Chime'dye mu' pan jebeja tsun, mu' chime' jorojĉanjisin' jun' 
chuc räj cäts tsundyes mu' Cristo yụ'taqui a' mu'. 

17Me' tsan' dai'tyi' tsun, jeñej qui nam' yirity shupqueja', ĉaĉaij na vaj cäts tsun 
jebeja yirity mọmo' pan. 

18Me'dye chime' mu'in Israeltyi' vóshi' in, mu'in dam'jety shush in ji'co'shayacsi' 
Jen'dyes, vaj cäts mu'in so'mete Jen' in. 

19Jam nash yi yụ mọ'ya' ferdye' jäm'tacdye'si', mijam mọ' shush jadyiquis 
jäm'tacdye'ya' me'chui' ferdye'. 

20Me' tsan' me' mu'in jam anicjetety Jen' in so'me' jedye' jäm'tacdye' jụijya' in, 
sọyo' qui nam' so'me' in, me' bu'yi' mọ'. Yụ jam mạ'je' jo'mes paj qui mọ' jebetiñe' 
paj qui jam vaj me' sọyo'tum mi'in. 

21 Jam tupuj pärä' cäc̣hä'chuja' tsun, mọ'dyes qui jam jun' tyéja' tsun Ayosĉansi' 
tyéquis judyeya' sọyosĉansi' chime', mijam jun' jebeja' mọ' ji'dyijvitidyes 
Ayodyes säcsedye' judyeya' sọyos säcsedye' chime'. 

22Me' bu'ja' jụijya' tsun mu' ra' Jen' jị'fajqueja. ¿Muju'cha' buty ferdye'tum tsun, 
uya'ya' buty mu' Jen' ĉo ̣ ja? Jam jun'. 

23Pạrej yi in: “Itŝi' jedye' ñucchusin'si' tsun, jun' chuc mạ'jeja' ĉụi' jụijya' tsun, 
tupuj me' bä'ja' tsun”, yi in. Anicdye tsan' me', pạrej qui nam' jäm'taĉa' jụijya' me', 
mọ' jam jäm'si' tsundyesi' paj qui Jen'dyes bä'ja' tsun. Me' tsan' itŝi' ñucchusin'si' 
tsun, me' qui nam' bä'ja' jun' chuc mạ'jeja' jụijya' tsun, mọ' jam dam' ñútyisin' paj 
qui fer bu'ja' Jen'dyes tsun. 

24Jam ra' ĉụi'sim' jedye' dyijtuja' tsun, dyijtucseja' ra' chime' vojity tsun paj qui 
no ̣ tacseja'. 

25Tupuj jebetiñe' mi'in jụ'ñis ĉụi' mọmo' shush ji'mincai'si' in ji'mincacdye'ĉan. 
Jam ra' jéyacsi mi'in: “¿Jam ca' jäm'tacdye'ya' jadyiquis ọij?” Vatyquej ra' voryi in: 
“Anicdye me'”, yi in chat qui ra' ji'yoquiti ĉojtyi'ĉan mi'in jebetiñe'ya'. 

26Ọij jac räjtumdye jedye' mọ' Ayo'si' mu'. 

27Chime'dye yirity jam anicjetety Jen' me' fayinac jụijya' mi'in paj qui jebetacsi 
mi'in, tupuj mọmo' jebetacsi mi'in. Aty me' jụijya', jebejam' jedye' chuc so'minac 
in, mijam ra' jétinte: “¿Jam ca' jäm'tacdye'ya' jadyiquis ọij”? jam ra' jétinte, paj qui 
jam ĉụi' ji'yoquiti ĉojtyi'ĉan mi'in jebetiñe'ya'. 

28Vatyquej ra' yirity yi jụijya' mu'ya': “Ọij shush jäm'tacdye'ya' jadyiquis”, yi jínac 
jụijya', chat qui ra' q̂uin'dyem' jam jebetiñe' paj qui yoctyi' in jam ji'yoquiti 
ĉojtyi'ĉan in. 

29Me' tsan' jebetiñe' mi'in, mi'in ra' jam yoqui ĉojtyi'ĉan mi'in, mu' ra' chat 
jínactyi', mu' ra' yoqui ĉojtyi'ĉan mu' jebetiñe' jụijya' mi'in, ĉaĉaij na taca' dyijyi 
jäm'tacdye'che' mu'. Vatyquej ra' pạrej yi mi'in: “¿Jun' yụ u farajje' ọij jebei' yụ? 
Me' tsan' pạrej mu'ya' taca' cạquity jäm'tacdyedyes dyijyedye' mu'in, yụ qui nam' 
jam me', faraj bu'yi yụ. 

30Tupuj mọ' jebei' yụ ĉaĉaij na aty yoshoropaij jéte Jen' yụ säcsedyedyes, mọ'dyes 
jam tupuj ñäñin yụ in säcsedyedyes”, vatyquej ra' yi mi'in. 

31 Rụij tsan' me' dyijyedye' mi'in, me' tsan' me', yụ qui na ram' jéyac mi'in, Jen' 
räjĉan dyijtumac, räj jedye' chuc jebetiñe', jedye' chuc tyeij mi'in, räjĉan ra' rụij 
dyijyi mi'in paj qui mu'in muntyi' in tima'quete Jen' in mi'indyes. 

32Jun' chuc bä'yi mi'in, jedye' chuc jebetiñe', me' dyijyedye'tum ra' bä'yi mi'in paj 
qui jam ji'yocacsi mi'in mu'in judío in, judyeya' mu'in jam judío in, jam ra' chime' 
ji'yocacsi mi'in mu'in anicjetety Jen' in. 

33Me' yụ chime' dyijyedye'tum bä'yi, paj qui ma'jotyin yụ in räj muntyi' in, jam 
yụm' ĉụi' ma'jotyiti, räj muntyi' dyijtucsi yụ, mạ'je' yụ paj qui mu'in c̣hoñi chime' 
in. 

1 CORINTHIANS 11  

1 Cäc̣hä'chubutiĉam' yụs dyijyedye' yojdyem' yụ u cäc̣hä'chupte Cristos 
dyijyedye' mu'. 



396 

 

 
© New Tribes Mission. 

 

 

 

 

2Vojity, yụ ma'joij mi'indyes ĉaĉaij na räjĉan dyijtutiĉa' yụ mi'in, judyeya' 
chäquibutiĉa' yus ji'chäyitidye' mi'in so'meyacsi' yụ jiquej. 

3Yụ mạ'je' jéyac ọij, mu' Cristo ayo'bu'yi räjdyes son'dyes in, me'dye mu' son' 
ayo'bu'yi p̂endyes mu', judyeya' mu' Jen' ayo'bu'yi Cristodyes. 

4Mọ'dyes mu' son' jam tupuj p̂ur' bu'yi' yụ'taqui jo'no' mu' cọdaqui Jen'che' 
jụijya', judyeya' jị'chiqueyacsi p̂eyacdye' jaso'mitis Jen' jụijya'. Me' jụijya' mu', 
jeñej äcäijjeyacdye' Ayo'che', me' shupqui' mọ'. 

5P̂en na jụijya' jemoñe' p̂ur' bu'yi' yụ'taqui' jo'no' mọ', cọdaqui' Jen'che' jụijya', 
judyeya' jị'chiqueyacsi' p̂eyacdye' jaso'mitis Jen' jụijya'. Jam me' yụ'taqui' jụijya' 
mọ', äcäijjeyaqui' vämtyi' mọ', me' shupqui' mọ'. Jam me' mạ'je' p̂ur' bu'yi' jo'no' 
jụijya' mọ', där tsí ̣cai' shupqui', jeñej qui tä'tsetacsi' fin mọ', me' shupqui' mọ'. 

6Mọ'dyes jam mạ'je' p̂ur'jeyaqui' jo'no' jụijya' mọ', dam'dye jäm' tä'tsetac fin mọ'. 
Chí ̣ja' tsun därsi' tsí c̣adye' me' tä'tsetac jụijya' p̂ensi' fin mọ', jemoñe' qui p̂ur' 
bu'yi' yụ'taqui' jo'no' mọ' jimacdye'ĉan. 

7Son' na jụijya' in jam jemoñe' mu'in p̂ur' bu'yi' yụ'taqui jo'no' mu'in, ĉaĉaij na 
mu' son' jäm'tac yódyeijdyem' mu' Jen' u, judyeya' jị'cavepte ferdye' mu'. 

P̂en na jị'cavaqui' vämtyis ferdye' mọ', 

8ĉaĉaij na mu' son' jam p̂ensi' a' mọ' jämi' jiquej, mọ' chat p̂en jämi' son'si' a' mu' 
jiquej. 

9Mu' son' jam p̂endyety jäm'te Jen', mọ' p̂en jäm'tye' mu' Jen' son'dyes jiquej. 

10Mọ'dyes q̂uin' mọ' p̂en jemoñe' p̂ur' bu'yi' yụ'taqui' jo'no' mọ', mọ' jorojĉanyi' 
mọ' ayotuqui' vämtyi' mọ', judyeya' paj qui jäm' bu'yi' anjersi'ya' vej mu'in. 

11 Tsun na anicjejaty Jen', mu' son' jemoñe' fer p̂en, me'dye mọ' chime' p̂en fer 
jemonte son'. 

12Me' tsan' mọ' p̂en son'si' a' mu' jämi' jiquej, q̂uin' qui nam' mu' son' p̂enĉan na'i 
in, mu'dye Jen' me' jäm'tye'. 

13Ĉụi'si'ya' dyijyedye' jätäjyi tyu' u mi'in, yiris p̂en cọdaqui' Jen'che' jụijya' ¿jam 
buty p̂ur' bu'yi' jo'no' mọ'? Jemoñe' p̂ur' bu'yi' jo'no' yụ'taqui'. 

14Chime'dye mọ'ya' yicdye' muntyis mu'in anic där tsịca' shupqui mu' son' 
ji'moc̣haye' fin jụijya' mu'. 

15Mọ' chat p̂en me'dye yụ'tac moc̣ha' fin mọ' paj qui jäm'yi', ĉaĉaij na mu'dye Jen' 
me' so'macsi paj qui mọ' busdyesi' jo'no' mọ'in. 

16Pạrej mu'ya' jam mạ'je' se've'tyi' jụijya' in ọij ji'chäyitidye', yụ ra' jéyacsi mọ' 
mọmo' yicdye' tsun jimacdye'ĉansi'. Chime'dye me' yi in junanaty ĉụi' in 
vajmu'yaijĉantyi' in mu'in ñuru'tyity Cristoty in. 

17Q̂uin' yụ ra' voro'tyeyac mi'in, jam qui na ram' tima'queyac mi'in, ĉaĉaij na jam 
rụij cạtiñe' dyijyedye' mi'in jimacdye'ĉan. Mọ' vajmu'yadye' mi'in mọ' jam méqui' 
ñútyinac, dadam' yocvejinac. 

18A nash jin yụ in jun'si' chuc jimaquiya' ca mi'in, jam ca vaj cäts dyijyi mi'in, yụ 
na chet anicyi. 

19Anicdye me', ĉaĉaij na me' mọmo' bä'yi muntyi' in, yoc yoc dyijyity in. Me' tsan' 
jam rụij me', mọ'ya' tupuj chí ̣ja' tyijtyi chuc rụij bä'yity in. 

20Vajmu'yaij jụijya' mi'in me' tsan' jebetiñe' mọ' ji'dyijvitidyes säcsedye' jam mọ' 
Ayodyes shupqui', ĉaĉaij na ca a'c̣hisya' dyijyedye' säcsi mi'in. 

21 Cäj cäj ca säcsi mi'in, pạrej tashche' säcsi mi'in, ĉụi' ĉụi' jebaĉan säcsedye' mi'in 
jun' qui' chuc ca mạ'jetiñe' jebetiñe', pạrej qui nam' ca mu'ya' shu'qui mi'in, 
yoctyi' na dáquisya' yi in. 

22Me' mi'in jeñej äcäijjeyacdye' Jen'che' mu'intumdye ñuru'tyity mu', me' 
shupqui' mọ', judyeya' chime' mi'in jị'tsicayacsi mu'in ñịbety in. ¿Jun' me' u 
mi'in? ¿Itŝi' adac ĉaĉaij ĉụi'si' aca' mi'in paj qui mu'ya' säcsi mi'in? ¿Jo'mesya' 
adac ra' tima'queyac yụ? ¡Jam jun'!  

23Mu' Ayo' tsun so'min yụ ọij ji'chäyitidye', yụ ji'jiyeyac mi'in jiquej. Mọ'dye 
tsedyedye', yoqui'dyem' mu' Jesús Ayo' tsun ji'mincac ra' ayo'ya' jiquej u mu', mu' 
tapjete pan,  

24yoshoropaij jéte Jen', q̂uemi'vete qui, chat qui jéyacsi: “Uts pan jeñej bu'yi ĉụi'si' 
a' yụ, mọ' ra' yụ'tac mi'indyes. Jebemac mi'in paj qui räjĉan dyijtutiĉa' yụ mi'in.”  

25Ijaij säcsi in, tyéquis qui tapje' mu', jéyacsi: “Ọij tyéquisĉansi' jeñej bu'yi' chäsh 
yụ, yụ'tac ra' mi'indyes, mọ' ra' jaso'miti' ferdye' mọ' mụi'sis p̂eyacdye' Jen'si' 
mu'. Tyévac mi'in paj qui yụ dyijtutiĉa' mi'in,” yi Ayo' tsun jéyacsi. 

26Jäm'dyeya' jebetinte uts pan judyeya' tyétiñe' ọij tyéquisĉansi', me' ra' 
p̂eijbitinte sän'dye' Ayos mu', me' ra' yejĉoi' jun' qui' chuc atsijbanya' mu'. 

27Tyi chuc itŝity dyijyedye' jebete mu' pan judyeya' tyeij mọ' tyéquisĉansi', mu'in 
me'tyity in äcäijjepte in Ayo'si' a' mu' judyeya' chäsh mu'. 

28Tashche' chum ra' cạvaĉa' ĉụi'tyi' ĉojtyi' tsun, vatyquej ra' mọ'ya' juchaj tsun, 
chat qui ra' me'si' q̂uin'dyem' chuja mu' p̂an judyeya' tyéja' mọ' tyéquisĉansi'. 

29Ĉụi' mọmo' jụijya' jebeja judyeya' tyéja', jam dyijtupja Ayo'si' a' jụijyam', 
va'tacdye' ra' cạja' tsun. 

30Anicdye me' dai' mu'ya' japacjoijtyi' mi'in, pạrej aty jam feryi mi'in, pạrej säñi 
mi'in. 

31Ĉụi' cạvaĉa' juchaj tsun, judyeya' farajjeja', chat qui ra' aty jam cạja' va'tacdye' 
Jen'si' mu'. 

32Jen' va'tacdye' so'misin' paj qui mọ' ji'chäyisin' paj qui jam tsunmun va'cac 
tsäqui'sisĉan, jam ra' jeñej mu'in in úchety jacchety in jam anicjetety Jen' in. 

33Mọ'dyes vojity, vajmu'yaij jụijya' mi'in, jebetiñe' ra' ji'dyijvitidyes säcsedye' 
jụijya' mi'in, jam ra' yiristum säcsi mi'in, bisti chum ra' mi'in, jun' qui' chuc räj 
venchuij in,  

34paj qui jam va'tacdye' cạtiñe' mi'in. Dáqui jụijya' mi'in jemoñe' säcsetaqui chum 
ĉụi'si'ya' aca' mi'in. Mọ'dyety yocsi' jedye' in, jambi' vorjeyeyac, mọ' ra' 
jị'chiqueyac aty ventyecyacya' yụ. 

1 CORINTHIANS 12  

1 Vojity, q̂uin' yụ ra' jị'chiqueyeyac jun' chuc mọ' Jen'si' Ạ'edye' mu' so'misin' tsun 
carijtacdyedyes Jen'dyes. 

2Chịj mi'in jambi'dyem' anicjetinte Jen' jiquej mi'in, cäc̣hä'chutiñe' jiquej mi'in 
mọ'in jäm'tacdye' in, anic fibis mọ'in in, mom' jiquej räjĉan dyijtutiñe' mi'in, anic 
ferdye'tum ĉo ̣ tiñe' mi'in. 

3Yụ ra' jéyac mi'in, tyi chuc jaso'miti p̂eyacdye' Jen'si' Ạ'edye' mu', mu' jam jun' 
jañäñiti mu' Jesús. Tyi chuc jam játŝutity Jen'si' Ạ'edye' mu', mu' jam jun' yi: 
“Jesús anictyity Ayo' tsun”, mijam yi. 

4Mọ'ya' yịjyi carijtacdyedyes so'misin'si' tsun, me' tsan' me'tum, yiris qui nam' 
Jen'si' Ạ'edye' mọ' so'misin'si'. 

5Me'dye chime' yịjyi mọ'ya' carijtacdye', mu' qui nam' yirity Ayo' tsun 
yojdyetydyem' carijtyeyejaty u. 

6Me' me'dye chime' ferdye' mu' carijtacdyedyes mu' mọ' so'misin'si', mu' qui 
nam' Jen' yirity so'macsity. 

7Me'dyes qui mu' Jen' räjen'dye so'misin' ferdye' Ạ'edye'ya' mu', me' jị'ĉoqui 
Ạ'edye' mu'. Mu' me' so'misin' ferdye' mu' paj qui vaj meij ñútyitiĉa' bä'ja' tsun,  

8jam qui nam' vaj me' so'macsi' carijtacdyedyes. Pạrej so'macsi' paj qui 
dyijyedye'tum jị'chiyacsi in jun' chuc ra' bä'yi in, judyeya' pạrej so'macsi' 
chí ̣dyem' mọ'ya' qui jị'chiyacsi jätäjyi' chuc Jen'si' p̂eyacdye' mu'. 

9Chime' mọ' Jen'si' Ạ'edye' mu' pạrej so'macsi' paj qui muju'cha' anicjete Jen' in, 
judyeya' mọ'dye pạrej so'macsi' ferdye' paj qui ji'chäcacseban muntyi' in, 

10judyeya' chime' so'macsi' paj qui jị'caveyacsi ferdye' in, pạrej na so'macsi' 
ferdye' paj qui jị'chiqueyacsi in mọ' p̂eyacdye' jaso'mitis Jen' in. Pạrej so'macsi' 
paj qui tupuj chí ̣yacsebi in yoctyis ji'chäyitidye' mu'in, are' Jen'si' mu', vatyquej 
ra' sọyos mọ'. Judyeya' chime' pạrej so'macsi' paj qui yocsi'ĉan p̂eyacdye' p̂eyaqui 
in, judyeya' pạrej chime' so'macsi' paj qui jị'chique-yacseban in jätäjyi' chuc mọ' 
p̂eyacdye' p̂eyes in. 

11 Me' me' so'mac in anicjetety Jen' in, me' tsan' me' bu'yi', yiris qui nam' Jen'si' 
Ạ'edyem' mọ' so'macsis carijtacdye' mu'in, jun' jun' chuc mạ'je' mọ', me' me' 
so'macsi'. 

12Ọij a' tsun yiris mọmo', dai' qui nam' jedye' me'chui'. Me'dye mu' chime' Cristo, 
me' tsan' dai' tsun anicjejaty, yojdyem' mus a' um', me' bu'ja'dye mọmo' tsun 
yu'sin'. 

13Räjen'dye tsun, paj tsan' judío tsun, paj tsan' jam judío tsun, paj tsan' úñity 
tsun, paj tsan' jam úñity tsun, räjen' qui nam' tsun Jen'si' Ạ'edye' mu' yu'sin' tsun 
paj qui Cristoty tsun, jeñej bu'ja' Cristos a' mu', me' bu'ja' tsun, räjen' tsun so'mac 
Jen'si' Ạ'edye' mu'. 

14A' muntyis tsun jam yiris mọmo' jedye' jäm'tac, dai' mọ'ya' jedye' me'chui'. 

15Vatyquej yi' jụijya' yuj tsun: “Yụ nash jam a' bu'yi' ĉaĉaij na yụ jam un”, yi' 
vatyquej jụijya'. Me' tsan' me' yi' yuj tsun, yejĉoi' qui nam' taca' a' tsun. 

16Vatyquej yi' jụijya' chun tsun: “Jam nash a' bu'yi' yụ ĉaĉaij na yụ jam vej”, 
vatyquej yi' jụijya'. Me' tsan' me' yi' chun tsun, yejĉoi' qui nam' taca' a' tsun. 

17Yedyej vej mọmo' jụijya' a' tsun, a vuty jam jun' se'vaĉa' u. Yedyej chun mọmo' 
a' jụijya' tsun, a vuty jam jun' jụ'saĉa' u. 

18Jam na me', mu' Jen' rụij yu'busin' a' tsun, mu' yu'tyiyisin' räj a'si' jedye' tsun 
juna' juna' bu'yi' chuc jäm' ĉọi' mu', mọ'ya' yụ'tye'. 

19Yiris mọmo' a'si' jedye' jụijya' tsun, jun'dyem' mọ' a' shupqui'. 

20Dai' jedye' Jen' jäm'tyiyisin' a'si' tsun, me' tsan' me', yiris qui nam' a' shupqui' 
tsun. 

21 Vej tsun jam jun' ñiñe' un tsun, je': “Yụ jam jemonye mi”, mijam mọ' jo'no' tsun 
ñiñe' mọ' yuj tsun, je': “Yụ jam jemonye mi.”  

22Jam me' a'si' jedye' tsun, yódyesdyem' itŝi' ferdye' om', mọ' anic mọjo'cha' 
jemonja' tsun. 

23Pạrej a'si' jedye' tsun ọya'ya' ĉo ̣ ĉa', mọ' qui nam' mọjo'cha' ĉọjcaja' tsun, 
judyeya' chime' pạrej a'si' jedye' tsun jam tupuj mọ' cạveja' mijam jị'cavejas, mọ' 
jumjeja' mọmo'. 

24Yocsi' na a'si' jedye' tsun mọ' mọmo' jị'caveja' tsun. Anicdye me', mu' Jen' räj 
jäm' yu'busin' a'si' jedye' tsun, mu' muju'cha' yụ'tacsi mọ' ọya'ya' ĉo ̣ jas tsun,  

25paj qui jam yocvevej bu'yi' a'si' jedye' tsun, paj qui vaj meij ĉujcati' in, chime' 
paj qui vaj me' ñútyitidyei' in. 

26Are'yi' jụijya' yiris a'si' jedye' tsun, räjtumdye vatyquej are'rei' a' tsun. Tima'cac 
jụijya' yiris a'si' jedye' tsun räjtum vatyquej ma'joi' in a'si' jedye' tsun. 

27Mi'in nash Cristos bu'yi a' mu', mi'in nash cäts yirity jịjcaij shupqui mi'in Cristos 
a' mu'. 

28Me'dye mu' Jen' jäm' yụ'tacsi mu'in anicjetety Jen' in, paj qui mu'dyes carijtaqui 
in. Muju'chaty mu' yụ'tacsi mu'in jutactyi' Jen'tyi' in, judyeya' chime' mu'in 
jaso'mitity p̂eyacdye' Jen' in, judyeya' mu'in chime' jị'chiyacsity in. Chime'dye 
pạrej mu'ya' yụ'tacsi mu'in jị'caveyacsity ferdye' in, judyeya' mu'in 
ji'chäcacsebantyi' are'reijtyi' in, judyeya' mu'in no ̣ tacsity in, judyeya' mu'in 
bächäcsity in mu'in anicjetety Jen' in, judyeya' mu'in yocsi'ĉan p̂eyacdye' 
p̂eyaquity in, me' me' Jen' yụ'tacsi paj qui mu'in anicjetety Jen' in vaj meij 
ñútyitidyeij in. 

29¿Yedyej buty jutactyi' Jen'tyi' mu'? Jam. Chime'dye jam yedyej jaso'mitity 
p̂eyacdye' Jen' in, mijam chime' yedyej jị'chiyacsity in, mijam yedyej 
jị'caveyacsity ferdye' in. 

30Chime'dye jam yedyej ji'chäcacsebantyi' are'reijtyi' muntyi' in, mijam yedyej 
yocsi'ĉan p̂eyacdye' p̂eyaquity in, mijam yedyej jị'chiqueyacsebantyi' p̂eyacdye' 
mu'in, jam. Mu'dyem' Jen' yoc yoc yụ'tacsi paj qui me' tupuj carijtaqui mu'dyes in. 

31 Jemoñe' räjĉan dyijtutiñe' mi'in paj qui mu' Jen' me' so'minac mọ' mọjo'chas 
carijtacdyedyes mi'in. 

Q̂uin' ra' yụ jéyac mọjo'cha' jemonacsi', ọya'ya' jemonja' yocsi' carijtacdye'. 

1 CORINTHIANS 13  

1 Me' ra' tsan' so'mac jụijya' yụ paj qui yocsi'ĉan p̂eyacdye' p̂eyaqui yụ, me' ra' 
tsan' anjersi'ĉan p̂eyacdye' p̂eyaqui yụ, jam qui nam' mạ'jeyacsi bä'yi jụijya' yụ, 
fibis ra' shupqui' mọ' p̂eyacdye' yụ, jeñej yiris dẹvyi'si' shọijyis, me' bu'yi' ra' 
shupqui' mọ' p̂eyacdye' yụ. 

2Me' ra' tsan' so'mactyi' yụ Jen'si' p̂eyacdye' mu', judyeya' räj so'mac yụ caminves 
chí ̣dye' Jen'si' mu', me' ra' tsan' yụ fer anicjete Jen' paj qui tupuj meijjete 
yocya'jete yirity mụcu' yụ, me' tsan' me' jụijya' yụ, jam qui nam' mạ'jeyacsi bä'yi 
jụijya' yụ, fibity ra' shupqui yụ, jam jedyedyety yụ. 

3Me' ra' tsan' yụ ñịbe'jeyacsi räj jedye' yụ mu'in ñịbety in, judyeya' a' yụ yụ'taqui 
yụ paj qui ji'co'shayac, jam qui nam' mạ'jeyacsi bä'yi jụijya' yụ, mọ' ra' jam jun' 
ñútyin yụ. 

4Mạ'jeyacseja' bä'ja' jụijya' tsun, me' ra' chat jäm'jeyacseja' muntyi' in, judyeya' 
chime' dyich bu'ja' mu'inche' in, mijam ra' jị'fajqueyacseja' jedye' in. 
Mạ'jeyacseja' jụijya' jam ra' fibi'naĉa' tsun mijam ra' va'bunyeja',  

5mijam ra' ĉụi' dyijtutiĉa' tsun mijam ra' doroi'yeja' mu'inche' in, mijam ra' 
dyijtucsebija' juchaj mu'insi' in juchatusin'tyi' jụijya' in, jäm'jeyacseja' ra' mọmo'. 

6Mạ'jeyacseja' jụijya' tsun jam ra' ma'jotacsebija' a'c̣his dyijyedye' mu'in, mọ' ra' 
mọmo' ma'jotacsebija' mọ' rụijsis dyijyedye' mu'in. 

7Mạ'jeyacseja' jụijya' tsun, dyich bu'ja' ra' bä'ja', yejĉoja' ra' anicyeja', mijam ra' 
farajjeja' bisacdye' tsun, judyeya' yejĉoja' ra' dyichchutiĉa' räjdyes tsun. 

8Ayij ra' tupudye' jadyic ra' so'mac tsun p̂eyacdye' Jen'si' mu' paj qui 
voro'tacseja', jadyic ra' so'mac tsun paj qui yocsi'ĉan p̂eyacdye' p̂eyaĉa' tsun. Aty 
jam ra' jemonac mọ' chí ̣dye' Jen'si' mu', me' me' ra' jadyic carijtacdyedyes, mọ' na 
mạ'jitidyes, mọ' ra' jam jun' mọtsi'. 

9Q̂uin' me' tsan' so'mac chí ̣dye' tsun Jen'si' mu', jam qui nam' c̣hẹi'ya' jayej tsun, 
anic moch tsun, me' tsan' so'mac Jen'si' p̂eyacdye' tsun, mọ' q̂uin' p̂eijbijas tsun, 
jam qui nam' c̣hẹi'ya' jayej tsun. 

10A qui na ram' ayijya' tupudye', räj ra' ca ̣ tsi' Jen'si' p̂eyacdye' mu', aty jam ra' 
jemonjajsha' ọij jedye' in, mijam ra' me' so'mac Jen'ya' tsun. 

11 Jesha', miqui'dyem' jiquej yụ itŝi'dyem' dyijyedye' yụ, mijam dyijyedye'tum 
p̂eyaqui yụ, yojdyem' miquity u, me' bu'yi' dyijyedye' yụ. ̣Q̂uin' chat aty isho' yụ 
aty jam me' yụ, aty räj farajje' yụ jun' chuc miquitysi' dyijyedye' mu'. 

12Q̂uin' jambi' räj chí ̣yeja' tsun, jeñej yirity muntyi' ĉụi' caviti vejya' ushnusĉan 
espejo, me'dye q̂uin' chime' tsun jambi' räj chí ̣yepja Jen'si' dyijyedye' mu'. Ayij ra' 
tupudye' chuñem nạijtyeja' mọ'. ̣Q̂uin' taca' jayej chí ̣yeja' tsun, a qui na ram' 
ayijya' tupudye', räj ra' chí ̣yeja' tsun, yojdyem' mu' Jen' chäyisin' u, me'dye ra' 
tsun chí ̣yeja' chime' mọ'. 

13Mọ'ya' chibin jedye' in jam mọtsis ra' in: Anicyedye', bisacdye' Jen'che' tsun, 
judyeya' mạ'jitidyes. Mọ' na mạ'jitidyes, mọjo'cha' bu'yi'. 

1 CORINTHIANS 14  

1 Mọjo'cha' dyijtuvac ọij paj qui räjĉan mạ'jeyacsi bä'yi mi'in. Chime'dye dyijtuvac 
paj qui mu' Jen' me' so'minac mọ' mọjo'chas carijtacdyedyes, mọ' so'macsis 
Jen'si' Ạ'edye' mu'. Mọ' anic mọjo'cha' jemonacsi' paj qui so'mac mi'in Jen'si' 
p̂eyacdye' mu' paj qui mọ' jị'chiqueyacsi mi'in. 

2Jesha' mu'in yocsi'ĉan p̂eyacdye' p̂eyaquity in jam muntyidyes p̂eyaqui in, 
Jen'dyes mọmo' p̂eyaqui p̂eyacdye' in, ĉaĉaij na jam tyi chiquepte p̂eyacdye' in, 
ĉaĉaij na mọ' p̂eyacdye' mu'in jumves mu'in, mọ' Jen'si' Ạ'edyem' so'macsis. 

3Mu'in na voro'yity in mọ' so'macsis Jen', mọ' no ̣ tacsi' mu'in anicjetety Jen' in, 
chịmo'dye ji'ma'yacsi' paj qui fer bu'yi bä'yi in Jen'dyes. 

4Mu'in yocsi'ĉan p̂eyacdye' p̂eyaquity in ĉụi' mọmo' mu'in ñútyiti in, ferjoij 
ạ'edye'ĉan in, mu'in na voro'yity in mọ' p̂eyacdye' so'macsis Jen', mu'in no ̣ tacsi in 
mu'in anicjetety Jen' in. 

5Yụ mạ'je' tsan' paj qui mi'in räj p̂eyaqui yocsi'ĉan p̂eyacdye', mọjo'cha' qui nam' 
mạ'je' yụ paj qui voro'yi mi'in yódyesdyem' so'minacsi' Jen' u, mọ' mọjo'cha' 
jemonac, ọya'ya' mọ' paj qui yocsi'ĉan p̂eyacdye' p̂eyaqui mi'in. Mọ'ĉan p̂eyaqui 
jụijya' mi'in jemoñe' mu'ya' yirity jị'chiqueyacsebantyi' mu'si' p̂eyacdye' 
mu'indyes anicjetetydyes Jen' in paj qui mọ'ya' p̂añi Jen'dyes in. Jam jụijya' me', 
fibi' shupqui' yocsi'ĉan p̂eyacdye' p̂eyaqui in. 

6Jesha' vojity, yụ ĉọcyac jụijya' mi'in, judyeya' p̂eyaqui jụijya' yụ yocsi'ĉan 
p̂eyacdye', fibis ram' shupqui' p̂eyacdye' yụ, jam ra' méqui' mọ' ñútyinac mi'in 
mọ' p̂eyacdye'. Dam'dye jäm' muntyisĉan mọmo' p̂eyacdye' jéyac mi'in yiris 
ji'chäyitidye' so'minsi' yụ mu' Jen', vatyquej mu'si'ĉan chí ̣dye' jụijya' mu' 
jị'chiyeyac, vatyquej chime' voro'yi yụ mọ' so'minsi' Jen' yụ. Me' jị'chiyeyac 
muntyisĉan jụijya', mọ' chat ra' tupuj ñútyinac mi'in. 

7Chime'dye mọ' vịcdye' judyeya' boñedye' in, jam rụij dyijyedye'tum p̂ujtyeja' 
jụijya' tsun, jam ra' jun' jorojĉan shupqui' mạ'edye' mọ'. 

8Me'dye chime' mọ' chutidyedyes boñedye', jam rụij dyijyedye'tum p̂ujtac jụijya' 
väc̣hä'tyitydyes in, jam ra' jun' chique' in, jätäjyi' ra' mọ', mijam ra' jä'miij jäm' 
yu'ti in paj qui chuti in. 

9Me'dye mi'in chime', yocsi'ĉan p̂eyacdye' p̂eyaqui jụijya' mi'in, mọ' jam 
chique'si' muntyi' in, fibi' ra' mọmo' p̂eyaqui mi'in, jeñej tyi'mu cabunactyi' 
p̂eyacdye' mi'in, me' ra' shupqui' p̂eyacdye' mi'in. 

10Jesha', yịjyi mọ'ya' muntyis p̂eyacdye' mu'in, räjen' mọ'in dyijyedye'tum in. 

11 Vatyquej yirity muntyi' p̂eyaqui yu ̣ tum yoctyisĉan p̂eyacdye', yụ ra' jam jun' 
chicacsi, me' tsan' chätidye' yụ, jeñej yocvety, me' shupqui yu ̣ tum, me' bu'yidye 
yụ chime', jeñej bu'yi yocvety mu'tum. 

12Aty fer mạ'jetiñe' u paj qui Jen'si' Ạ'edye' mu' so'minac carijtacdyedyes 
Jen'dyes, dam'dye jäm' dyijtutiñe' mọ' mọjo'chas carijtacdye', paj qui mọ'ya' p̂añi 
Jen'dyes in mu'in anicjetety Jen' in. 

13Tyi chuc yocsi'ĉan p̂eyacdye' p̂eyaquity jụijya' in, paj cọdyete Jen' in paj qui mu' 
so'macsi in paj qui jị'chiqueyacseban in jätäjyi' chuc mọ' p̂eyacdye'. 

14Jesha', yocsi'ĉan p̂eyacdye' cọdaqui Jen'che' jụijya' yụ, ạ'edye'ĉan qui nam' 
cọdaqui yụ, jam qui chịj yụ jätäjyi' chuc mọ' cọdacdye' yụ. 

15¿Jätäjyeja' bu ra' tsun? P̂eyaĉa' yocsi'ĉan p̂eyacdye' jụijya' tsun ạ'edye'ĉan 
mọmo' cọdyeja tsan', mijam chiqueja' jedye' buty cại' mọ'. Jemoñe' qui nam' 
dyijyedye'tum cọdyeja tsun chime'. Tupuj ạ'edye'ĉan jimaĉa' tsun, jemoñe' qui 
nam' dyijyedye'tum jimaĉa' chime' tsun. 

16Jesha', yocsi'ĉan p̂eyacdye' tima'quetinte Jen' jụijya' mi'in, ạ'edye' mọmo' yi' 
mi'in, mu'in na mu'ĉantyi' in jam me' so'mactyi' in, mijam ra' jun' chịj in jedye' 

buty cại' mọ' p̂eyacdye' mi'in, mijam ra' mu'in mi'inmun yoshoropaij jéte Jen' in, 
mijam ra' yi in “Paj me'.”  

17Me' tsan' rụijsis shupqui' cọdacdye' mi'in, mọ' jam dam' no ̣ tacsi' yoctyi' muntyi' 
in. 

18Yụ yoshoropaij jéte Jen' ĉaĉaij na mu' so'min yụ paj qui yụ dam'dye pucmun 
p̂eyaqui yocsi'ĉan p̂eyacdye', uya'ya' p̂eyaqui mi'in. 

19Me' tsan' me' vajmu'yaijĉan jụijya' tsun, yụ qui nam' dam'dye mạ'je' p̂eye' yụ 
jụ'ñis chuc jorojĉansi' p̂eyacdye', paj tsan' ĉanam' mọmo' p̂eyacdye' jéyacsi jụijya' 
yụ, ọya'ya' mạ'je' yụ yocsi'ĉan p̂eyacdye' yojdyesdyem' jam ji'chäquitis uij, paj 
tsan' yiri'tac mir p̂eyacdye' jụijya' yụ, fibis ra' mọmo' shupqui'. 

20Vojity, jemoñe' rụij dyijtutiñe' mi'in jun' chuc ra' p̂eyaqui mi'in yocsi'ĉan 
p̂eyacdye', dyijyedye'tum ra' bä'yi mi'in yojdyem' isho' muntyi', jam ra' dyijyi 
mi'in yojdyem' miquity u. Me' tsan' me', yojdyem' miquity u jam a'c̣his dyijyedye' 
cại', me'dye ra' mi'in chime'. 

21 Yi' sánacdye': “Yụ ra' jutacsi mu'in yocve bä'yity in, mu'in qui ra' jéyacsi yụs 
p̂eyacdye' útsi muntyi' yụ, yoctyisĉan ra' p̂eyacdye' se'vibun ra' yụ in. Me' ra' 
tsan' me' mu'in jéyacsi in muntyi' yụ, mu'in ra' jam jun' se'vibun p̂eyacdye' yụ in, 
yi mu' Ayo' tsun”, yi' sánacdye'. 

22Ọij sánacdye' jorojĉanjisin' jedyedyes buty mu' Jen' so'misin' ferdye' paj qui 
yocsi'ĉan p̂eyacdye' p̂eyaĉa' tsun, me' bu'yi mu' Jen' jị'caveyacsi ferdye' mu' 
mu'in jam anicjetety Jen' in paj qui mu'in anicyive in, jam tsundyes anicjejatydyes 
Jen', me' jị'cave' ferdye'. Tsun anicjejaty Jen' yocdye so'mac tsun, so'misin' ferdye' 
paj qui mọ'ya' tupuj voro'yeja' p̂eyacdye' mu', mọ' so'misin'si' tsun, paj qui 
no ̣ tacseja' mu'in anicjetety Jen' in. 

23Mọ'dyes vajmu'yaij jụijya' mi'in anicjetintety Jen', yedyej yocsi'ĉan p̂eyacdye' 
p̂eyaqui jụijya' mi'in, vatyquej ra' säsnac yirity muntyi' jụijya', jam me' so'mactyi', 
vatyquej yirity jụijya' jam anicjetety Jen' se'vinac jụijya' mi'in yocsi'ĉan p̂eyacdye' 
mọmo' p̂eyaqui jụijya' mi'in, mu' ra' yi: “Uts nash där shapuijtyi' in.”  

24Mi'in na voro'yi mọ' so'minacsi' p̂eyacdye' Jen' jụijya', vatyquej siti yirity jam 
me' so'mactyi', vatyquej yirity jụijya' jam anicjetety Jen', chat qui ra' mọ' 
p̂eyacdye' voro'yis mi'in mọ' ra' ji'dyijvete mu', chat qui ra' mu' dyijyi juchajche' 
mu',  

25ĉaĉaij na mọ' p̂eyacdye' jị'caveyete caminsis dyijyedye' a'c̣his mu', mọ' ra' p̂eye' 
mu' judyeya' ra' dyụtsyi mu' tima'quete Jen', chat qui ra' yi mu': “Anicdye me' 
rụij, mu' Jen' mi'inya'.”  

26Mọ'dyes vojity, yụ ra' jéyac, me' ra' mi'in vajmu'yadye'ĉan mi'in, tupuj yocsi' 
yocsi' jäm'taqui mi'in. Pạrej ra' jimaqui Jen'dyes mi'in, pạrej ra' ji'chäyitidye' 
tutiñe' mi'in, judyeya' pạrej ra' voro'tacsi p̂eyacdye' mi'in, mọ' so'minacsi' mu' 
Jen', judyeya' pạrej ra' yocsi'ĉan p̂eyacdye' p̂eyaqui mi'in, judyeya' pạrej ra' 



404 

 

 
© New Tribes Mission. 

 

 

 

 

jị'chiqueyacsebantyi' mi'in mọ' p̂eyacdye'. Me' me' tupuj vajmu'yadye'ĉan mi'in, 
jemoñe' qui nam' dyijyedye'tum cạtiñe' mi'in paj qui vaj me' p̂añi Jen'dyes mi'in. 

27Pạrej mu'ya' yocsi'ĉan p̂eyacdye' p̂eyaqui jụijya' mi'in, jam ra' dai' yu'ti me'tyity 
mi'in, pärä' judyeya' chibin, me'si' ram' p̂eyaqui mi'in. Jam qui na ram' yiristum 
yiri'ya' p̂eyaqui mi'in, cäts ra' yirity jịjcaij mi'in, judyeya' jị'chiqueyacsebantyi' 
p̂eyacdye' mi'in. 

28Itŝij jị'chiqueyacsity jụijya', jam ra' yocsi'ĉan p̂eyacdye' p̂eyaqui mi'in 
vajmu'yadye'ĉan mi'in, dam'dye jäm' ĉụi' p̂iyiti dyijyedye'ĉan mi'in judyeya' 
cọdyetinte Jen' ĉojtyi'ĉan mi'in. 

29Vajmu'ya-dye'ĉan mi'in tupuj voro'yi mi'in mọ' so'minacsi' mu' Jen', jam ra' dai' 
me' yu'ti mi'in voro'yity mi'in, pärä' judyeya' chibin, me'si' ram' voro'yi mi'in. 
Yoctyi' tupuj paj qui se'vaquity mọmo' in judyeya' dyijtucsebi p̂eyacdye' mu'in, 
jadac rụijsis, jadac jam. 

30Yirity jụijya' mu'ĉantyi' vatyquej so'mactyi' Jen'si' p̂eyacdye' mu', jemoñe' 
c̣hu'c̣huij chum mu' voro'tacseva'joijtyi' paj qui mu' p̂eyaqui q̂uin'dyem' 
so'mactyi'. 

31 Me' ra' cháta' tupuj räj mi'in voro'tacsi mọ' so'minacsi' Jen', cäts ram' yirity 
jịjcaij mi'in, paj qui mi'in vaj me' chịj mi'in judyeya' chime' paj qui vaj me' p̂añi 
Jen'dyes mi'in. 

32Mu'in jaso'mitity p̂eyacdye' Jen' in chịj ĉujcati in ĉụi', tupuj c̣hu'c̣huyacsi yoctyi' 
in. 

33Mu' Jen' jam mạ'je' shapudye'tum cạja' jo'mes vajmu'ya'yeja'ĉan, mu' mạ'je' paj 
qui dyijyedye'tum tsun paj qui räj jäm'jitidye'tum catiĉa' tsun vajmu'yaijĉan. Me' 
jị'chiyacsi yụ mu'in ñuru'tyity Cristoty mu', pai' bä'yity in,  

34paj qui mọ'in p̂en in jam p̂eyaqui' vajmu'yadye'ĉan in, mọ'ĉan jam tupuj 
p̂eyaqui' p̂en in. Jemoñe' chicaqui' vämtyi' mọ'in, yi' Jen'si' yụ'tacdye' mu'. 

35Mạ'je' jụijya' yiris jedye' chị' in, tupuj jéyaqui' vämtyi' mọ'in ĉụi'si'ya' aca' 
mọ'in, ĉaĉaij na jam tupuj jo'mei'ĉan tsudyujñitidye'ĉan p̂eyaqui' in, jam me'dyes 
mọ'. 

36Jam mạ'je' se'vibutiĉa' ọij ji'chäyitidye' yụs mi'in, yụ ra' jéyac, ¿Mi'inya' adac 
mọmo' na'i' Jen'si' p̂eyacdye' mu'? ¿Mi'in adac mọmo' se'vebitinte jiquej? Jam 
jun'. 

37Pạrej yi mi'in: “Yụ nash so'mactyi' Jen'si' p̂eyacdye' mu'.” Tyi chuc me' yity in 
mu'in ra' chäyibun yụ in, ọij ji'chäyitidye' sáñes q̂uin' yụ, ọij anic Ayo'si' 
p̂eyacdye' mu'. 

38Jam jụijya' se'vibun ọij p̂eyacdye' yụ, me'dye ra' mu'si' jam ra' se'vebitinte mi'in 
p̂eyacdye' mu'. 

39Mọ'dyes vojity, fer dyijtuvac mi'in paj qui so'mac mi'in voro'yedye' Jen'si' mu'. 
Chime'dye ra' jam dyäcjeĉúnacsi mi'in mu'in yocsi'ĉan p̂eyacdye' p̂eyaquity in. 

40Jemoñe' jäm' cạtiñe' mi'in vajmu'yaijĉan mi'in, bistidyeij ra' mi'in, 
dyijyedye'tum ra' cạtiñe' mi'in judyeya' jäm'yedye'tum chime'. 

1 CORINTHIANS 15  

1Q̂uin' vojity, mạ'je' yụ ji'dyijveyac mi'in mọ' jäm'si' p̂eyacdye' Jen'si' mu', mọ' 
voro'tyeyacsi' jiquej, mọ' jụjjetiñes mi'in, yódyesche'dyem' fer bu'yiche' u mi'in. 

2Mọ'dye p̂eyacdye' ji'c̣honnacsi' mi'in, mi'in rụij anicyi jụijya' judyeya' fer bu'yi 
mi'in, mọ' ra' tupuj ji'c̣honnac mi'in, jam ra' fibi' anicyi mi'in. 

3Yụ jị'chiqueyeyac jiquej mi'in mọ' p̂eyacdye' so'minsi' yụ mu' Jen'. Ọij mọjo'chas 
p̂eyacdye', jä'miij yi' mọ' sánacdye'. Yi' mu' Cristo ijac tsunsidyes juchaj,  

4judyeya' na ̣ te in. Chibin qui nam' mạyedye' me' bu'yi to'ĉan chat qui vañinyeban, 
yi' sánacdye'. 

5Aty me'si' ji'cavibun Pedroya' judyeya' mu'inya' yiri'tac pärä' jiyityya' in. 

6Judyeya' chime' ji'cavibun mu'inya' in anicjetetyya' Jen' in, ĉanam' qui' 
cientyityya' in vajmu'yaijtyi' in. Mu'in mu'ya' cạvetety in taca' tsạ' q̂uin' in, pạrej 
qui nam' mu'yayaj in aty sänjan in. 

7Judyeya' Santiagoya' chime' ji'caviti, judyeya' jutactyi'ya' Jen'tyi' mu'. 

8Jäqui've ji'caviti yu ̣ya' chime', chat q̂uin'dyem' yụ anicjete, jam jeñej yoctyi' 
jutactyi' mu', jäqui've mu' Jen' yu'tyin yụ jutactyi' mu'. 

9Yụ uya'ya' bu'yi, jam jeñej yoctyi' jutactyi' mu', mijam yụ tupuj jutactyi' bu'yi 
Jen'tyi' mu', me' ĉúti yụ, ĉaĉaij na yụ jị'ñibe'cacsi jiquej mu'in ñuru'tyity Jen'tyi' 
mu'. 

10Mu' na Jen' ñịbe'jin yụ, ñịbe'yedye'ya' mu' yoc yu'tyin yụ paj qui yocve bä'yi yụ. 
Jam fibi' me' ñịbe'jin yụ, ĉaĉaij na yụ muju'cha' fer carijtaqui yụ mu'dyes, jam 
jeñej yoctyi' jutactyi' Jen'tyi' mu'. Jam qui nam' ĉụi'si'ya' ferdye' carijtaqui yụ, 
Jen'si'ya' ferdye' mu' paj qui me' carijtaqui yụ. 

11 Me' tsan' yụ voro'tyeyactyi' mi'in, me' tsan' jam, me' tsan' yoctyi' voro'tyinac 
jụijya' in, mọ' jam jedye' yi', ĉaĉaij na mọ'dye voro'yedye' voro'tacsis tsun, 
yódyesdyem' anicjetiñes u mi'in. 

12P̂eyacdye' jéyacsejas tsun mọ' yi' jun' chuc mu' Cristo vañinyeban jiquej. ¿Jun' 
me' pạrej yi u mi'in: “Jam ra' vañinyeban säñity in?”  

13Jam vañinyeban säñity jụijya' in, a vuty mu' Cristo chime' jam vañinyeban u. 

14Jam vañinyebanya' mu' Cristo, a vuty fibi' shupqui' voro'yedye' tsunsi' u, 
me'dye chime' a vuty fibi' shupqui' anicyedye' mu'che' u mi'in. 

15Jam mọ' mọmo', jam vañinyebanya' mu', a vuty väñädye' shupqui' o tsunsi' 
voro'yedye' u, ĉaĉaij na yi tsun jéyacsi muntyi' in voro'yedye'ya' tsun jun' chuc 
mu' Jen' jịjtsa'ebajte mu' Cristo. 

16Jam me' vañinyeban jụijya' mu'in säñity in, a vuty mu' Cristo jam vañinyeban 
chime' u. 

17Jam vañinyeban jụijya' mu' Cristo, a vuty fibi' shupqui' anicyedye' mu'che' u 
mi'in, a vuty taca' mon'dye'ĉan juchajĉan u mi'in,  

18a vuty me'dye u mu'in va'tacdyedyety u in mu'in säñity in anicjetety Cristo 
jiquej in. 

19Jam vañinyeban säñity jụijya' in, a vuty mu' Cristo ñútyisin' u q̂uin'sis tupudye' 
mọmo' úche'dyem'. A vuty jam vañinyebajsha' ra' u, a vuty muju'cha' ñịbe' u tsun, 
jam jeñej mu'in jam anicjetety Jen' in, uya'ya' ra' ñịbe' mu'in in. 

20Jam na me', ĉaĉaij na vañinyeban mu'. Mu' tashi vañinyeban, mọ' ji'ĉuyisin' 
vañinyeban ra' mu'in sänaque-muntyi' in. 

21 Aty juchaij jiquej mu' tashchety muntyi', q̂uin' räj sän'dyety tsun, me'dye 
chime' mu' yirity muntyi' yu'sin' tsun paj qui vañinyebajsha' tsun. 

22Q̂uin' muntyi' tsun räj sän'dyety tsun ĉaĉaij na Adántyi' vóshi' tsun, me'dye ra' 
chime' räj vañinyebajsha' tsun ĉaĉaij na Cristoty tsun. 

23Jen' yụ'tye' tupudye' cäts yirityityij in vañinyeban ra' in. Tashi Cristo 
vañinyeban, jäqui've ra' tsun vañinyebajsha' Cristoty tsun, jun'si' chuc ra' 
atsijbanya' mu'. 

24Chat qui ra' ayij jadyiquis tupudye', Cristo ra' räj ji'penacsi ayo' in judyeya' 
tashche' bu'yity in räjtumdye mu'in fer bu'yity in, judyeya' mọ'in fer bu'yis 
chime' in, chat qui ra' mu' Cristo so'maĉan Jen' mu', mu' qui ra' ayo'bu'yi räjdyes. 

25Mọ'dyes q̂uin' yejĉoij ra' mu' ayo'bu'yi mu' Cristo jun' qui' chuc mu' Jen' 
ji'penbite mu'in fa ̣quetety in. 

26Tas ra' ji'penac in fa ̣quetety in, mu' ra' ji'peñe' mọ' sän'dye', mọ' jeñej bu'yi' 
fáquisin'si' tsun, jadyic ra' säñi muntyi' in. 

27Yi' sánacdye': “Jen' ji'peñe' räj, mu' jayu'ti paj qui mu' Cristo räjdyes ayo'bu'yi.” 
Me' tsan' yi' sánacdye': “Räjdyes ayo'bu'yi mu'”, chí ̣ja' qui nam' tsun jam ji'jäcte 
Jen', mu' jam ĉụi' yu'ti paj qui mu'dyes ayo'bu'yi Cristo, jam, ĉaĉaij na mu'dye Jen' 
yụ'tyeyete. 

28A na ra' tas ji'penacya' mọ', aty qui ra' räjen'dyes ayo'bu'yiya' mu' Cristo, chat 
q̂uin'dyem' ra' mu' Cristo ĉụi' ji'säsdyi paj qui ayo'bu'yi mu'dyes mu' Jen', mu' 
ji'penbitety mu'in fa ̣quetety jiquej in, chat q̂uin'dyem' ra' mu' Jen' ayo'bu'yi 
räjen'dyes. 

29Chime'dye jam vañinyebanya' mu'in säñity in, ¿jun' dash pạrej mu'in ji'chojti in 
säñitydyes in? 

30Jam vañinyebanya' mu'in säñity in, a vuty fibim' me' räjĉan ñịbe' bä'yi u tsun 
cäc̣hä'chucdyedyes Jen'. 

31 Juna' ĉụi' jịjcaijya' yụ pai' jo'mei'vevej c̣hojvin yụ in, pạrej mạ'je' ujan yụ in. Yụ 
jéyac vojity, mu'in nash mạ'je' ujan yụ in, me'dye yụ chime' jéyac jun' chuc yụ 
ma'jotyitiĉa' mi'in, ĉaĉaij na mi'in anicjetinte Jesucristo Ayo' tsun. 

32Chime'dye mu'in Efesoĉantyi' in anic fer fáquibun p̂eyacdye' yụ in, judyeya' 
c̣hojvin yụ in jeñej yirity pupujri', me' cavin yụ in. Jam vañinyebanya' mu'in 
säñity in, a vuty fibim' ñịbe' cạve' u yụ p̂eyacdyedyes, a vuty tupuj yéja' u: 
“Säcseja' mọmo', jäm' ra' feshtayeja', mọ' mọmo' dyijtuja' ĉaĉaij na ra' nojno 
jadyic tsun”, a vuty tupuj yéja' tsun u jam vañinyebajsha'ya' tsun. 

33Anic rụij shupqui' mọ' p̂eyacdye' muntyis, yi': “Tyi chuc pen'dyetucsi mu'in 
ac̣hi'yity in, mu' qui ra' chime' jịjcatacsi cäc̣hä'”, yi'. Anicdye me', mọ'dyes jam ra' 
ĉụi' väñätuti mi'in. 

34Tsạ'ejam' dyijyedye'ĉan mi'in, me'qui'dye ra' juchaij mi'in, ĉaĉaij na pạrej 
mu'ya' mi'inĉantyi' in mijam chí ̣yete Jen' pạrej in, mijam anicjete in. Där tsí ̣cadye' 
shupqui' mọ' mi'indyes. 

35Vatyquej yirity yi jụijya': “¿Jun' buty ra' vañinyeban mu'in säñity in? ¿Jụ'ñii' qui 
buty ra' a' mu'in?” vatyquej yi jụijya' pạrej mi'in. 

36Itŝi' jétiñe' dyijyedye' mi'in. Jesha' quịc jụijya' yiris vej, tạbai' chum a' mọ'si', 
chat q̂uin'dyem' shupqui' chịpdye' mọ'. 

37Quí ̣ja' jụijya' tsun jụ'ñis ĉụi' mọmo' vej, vatyquej trivos vatyquej yocsi' vej 
jụijya', yedyes vej quịc, jam a' quịc mọ'. 

38Aty qui nam' chịbi' jụijya', yoc qui shupqui' a' mọ', jun' chuc mu' Jen' jäm'tye', 
jo'mei' shupqui' a' mọ'. Jam vaj cäts vej mọ'in, me' bu'yi'dye chime' a' mọ'in, yoc 
yoc shupqui' mọ'in, jụ'ñis chuc mọ' quịc vej jo'mei'dye shupqui' a' mọ'. Me' 
bu'yi'dye chime', aty nạcya' a'vun tsun mọ' jeñej bu'yi' vej, a qui na ra' 
vañinyeban'ya' mọ', anic ra' yoc shupqui' mụi'sis a' tsun. 

39Me' bu'yi'dye chime' mọ'in jacche' bä'yis in, mijam vaj jo'mei' in. A' muntyis jam 
cäts jebacdye'tum, judyeya' chime' tạbedyes a' mọ' judyeya' jaijtyistum, jam vaj 
jo'mei'dye in, yoc bu'yi'dye a' mọ'in. Me' bu'yi'dye chime', mọ' ra' vañinyeban' a' 
tsun, yoc ra' shupqui', jam jeñej q̂uin'sis a' tsun. 

40Anic jäjämunsi' mọ'in mạyedye'ches jedye' in, chime' jäjämunsi' o ̣ches a' mu'in, 
mọ'in qui nam' mạyedye'ches in anic yocsi' a' mu'in, jam jeñej o ̣ches a' in. 

41 Chime'dye mu' tsun judyeya' mọ' ịvaj judyeya' o ̣rota' in jam vaj cäts mạijyi in. 
Mu'in o ̣ rota' in pạrej yoc yoc me'chui' mạijquedye' mu'in. 

42Me'dye ra' mu'in chime' vañinyebantyi' in, yocve ra' shupqui' a' mu'in. Nạc 
jụijya' muntyis a' tsun focoi'. A na ra' vañinyeban'ya', mijam ra' jụ'ñi' focoi'. 

43Nạc jụijya' muntyis a' tsun, anic a'c̣his mọ', itŝi' ferdye' mọ'. A na ra' 
vañinyeban'ya' mọ', där ra' jäm'si' shupĉan' mọ', ferdye'tum ra'. 

44Nạc jụijya' a' tsun, o ̣ chedyes mọmo' jiquej, a na ra' vañinyeban'ya', mụi'sis qui 
ra' mọ' mạyedye'chedyes qui ra' mọ'. Mọ'ya' jacchedyes a' tsun, mọ' 
ji'chäquiyisin' mọ'ya' ra' chime' mạyedye'chedyes a' tsun. 

45Mọ'dye p̂eye' mọ' sánacdye' yi': “Tashchety muntyi' Adán so'mac jiquej paj qui 
tsạ' bu'yi mu'”, yi' mọ', mu' na jäqui'vety Adán mu' anic tsạ'chusin'tyi' tsun 
ĉụi'si'ya' Ạ'edye' mu', paj qui Jen'yadyety tsun. 

46Jambi' tashche' me'chuja' mạyedye'chedyes a' tsun, tashche' me'chuja' 
jacchedyes a' tsun, jäqui've qui ra' mọ' me'chuja' mạyedye'chedyes a' tsun. 

47Mu' tashchety muntyi' jac jäm'tac jiquej, jacchedyety mu', mu' na jäqui'vety 
muntyi' jam mu' me', mạyedye'chety mu' atsij. 

48Räj tsun jacchety tsun jac jäm'tac a' tsun, yojdyem' Adánsi' jiquej um', mu'in na 
mạyedye'chedyety in mạyedye'ches a' mu'in me'chui' in, yojdyem' mu' 
mạyedye'chety muntyi' u. 

49A' tsun yódyesdyem' Adánsi' um', jo'mesdyem' me'chuja' q̂uin' tsun. Yirisĉan 
ra' mạyedye' me'chuja' mọ' mạyedye'-chedyes a' tsun, yódyesdyem' mu'si' u 
mạyedye'chetysi' u. 

50Yụ ra' jéyac vojity, ọij jacchedyes a' tsun, shushtum judyeya' chäshtum, mọ' ra' 
jam Jen'ya' jịjcai', yóĉandyem' ayo'bu'yedyes Jen'si' um', mọ' focodye' jam jun' 
Jen'yadyes mọ'. 

51 Jesha' yụ ra' jéyac ọij p̂eyacdye' jam chí ỵes muntyi' in, yi': pạrej ra' jam sänja', 
räj qui na ram' Jen' yoc yu'sin', yocsi' qui ra' a' tsun, 

52yiristum ra' mu' yu'sin' aty ayijban'ya' mọ' tupudye'. Mạ'i' ra' tujyedye', 
tujyedye'ĉandye ra' vañinyeban säñity in, aty qui ra' jam sän'dyety in, tsunsi' ra' 
a' chime' yoc yu'busin' mu' Jen'. 

53Mọ' focoi'si' q̂uin' a' tsun mọ' sän'dyes, mụi'sis qui ra' shuban' mọ', mijam qui 
ra' jun' mọtsi' aty qui ra' jam jun' sän'dyes. 

54A ra' me' yu'sin'ya' mu' Jen', ca ̣ tsi' ra' sánacdye' mu' yi'sim': “Aty ji'penac 
sän'dye', jadyic ferdye' mọ'. 

55Jadyic ra' ji'pensin' sän'dye', mijam ra' quivij me'busin'”, yi' sánacdye'. 

56Mọ' juchaj so'me' ferdye' mọ' sän'dye', mọ' qui me'sin', mọ' na yụ'tacdye' Jen'si' 
mu', mọ' so'macsi' va'tacdye' mu'in juchajtumtyi' in. 

57Yoshoropaij jéja' Jen' tsun, Jesucristoya' Ayo' tsun, mu' ji'c̣honsin' sän'dye'ya' 
tsun. 

58Vojity, mi'in mạ'jeyacdyety yụ, fer bu'yi ra' mi'in, jam ra' yocve dyijyi mi'in, fer 
ra' carijtaqui Ayodyes mi'in, jäm'tujcavac. Aty chịj mi'in carijtaĉa' Ayodyes jụijya' 
tsun, mọ' jam fibis shupqui' carijtacdye' tsun, anic ya'i' mọ' shupqui'. 

1 CORINTHIANS 16  

1 Yụ ra' q̂uin' jéyac jun' chuc ra' dyimacdye' querec̣ha anicjetetydyety Jen' in 
Jerusalénĉantyidyety in. Jun' chuc yụ jéyacsi mu'in ñuru'tyity Cristoya' in pai' 
bä'yity in Galaciaĉantyi' in, me'dye ra' mi'in chime'. 

2Räjĉan cha'shetiñe' dọmico, jemoñe' cäts yirityityij dam' yụ'tinte querec̣ha mi'in, 
jun' quiquij chuc jäctinte carijtac-dye'ya' mi'in, me' me' ra' jäm' yụ'tinte mi'in 
dyimacdyety. Jä'mij ra' jä'mii'tyi' jun' qui' chuc venchubanya' yụ, aty qui ra' jam 
dyim'tyetyeyac yụ querec̣ha venchubanya' yụ. 

3Atsijban ra' yụ, yụ ra' jutacsi muntyi' in paj qui Jerusalénĉan jịjcaij in, jụ'ñity 
chuc tsim'tactyi' mi'inya', paj mu'in cạyacsi in mu' querec̣ha ñịbe'yedyety 
Jerusalénĉantyidyety anicjetety Jen' in, mu' ra' ñịbe'jeyacsi mi'in. Yụ ra' yụ'tye-
yacsi sánacdye' mu'indyes in, mọ' ra' jị'caveyac mu'inya' Jerusalén-ĉantyi'ya' in 
paj qui mu'in jụjtacsi in. 

4Jäm' ĉo ̣ tiñe' jụijya' mi'in, yu ̣mundye ra' chime' jịjcacsi pen'dyetucsi mu'ĉan jịjcaij 
yụ. 

5Chime'dye ra' yụ ra' ĉọcyac mi'in. Me' ra' mi'edye' yụ, tashche' chum ra' 
Macedoniaĉan jịjcaij yụ. Aty ra' cajñe'ya' yụ mọ' Macedonia, chat qui ra' 
q̂uin'dyem' mi'inya' jịjcaij yụ ĉọcyac Corintoĉantyi' mi'in. 

6Vatyquej ra' yụ mendye jajbu'yeyac mi'in mu'ĉan, vatyquej ra' chime' mu'ĉan 
ji'jiye' yụ tupudye' tsịvu'vudyes. A ra' me'si' tupuj ñútyitiĉa' yụ mi'in aty ra' 
yacchuyacya' yụ, tupuj yocve jịjcaij yụ juna' ĉụi'. 

7Jam ra' tän'jemcayac mọmo', yụ mạ'je' mendye jajbu'yemcayac mi'in, yi Ayo' 
jụijya' tsun. 

8Uĉan ra' yụ Efesoĉan jun' qui' chuc venchui' mọ' feshta Pentecostés,  

9ĉaĉaij na úĉantyi' chime' in fer mạ'jepte Jen'si' p̂eyacdye' in, tupuj carijtaqui 
úĉan yụ Jen'dyes. Mu'ya' pạrej fa ̣quebitety Jen'si' p̂eyacdye' in, jam jayejyi 
muntyi' me'tyity in. 

10Ventyicnac jụijya' mu' Timoteo, tiĉun'mac mu' ĉaĉaij na mu' carijtaqui chime' 
Ayodyes tsun, yojdyem' yụ u. 

11 Jam ra' fa ̣queĉun'tinte mi'in, jäm'je-ĉun'-mac. An'dyem' jambi' yajqui-bunac 
mu', no ̣ tyemac paj qui ma'jodye'tum mi'eban atsijban yu ̣ya'. Yụ aty bisajte mu' 
mu'intumdye yoctyi'tum vojity tsun. 

12Yụ nash jéyac vojity tsun Apolos, yụ tsan' fer mạ'je' paj qui mu' chime' ĉucnac 
mi'in, paj qui pen'dyetucsi vojity tsun, mu' qui nam' jam mạ'yi q̂uin'. A na ra' 
mọ'ya' jụijya' tupudye' mu', chat q̂uin'dyem' ra' mu' ĉucnac. 

13Tsạ' bu'jam' mi'in, fer bu'yi ra' bä'yi Jen'dyes mi'in, sóñi'yejam' chime'. 

14Räjĉan mạ'jeyacsejam' bä'jam', jun' chuc jäm'taqui jụijya' mi'in. 

15Vojity, a nash chịj mi'in jun' chuc mu' Estéfanas, räjtumdye chätidye' mu' 
Acayaĉan bä'yity in, mu'in tashche' dạcse jiquej in mọ' jụjyedye' Jen'che' jiquej. 
Mọm' dyijtui' in mạ'je' no ̣ tacsi in mu'in anicjetety Jen' in. 

16Yụ ferche' jéyac mi'in, chicacsejam' mu'in me' bä'yitysi' in, judyeya' mu'in me' 
no ̣ taquitysi' in judyeya' mu'in me' carijtaquitysi' Jen'dyes in, me' me' 
cäc̣hä'chutacsejam' räj ọij jäm'si' dyijyedye' mu'in. 

17Anic där ma'jotacsebi yụ ayidye' mu'in Estéfanassi' judyeya' mu' Fortunatos 
judyeya' mus Acaicos. Me' tsan' itŝij úya' mi'in, me' tsan' jam pen'dye-tutiĉa' yụ 
mi'in,  

18mu'in qui nam' ma'joij yu'bun ĉojtyi' yụ in, yojdyem' mu'in u in ma'joij yu'nac 
jiquej u in. Jäm'jeĉunac-sejam' mu'in me' bä'yity in. 

19Mu'in ñuru'tyity Cristoya' in mu'in pai' bä'yity Asiaĉantyi' in, räj vorjinac mu'in 
in. Mu' Aquila judyeya' mọ' Prisca, p̂en mu', judyeya' räj mu'in anicjetety Jen' in 
vajmu'yaijtyi' in aca'ĉan mu'in, mu'in chime' vorjinac in Ayo'si'che' tịj mu'. 

20Räj vojity úyaty in vorjinac mu'in chime' in. Mi'in chime' vaj meij ra' vorjitidyeij 
mi'in voryedye' pụ'sacdye' mọ' Jen'dyes. 

21Ọij voryetacdye' yụ ĉụi'si'ya' un yụ sánaqui yụ: Yụ Pablo vorjeyac mi'in. 

22Tyi chuc jam mạ'jetety in mu' Jesucristo Ayo' tsun, paj va'tacdyedyety mu'. Mi 
Ayo' tsun, atsiva mi. 

23Paj mu' Jesucristo Ayo' tsun ñịbe'jitidyes mu' so'minac mi'in. 

24Yụ mạ'jeyac räj mi'in Jesucristoty mi'in. 

2 CORINTHIANS 

2 CORINTHIANS 1  

1 Yụ nash Pablo jutactyi' Jesucristoty mu', ĉụi'si'ya' dyijyedye' mu' Jen' me' 
yu'tyin yụ. Yiri'ya' Timoteotum, mu' vojity tsun, yụ sáñe' ọij mi'indyes 
ñuru'tyitydyes Jen'tyi' mu', Corintoĉan bä'yity mi'in, judyeya' mu'indyes chime' 
in räj anicjetety Jen' in pai' junanaty ĉụi' in Acayaĉan bä'yity in, räj mu'indyes mọ' 
chime'. 

2Tsun cọdyete Jen', mu' Ạvatusin'tyi' tsun judyeya' mu' Jesucristo Ayo' tsun paj 
qui mu' ñịbe'jitidyes so'minac judyeya' chime' paj qui so'minac ma'jodye' 
ĉojtyi'ĉandyes mi'in. 

3Tima'queja mu' Jen', mu' Jesucristoty Jen' mu', mu' nash tsuntyi' Ayo', ĉaĉaij na 
mu' Jen' räjĉan där ñịbe' ĉúsin' tsun, judyeya' jiĉujsha' yu'sin' ĉojtyi'ĉan tsun. 

4Jen' jiĉujsha' yu'sin' ĉojtyi'ĉan tsun táredye'ya', jun'si' chuc ñịbedyes 
jị'ĉojtyeja'ya' tsun, paj qui me' tupuj tsun yoctyi' jiĉun yụ'tacsebajsha' ĉojtyi'ĉan 
mu'in táredye'ĉan bä'yity in, jun'si' chuc mu'in jo'mes jị'ĉojtye' ñịbedyes in. 
Yojdyem' Jen' u jiĉujsha' yu'sin' tsun, me'dye ra' tsun chime' jiĉun yụ'tacsebajsha' 
mu'in ñịbe' cạvety in. 

5Tsun q̂uin' därsi' ñịbedyes jị'ĉojtyeja' jụijya' tsun, yojdyem' mu' Cristo jị'ĉojtye' 
jiquej u, me'dye mu' chime' Jen' Cristoya' mu' anic där jiĉujsha' yu'sin' ĉojtyi'ĉan 
tsun táredye'ya' tsun. 

6Chime'dye q̂uin' tsun, jị'ĉojtye' ñịbedyes jụijya' tsun voro'tacdye'ya' mi'in, me' 
jị'ĉojtye' tsun paj qui tupuj jéyac mi'in mọ' p̂eyacdye' c̣hon'dyedyes, paj qui 
jiĉunve mi'in. Jen' qui nam' jä'mij jiĉun yu'tyin ĉojtyi'ĉan tsun paj qui tsun me'dye 
chime' jiĉunve yụ'badyeyac ĉojtyi'ĉan mi'in, paj qui mi'in chime' tyum'chuti 
ñịbedyesya' mi'in. Yódyem' tsun ñịbe' cạvise u, me'dye mi'in chime'. 

7A nash chí ̣yeyac jam ra' peñi mi'in. Me' ra' tsan' jị'ĉojtiñe' ñịbedyes yojdyem' 
tsun u, me'dye ra' chime' Jen' jiĉun yu'bunac ĉojtyi'ĉan mi'in táredye'ya', 
yojdyem' tsun u jiĉun yu'bun ĉojtyi' tsun. 

8Vojity, tsun mạ'je' jéyac cuvij jun' chuc tsun där ñịbe' cạve' Asiaĉan jiquej. Anic 
mọjo'cha' chäcdyis jị'ĉojtye' ñịbedyes tsun, aty jam dyich bu'yi ĉúti tsun, jeñety 
ra' säñi ĉúti tsun,  

9jeñej va'tacdyety sän'dyety, me' ĉúti tsun. Ọij chäcdyis ñịbedyes tuyin tsun yiris 
ji'chäyitidye' mọ' dyijyedye' Jen'si' mu', paj qui jam ĉụi'si'che' ferdye' ĉúti tsun, 
paj qui Jen'chem' ĉúti tsun, mu' vañinjeyacsebantyi' säñity in. 

10Mu' aty ji'c̣hoñin tsun därsi'ya' tsäqui'sis mu'in, jeñety ra' aty ijac ĉúti tsun, 
judyeya' ra' yejĉoij ji'c̣hoñin tsun, ĉaĉaij na mu'che' ĉúti tsun. Tsun chí ̣yete mu', 
mu' ra' räjĉan ji'c̣hoñin tsun,  

11ĉaĉaij na mi'in ñútyitiĉa' mi'in cọdacdye'ya' mu' Jen' tsundyesi'. Dai' mu'ya' 
mu'in cọdyetety Jen' tsundyes in, me'dye ra' chime' dai' ra' yoshoropaij jéte Jen' 
in, mu' jụjjeyacsebiya' cọdacdye' mu'in tsundyesi'. 

12Mọ'ya' jedye' mọ' ji'ma'jotyin tsun, mọ' nash anic chịj ĉojtyi'ĉan tsun jun' chuc 
anic rụij bä'yi úche' jacche' tsun, anic rụijsis dyijyedye' cại' tsun, dadam' 
mi'insi'ya' vej rụij bä'yi tsun. Tsun me' bä'yi jam ĉụi'si'ya' dyijyedye' tsun, Jen' 
ñútyin tsun ñịbe'jitidyesya' mu', paj qui me' bä'yi tsun. 

13Ọij sánacdye' mi'indyes jam jumĉan ji'shupqueyeyac dyijyedye' tsun, anic 
jorojĉan yụ'tyeyeyac, faraj vu' ca' me' jäm' chäyibutiĉa' dyijyedye' tsunsi' mi'in. 

14Me' tsan' jambi' räj chäquibutiĉa' mi'in jätäjyi' chuc ọij ji'chäyitidye' sáñe'si' 
tsun, faraj vu' ca' chiquetiñe' räj mi'in, paj qui ayijban'ya' tupudye' Jesucristos 
mu', ma'jotyitiĉa' tsun mi'in mu'si'ya' vej mu', yojdyem' ra' tsun ma'jotyeyac 
mi'in u. 

15-16Yụ nash chịj mi'in chäyibutiĉa' dyijyedye' yụs mi'in, mọ'dyes dyijyi tsan' yụ 
jiquej pärä' qui' tsan' mạ'je' cạvecyac. Mạ'je' tsan' mi'in tashche' ĉọmcayac 
Macedoniaĉan jịjcaijya' yụ, judyeya' chime' ca'ñibunya' meij ra' yụ 
tän'jemtubadyeyac. Me' tupuj ñútyitiĉa' yụ mi'in mi'edyedyes ra' yụ, ca'ñibunya' 
yụ Judeaĉan jịjtuban yụ. Mọ' tsan' dyijyedye' yụ mạ'je' tsan' yụ paj qui pärä' qui' 
no ̣ tyeyac Jen'dyes. 

17Mọ'dyes qui jị'chu'itiĉa' yụ mi'in, jeñej aty yụ jam anicjetety Jen' u, me' ĉútiĉa' 
mi'in. Yi mi'in: “Mu' Pablo jam jị'cätse' p̂eyacdye', me' tsan' yi mu': Me' ra' yụ, 
ĉojtyi'ĉan qui nam' yi mu': Jam ra' me' yụ”, me' yi mi'in. 

18Yụ jéyac, jam na me' tsun, yojdyem' mu' Jen' u rụij p̂eyaqui, me'dye tsun chime' 
jị'cätse' p̂eyacdye' tsun, jam yocve dyijyi ĉojtyi'ĉan tsun, jun' chuc dyijyi ĉojtyi'ĉan 
tsun, mom' p̂eye' tsun. 

19Yụ yiri'ya' Silvanotum judyeya' Timoteotum voro'tyeyacya' mi'in, ji'jäcte tsun 
Jesucristo, Jen'tyi' Ạva' mu', mu' jam pärä' yu'tyiyisin' p̂eyacdye', mu' nash anic 
rụijtyity mu'  

20ĉaĉaij na mu' räj jị'cätseptety Jen'si' p̂eyacdye' mu' so'misin'si' tsun. Mọ'dyes 
tsun tima'quejaya' mu', jéja tsun Jesucristosche' tịj mu', “Paj me'.”  

21 Mu'dye fer bu'yi yu'sin' tsun, ĉaĉaij na vaj cäts Cristoty tsun. Chime'dye mu' 
Jen' tsim'sin' tsun, 

22judyeya' mu' so'misin' ĉụi'si' Ạ'edye' mu', mọ' cachtacdye' bu'yi' Jen'si' mu', mọ' 
jị'ĉocdye' shupqui' aty Jen'tyi' tsun, mọ' yacchutis ñịbe'yedye' mọ' jorojĉanyi' räj 
ra' ñịbe'jisin'. 

23Yụ ra' jéyac ferche' Jen'si'ya' vej mu', mu' chäyibuntyi' ĉojtyi' yụ, yi yụ: me' 
bu'yi' dyijyedye' jiquej yụ, yụ jambi' ĉọcyac Corintoĉantyi' mi'in ĉaĉaij na jam 
mạ'je' yụ jị'chu'eyac a'c̣hisya' dyijyedye' mi'in. 

24Jam mạ'je' son' bu'yi yu'ti tsun mi'indyes anicjetintetydyes Jen' mi'in, ĉaĉaij na 
aty fer bu'yi mi'in anicjetinte Jen'. Mọm' dyijtui' tsun mạ'je' paj qui quivij 
no ̣ tyeyac mi'in paj qui ma'jodye'tum bä'yi mi'in. 

2 CORINTHIANS 2  

1 Mọ'dyes dyijyi yụ jiquej, jambi' ra' ĉọcyac cuvij ĉaĉaij na yụ jam mạ'je' ji'tareyac 
mi'in fạra'jeĉun'yacya' a'c̣hisya' dyijyedye' mi'in. 

2Ji'tareyac jụijya' yụ, ¿tyi qui bu ra' ma'joij yu'tyin yụ? Aty itŝij mu'ya' in, me' tári 
jụijya' mi'in, mijam ra' tupuj ma'joij yu'tiĉa' yụ mi'in. 

3Mọ'dyes yụ jiquej tashche' sánaqui mi'indyes p̂eyacdye' ĉaĉaij na jambi'dyem' 
mạ'je' cạvecyac mi'in. Dyijyi yụ vatyquej ra' tári shupqui yụ nạijbiyacya' a'c̣his 
dyijyedye' jụijya' mi'in. Mọ' jam mạ'je' yụ jemoñe' mi'in ma'joij yu'tiĉa' mi'in. Yụ 
mạ'je' jiquej paj qui jä'mii'tyi' dyijyedye' mi'in paj qui ma'jodye'tum dạquicyac 
yụ, mi'inmundye ra' chime' ma'joij. 

4Sánaqui yụ jiquej mi'indyes anic táristum sánaqui yụ, anic där táreyac ĉojtyi'ĉan 
dyijtucdye'ya' yụ mi'inche', aty p̂eijbiyacya' juchaj mi'in. Me' tsan' me' jam qui 
nam' mạ'je' ji'tareyac, mọm' mạ'je' jị'caveyeyac anicsis mạ'jitidyes yụ. 

5Juchaijtyi' muntyi' chí ̣yetintety mi'in, jam yụm' ji'tarin, mi'inmun chime' 
ji'tarinac, araj räj ji'tarinac. Yi yụ: “Araj räj me' ji'tarinac mu'”, jam yụ yi: “Räj 
ji'tarinac”, ĉaĉaij na jam mạ'je' cächje' mọ'che' p̂eyacdye' yụ. 

6Q̂uin', aty tupuj jun'jeyetinte mi'in, ĉaĉaij na araj vaj cäts dyijyi mi'in jun'jetinte 
mu' juchaijtyi' muntyi', tupuj q̂uin' tiĉun'bajtinte. 

7Q̂uin' chat jemoñe' farajjetiñe' dyijtuptinte juchaj mu', jemoñe' jiĉun yụ'bajtinte 
paj qui jam tyum'yi ĉojtyi' mu' táredye'ya' mu'. 

8Mọ'dyes yụ ferche' jéyac paj qui jị'caveyebajtinte mạ'jitidyes mu'. 

9Mọ'jeyac yụ jiquej sáñe' yụ mọ' tashches sánacdye' mi'indyes, mọ' dyijyedye' yụ 
mạ'je' jị'ĉojtyeyac mi'in vátyequej ra' chäquibutiĉa' mi'in sánacdye'ches 
p̂eyacdye' yụ, jun'jetinte chuc ra' mu' juchaijtyi' muntyi'. 

10Q̂uin' chat tupuj farajjetiñe' dyijtuptinte juchaj mu', me'dye yụ chime' aty 
farajje' yụ dyijtucdye' juchaj mu'. Mọ'ya' jụijya' juchaj mu' juchatuntyi' yụ, yụ 
chime' aty jam dyijtupte juchaj mu', me' yi yụ Cristosya' vej mu' paj qui vaj cäts 
dyijyeban mi'in. 

11 Me' ra' vaj cäts tsun farajjeja' dyijtucdye' juchaj mu' paj qui mu' Satanás Sọyo' 
jam ji'pensin' tsun, ĉaĉaij na tsun anic jäm' chí ̣yepja dyijyedye' mu'. 

12Troasĉan jịjcaij yụ cạyacsi yụ jäm'si' p̂eyacdye' Cristos mu'. Aty venjoij yụ 
mu'ĉan, mu' Ayo' tsun vanacjiyin yụ paj qui tupuj mu'ĉan carijtaqui yụ. 



414 

 

 
© New Tribes Mission. 

 

 

 

 

13Me' tsan' me' taca' qui nam' tári ĉojtyi'ĉan yụ ĉaĉaij na jam dạcte yụ mu'ĉan 
vojity tsun Tito. Mọ'dyes qui yụ vorjeyacsetaqui mu'ĉantyi' in, yạjquicseban qui 
yụ, Macedoniaĉan qui jịjcaij yụ. 

14Yoshoropaij an mu' Jen' tsun, aty Cristoty tsun. Jen' jayu'ti mu' Cristo paj qui 
ji'penacsi räj sọyo' in, tsunmun chime' yu'sin' paj qui tsun chime' räj 
ji'penacsebija' a'c̣his dyijyedye' mu'in. 

P̂eyacdye' mu' cạyacsejas tsun där jäm'sim', jeñej yiris jäm'si' jẹrejres, pai' 
jịjcai'si' p̂oquedyem', me' bu'yi' mọ'. 

15Tsun voro'tacseja' tsun jeñej jäm'si' jẹrejres yụ'tyes mu' Cristo so'metes Jen', 
me' bu'ja' shupqueja' tsun. Mọ' cha'shacsi' räj muntyi' in Jen'yadyety in judyeya' 
tsäqui'sisĉandyety in. 

16Mu'indyes in mu'in tsäqui'sisĉandyety in mọ' p̂eyacdye' jeñej yiris jebacdye' 
säñi'si' topjoi', me' shupqui' mọ' mu'indyes in mọ' p̂eyacdye' cạyacsejas tsun, mọ' 
ji'sänacsi'. Mu'in na Jen'yadyety in jeñej yiris jäm'si' jẹrejres tsạ'chucsis, me' 
bu'yi' mu'indyes in. ¿Tyi buty me' tupuj carijtaqui Jen'dyes in?  

17Tsun tupuj me' carijtaqui ĉaĉaij na rụijsisya' dyijyedye' me' carijtaqui tsun, 
mijam querec̣hadyes voro'tacsi tsun, jam jeñej mu'in yoctyi' in. Jen' yu'tyin tsun 
me', mu'si'ya' vej voro'yi tsun ĉaĉaij na Cristoty úñity tsun. 

2 CORINTHIANS 3  

1 Aty me' p̂eyaquiya' tsun mi'in, tsun ĉútiĉa' mi'in jeñej ĉụi' tima'quiti tsun. Tsun 
na jam me'. Chime'dye tsun jam jemoñe' tuyeyac yiris sánacdye' p̂eye'si' 
yụ'tacdye' tsun paj qui jụjjitiĉa' tsun mi'in. Pạrej yoctyi' jemoñe' jo'mes sánacdye' 
in paj qui jụjjeyac in, tsun na jam me'. Chime'dye tsun jam jemoñe' cọdyetyeyac 
jo'mes sánacdye' paj qui jị'caveyacsi tsun yoctyi' in paj qui jụjtyin tsun in. 

2Mi'indyem' jeñej bu'yi mọ' sánacdye', p̂eye'si' yụ'tacdye' tsun, mọ' jeñej sánac 
ĉojtyi'ĉan tsun, ĉaĉaij na räj muntyi' cavinac in aty rụij bä'yi mi'in, mọ'ya' 
jị'caveyacsi mi'in anicsis mọ' p̂eyacdye' tui'si' tsun. 

3Anic jorojĉan mi'in jeñej bu'yi sánacdye' mi'in, sáñe'si' Cristo judyeya' tui'si' 
tsun ĉaĉaij na tsun chijäm' jụj ja'yeyac mi'in. Jam qui nam' sánaquisya' sánac, 
mijam paperche' sánac, mijam mijche' chime'. Me'dye mu'sim' Ạ'edye' tsạ'tyi' Jen' 
mọ' sáñe' muntyityĉan ĉojtyi' mu'in, me' bu'yi mi'in jeñej bu'yi sánacdye' sáñe'si' 
Cristo muntyidyes in. 

4Me' tupuj yi tsun ĉaĉaij na Jen'che' ĉúti tsun, mu' Cristo ñútyin tsun paj qui 
mu'che' ĉúti tsun. 

5Tsun jam ĉúti ĉụi'si'che' ferdye', jam mọ'ya' carijtaqui Jen'dyes tsun, Jen'si'yam' 
ferdye' carijtaqui tsun. 

6Mu'dye so'min ferdye' tsun paj qui tupuj voro'tacsi tsun jéyacsi tsun mọ' mụi'sis 
p̂eyacdye' Jen'si' mu', mọ' cäc̣hä'chujas tsun. ̣Q̂uin' aty jam cäc̣hä'chupja urucyas 
yụ'tacdye' Jen'si' mu', mọ' sáñacsi' mijche' jiquej mu'. Q̣̂uin' Jen'si' qui Ạ'edye' 
cäc̣hä'chupja, ĉaĉaij na mọ' urucyas yụ'tacdye' jiquej mọ' ji'sänsin', mọ' qui nam' 
Jen'si' Ạ'edye' mu' tsạ'chusin'. 

7Mọ' jiquej yụ'tacdye' mijche' sánacsi'. Jen'si' mạijquedyem' ji'caviti' yoqui'dyem' 
jaso'mitiya' jiquej u mu' Moisés mọ' yụ'tacdye', mọ'dyes qui muntyi' in jam mạ'je' 
cạvete vejya' in ĉaĉaij na anic jiyi pashyi mu'. Jam qui nam' men me' bu'yi' mọ' 
pashquedyem', cavin tyum'joban' mu'. Me' bu'yi mu' Jen' yụ'tye' mọ' yụ'tacdye', 
me' tsan' mọ' ji'sänsin'si' tsun, anic qui nam' jäm'si'tum mạijquedye' yụ'tac. 

8Mọ' na mụi'sis Jen'si' p̂eyacdye' mu', dadam' mọ' mọjo'cha' jäm'si', mijam ra' 
jụ'ñisĉan mạyedye' tyum'joi', mọ' p̂eyes Jen'si' Ạ'edye' mu', mọ' so'misin'si' tsun. 

9Anic där jäm'si' mọ' yụ'tacdye' jiquej mu', me' tsan' mọ' me' bu'yi' ji'sänsin' tsun 
jäm'si' qui nam', mọ' na mụi'sis p̂eyacdye' dadam' mọjo'cha' jäm'si' che'sis, mọ' 
qui rụij yu'sin' Jen'si'ya' vej mu'. 

10Me' tsan' fer bu'yi' mọ' urucyas yụ'tacdye', mọ' qui nam' mụi'sis p̂eyacdye' 
dadam' mọ' mọjo'cha' fer bu'yi', ọya'ya' mọ' yụ'tacdye' jiquej. 

11 Me' tsan' fer bu'yi' mọ' urucyas yụ'tacdye', jị'motsac qui nam', q̂uin' qui nam' 
mọ' dadam' mọjo'cha' mọ' mụi'sis p̂eyacdye', mọ' ra' chat jam jụ'ñisĉan mạyedye' 
jị'motsac. 

12Q̂uin' chí ̣ye' tsun jam ra' jụ'ñisĉan mạyedye' mọtsi' mọ' mụi'sis p̂eyacdye', 
mọ'dyes jam jun' noi'yedye'tum voro'tacsi tsun mọ' p̂eyacdye' mu'. 

13Tsun jam jeñej Moisésvun jiquej. Mu' busjiti vejya' paj qui mu'in Israeltyi' vóshi' 
in jam cạvete vejya' in, jun' chuc mọ' pashquedye' ọya'yas, mọ' tyum'joban'sim'. 

14Mu'in na Israeltyi' vóshi' in tofej mu'insi' dyijyedye' in, jam chịj in jedye' buty 
cại' mọ' ji'cavitis. Taca'dye q̂uin' me', jäm'dyeya' p̂eye' in mọ' tashches yụ'tacdye' 
Jen'si' mu', taca' qui nam' bus bu'yi' dyijyedye' mu'in, mọ'dyes jam jun' chique' in 
jätäjyi' chuc mọ'. Aty jụjjeteya' in mu' Cristo, chat q̂uin'dyem' meijjetyetac in mu' 
buschucsebity dyijyedye' mu'in. 

15Anicdye me', taca'dye q̂uin' mu'in Israeltyi' vóshi' in p̂eyepte jụijya' in Moiséssi' 
sánacdye' in, taca' bus bu'yi' dyijyedye' mu'in. 

16A qui nam' jụjjeteya' in mu' Ayo' tsun, chat q̂uin'dyem' meijjetyetac in mu' 
buschucsebity dyijyedye' mu'in. 

17Ọij p̂eyacdye' yi' ji'jäcte: Ayo', Jen'si' Ạ'edye' ji'jäque'. Pen'dyetusin' tsun Ayo'si' 
Ạ'edye' jụijya' mu', aty faraj tsun. 

18Mọ'dyes q̂uin' räj tsun aty jam bus bu'ja' vejya' tsun, Ayos quim' mạijquedyem' 
me'chupja vejya' tsun, mọ' qui jị'caveyacseja'. Me'dye mu'si' ferdye' mu' jäm' 

yu'tyiyicasin' tsun, me' me' yejĉoja' yojdyem' mu' u. Me' mu' Ayo', mọ' nash Jen'si' 
Ạ'edyem'. 

2 CORINTHIANS 4  

1 Mọ'dyes tsun jam shọijtye' carijtaqui Jen'dyes tsun, ĉaĉaij na mu'dye Jen' 
jäm'yedye'ya' mu' so'min tsun carijtacdye' tsun. 

2Tsun fa ̣que' räj a'c̣his dyijyedye' caminsis mijam väñädye'tum voro'yi tsun. Anic 
rụij jéyacsi tsun Jen'si' p̂eyacdye' mu', mijam cäj jéyacsi tsun, tsun mạ'je' paj qui 
räj muntyi' chäyibun tsunsi' dyijyedye' in, jun' chuc rụijsis cại' tsun Jen'si'ya' vej 
mu'. 

3Me' tsan' jorojĉan jéyacsi tsun mọ' jäm'si' p̂eyacdye' Jen'si' mu', mọ' voro'tacsis 
tsun, pạrej qui nam' mu'ya' in jam chique' in mọ' jätäjyi' chuc, mu'indyes mọmo' 
me' in mu'in tsäqui'sisĉandyety in. Caminve bu'yi' shupqui' mu'indyes in,  

4ĉaĉaij na mọ' jacches ayo' tomajjeyacsebi' dyijyedye' mu'in jam anicjetety in, paj 
qui jam mạijchucsebi' ĉojtyi' mu'in mọ' jäm'si' mạijquedye' Cristos mu', mu' Jen' 
bu'yity, c̣hac yódyeijdyem' mu' u. 

5Tsun jam ĉụi' tima'quiti tsun voro'yedye'ya' tsun, mu' mọmo' Jesucristo ji'jäcte 
tsun. Me'dye jéyacsi tsun, “Mu' nash Ayo' tsun.” Tsun nash úñi mi'indyes, 
so'meyac mọ' p̂eyacdye', me' bu'yi' carijtaqui tsun Jesúsdyesi' mu'. 

6Tashche'dyem' jiquej, yoqui'dyem' jäm'tye'ya' jac jiquej u mu' Jen', me' yi 
p̂eyaqui paj qui tojmadye'ĉansi' shupqui' mọ' mạijquedye'. Mu'dye Jen' 
mạijchubusin' ĉojtyi' tsun, paj qui tupuj cạvepja mạijquedye' Jen'si' mu', mọ' 
cạvepjas tsun Jesucristosya' vejya' mu'. 

7Me' tsan' va'cacsi' a' tsun, mọ'ya' qui nam' mọjo'chas jäm'si' jedye' me'chupte 
tsun, tsun jeñej bu'yi yiris va'cacsi' puñuj me'chui'si' ya'i'si' jedye', me' bu'yi tsun. 
Me' bu'yi mu' Jen' yu'tyin tsun paj qui chäyin tsun in mọ' ferdye' me'chui'si' tsun 
jam ĉụi'si' tsun, Jen'si' nash mọ' chäcdyis ferdye' mu', mọ' me'chuptes tsun. 

8Pucmun därsi' ñịbedyes jị'ĉojtye' tsun, mijam qui nam' shọijtyejijcai' tsun. Pạrej 
itŝi' dyijyedye' tsun, mijam qui nam' tyum'yi ĉojtyi' tsun. 

9Pạrej jị'ñibe'can tsun in, Jen' qui nam' jam jun' farajjin tsun, pạrej jiva'chan tsan' 
tsun in, jam qui nam' ujan tsun in. 

10Aty juna' jịjcaijya' tsun, pạrej mu'ya' mạ'je' ijan tsun in, yoj jetedyem' Jesús 
jiquej u in. Me' tsan' me' mu'dye qui nam' yejĉoij tsạ'chubun a' tsun, mọ' jị'ĉoyacsi 
mu' chime' tsạ' bu'yi q̂uin'. 

11 Me' tsan' tsạ' bu'yi tsun, räjĉan mu'ya' mạ'je' ujan tsun in cäc̣hä'chucdye'ya' 
mu' Cristo. Mọ'ya' chäyin tsun in, mu'dye Cristo tsạ'chubun sän'dyedyes a' tsun 
paj qui mu'dyes bä'yi tsun. 

12Anicdye me', araj ijac tsun, tsun na tsạ'chuyac mi'in p̂eyacdye'ya' mu'. 

13Yi' yiris sánacdye', “Yụ anicjete Jen', mọ'dyes qui yụ p̂eijte yụ”, yi' sánacdye'. 
Me'dye tsun chime' cäc̣hä'chupte tsun anicyedye' mu' sáñe'tyis ọij sánacdye' 
jiquej, tsun chime' anicjete mọ'dyes qui mu' p̂eijte voro'yedye'ya' tsun. 

14Tsun chịj jun' chuc mu' Jen' vañinjajibun mu' Jesús Ayo' tsun, me'dye ra' mu' 
chime' vañinjibusin' tsun yojdyem' vañinjajibun Jesús jiquej u. Chat qui ra' mu' 
Jen', räjtumdye ra' casin' yiri'ya' mi'intum in paj qui mu'si'ya' vej jịjcaja' tsun. 

15Yojyodyem' jị'ĉojtyes u tsun q̂uin', mi'indyes nash mọ' jị'ĉojtye' tsun, paj qui 
tupuj mi'in se'veptinte Jen'si' p̂eyacdye' mu'. Aty dayi jụijya' in mu'in 
ji'c̣honacsity Jen' ñịbe'jitidyesya' mu', dadam' ra' dai' yoshoropaij jétety in 
cọdacdye'ĉan mu'in, judyeya' ra' tima'quete chime' in. 

16Mọ'dyes jam ra' shọijtyejijcaja'. Me' tsan' ọij a' tsun meijquejĉoi' ishoyejĉoi', mọ' 
qui nam' ạ'edye' tsun meij mụi'sisquejĉoi' yu'busin' mu' Jen' räjĉan mạyedye'. 

17Ọij q̂uin' ñịbedyes jị'ĉojtyejas tsun q̂uin' ọya'yas nash mọ', cavin jiyi'. Me' tsan' 
me' räj ọij jị'ĉojtyejas tsun, so'mac ra' tsun dadam' mọjo'chas chäcdyis jäm'si' 
Jen'ya', mọ' ra' jam jụ'ñisĉan mạyedye' mọtsi'. 

18Mọ'dyes tsun jam dyijtuja' ọij jacches jedye' cạvejas q̂uin', mọ' ra' dyijtuja' 
yódyesdyem' jam cạvejas u, ĉaĉaij na mọ' jorojĉansi' jedye' cạvejas q̂uin' mọ' ra' 
cavin mọtsi'. Mọ' qui nam' jam jorojĉansi' jedye', mọ' ra' räjĉan bu'yi', mijam ra' 
jụ'ñisĉan mạyedye' mọtsi' mu'. 

2 CORINTHIANS 5  

1 Tsunsi' a' q̂uin' jeñej bu'yi' va'cacsi' aca' o ̣ches, me' bu'yi' mọ' a' tsun. Aty chí ̣ja' 
tsun säñi' jụijya' a' tsun, mọ'ya' ra' yocsi' a' tsun mạyedye'chedyes, mọ' jam 
jäm'tyes muntyi' in, me'dye Jen' mọmo' jäm'tyiyisin'si' tsun, mọ' ra' jam jụ'ñisĉan 
mạyedye' mọtsis. 

2Q̂uin' a'tum taca' q̂uin' tsun yoquedye'tum dyijtujijcaja', ĉaĉaij na fer mạ'jeja' 
jị'quija' tsun mụi'sisĉan a' tsun mạyedye'ches. 

3Tsun mạ'jeja' jị'quija' mụi'sisĉan a' tsun, mọ' jeñej bu'yi' quị'si', paj qui jam itŝity 
a' tsun me' shupqueja' tsun. 

4Mọ'dyes q̂uin' taca' rụi'cu'ĉan tsun, yoquedye'tum bä'ja' tsun. Jam mọ' mạ'jeja' 
sän'dye' a'si' tsun q̂uin', vatyquej ra' itŝi' a' shupqueja' tsun, me'dye mọm' 
dyijtuja' mụi'sis, mọ' ra' jam sän'dyes. 

5Mu'dye Jen' yu'tyiyisin' tsun, mu' ra' so'misin' mụi'sis a' tsun, judyeya' mu'dye 
aty so'misin' ĉụi'si' Ạ'edye' mu', mọ' jị'ĉocdye' shupqui' me' ra' so'misin' tsun räj 
yoj jisin'dyem' q̂uin' u. 

6Mọ'dyes sóñi'yedye'tum bä'ja' tsun. Chí ̣ja' tsun taca'dyem' rụi'cu'ĉandyem' úche' 
jacche' tsun, jambi'dyem' Ayo'ya' bä'ja' tsun. 

7Me' tsan' jambi' cạvepja Jen'si' jedye' mu', yejĉoja' qui nam' mu'dyes bä'ja' ĉaĉaij 
na anicjeja tsun. 

8Mọ'dyes tsun ma'jodye'tum bä'ja'. Dadam' jäm' ĉo ̣ ja' tsun farajjeyaĉa' tsun o ̣ches 
a' tsun q̂uin' paj qui Jen'ya' bä'bajsha' tsun Ayo'tum tsun. 

9Yiris mọmo' dyijtuja' tsun paj qui mu' Jen' ma'jotyisin' tsun, me' tsan' 
tacche'dyem' úche' tsun, me' tsan' jam, mọ' qui nam' mạ'jeja' tsun paj qui mu' Jen' 
ma'jotyisin' tsun. 

10Tsun ra' räj ji'cavitiĉa' Cristoya', mu' ra' räj jị'cäts yu'busin' dyijyedye' tsun jun' 
chuc bä'ja' úche' jacche' jiquej tsun, are' rụij bä'ja' jiquej, are' jam, me' bu'yi ra' 
mu' so'misin'. 

11 Tsun chí ̣yete Ayo' anic tsäqui' mu', mọ'dyes tsun ferche' dyijyi mạ'je' jụj 
ja'yacsi muntyi' in. Mu' Jen' chäyin tsun jun' chuc rụijsis dyijyedye' cại' tsun, faraj 
vu' ca' me' mi'in chime' rụij chäyitiĉa' tsun mi'in ĉojtyi'ĉan mi'in. 

12Tsun jam mạ'je' me' ĉụi' tima'quiti. Tsun mạ'je' jéyac jun' chuc me' rụij bä'yi 
tsun paj qui mi'in tupuj ñutsjityitiĉa' tsun mi'in mu'insi'ya' vej mu'in cäj 
jị'chiyacsityya' in, mu'in va'bunyedye'tum ñäñintyi' tsun in. Mọm' chí ̣yacsebi in 
jäm'si' a' muntyis mu'in, mọ' qui nam' ĉojtyi'ĉansi' dyijyedye' mu'in, jam 
chí ̣yacsebi in. 

13Pạrej aty jeñej shapuij ĉun tsun u in, jun' chuc Jen'dyes carijtaqui tsun. Tsun qui 
nam' rụijsisya' dyijyedye' no ̣ tyeyac tsun mi'in. 

14Tsun me', ĉaĉaij na mọ' mạ'jitidyes Cristos mu', mọ' bächän tsun paj qui 
mu'dyes bä'yi tsun, ĉaĉaij na chí ̣yeja tsun jun' chuc mu' yirity ijac räjdyes muntyi' 
in, judyeya' qui tsun chime' räj sänja' mu'tum. 

15Räj muntyidyes in säñi mu', paj qui tsun aty jam ĉụi'si' dyijyedye' cạja', paj qui 
mu'dyes mọmo' bä'ja', mu' säñity tsundyes judyeya' vañinyebantyi'. 

16Q̂uin' tsun yocve cạvacsi muntyi' in aty jam jeñej jacchety muntyi' cạvacsi tsun, 
jun' chuc dyijyi Jen', me' cạvacsi tsun. Tashche' jiquej tsun chime' jacches 
dyijyedye' cại' cạveteya' tsun mu' Cristo jiquej, jeñej muntyi' ĉo ̣ te tsun, q̂uin' aty 
jam me' cạvete tsun. 

17Tyi chuc aty Cristoty yụ'tac, mu' mụi'tyity shupqui. Mọ' tashches dyijyedyem' 
aty mọtsim', yedyej qui mụi'sis mu'. 

18Jen'dye nash me' yu'tyiyisin'. Fáquitiĉa'dyem' Jen'tum jiquej tsun, mu' qui 
Cristo jutete, paj qui mu' jäm' yu'busin' Jen'ya'. Mu' qui yu'tyin tsun paj qui 
voro'tacsi muntyi' tsun, jéyacsi tsun jun' chuc tupuj jäm'jibun Jen'ya' in. 

19Jéyacsi tsun: “Mu' Jen' jutete mu' Cristo, yụ'tacsi qui jacchety muntyi' in paj qui 
mu'in jäm'jibun Jen'tum in, mu' aty vayacjeyacsebi juchaj mu'in, judyeya' yu'tyin 
tsun paj qui voro'tacsi tsun ọij p̂eyacdye' mu'”, jéyacsi tsun. 

20Tsun nash jutactyi' Cristoty mu', p̂eyacdye' tui'tyi' tsun, mu'dye Jen' so'min tsun 
p̂eyacdye' muntyidyes in. Mọ'dyes Cristosche' tịj mu' ferdye'tum jéyac tsun mi'in: 
“Me' ra' jäm'jibun Jen'ya' mi'in.”  

21 Cristo itŝity juchaj, Jen' qui nam' jeñej bu'yi juchajtumtyi' jacaviti tsundyes paj 
qui tsun Cristoty tsun rụij yụ'tac tsun Jen'si'ya' vej mu'. 

2 CORINTHIANS 6  

1 Tsun nash carijtaquity Jen'dyes mọ'dyes tsun ferche' jéyac mi'in paj qui jam fibi' 
se'veptinte Jen'si' p̂eyacdye' mu', mọ' p̂eijbites ñịbe'jitidyes mu'. 

2Yi' sánacdye'che' mu': “Aty ayijya' tupudye' yụ'tyes jiquej yụ, yụ se'vebiye 
cọdacdye' mi, aty ayijya' c̣hon'dyedyes tupudye' yụ no ̣ tyeye”, yi' sánacdye'. 
Se'vaĉam', q̂uin' aty ayij tupudye' yụ'tyes mu' Jen', aty ayij tupudye' paj qui c̣hoñi 
mi'in. 

3Tsun räjĉan yụ'tye' ferdye' paj qui rụij bä'yi tsun muntyisya' vej mu'in paj qui 
jam tyi tupuj ñäñibun carijtacdye' Jen'dyes tsun. 

4Räjĉan me' bä'yi tsun, paj qui muntyi' in chäyin tsun in anic me' jutactyi' Jen'tyi' 
tsun. Dyichchuti tsun me' tsan' chäcdyis ñịbedyes jị'ĉojtye' tsun, me' tsan' 
jayejjotaqui jedye' tsun. 

5Pạrej si'bacdye' dam'je' tsun, judyeya' ĉär'tacdye', pạrej siscajcan tsun in 
a'c̣hisya' dyijyedye' mu'in. Chime'dye jiyi' chäcdyis carijtacdye' jị'ĉojtye' tsun, 
judyeya' ĉush jị'ĉojtye' tsun, judyeya' dáquische' bä'yi chime' tsun. 

6Mọ'ya' muntyi' in tupuj chäyin tsun in anic Jen'tyi' jutactyi' tsun ĉaĉaij na rụij 
bä'yi tsun mu'intum in, mọ' jam jayej chí ̣yepte Jen'si' p̂eyacdye' mu', judyeya' 
tyum'chutidye'tum bä'yi tsun, judyeya' jäm'yedye'tum bä'yi muntyi'tum chime' 
tsun. Mọ'dye Jen'si' Ạ'edye' bächän tsun, mạ'jeyacsity qui bä'yi tsun. 

7Mọ' mọmo' voro'tacsi tsun rụijsis p̂eyacdye' Jen'si' mu', mu'si' ferdye' me'chupte 
tsun, me' bä'yi tsun. Tsun rụij bä'yi, mọ' jeñej bu'yi' ñutsjitidyes tsundyes. Mọ'ya' 
tsun ĉụi' ñutsjiti a'c̣hisya', mọ'ya' chime' chutidyedyes Jen'dyes tsun, me' 
carijtaqui Jen'dyes tsun. 

8Pạrej tiĉuñin tsun in, pạrej na va'quiĉuñin tsun in, pạrej tima'quin tsun in, pạrej 
na mu'ya' ñäñin tsun in. Me' tsan' räjĉan rụij p̂eyaqui tsun, jeñej väväjñity ĉun 
tsun in. 

9Me' tsan' tsun chí ̣yactyi' muntyi'ya' in, mu'in qui nam' p̂iyin tsun in: “Jam tyi 
chí ̣yacsi in”, yi in. Me' tsan' aty ra' säñi tsun, yejĉoij qui nam' tsạ' bu'yi tsun, me' 
tsan' jị'ñibe'can tsun in jam qui nam' ijac tsun. 

10Me' tsan' tári, räjĉan qui nam' ma'jodye'tum bä'yi tsun. Me' tsan' ñịbety tsun, 
dai' qui nam' muntyi' so'macsi jedye' tsun. Me' tsan' itŝi' jedye' me'chui' tsun, 
mọ'ya' qui nam' räj jedye' me'chui' tsun. 

11 Vojity Corintoĉan bä'yity mi'in, tsun q̂uin' anic jorojĉan ji'shupqueyeyac mọ' 
ĉojtyi'ĉansi' dyijyedye' tsun, jam jumjetyeyac mọ' ĉaĉaij na anic fer mạ'jeyac tsun. 

12Tsun jam farajje' dyijtu-yac, yejĉoij mạ'jeyac mi'in, mi'in qui nam' farajjitiĉa' 
tsun mi'in. 

13Mi'in nash jeñej bu'yi ĉụi'tyi' ạva' yụ, me' cạveyac yụ. Yụ jéyac q̂uin', paj qui 
me'dye chime' mi'in me' mạ'jitiĉa' tsun mi'in. 

14Jam ra' noĉo'ñiti mi'in mu'intum in jam anicjetetytum Jen' in. ¿Jam chịj u mi'in 
mọ' rụijsis dyijyedye' jam jun' tupuj pen'dyetuti' a'c̣histum dyijyedye'? Chime'dye 
mọ' mạijquedye' jam tupuj pen'dyetuti' tojmastum. 

15Mu' Cristo chime' jam jun' vaj cäts dyijyi Sọyo'tum, me'dye mu'in chime' 
anicjetety Jen' in jam jun' vaj cäts dyijyi in mu'intum in jam anicjetetytum Jen' in. 

16Chime'dye Jen'si' aca' mu' jam vaj cäts shupqui' mọ'tum jäm'tacdye'tum 
cudyitiche' muntyi' in, jam o ̣ya' va've. Tsun anicjejaty Jen' jeñej bu'ja' Jen'si' aca' 
mu', mu' tsạ'tyi' Jen', ĉaĉaij na mu'dye yi jiquej: “Yụ ra' mu'intum bä'yi, yụ ra' 
jajbu'yacsi ĉojtyi'ĉan mu'in, yụ ra' Jen' mu'in, mu'in ra' ĉụi'tyi' muntyi' yụ in.”  

17Ayo' tsun chime' yi: “Farajjeyacsejam' mu'in in, meijyejam' mu'inya' in, jam ra' 
jịjcatacsebiban mi'in a'c̣his dyijyedye' mu'in, chat ra' yụ tiĉuñeyac. 

18Yụ ra' ạvatuyac mi'in, mi'in qui ra' ạva' yụ, yi mu' ferdye'tumtyi' Jen'.” 

2 CORINTHIANS 7  

1 Vojity mạ'jeyacdyety yụ, o ̣ches q̂uin' sánacdye' Jen'si' mu' mọ' tsundyes, 
mọ'dyes jemoñe' c̣hicon'tiĉa' Jen'si'ya' vej mu' paj qui räj yacchuja' mọ' a'c̣his 
jedye' in, mọ' ac̣hi'busin'si' a' tsun judyeya' ĉojtyi'ĉan tsun. Jemoñe' irijyeja' 
Jen'che' tsun, paj qui jam jụ'ñija' bä'ja' mu'si'ya' vej mu'. 

2Mạ'jitidyestum dyijtutiĉam' ĉojtyi'ĉan mi'in. Jesha' tsun jam me'tyeyac, mijam 
yirity juchatute tsun, mijam yirity ac̣hi'te tsun, mijam yirity shu'atute tsun 
chime'. 

3Aty me' jéyac yụ, jam qui nam' mạ'je' jị'tsicayeyac mi'in. Yụ fer mạ'jeyac 
ĉojtyi'ĉan mi'in, yoj jeyacdyem' jiquej u. Tsun yejĉoij ferche' dyijtuyac mi'in 
ĉojtyi'ĉan tsun mijam jedye' pạrejjin tsun mi'inya', mijam ra' mọ' sän'dye' tsun 
pạrejjin tsun, yejĉoij ra' mọmo' me' dyijtuyac mi'in ĉojtyi'ĉan tsun. 

4Yụ jam dam' quijatutyeyac p̂eyacdye', ĉaĉaij na yụ chí ̣yeyac rụij cäc̣hä'chutinte 
Jen' mi'in, mọ' ma'jotye' yụ. Me' tsan' fer ñịbedyes jị'ĉojtye' tsun, sóñi'yedye'tum 
qui nam' bä'yi yụ, cätssistum ma'jodye' yụ. 

5Venjodye' Macedoniaĉan jiquej tsun, itŝi' méquis jị'jutyitidyes cạve' tsun, pai' 
juna' ĉụi' ñịbedyes jị'ĉojtye' tsun. Chime' mu'in jam jayejyi in mu'in ñäñintyi' tsun 
in, ñịbe' bu'yedye'tum bä'yi ĉojtyi'ĉan tsun, yejĉoij dyijtuyac mi'in chime'. 

6Mu' na Jen', ji'ma'yacsity mu'in tárity in, mu' jiĉun yu'tyin ĉojtyi'ĉan tsun 
táredye'ya', ĉaĉaij na aty atsijban mu' Tito. 

7Jam ayidyem' jiĉun yu'tyin tsun, mọ' p̂eyacdye' tui'si', mọ' jiĉun yu'tyin ĉojtyi'ĉan 
tsun, ĉaĉaij na mu' jin tsun räj jun' chuc mi'in fer mạ'je' cavitiĉa' yụ mi'in, 
judyeya' mi'in chime' fer táretiñe' jun' chuc jam rụij dyijyaque jiquej mi'in. ̣Q̂uin' 
mi'in fer mạ'je' chäquibutiĉa' yụs p̂eyacdye' mi'in, mọ' ma'jodye' so'min yụ. 

8Me' tsan' yụ ji'tareyac mi'in p̂eyacdye'ya' yódyesdyem' sáñe'si' jiquej yụ 
mi'indyes, q̂uin' qui nam' mọ' jam ji'yoquin yụ. Me' tsan' ji'yoquin jiquej yụ, ĉaĉaij 
na chịj yụ jiquej jun' chuc mọ' ji'tarinac méqui'ya' mi'in, me' tsan' me' q̂uin' qui 
nam' jam me' yoqui yụ. 

9Q̂uin' chat aty ma'joban yụ, me' tsan' yụ ji'tareyac sánacdye'ya' yụ jiquej, q̂uin' 
qui nam' aty ma'joij yụ. Sánacdye'ya' yụ mu' Jen' méqui'yam' so'minac táredye' 
paj qui yacchuqui a'c̣his dyijyedye' mi'in. Anicdye me', mọ' táredye' mi'in yi' paj 
qui yocve dyijyi mi'in, mọ' mạ'je' Jen', mọ'dyes qui mọ' jam me'tyinac mọ' 
táredye' so'meyacsi' tsun mi'in. 

10Mọ' táredye' so'misin'si' mu' Jen' mọ' ji'dyijvisin' juchajche' tsun paj qui 
c̣honja've, jam ra' va'quecja' jo'mes táredye', tiĉun'ja' ra' mọmo'. Mọ' na jacches 
táredye', mọ' jam tupuj ñútyisin', sän'dye' mọmo' so'misin'. 

11 Jesha', mọ' táredye' tuyinacsi' jiquej mi'in mọ' sánacdye' yụ, mọ' ji'dyijvinac 
mi'in, fer qui dyijtubajtinte Jen'. Aty fer dyijyeban mi'in paj qui jam bächäbunac 
mọ' muntyis juchaj mu', jorojĉan jam dam' ma'jotyebitinte juchaj mu', 
irijyedye'tum dyijtuptinte juchaj mu'. Q̣̂uin' qui nam' mi'in mạ'jetiñe' paj qui yụ 
jäm-'jibudyiĉa' mi'in, judyeya' chime' mi'in mạ'jetiñe' paj qui va'tacdye' so'mac 
mu' jụ'ñity chuc juchaijtyi' muntyi', judyeya' mạ'jetiñe' ñutsjityitiĉam' yụ mi'in 
muntyisya' vej mu'in, me' me' fer mạ'jebajtiñe' mi'in rụij bä'yi mi'in. 

12Sáñe' yụ mi'indyes jiquej, jam mu' mọmo' dyijtute yụ mu' juchaijtyi' muntyi', 
mijam mu' chime' dyijtute yụ mu' muntyi' jame'tity. Me'dye mi'in mọmo' 
dyijtuyac yụ, yụ mạ'je' paj qui jorojĉan yụ'tiñe' mọ' mạ'jitidyes mi'in, jun' chuc fer 
mạ'jitiĉa' tsun mi'in Jen'si'ya' vej mu',  

13mọ' jiĉun yu'tyin ĉojtyi'ĉan tsun. Jam mọ' mọmo' jiĉun yu'tyin tsun, chime'dye 
dadam' muju'cha' ma'joban tsun aty cạvepteya' tsun Titos ma'jodyem' aty 
ca'ñibunya' mi'inyaty. Mu' räj jíbun tsun jun' chuc mi'in jiĉun yụ'tinte ĉojtyi'ĉan 
mu', yoquedye'ya' jiquej mu'. 

14Jambi'dyem' ĉucnac jiquej mu', yụ jéte jun' chuc mi'in rụij cäc̣hä'chutinte mu' 
Jen', me' yụ tima'queyac mu'si'ya' vej mu' Titosya'. Anicdye me', rụij shupqui' 
tima'cacdye' yụ, q̂uin' chat mu' ĉụi' cavinac ĉụi'si'ya' vej mu' jam väñädye' 
shupqui' mọ' tima'cacdye' yụ. Yódyem' yụ jam yiri' väñätuyac mi'in u, me' 
bu'yi'dye yụs tima'cacdye' jiquej Titosya' vej mu', jam mọ' jun' väñädye' mọ' 
shupqui' yụ. 

15Aty ca'ñibunya' mu' Tito, taca' dyijtunac jun' chuc mi'in jäm' tiĉun'tinte mu', 
judyeya' irijyedye'tum mi'in chiquebitinte p̂eyacdye' mu'. 

16Q̂uin' yụ ma'jotyeyac yụ chí ̣yeyac anic jị'cätsaqui p̂eyacdye' mi'in. 

2 CORINTHIANS 8  

1 Vojity tsun, tsun mạ'je' jị'chiqueyeyac jun' chuc mu' Jen' ñịbe'jitidyesya' mu' 
no ̣ tacsi mu'in Macedoniaĉantyi' anicjetety Jen' in. 

2Me' tsan' därsi' ñịbedyes jị'ĉojtye' in, cätssistum qui nam' ma'jodye' bä'yi in, me' 
tsan' anic där ñịbety in, jäm'si' qui nam' dyimacdye' so'mete Jen' in. 

3-4Yụ chí ̣yacsi anic jäm'si' dyimacdye' so'mete in, jam cäts mọmo' so'mete in, 
dadam' cäch ji'jiyeyete in dyimacdye' mu'in. Ĉụi'si'ya' dyijyedye' mu'in fer cudyin 
tsun in paj qui tsun jụjjeyacsebi dyimacdye' mu'in. Mu'inmun chime' fer mạ'je' 
no ̣ tacsi in mu'in jayejjotaquity jedye' in Judeaĉantyi' anicjetety Jen' in. 

5Chime'dye mu'in in jam dyimacdyem' dyijtui' in, yojdyem' dyijyi u tsun, mu'in 
dadam' cächjibun tsunsi' dyijyedye' in, dadam' mu'in tashche' Ayo'ya' ji'säsdyi in, 
judyeya' mu'in chime' dyijyi in mạ'je' chäquibun tsunsi' p̂eyacdye' in ĉaĉaij na 
me' mạ'je' mu' Jen'. 

6Tito aty tiyacchui' ji'chäquiyinac mi'in, paj qui ñịbe'jitidyesya' yụ'tiñe' mọ' 
dyimacdye' mu'indyes in. Mọ'dyes tsun fer jéte paj qui mu' q̂uin' yejĉoij 
ji'dyijvinac jun' qui' chuc mọ' jị'cätsetiñe' mi'in. 

7Jesha' mi'in anic muju'cha' so'mac Jen'ya' mi'in, jam jayej anicyedye' Jen'che' 
mi'in, mijam jayej chime' dyijyedye' mi'in, muju'cha' chịj voro'tacsi mi'in, fer 
carijtaqui Jen'dyes mi'in, judyeya' chime' fer mạ'jitiĉa' tsun mi'in, me' me' 
muju'cha' bä'yi Jen'dyes mi'in. Mọ'dyety o jayej mi'in mọ' dyimacdye', paj qui anic 
jäm'yejoij mi'in. 

8Yụ me' jéyacya' mi'in, jam qui nam' yụ juteyac mi'in jeñej yirity ayo' jutacsiya'. 
Me'dye mọmo' jéyac jun' chuc mu'in in Macedoniaĉantyi' anicjetety Jen' in fer 
mạ'je' dyimaqui in, me' yụ jéyac mi'in yụ mạ'je' paj qui mi'in chime' 
cäc̣hä'chucsebi dyijyedye' mu'in, jun' chuc dyijyedye' mu'insi' in. Me' dyimaqui 
jụijya' mi'in chime', mọ' ra' jorojĉanje' anic mạ'jeyacsity bä'yi mi'in. 

9Mi'in anic chí ̣yebitinte Jesucristos mạ'jitidyes mu', mu' Ayo' tsun. Me' tsan' mu' 
me'chui' räj mạyedye'ches jiquej, o ̣che' qui nam' mijam jedye' me'chui' shupqui 
mu', paj qui me' shupqui mi'in räj me'chutiñe' mạyedye'ches jedye'. 

10Jiyi'si' yómodye' mi'in jäm' tashche' yi mi'in dyijtutiñe' dyimacdye' jiquej, ĉụi' 
mạ'je' fer dyimaqui mi'in. Ọij q̂uin' dyijyedye' yụs: Jemoñe' jị'cätsetiñe' mọ' 
dyijyedye' jiquej mi'in jun' chuc dyijyaque mi'in. 

11Q̂uin' chat yódyem' fer dyijtutiñe' dyimacdye' jiquej u, q̂uin' jị'cätsevac. Chime' 
jemoñe' jäm' yụ'tinte, juñucsi' chuc me'chutinte mi'in, jemoñe' me' yụ'tinte mi'in. 

12Mạ'jetiñe' dyimaqui jụijya' mi'in ĉụi'si'tum dyijyedye' ĉojtyi'ĉansi' mi'in, mọ' 
ma'jotye' Jen', judyeya' mạ'je' juñucsi' chuc mu' muntyi' tupuj yụ'tye' paj me' 
yụ'tye'. Mu' jam cudyisin' jedye' chuc jam me'chuja'ya' tsun. 

13Me' yíya' yụ, jam yụ, mọ' mạ'je' paj qui jayejjotaquive mi'in jedye' 
dyimacdye'ya' yoctyidyes in, jam. 

14Dyijyedye' yụ paj qui vaj cäts me'chutiñe' chätidye'tum mi'in. ̣Q̂uin' aty jam 
jayejjotaqui mi'in, mọ'dyes q̂uin' mi'in tupuj so'macsi mi'in mu'in jayejjotaquity 
in. Yirisĉan ra' mạyedye' me'dye ra' mi'in chime' jayejjotaqui jedye' mi'in, mu'in 
jayejjotaquity q̂uin' in vatyquej ra' mu'in qui me'chuban' jedye' in jäqui've, mu'in 
qui ra' tupuj caman' so'minac in. 

15Me' ra' ca ̣ tsi' mọ' sánacdye' yi': “Tyi chuc dai' dyime'tyi' in, mu'in jam ji'shucdyi 
mu'in, mu'in na uya'ya' dyime'tyi' in, mu'insi' jam jayej mu'in.” 

16Tsun yoshoropaij jéte Jen' ĉaĉaij na mu' jaso'miti dyijyedye' mu' Tito paj qui 
mu' fer dyijtunac mi'in, yojdyem' yụ dyijtuyac u, me'dye mu' chime' dyijtunac. 

17Aty yụ cọdyeteya' jiquej paj qui ĉucnac mi'in, mu' jụjyi. Mạ'je' ĉụi'si'ya' 
dyijyedye' chime' paj qui mu've jịjcaij ĉucnac mi'in sóbinac. 

18Titotum ra' jutete tsun yoctyi' vojity tsun, paj qui mu' pen'dyetute. Uts vojity 
tsun anic ma'jotyetety in räj anicjetety Jen' in, junanaj ĉụi' bä'yity in, ĉaĉaij na mu' 
fer carijtaqui voro'tacsi jäm'si' p̂eyacdye' Jen'si' mu'. 

19Chime'dye mu' tsim'te in anicjetety Jen' in paj qui pen'dyetun tsun in judyeya' 
mu'mun qui ra' ñútyityin tsun, jiquique'ya' ra' tsun mọ' dyimacdye' 
jayejjotaquitydyes in vojitydyes atsun. Mọ'ya' ra' tima'quete Ayo' in, 
dyimacdye'ya' tsun, mọ' ra' jị'caveyacsi tsun, tsun mạ'je' no ̣ tacsi mu'in 
jayejjotaquity vojity tsun in. 

20Tsun jäm' dyijyi paj qui rụijsisya' dyijyedye' cạte tsun mu' dai'tyi' querec̣ha, paj 
qui jam tupuj ñäñin tsun in mu'dyes querec̣hadyes. 

21 Tsun mạ'je' paj qui räj cavin tsun in rụijsisya' dyijyedye' tsun, paj qui rụij mọ' 
shupqui' tsun Jen'si'ya' vej mu' judyeya' muntyisya' chime' in. 

22Chime'dye ra' tsun jutete Titotum yoctyi' vojity tsun chibinyity, mu' ra' chime' 
jịjcate Tito judyeya' pen'dye' mu'. Uts chí ̣yete tsun, mu' nash no ̣ tacsity muntyi' 
dạcte tsun, q̂uin' mu' fer mạ'je' no ̣ taqui ọijya' dyimacdye'ya', ĉaĉaij na mu' aty 
se'vaqui jun' chuc mi'in aty mạ'jetiñe' dyimacdye'. 

23Chime'dye yụ jéyac, Tito nash pen'dye' yụ, mu' carijtaquity yu ̣ tum yiri'ya' 
mi'indyes. Mu'in na yoctyi' in pen'dyetutety ra' Tito in, mu'in chime' jutactyi' in 
anicjetety Jen' in, judyeya' mu'indyes chime' muntyi' in tima'quete Cristo in ĉaĉaij 
na rụij bä'yi in. 

24Jemoñe' mi'in jị'caveyacsi mạ'jitidyes mi'in pen'dye'tumdye Tito. Me' jụijya' 
mi'in mu'in anicjetety Jen' in jutacsity in cavibunac ra' in mạ'jitidyes mi'in, 
chäyinac ra' in jam mọ' fibis shupqui' tima'cacdye' tsunsi' tima'queyacya' mi'in 
Corintoĉantyi' mi'in mu'insi'ya' vej jiquej mu'in. 

2 CORINTHIANS 9  

1 Yụ aty jam jemoñe' yejĉoij jéyac mi'in sánacdye'che' paj qui mi'in dyimaqui 
vojitydyes tsun Judeaĉantyidyes in,  

2ĉaĉaij na yụ aty chí ̣yebiyac dyijyedye' mi'in, mi'in aty mạ'je' dyimaqui mu'indyes 
in. Mọ'dyes yụ tima'queyac mu'insi'ya' vej mu'in Macedoniaĉantyisya' in, yụ 
jéyacsi jun' chuc mi'in mạ'je' dyimaqui. Yụ jéyacsi: “Jiyi'si' yómodye' jiquej mu'in 
Acayaĉantyi' vojity tsun aty jä'mii'tyi mạ'je' dyimaqui in”, jéyacsi yụ. Mọ'ya' 
dyijyedye'ya' mi'in ji'ma'yacsi mi'in mu'in Macedoniaĉantyi' in paj qui mu'in 
chime' dyimaqui mu'indyes in. 

3Yụ ra' jä'mij jutacsi uts chibinyity vojity tsun paj qui mu'in jä'mij vajmu'ya'te in 
dyimacdye' mi'in. Mọ'dyes jemoñe' jä'mii'tyi' ji'bisaqui dyimacdye' mi'in, me' qui 
venjoijya' in jam qui fibi' shupqui' p̂eyacdye' tsun, tsun yi jiquej jun' chuc aty 
mạ'je' dyimaqui mi'in. 

4Jäqui'vesya' qui na ram' ĉọcyac tsun Macedonia-ĉantyi'tum in. Jun' a ĉa 
venjoijya' tsun, dạquicyac mi'in, jun' bu ra' mọ' dyimacdye' mi'in. Me' jụijya' itŝi' 
mi'in, chäcdyis ra' mọ' tsí ̣cadye' shupqui' tsundyes, ĉaĉaij na tsun aty jéyacsi 
jiquej mu'in Macedoniaĉantyi' in jun' chuc mi'in fer mạ'je' dyimaqui mi'in. Itŝi' 
jụijya' mọ' dyimacdye' mi'in dadam' ra' muju'cha' tsí ̣cadye'tum shupqui mi'in. 

5Jäm' ĉọi' yụ tashche' juteyeyac uts chibintyity vojity in paj qui mu'in jä'mij 
vajmu'ya'te in, me' qui tsan' ventyecyacya' yụ, aty ra' mọ' jä'mii'tyi' dyimacdye' 
mi'in, judyeya' ra' chịj in mọ' shupqui' ĉojtyi'ĉansi' mi'in, mijam dam' carij ĉo ̣ tiñe' 
mi'in mọ' dyimacdye', me' ra' cavinac in. 

6Aty ra' yụ'taqui jụijya' mi'in, jemoñe' dyijtubajtiñe' p̂eyacdye' yi': Tyi chuc dam' 
cäti jụijya', chidam'dye ra' jäĉan', tyi chuc dai' cäti jụijya' chidai'dye ra' jäĉan', me' 
bu'yi' ra' ca ̣ tsi' mi'indyes dyimacdye'. 

7Cäts yirity jịjcaij mi'in jemoñe' dyimaqui mi'in jun' qui' chuc dyijyi ĉojtyi'ĉan 
mi'in. Jam ra' carij ĉo ̣ tiñe' mọ' dyimacdye', mijam ra' yoquedye'tum yụ'tiñe', 
ĉaĉaij na mu' Jen' ma'jotacsi mu'in ma'jodye'tum so'metety in. 

8Mu' qui ra' Jen' där ra' muju'cha' ñịbe'jinac mi'in räj jedye' chuc jemontiñes 
mi'in, mu' ra' dadam' fajche' cächjiyinac mi'in paj qui jam jedye' jayejjotaqui 
mi'in, judyeya' ra' chime' paj qui tupuj yoctyi' ji'jiyeyacsi mi'in. 

9Mọ'dye p̂eye' sánacdye' yi': “Tyi chuc ñịbe'yity jäm'yedye'tum so'macsi ñịbety 
in, mọ' bijodye' mu'in jam ra' yirisĉan mạyedye' mọtsi' mu'in.”  

10Mu'dye Jen' so'macsi cätidyedyes, mu'dye chime' so'macsi jibitidyes 
säcsedyedyes mu'in. Me'dye ra' mu' Jen' dai' ra' so'minac jedye' chuc jemontiñe' 
mi'in, paj qui mọ'ya' yejĉoi' jäm'yedye' mi'in, paj qui tupuj yoctyi' in ji'jiyeyacsi 
mi'in mọ' so'minacsi' Jen'. Mọ' ra' jeñej bu'yi' Jen' yojdyem' so'minac dai' vej u, 
paj qui dai' shupqui' vädacdye' mi'in. 

11 Me' ra' mu' so'minac räj jedye', mi'indye ra' tupuj ji'jiyeyacsi dyimacdye' mi'in. 
Chat qui ra' tsun so'macsi mọ' dyimacdye' mi'in mu'in jayejjotaquity in, chat qui 
mu'in in yoshoropaij jéte ra' Jen' in. 

12Mọ' dyimacdye' so'macsis ra' mi'in mu'in anicjetety Jen' in, jam ra' mọ' mọmo' 
no ̣ tacsi' mu'in jayejjotaquity jedye' in, chime'dye ra' dai' ra' yoshoropaij jéte Jen' 
in, mọ' chui'ya' dyimacdye' in,  

13judyeya' ra' tima'quete Jen' in mi'indyesi'. Mọ'ya' ra' chịj in mi'in anic 
cäc̣hä'chuptinte mọ' jäm'si' p̂eyacdye' Cristos mu'. Mu'in ra' tima'quete Jen' in 
mi'indyes ĉaĉaij na mi'in dai' so'macsi jedye' mi'in judyeya' yoctyi' chime' 
so'macsi mi'in. 

14Me' ra' mu'in anic mạ'jinac in judyeya' cọdyete Jen' in mi'indyes, ĉaĉaij na aty 
cavityinac in mi'inche' bu'yi' mạ'jitidyes Jen'si' mu'. 

15Mọ'dyes yoshoropaij jéja Jen', mu' yu'tyiyisin'tyi' mu' Cristo, mu' jeñej bu'yi 
ñịbe'yedyes tsundyes, anic chäcdyis ñịbe'yedyes jäm'si' so'misin' tsun, mijam 
o ̣ ya' mọ' paj qui tupuj cha'sheja' p̂eijja'ya' mọ'. 

2 CORINTHIANS 10  

1 Yụ Pablo yụ ra' ferche' jéyac ọij p̂eyacdye' yụ, se'vibutiĉam' mi'in. Jesha' pạrej 
mu'ya' p̂iyin yụ in yi in: “Pablo jun'si' ĉụi' pen'dyetusin' tsun ĉụi'si' tsí ̣cadye' mu' 
uya'ya'jajiti, a qui nam' va've jụijya' mu' anic son' bu'yi yu'ti, fạra'yi' jäm'tye' 
sánacdye'che' mu'”, me' yi pạrej mi'in. Me' tsan' me' yi mi'in, yụ qui nam' mạ'je' 
jäm'yedye'tum bä'yi, judyeya' tyum'chuti chime' yụ, yojdyem' mu' Cristo u, 
me'dye yụ chime' mạ'je'. 

2Mọ'dyes yụ jéyac mi'in ñäñitiĉaty mi'in paj qui jä'mij farajjeyaqui a'c̣his 
dyijyedye' mi'in jambi'dyem' ĉọcyac yụ. Jam me' jụijya' mi'in son' bu'yi ra' yu'ti 
yụ fạra'jeĉun'yac ra' a'c̣hisya' dyijyedye' mu'in aty dạquicyacya'. Tupuj yu ̣dye 
fạra'jeĉúnacsi mu'in ñäñintyi' tsun in. Mu'in yi in: “Pablo jacches mọmo' 
dyijyedye' cại'tyi'”, yi in. 

3Tsun jam me', me' tsan' úche' jacche' bä'yi tsun jam qui nam' jacchesya' 
dyijyedye' cại' tsun, chuti tsun carijtacdye' Jen'dyes mu'. 

4-5Me' chutidyeijya' tsun jam jacches ñutsjitidyes bächäi' tsun, jam jo'mesya' 
ñutsjiti tsun, Jen'si'ya' ferdye' chuti tsun, mọ' nash mọjo'cha' ferdye'tumsi', mọ' 
tupuj ji'peñe' räj a'c̣his jacches dyijyedye' in. Tsun ji'penacsebi räj cäjsis 
p̂eyacdye' mu'in väväjñitysi' in. Chime'jeyac-sebidye tsun dyijyedye' mu'in 

va'bunyitysi' in, mu'in jam mạ'je'tyi' in paj qui muntyi' chí ̣yepte in Jen'si' 
p̂eyacdye' mu'. Chime'dye tsun ferche' jéyacsi muntyi' in paj qui va'queque' in 
mọ' cäjsis dyijyedye' mu'in, paj qui mu' Cristo bächäcsebi dyijyedye' mu'in. 

6Mọ'dyes mi'in jemoñe' chäquibutiĉa' p̂eyacdye' tsunsi' mi'in, aty me' jụijya' 
mi'in, chat tsun qui ra' va'tacdye' so'macsi tsun mu'in jam chäquintyi' tsun in. 

7Mi'in anic cäj chí ̣yacsi muntyi' mi'in, mọ' qui nam' ĉojtyi'ĉansi' dyijyedye' mu'in 
jam jun' chí ̣yacsebi mi'in. Jesha' pạrej mu'ya' mi'inĉantyi' in va'bunyedye'tum yi 
in: “Me'dye tsun mọmo' muju'chaty jutactyi' Cristoty mu'”, yi in. Mu'in me' yity in, 
jemoñe' tashche' rụijsisya' dyijyedye' chäyin tsun in jun' chuc tsun rụijtyity 
jutactyi' Cristoty chime' mu'. 

8Me' tsan' yụ va'bunjeyaqui ĉụi'si' yụ'tacdye' so'minsi' yụ mu' Ayo' tsun, jam qui 
nam' mọ' ji'tsicayin yụ, mọ' yụ'tacdye' tsun Ayo' so'minsi' tsun paj qui ji'ma'yeyac 
Jen'ya', mu' jam yu'tyin tsun paj qui ji'penyac yụ. 

9Jam yụ mạ'je' jiquijñeyac p̂eyacdye'ya' yụ sánacdye'ches yụ. 

10Pạrej p̂iyin yụ in, yi in: “Anic tsäqui'yis p̂eyacdye' jutiyisin' tsun 
sánacdye'chem', tsuntum qui nam' jam me', uya'ya' tsunsi'ya' vej shupqui, mijam 
méqui' jäm' ji'shupquiyin tsun voro'yedyem',” yi in. 

11 Tyi chuc me' yity yụ ra' jéte: jesha' tsun jam fibi' p̂eyaqui tsun, jätäjjeyac chuc 
tsun sánacdye'che', me'dye ra' jị'cätse' tsun aty ventyecyacya' tsun mu'ĉan. 

12Tsun jam cäc̣hä'chucsebi dyijyedye' mu'in cäj jị'chiyacsity in, mu'in ĉụi' 
tima'quititysi' in. Anic cäj cạqui dyijyedye' mu'in ĉaĉaij na vaj meij cavitidyeij in 
judyeya' vaj meij chäyitidyeij in, jeñej rụij bä'yi ĉúti in ĉaĉaij na jam cạvepte 
Jen'si' p̂eyacdye' in, ĉụi'sim' dyijyedye' cäc̣hä'chutyiti in, me' mọmo' bä'yi in. 

13Tsun jam ĉụi' va'bunnacdye'tum yu'ti tsun, mijam ĉụi'si'ya' dyijyedye' 
carijtaqui Jen'dyes tsun, mijam ĉụi' cächjeyaqui carijtacdye' tsun. Jun' chuc Jen' 
yu'tyin tsun, me'dyem' carijtaqui tsun. Tsun voro'tyeyac mi'in Corintoĉantyi' 
mi'in ĉaĉaij na mu'dye Jen' me' yu'tyin tsun. 

14Me'dye qui tsun jam ĉụi' cächjeyaqui yụ'tacdye' tsun aty voro'tyecyacya' tsun 
jäm'si' p̂eyacdye' Cristos mu', tsun tashche' voro'tyeyac mi'in ĉaĉaij na mu'dye 
Jen' me' so'min mọ' yụ'tacdye' tsun. 

15Tsun jam va'bunyedye'tum carijtaqui tsun mijam ĉụi'dyes tucsebi tsun 
voro'yedye' yoctyis mu'in, mọ' jam so'minsi' tsun mu' Jen'. Ĉụi'dyes tsunsi' 
so'min tsun Jen' paj qui voro'tyeyac mi'in, mọ' mạ'je' tsun paj qui p̂añi Jen'dyes 
mi'in, chat qui ra' tupuj mu'veya' jịjcaij tsun cạyacsi Jen'si' p̂eyacdye' mu', ĉaĉaij 
na me' yu'tyin tsun mu' Jen'. 

16A ra' me'si' yocve qui ra' jịjcaij tsun yocsi've qui ra' jac voro'tacsequi tsun mọ' 
jäm'si' p̂eyacdye' Jen'si' mu'. Mijam ra' va'bunyi tsun mijam ra' ĉụi'dyes tucsebi 
tsun yoctyis voro'tacdye' mu'in mu'ĉantyis in. 

17Tsunche' ca ra' ca ̣ tsi' sánacdye' yi': “Jam ra' ĉụi' tima'quiti mi'in, Ayo' mọmo' 
tima'quemac”, yi' sánacdye'. 

18Jesha' mu' Ayo' jam jun' jama'jotyiti mu' ĉụi' tima'quitity, mu' jama'jotyiti tyi 
chuc tima'cactyi' Ayo'ya'. 

2 CORINTHIANS 11  

1Q̂uin' ra' yụ jéyac paj qui dam' tyum'chutidye'tum se'vibutiĉa' mi'in ọij 
va'bunyedye' p̂eyacdye' ĉúbutiĉas yụs mi'in. 

2Yụ fer a ̣räjjeyac mi'in, yódyem' Jen' a ̣räjjinac u, me'dye yụ chime' a ̣räjjeyac mi'in. 
Jesha' yụ ji'sisyac Cristoya', aty qui ra' atsijbanya' mu', mu'si'ya' qui ra' vej mu' 
yụ'tyeyac, mi'in ra' p̂en bu'yi shupqui. Mọ'dyes q̂uin' mum' yirity cäc̣hä'chumac, 
mijam ra' yocsi' dyijyedye' cäc̣hä'chutiñe', jeñej yiris p̂en p̂eyacsi' atsvun jambi' 
tyushte son' jun' qui' chuc vämi' mọ', me' bu'yi ra' mi'in chime'. 

3Anic a ̣räjjeyac yụ vatyquej ra' yocve dyijyi mi'in, vatyquej ra' se' ja'yinac 
väñädye'ya' mu'in, yódyem' Eva jiquej o jụjbite nassi' väñädye' mu', vatyquej ra' 
me' mi'in chime'. Are'ĉa farajjetiñe' mi'in mọ' rụijsis cäc̣hä'chucdye' Cristos mu'. 

4Me' atsij jụijya' in cäj jị'chiyacsity in, jam jeñej tsunsi' ji'chäyitidye', mu'in qui 
nam' in mi'in cavin tiĉunacsi. Mu'in yocve ji'jäctety Jesús in, mijam Jen'si' Ạ'edye' 
p̂eijbite in, yocsim' p̂eye' in. Me' tsan' me' cäjsis p̂eyacdye' tui' in, mọ' jam jéyacsi' 
tsun jiquej mi'in, mi'in qui nam' jujtacsebi mọ' ji'chäyitidye' tui'si' in. 

5Jeñej aty muju'cha' Jen'tyi' jutactyi' ĉọcsi u mi'in, jam na me'. Yụ na jam jun' 
uya'ya'tacsi uts me'tyity in. 

6Me' tsan' yụ jam jäm' ji'shupqueyeyac voro'tacdye' ĉúbutiĉa' yụ mi'in, rụij qui 
nam' jéyac yụ, chí ̣yepte yụ Jen'si' p̂eyacdye' mu', mọ' jorojĉanyi' mi'inya' ĉaĉaij na 
mi'in räjĉan se'vibutiĉa' mi'in rụijsis ji'chäyitidye' yụ, judyeya' chime' mi'in räjĉan 
cavibutiĉa' carijtacdye' yụs mi'in. 

7Mi'inĉandyem' jiquej yụ, yoqui'dyem' voro'tyeyacya' jäm'si' p̂eyacdye' Jen'si' 
mu', mijam yiris jedye' cọdyetyeyac carijtacdye'ya' yụ. Yụ ñịbe' yu'ti paj qui me' 
tupuj so'meyac Jen'dyes mi'in. ¿Chäcdyis buty juchaj so'meyac yụ jam 
cọdyetyeyacya' yụ, me' ĉútiĉa' yụ mi'in?  

8Mi'inĉandyem' jiquej yụ, mu'in yocve bä'yity anicjetety Jen' in mu'in jutiyin yụ in 
querec̣ha, mu' tsạ' bu'yedyety yụ. Jeñej bu'yi mu'in chutacsity querec̣ha in, me' 
bu'yi mu'in in, paj qui yụ tupuj voro'tyeyac mi'in. 

9Mi'inĉandyem' yụ jiquej, jun'si' chuc jayejjotaquiya' yụ jedye', yụ jam dam' 
cọdyeyac mi'in, mu'in vojity Macedoniaĉantyi' atsij in, mu'in so'mitin yụ in tsạ' 
bu'yedyety yụ. Yụ jam mạ'je' cọdyeyac tsạ' bu'yedyety yụ, yejĉoij ra' me' yụ, yụ 
ra' jam cọdyeyac. 

10Yódyem' Cristo u rụij p̂eyaquity, me'dye yụ chime' rụij p̂eyaqui. Yụ ra' jéyac yụ 
ra' jam jun' farajje' ọij dyijyedye' yụ jun' chuc jam cọdyetaqui jedye' yụ 
voro'tacdyedyes yụ, pai' ra' jéyacsi yụ Acayaĉantyi' in jun' chuc me' jam cọdaqui 
yụ. 

11 Jam me' cọdyeyac mi'in, jeñej aty jam mạ'jeyac ĉútiĉa' u mi'in. Jam nash me', 
mu' Jen' chịj yụ fer mạ'jeyac mi'in. 

12Me' tsan' me', yejĉoij qui na ram' me' yụ jam cọdyeyac jedye' voro'tacdyedyes 
yụ. Yụ jam jeñej mu'in me' cäj jị'chiyacsity in, mu'in jam me' fibi'ya' voro'yi in, 
jam jun' tupuj me' yi in, “Tsun jam cọdaqui jedye' voro'tacdyedyes yojdyem' 
Pablo u”, jam tupuj yi in. 

13Mu'in jam anictyity jutactyi' Cristoty in, väñädye'yam' se' ja'yacsity muntyi' in, 
jeñej jutactyi' tsan' Cristoty, me' bu'yi tsan' yu'ti in. 

14Jam ra' äjjeja' mọ', ĉaĉaij na mu'dye Satanás itŝij chä'teij ji'caviti mu', jeñej 
mạijquedye'tumtyi' anjer, me' bu'yi yu'ti chime' mu'. 

15Mọ'dyes qui jam carij Sọyotydyes úñity in paj qui mu'in jeñej jutactyi' Jen'tyi' 
mu', mu' rụijtyity, me' bu'yi yu'ti in, mu'in cäj jị'chiyacsity in. Mu'in me'tyity in 
va'tacdye' ra' so'mac in jun' chuc ac̣hi' bä'yi in. 

16Quivij yụ ra' jéyac: jam ra' itŝity dyijyedye' ĉútiĉa' yụ mi'in. Me' tsan' me' ĉútiĉa' 
yụ jụijya' mi'in, se'vitiĉam', me' ra' jéyac yụ paj qui chäyitiĉa' yụ mi'in, jun' chuc 
yụ anictyity jutactyi' Jen'tyi' mu'. Yụ ra' p̂eye' carijtacdye' yụ, jun' a ĉa va'bunje' 
yụ, are'ĉa me' bu'yi' jeñej mu'in cäj jị'chiyacsity in. 

17Ọij jeñej bu'yi' va'bunyedyes p̂eyacdye' yụ, jam Ayos mu', jeñej itŝity dyijyedye' 
yu'ti ĉụi' yụ, me' shupqui' mọ'. 

18Jesha' mu'ya' dai' cäj jị'chiyacsity in ĉụi'si'che' fer bu'yedye' mu'in, me' va'bunyi 
in, are'ĉa yụ me' chime', paj qui chí ̣yacsi mi'in mu'in cäj jị'chiyacsity in. 

19Me' tsan' mu'in itŝity dyijyedye' in, mi'in qui nam' ma'jodye'tum dyichchucsebi 
dyijyedye' mu'in, dadam' dyijyedye'tum me' ĉọcsi mi'in. 

20Me' mi'in dyichjeyacsi mu'in jị'ñibe'canactyi' in, judyeya' mu'in son' bu'yi 
mi'indyes in, judyeya' chutyinac jedye' in, judyeya' väñätunac in, judyeya' 
äcäijjinac in, me' tsan' fạra'ñinac in judyeya' ñäñinac in, uts na yejĉoij mọmo' 
dyichchuti mi'in. 

21 Tsun na jam me'jeyac mi'in, tsunsi' na jayej sóñi'yedye' paj qui me' tsun 
jị'ñibe'cayac mi'in, me' aty ĉútiĉa' tsun u mi'in. Mu'in cäj jị'chiyacsity in anic ĉụi' 
va'bunyi in, yụ ra' me' chime'. Paj tsan' ọij jụijya' yiris va'bunyedye', me'dye ra' 
itŝity dyijyedye' yu'ti yụ yíya' yụ. 

22¿Anictyity buty hebreo mu'in in? Anictyity in, yojdyem' yụ hebreo u. ¿Israeltyi' 
buty vóshi' mu'in in? Israeltyi' vóshi' mu'in, mu'tyi'dye vóshi' yụ chime'. 
¿Abrahamtyi' buty vóshi' mu'in in? Abrahamtyi' in mu'tyi'dye yụ vóshi' chime'. 

23¿Uñity buty Cristoty mu'in in? Dadam' yụ muju'cha' úñity mu'dyes. (Me' yíya' 
yụ q̂uin', mọ' va'bunyedye' shupqui' yụ, mọ'dyes itŝity dyijyedye' yụ, me' ĉụi' 
tima'quiti yụ.) Jesha' yụ chat dadam' muju'cha' fer carijtaqui Cristodyes yụ, 
uya'ya' carijtaqui mu'in cäj jị'chiyacsity in. Dadam' yụ dai' qui' ĉär'tac mu'dyes, 
si'bacdye' mọjo'cha' jị'ĉojtye' yụ mu'dyes, arajmun pạrej ujan yụ in, räj jo'mes 
jị'ĉojtye' yụ. 

24Mu'in judíoty ayo' mu'in ĉanam' qui' si'bin yụ in, cäts chibin qui'tac arajtac jiyi' 
qui' sip cại' yụ. 

25Chime'dye mu'in Romaĉantyi' ayo' in chibin qui' pa'quin mu'in yụ in, yiri' qui' 
chime' farajñin mijya' yụ in. Chime'dye chibin qui' pechtaqui marĉantyi' covamba 
yụ, yiri' jị'ĉojtye' ojñi'ĉan yụ, yiris tsedyedye' yiris mạijsi', me'qui' dujru' bu'yi 
ojñi'ĉan yụ. 

26Anic tsäqui'sis jị'ĉojtye' yụ mi'edye'ya' yụ cạyacsedye'ya' Jen'si' p̂eyacdye' mu', 
anic tsäqui' cojiro, jäm' tsäqui'taqui yụ shishi'atyya' in, judyeya' ĉụi'tyi'ya' 
chätidye' yụ judío in, judyeya' mu'inya' jam judíoya' chime' in. Tsäqui'sis jị'ĉojtye' 
yụ bä'yedye'ĉan judyeya' cäjya' judyeya' marĉan chime'. Chime'dye mu'inya' 
väñäijtyi'ya' in anicyity Jen'che' yu'tityya' in, mu'in chime' tsäqui' bu'yi yu ̣dyes in. 

27Chime'dye därsi' no'bis jị'ĉojtye' yụ, judyeya' ĉushche' bä'yi yụ, judyeya' 
dáquische', judyeya' jajrische' yụ judyeya' tsịvu'vudye'che' yụ, judyeya' 
cädädye'che' chime', me' me' jị'ĉojtye' ñịbedyes yụ, carijtacdye'ĉan yụ Ayodyes. 

28Jam mọ' mọmo' jị'ĉojtye' yụ, chime'dye räj mạyedye' fer dyijtucsi yụ mu'in 
anicjetety Jen' in, pai' junanaj ĉụi' bä'yity in, jun' chuc mu'in bä'yi in. 

29Chime'dye fer dyijtucsi yụ mu'in itŝitydyem' ferdye' in, yu ̣mun qui chime' me' 
yu'ti jeñej itŝity ferdye' yụ, me' bu'yi shupqui yụ. Mu'ya' juchaijtyi' jụijya' in, mọ' 
yụ jị'fajqueyacsi mu'in ji'juchayacsity in. 

30Yụ jam va'bunyi yụ, jam jeñej mu'in in cäj jị'chiyacsity in, mọ' mọmo' va'bunje' 
yụ, mọ' ñịbedyes jị'ĉojtye'si' yụ, jun' chuc itŝi' ferdye' ĉụi'si' yụ. 

31 Anic rụij p̂eyaqui yụ, Jen' chịj jam väñäij yụ. Mum' tima'queja Jen', mu' 
Jesucristoty Jen' mu' Ayo' tsun. ¡Jam ra' yirisĉan mạyedye' mọtsi' tima'cacdye' 
mu'!  

32Chime'dye yụ ra' jéyac jun' chuc ji'caviti Damascoĉan jiquej yụ, yoqui'dyem' 
Areta ayo'bu'yi jiquej u. Mu' yụ'tactyi' mu' Aretaty Damascoĉantyi', mu' jéyacsi 
jutacsi muntyi' in paj qui ĉọjcacsebi in bä'yedye'ĉansi' chụi'dye' mu'in, dyijyi 
mạ'je' tsan' tapjin yụ in. 

33Tsun na bä'yedyes na'ru bojvebi' tsun, mu'che' bu'yi tsun, mu'in anicjetety Jen' 
in därtyi'ĉan je'ñety u ̣ bu' mu'ĉan bijtyin yụ in, chat qui ventanaya' ji'shupquin yụ 
in, jorojya' jijicayin yụ in, me' bu'yi ji'c̣hoñin ayo'ya' yụ in. 

2 CORINTHIANS 12  

1 Fibidyes va'bunyedye' yụ, me' tsan' me' jemoñe' qui nam' p̂eye' yụ jun' chuc mu' 
Ayo' ji'caviti yu ̣ya'. Me' ra' yụ jéyac mọ' jun' chuc mu' ji'caviti yu ̣ya' jiquej 
judyeya' chime' jun' chuc mu' so'min yụ p̂eyacdye' mu'. 

2Jiquej yiri'tac vạjpedye' jiyi' yómodye' mu' Jen' ji'caviti yu ̣ya', jam tsan' mọ' 
mạ'je' va'bunje' yụ mi'inya'. Mạyedye'che' qui cạc yụ jadyicchesche' mạyedye'. 
Jam qui nam' chịj yụ, are' ạ'edye' cạc yụ, are' a' yụ, me'dye Jen' mọmo' yirity chịj. 

3-4Mu'che' cạc yụ jäm'si'che' bä'yedye', are' ạ'edye' cạc yụ, are' a' yụ, jam chịj yụ, 
me'dye Jen' mọmo' yirity chịj. Mu'che' se've' yụ caminsis p̂eyacdye', mọ' jam 
tupuj ji'jäcacsi', mijam tupuj p̂eyacsi'. 

5Tupuj tsan' yụ va'bunje' mọ' ji'cavitidye' so'minsi' yụ mu' Jen', jam qui nam' me' 
yụ jäm'taqui, mọ' mọmo' va'bunje' yụ mọ' ñịbedyes jị'ĉojtye'si' yụ. 

6Tupuj tsan' mọ' va'bunje' yụ, ĉaĉaij na anicsis ji'cavitidye' yụ. Me' tsan' me' jam 
qui na ram' jun' va'bunje' yụ, ĉaĉaij na yụ jam mạ'je' me' paj qui muntyi' in jam 
muju'cha' ĉun yụ in ji'cavitidyedyes yu ̣ya' jiquej. Dam'dye jäm' yiri' mọmo' cavin 
yụ in, jun' chuc rụij bä'yi yụ, judyeya' rụij p̂eyaqui yụ, mọ'ya' ram' tima'quin in. 

7Jen' jam mạ'je' paj qui fibi'naqui shupqui yụ ji'cavitidyesya' yụ, mọ'dyes qui mu' 
so'min yụ are'redye' shushĉan yụ, mọ' jeñej bu'yi' yiris yutij yu'tyiyinsi' Satanás 
yụ paj qui jam va'bunnaqui bä'yi yụ. 

8Chibin qui' tsan' cọdyete yụ Ayo' tsun, paj qui meijjityibun yụ are'redye' yụ,  

9jam qui nam' jụjjibun cọdacdye' yụ. Me'dye jin yụ: “Mọm' därsi' mạ'jitidyes yụ, 
mọ' tupuj ferdye' so'min paj qui tupuj dyich bu'yi mi. Itŝi' me' ĉụi'si' ferdye' 
jụijya' mi, yu ̣ si' qui nam' ferdye' mọjo'cha' shupqui' mídyes”, me' mọmo' jin yụ. 
Mọ' anic fer ma'jotye' yụ ñịbedyesya' yụ, itŝi' ĉụi'si' ferdye' jụijya' yụ chat qui 
Cristos ferdye' mu' ñutsjin yụ. 

10Me'dyes ma'jotye' yụ ñịbedyes mọ' jị'ĉojtye'si' yụ, ĉaĉaij na Cristodyes mọ' yụ. 
Me' tsan' are'redye'tum bä'yi yụ, me' tsan' ñäñin yụ in, judyeya' jị'ñibe'can yụ in, 
judyeya' jayejjotaqui jedye' yụ, me' tsan' me' me' jị'ĉojtye' yụ Cristodyes, ma'joij 
qui nam' yụ. Me' tsan' itŝi' ĉụi'si' ferdye' yụ, Cristos qui nam' ferdye' me'chupte 
yụ, mọ' ferdye'tum yu'tyin yụ. 

11Ọche' q̂uin' sánacdye'che' yụ jeñej bu'yi yirity shapuijtyi' muntyi', me' va'bunyi 
yụ ñutsjiti ĉụi' yụ. Mọ' mi'insi' juchaj shupqui' ĉaĉaij na mi'in jam me' ñutsjitiĉa' 
mi'in mu'insi'ya' vej mu'in cäj jị'chiyacsityya' in. Jeñej aty muju'cha' bu'yi jutactyi' 
Jen'tyi' u, me' ĉọcsi mi'in, yụ qui nam' jam dam' uya'ya'tacsi uts me'tyity in. Me' 
tsan' jam dam' fer bu'yity yụ, yụ qui nam' jam jun' uya'ya'tacsi. 

12Jesha', yụ mi'inĉandyem' jiquej yụ, anic cavitiĉa' yụ mi'in jun' chuc yụ 
tyum'chutidye'tum carijtaqui mi'inya', judyeya' yụ dai' qui' jị'caveyeyac Jen'si' 
ferdye' mu'. Mọ' tupuj jị'ĉoyeyac yụ nash anictyity jutactyi' Jen'tyi' mu'. 

13Yi pạrej mi'in: mu' Pablo muju'cha' no ̣ tyetacsi mu'in yocvety bä'yedye' bä'yity 
anicjetety Jen' in, uya'ya' mu' ñútyisin' tsun, yi mi'in. Jam jun' rụij me'. Vaj me'dye 
ño ̣ tyeyac mi'in yocvetytum bä'yity in, yirisdyety jayej jéyac jam jedye' 
cọdyetyeyac, jam jeñej yocvety in, mu'in so'min yụ in tsạ' bu'yedyety. ¿Chäcdyis 
buty juchaj me' so'meyac yụ ĉútiĉa' yụ mi'in?  

14Q̂uin' chat cuvij ra' ĉọcyac mi'in, chibinyis ra' mọ' cạveĉajyac. Me'dye ram' 
yejĉoi' dyijyedye' yụ, mijam ra' jedye' cọdyetyeyac. Yụ jam mạ'jebiyac querec̣ha 
mi'in, mi'in chat mạ'jeyac paj qui Jen'yadyety mi'in, yụ mạ'je' no ̣ tyeyac mi'in. 
Jesha' muntyity ạva' mu'in jam tsạ'chuqui ĉụi'tyi' jen' mu'in, jen' na mu'in 
tsạ'chuqui ạva' mu', me'dye ra' yụ chime',  

15fer mạ'je' no ̣ tyeyac mi'in. Ma'jodye'tum ra' yụ'taqui yụ räj jedye' yụ judyeya' 
ĉụi'si' ferdye' chime' yụ, me' ra' chat tupuj no ̣ tyeyac Jen'dyes. Dadam' yụ yejĉoij 
mạ'jeyac mi'in, mi'in qui nam' jam me', yejĉoij uya'ya' mạ'jitiĉa' yụ mi'in. 

16Pạrej ñäñitiĉa' yụ mi'in, yi mi'in: “Uts Pablo anic ĉụi' yen'tyi dyijyedye'tumtyi' 
yu'ti, me' tsan' jam cudyityisin' querec̣ha tsun, mu' qui nam' chịj jun' bu'yi chuc 
tupuj chutyisin' jedye'”, yi pạrej mi'in. 

17Yụ ra' jéyac: Mu'in jutactyi' yụ mi'inya', ¿mu'in buty chutyinac jedye' in yu ̣dyes? 
¡Jam jun'!  

18Chime'dye jiquej yụ cọdyete mu' Tito paj qui mu', yoctyi'tum vojity tsun ĉucnac 
in. ¿Tito buty väñädye'ya' chutyinac jedye'? Jam jun', mu' yụs mọmo' 
cäc̣hä'chubun dyijyedye' yụ, jun' chuc rụij carijtaqui yụ mi'indyes jiquej, me'dye 
mu' chime'. 

19Vatyquej ra' mi'in dyijyi tsun ñutsjiti mi'insi'ya' vej, me' ĉútiĉa' tsun u mi'in. Jam 
me' tsun, Jen'si'ya' vej mu' anic rụij p̂eyaqui tsun ĉaĉaij na tsun úñity Cristoty 
mu'. Mạ'jeyacdyety yụ, yụ ra' jéyac mi'in mọ' mọmo' mạ'je' tsun paj qui no ̣ tyeyac 
Jen'dyes mi'in. 

20Mọ' dyijyedye' yụ, vatyquej ra' ventyecyacya' yụ, vatyquej ra' dạquicyac jambi' 
jụ'ñij farajjetiñe' jụijya' a'c̣his dyijyedye' mi'in, mọ' ra' jam ma'jotyebiyac yụ, mọ' 
ram' fạra'jeĉun'biyac. Vatyquej ra' mi'in jam ma'jotyibutiĉa' mi'in mọ' 
fạra'nacdye' yụ. Vatyquej ra' dạquicyacya' ji'fajquiyiva'ti p̂eyacdye' mi'in, 
vatyquej ra' vaj meij ñäñiti mi'in, judyeya' fáquiti mi'in, judyeya' ji'me'tyi-
yitidyeij jedye' mi'in, judyeya' ji'fajquiyitidyeij mi'in, judyeya' p̂iijtidyeij mi'in, 
judyeya' fibi'naqui mi'in, judyeya' yoc yoc dyijyi mi'in, vatyquej ra' taca' me' bä'yi 
mi'in. 

21 Me' ra' dạquicyac jụijya' mi'in, vatyquej ra' mu' Jen' ji'tarin yụ quivij mi'insi'ya' 
vej, aty cạvebiyacya' mọ' a'c̣his dyijyedye' mi'in. Pạrej mu'yayaj jambi' farajjetiñe' 
jo'mes a'c̣his dyijyedye' a'si' mi'in judyeya' vo'vodye' mi'in. 

2 CORINTHIANS 13  

1Ọij ra' q̂uin' chibinyisĉan ĉọcyac mi'in. Jị'cäts yụ'tacya' mu'in juchaijtyi' in, jam 
tupuj yirity mọmo' chí ̣yacsebity juchaj mu'in, jemoñe' mu'ya' pärä' judyeya' 
chibin in, q̂uin'dyem' ra' tupuj c̣họco'tac juchadyesyam', yi' yụ'tacdye'. 

2Yoqui'dyem' ĉọcyacya' jiquej u, pärä'yisĉan jiquej, yụ fạra'jeĉúnacsi mu'in 
tashche' juchaijtyi' jiquej in. Q̣̂uin' cuvij o ̣ che' sánacdye'che' yụ ra' jä'mij jéyacsi 
räj mu'in me'tyity in, aty ventyecyac jụijya' yụ cuvij yụ ra' jam jun' c̣honchucsi 
mu'in yejĉoij juchaijtyi' in. 

3Mi'in pạrej dyijyi mi'in jeñej yụ jam anictyity so'mactyi' p̂eyacdye' Cristos mu' 
ĉútiĉa' yụ mi'in, aty qui ra' me'si' yụ ferche' fạra'jeĉun'yacya' juchajya' mi'in, me' 
ra' chat chäyibutiĉa' mi'in. Jam jayej Cristos ferdye' mu' mi'inya', mu' fer 
carijtaqui mi'inya'. 

4Aty pactacya' croshche' jiquej mu', itŝi' ferdye' yụ'taqui, Jen'si' qui nam' ferdye' 
mu' jaji'tsa'ibun. Me'dye chime' tsun Cristoty jutactyi' tsun, jam fer bu'yi ji'caviti 
tsun mi'inya', me' tsan' me', aty qui na ram' dạquicyacya' tsun, mu'dye Cristo 
tsạ'chuntyi' tsun, mu' ra' so'min tsun Jen'si' ferdye' mu' paj qui mu'si'ya' ferdye' 
jị'cäts yụ'tacsi tsun mu'in juchaijtyi' in. 

5Dyijtutiĉam' ĉụi', cạvaĉam' ĉụi'tyi' ĉojtyi' mi'in, paj qui chäyiti mi'in are' aty 
anicjetinte Jen', ji'ĉujtiĉam' ĉụi'. ¿Jam chịj u mi'in mu' Jesucristo ĉojtyi'ĉan bä'yi 
mi'in, rụij anicjetinte jụijya' mi'in?  

6Faraj vu' ca' me' chäyibutiĉa' dyijyedye' tsunsi' mi'in, tsun nash anictyity 
jutactyi' Jen'tyi' mu'. 

7Me' tsan' jam rụij carijtaqui Jen'dyes ĉútiĉa' tsun mi'in, jam mọ' ji'tarin tsun. 
Me'dye mọm' dyijyi tsun cọdyete Jen' tsun mi'indyes paj qui jam dam' ac̣hi' bä'yi 
mi'in. Mọ' mạ'je' tsun paj qui rụij bä'yi mi'in, me' tsan' ñäñibutiĉa' mi'in mọ' 
carijtacdye' Jen'dyes yụ, mọ' jam ji'tarin tsun . 

8Me'dye mọ' mọmo' dyijtui' tsun mạ'je' ji'tse'e' tsun mọ' rụijsis p̂eyacdye' Jen'si' 
mu', mijam tsun dam' ñiñe' mọ'. 

9Mi'in jụijya' ferdye'tum, mọ' ra' tsun ma'jotye', me' tsan' itŝi' ĉụi'si' ferdye' tsun, 
ma'joij qui nam' tsun. Mọ' mọmo' cọdyete Jen' tsun paj qui jam jụ'ñij bä'yi mi'in 
mu'si'ya' vej mu'. 

10Yụ jä'mij jéyac mi'in o ̣ che' sánacdye'che' jambi'dyem' ĉọcyac mi'in, paj qui mi'in 
tupuj jä'mij farajjetiñe' mọ' a'c̣his dyijyedye' mi'in, me' qui ra' tsan' dạquicyacya' 
yụ, aty qui ra' jam jun' jätäjjeyac mi'in. Anicdye me' mu' Ayo' tsun me' so'min yụ 
yụ'tacdye' paj qui ji'ma'yeyac Jen'ya', mu' jam yu'tyin yụ paj qui ji'penyac yụ. 

11 Vojity, yụ ra' jadyic jéyac paj qui ma'jodye'tum bä'yi mi'in. Jam ra' jụ'ñij bä'yi 
mi'in, vaj meij ra' ji'ma'yiti Jen'dyes mi'in, jam ra' yoc yoc dyijyi mi'in, 
jäm'jitidyeij ra' bä'yi mi'in. Chat ra' mu' Jen' mạ'jisin'tyi' tsun, mu' so'misin'tyi' 
ma'jodye' ĉojtyi'ĉandyes tsun, mu' ra' pen'dyetunac. 

12Vorjitac vaj meij voryedye' pụ'sitidye' Jen'dyes. 

13Räj úyaty anicjetety Jen' in chime' mu'in vorjinac in. 

14Yụ cọdyete Jen' paj qui mu' Jesucristo Ayo' tsun ñịbe'jitidyes so'minac mi'in, 
judyeya' paj qui mạ'jitidyes Jen'si' mu' mi'inche' bu'yi', judyeya' paj qui Jen'si' 
Ạ'edye' mu' ñútyinac paj qui vaj cäts dyijyi mi'in. 

GALATIANS 

GALATIANS 1  

1-2Yụ Pablo sáñe' yụ ọij mi'indyes Galaciaĉantyi' jac bä'yity mi'in. Yụ nash jutactyi' 
Jen'tyi', jam muntyi' me' jutin yụ in, mijam jụ'ñity muntyi' yu'tyin yụ, mu'dye 
Jesucristo judyeya' Jen' mu' Ạvatusin'tyi' tsun, mu' jaji'tsa'ibuntyi' Jesucristo 
jiquej, mu' yu'tyin yụ. Yụ räjtumdye uts vojity tsun pen'dyetuntyi' yụ in, räj tsun 
vorjeyac mi'in ñuru'tyity Cristoty, pai' Galaciaĉan bä'yity mi'in. 

3Yụ cọdyete Jen' mu' Ạvatusin'tyi' tsun, judyeya' mu' Jesucristo Ayo' tsun, paj qui 
mu' ñịbe'jitidyes so'minac mi'in, judyeya' paj qui mu' so'minac chime' ma'jodye' 
ĉojtyi'ĉandyes mi'in. 

4Mu' Jesucristo ĉụi' ji'ijati tsunsidyes juchaj jiquej paj qui ji'c̣honsin' tsun paj qui 
jam me'sin' mọ' q̂uin'sis a'c̣his jacches jedye', ĉaĉaij na mọ' dyijyedye' Jen'si' mu', 
mu' Ạvatusin'tyi' tsun. 

5Mọ'dyes tima'queja mu' Jen', jam ra' jụ'ñisĉan mạyedye' mọtsi' tima'cacdye' mu'. 
¡Paj me'!  

6Anic där äjjebiyac yụ dyijyedye' mi'in, mijam jaijve farajjebibajtinte Jen'si' 
ji'chäyitidye' mu', mu' fayinactyi' mi'in paj qui mu' Cristo ji'c̣honnac mi'in 
ñịbe'jitidyesya' mu'. Mi'in qui nam' yocsi' mọmo' p̂eyacdye' cäc̣hä'chutiñe'. 

7Anic tsan' itŝi' yocsi' mọ'ya' p̂eyacdye' ji'c̣honacsis, me' tsan' me', mu'ya' qui 
nam' pạrej yocjepte in p̂eyacdye' p̂eijtes mu' Cristo, jo'mesya' se' ja'yinac in 
cäjsisya' ji'chäyitidye' mu'in. 

8Där mọ' tsäqui' tuc mọ' cäjsis p̂eyacdye' ji'c̣honacsis je'si' in, me' tsan' tsundye 
mọ' tui' jụijya', me' tsan' yirity anjer cäjsis tui' ji'chäyitidye' jụijya', jam 
yódyesdyem' tsun voro'tyeyac jiquej u, paj va'cac tsäqui'sisĉan mu'in me'tyity in. 

9Quivij yụ ra' jéyac: tyi chuc cäjsis tui'tyi' ji'chäyitidye' jụijya' in, mọ' jam 
se'vetiñes jiquej mi'in, mu'in ra' me'tyity in, paj tsäqui'sisĉan va'cac in. 

10Ọijya' p̂eyacdye'ya' yụ jorojĉan jéyac, yụ jam mọ' dạque' paj qui muntyi' in 
tiĉuñin yụ in, mọm' dạque' yụ paj qui mu' Jen' tiĉuñinve yụ. Me' dyijyi jụijya' yụ 
paj qui muntyi' tiĉuñin yụ in, a vuty jam jun' úñity u yụ Cristoty mu'. 

11 Vojity, yụ ra' jéyac mi'in, ọij jäm'si' p̂eyacdye' Jen'si' voro'yedye' yụ jam nash 
mọ' muntyis dyijyedye' mu'in. 

12Jam mọ' muntyi' so'min yụ in, mijam jụ'ñity muntyi' ji'chäyin yụ, me'dye 
Jesucristo mọmo' so'min yụ ji'chäyitidye' mu', mu' ji'caviyin yụ. 

13Aty jeñej se'vaqui mi'in jun' chuc bä'yi yụ jiquej cäc̣hä'chucsebidyem' yụ 
ji'chäyitidye' judíos mu'in. Yụ ferche' jị'ñibe'cacsi jiquej mu'in anicjetety Jen' in, 
me' bu'yi tsan' mạ'je' jị'motsacsi yụ. 

14Yụ jiquej muju'cha' fer cäc̣hä'chui'tyi' ji'chäyitidye' chime' yicdye' judíos tsun, 
mọ' yu'tyiyinsi' vóshi'vun jiquej tsun, mu'in na pen'dye' yụ in uya'ya' cäc̣hä'chui' 
mu'in in. 

15-16Me' tsan' me' yụ jiquej, Jen' qui nam' därsi'ya' mạ'jitidyes mu' tsim'tyin yụ 
judyeya' fayin yụ paj qui yụ úñi mu'dyes, jambi'dyem' na'i yụ jiquej, aty mu' 
tạ'caty tsim'tyin yụ. Ayijya' qui tupudye' Jen'si' mu', chat qui mu' yu'tyin yụ paj 
qui chí ̣yepte yụ Ạva' mu' judyeya' chime' yu'tyin yụ voro'tacsity yụ p̂eyacdye' 
mu', mọ' p̂eijtes mu' Jesucristo mọ' jéyacsi yụ mu'in jam judío in. Aty me'si' jam 
yirity muntyi' jéte yụ jun' chuc ra' yụ,  

17mijam Jerusalénĉan jịjcaij yụ, mijam mu'ĉantyi' in jéyacsi yụ mu'in tashche' 
jutactyi' Jen'tyi' mu'. Chụi' bu'yi Arabiaĉan jịjcaij yụ, aty me'si' Damascoĉan qui 
jijtuban yụ. 

18Jiyi' chibin yómodye' chat q̂uin'dyem' Jerusalénĉan jịjcaij yụ, ĉọcte yụ mu' 
Pedro, mạ'je' yụ p̂eyaqui mu'tum. Mu'ya' dyäqui yụ yiri'tac ĉanam' jiyi' mọmo' 
mạyedye' jajbu'yete yụ. 

19Mijam nạijtacsi yụ yoctyi' jutactyi' Jen'tyi' mu', Pedro judyeya' mu' Santiago, 
vojity mu' Ayo'tyi' tsun, mu'in mọmo' pärä' nạijtacsi yụ. 

20Ọij q̂uin' p̂eyacdye' sáñe'si' yụ anic rụijsis Jen'si'ya' vej mu' yụ jéyac, mijam 
väñädye' yụ. 

21 Aty me'si', yocsi've qui jac jịjcaij yụ, Siriave judyeya' Ciliciave chime' jịjcaij yụ. 

22Mu'in na ñuru'tyity anicjetety Jen' in, pai' Judeaĉan bä'yity in, mijam jun' chäyin 
yụ in,  

23me' tsan' chịj in pạrej qui nam' yi in: “Mu' jị'ñibe'casin'tyi' tsun jiquej, mạ'je' 
tsan' jị'motssin'tyi' jiquej tsun anicjejaty Jen', mu'dye q̂uin' caman' voro'tacseban 
mọ' p̂eyacdye' Jen'si' mu'”, yi in, me' bu'yi ji'jäquin yụ in. 

24Chat qui mu'in tima'quete Jen' in yu ̣dyesi'. 

GALATIANS 2  

1 Aty yiri'tac vạjpedye' jiyi' yómodye', chat q̂uin'dyem' quivij Jerusalénĉan jịjcaij 
yụ Bernabétum judyeya' Tito chime' cạte yụ. 

2Mu'ĉan jịjcaij yụ ĉaĉaij na mu'dye Jen' me' jutin yụ. Mu'ĉan p̂eyaqui yụ mu'intum 
in tashche' bu'yitytum anicjetety Jen' in, mijam mu'ya' yoctyi' muntyi' in se'vaqui 
in. Yụ jéyacsi voro'tacdye'ya' yụ Jen'si' p̂eyacdye' mu', jun' chuc yụ p̂eijte mu' 
Cristo jéyacsi mu'in jam judío in. Räj mọ' jéyacsi yụ jun' chuc carijtaqui yụ paj qui 
jam jätäjjin yụ in voro'yedyedyes yụ, paj qui jam fibi' shupqui' mọ' voro'yedye' 
yụ. 

3Jụjtyibun mọmo' dyijyedye' yụ in. Jesha' mu' Tito, me' tsan' jam sei'tactyi' a' mu' 
ĉaĉaij na jam judío na'i mu', mu'in qui nam' jam ferche' yụ'tyeyete p̂eyacdye' in 
paj qui sei'tac a' mu'. 

4Pạrej na tsan' mu'ya' mạ'je' me' in, mu'in jeñej bu'yi anicjetety Jen' in, me' bu'yi 
yu'ti in, itŝij chäte' ji'säsdyi tsunya' in. Mạ'je' a'c̣hisya' dyijyedye' chäyibusin' 
ji'chäyitidye' in jun' chuc mu' Cristo Jesús aty ji'c̣honsin' tsun yụ'tacdye'ya' Jen'si' 
mu'. Mọ' dyijyedye' mu'in paj qui cuvij cäc̣hä'chubajsha' tsun mọ' yụ'tacdye', paj 
qui mọ' bächäbusin' tsun. 

5Tsun na jam méqui' jụjtacsebi dyijyedye' mu'in ĉaĉaij na jam mạ'je' tsun mọ' 
cäjsis ji'chäyitidye'. Tsun mọ' ñutsje' mọ' anicsis ji'chäyitidye' paj qui rụijsis 
mọmo' se'vetiñe' mi'in. 

6Chime'dye mu'in Jerusalénĉantyi' tashche' bu'yity anicjetety Jen' in jam dam' 
cächjiyin yụ in, me'dye jụjbun mọmo' ji'chäyitidye' yụ in. Me' tsan' mu'in 
muju'cha' bu'yity in, yụ qui nam' jam méqui' noi'yedye'tum mu'insi'ya' vej in, 
ĉaĉaij na yụ chí ̣yete mu' Jen' mu' nash vaj cäts cạvacsi räj muntyi' in. 

7Mu'in jam yocsi' p̂eyacdye' so'min yụ in, mu'in chäyin yụ in jun' chuc mu' Jen' 
yu'tyin yụ paj qui voro'tacsi yụ mu'in jam judío in, yojdyem' mu' Pedro jayu'ti u 
mu' Jen' paj qui mu' voro'tacsi mu'in judío in. 

8Jen' ferdye' jaso'miti mu' Pedro paj qui mu' voro'tacsi judío in, me'dye mu' Jen' 
ferdye' so'min yụ paj qui yụ voro'tacsi mu'in jam judío in. 

9Mu'in tashche' bu'yity anicjetety Jen' in, Santiago judyeya' Pedro judyeya' mu' 
Juan, me'si'dye mu'in in chäyibun yụ'tacdye' yụ in, jun' chuc mu' Jen' me' so'min 
yụ, mọ'dyes qui mu'in jụjtyin yụ in, judyeya' mu' Bernabé, paj qui vaj cäts 
carijtaqui tsun Jen'dyes mu'intum in. Tsun ra' voro'tacsi mu'in jam judío in, mu'in 
na ra' voro'tacsi mu'in judío in. 

10Mọ' mọmo' cudyin tsun in paj qui tsun no ̣ tacsi mu'in jayejjotaquity jedye' in. Yụ 
jụjtacsebi cọdacdye' mu'in ĉaĉaij na aty jä'mij yụ yụ'tye' ferdye' paj qui me' no ̣ tac 
in. 

11 Pedro aty venjoijya' Antioquíaĉan jiquej, yụ ñutsjeĉun'te ĉụi'si'ya' vej mu', 
ĉaĉaij na jam rụijsis dyijyedye' cại'. 

12Jesha' mu' Pedro jambi'dyem' mu'ya' venchuij mu'in judío in jutactyi' 
Santiagoty mu', yiqui mu' jebetyetacsi säcsedye' mu'in jam judío in. Aty qui nam' 
venchuijya' judío in, me'qui'dye qui jebetyetacsi säcsedye', ĉaĉaij na vatyquej ra' 
jị'fajcacsi mu'in judío in, mu'in taca' cäc̣hä'chui'tyi' yụ'tacdye' in. 

13Me' mu' Pedro dyijyi vatyquej ra' ñiñete judío in. Me'dye mu'in chime' yoctyi' 
judío jụjjetety Jen' in, mu'in chime' cäc̣hä' jịjcapte in cäjsis dyijyedye' Pedros mu', 
mu'in chime' cavin meijyeban in. Chime'tyitydye mu' Bernabé jịjcapte cäjsis 
dyijyedye' Pedros, mu' chime' meijyeban mu'inya' in. 

14Aty me' cạvacsiya' yụ jun' chuc mu'in dyijyi in, jam rụij cäc̣hä'chupte in mọ' 
rụijsis p̂eyacdye' Jen'si' mu', mọ'dyes qui yụ jéte mu' Pedro mu'insi'ya' vej mu'in 
anicjetetyya' Jen' in. Jéte yụ: “Me' tsan' judío na'i mi, mi qui nam' aty jam jeñej 
judío bä'yi mi, aty jam cäc̣hä'chucsebi yicdye' mu'in. ¿Jun' qui ĉaĉaij me' jéyacsi 
mi mu'in jam judío in paj qui mu'in in cäc̣hä'chucsebi judíos yicdye' mu'in?” me' 
jéte yụ. 

15Tsun na'eja'dye judío tsun, tsun jam nash jam judío tsun, tsun judío tsun 
jéyacseja' jam judío in, juchajtumtyi' in, me' jéyacseja'. 

16Me' tsan' me' yéja' tsun, chí ̣ja' qui nam' tsun jam yirity muntyi' rụij yụ'tac 
Jen'si'ya' vej mu' cäc̣hä'chucdye'ya' yụ'tacdye', mọ' mọmo' rụij jayu'ti, 
anicyedye'ya' Jesucristoche'. Tsun chime' anicjeja Jesucristo paj qui mu' Jen' rụij 
yu'sin' anicyedye'ya' tsun, jam mọ' cäc̣hä'chucdye'ya' yụ'tacdye' rụij yu'sin', 
ĉaĉaij na jam yirity muntyi' rụij yụ'tac Jen'si'ya' vej mu' cäc̣hä'chuc-dye'ya' 
yụ'tacdye' Jen'si' mu'. 

17Tsun judío tsun aty dyijtuja'ya' tsun paj qui mu' Cristo rụij yu'sin', tsun chime' 
chí ̣ja' juchajtumtyi' tsun yódyem' mu'in jam judío u in. ¿Tupuj buty me' yéja' tsun 
mu'dye Cristo juchajtumtyi' yu'sin'? Jam jun' me'. 

18Tsun aty farajjeja'tyi' mọ' yụ'tacdye', jam mọ' rụij yu'sin', quivij qui nam' 
chịmo'che' ĉúbujsha' jụijya' tsun, me' bä'bajsha' jụijya' tsun, quivij chimu've 
juchajtum shubajsha' tsun. 

19Aty shuban yụ'tacdye'ĉan yụ, jeñej bu'yi säñity yụ'tac-dye'ĉan jiquej yụ, mọ'dye 
yụ'tacdye' ji'säñin yụ, Jen'dyes qui bä'yi yụ. Yụ säñi Cristotum croshche',  

20q̂uin' tsạ'bu'ban yụ Jen'dyes, aty qui jam ĉụi'si'ya' ferdye' bä'yi yụ, Cristo qui 
bä'yi yụtyĉan ĉojtyi', mu'si' dyijyedye' cäc̣hä'chupte yụ, yejĉoij qui yụ anicjepte 
Jen'tyi' Ạva' mu', mu' mạ'jintyi' yụ judyeya' ji'ijati yu ̣ dyesi' paj qui tsạ'chun yụ. 

21 Yụ jam mạ'je' va'quecbite ñịbe'jitidyes Jen'si' mu', chịj yụ mu' Jen' 
ñịbe'jitidyesya' mu'sim' mu' rụij yu'tyin yụ. Jesha', mu' Jen' rụij yu'sin' jụijya' tsun 
cäc̣hä'chucdye'ya' mọ' yụ'tacdye' mu', a vuty fibi' me' ijac u mu' Cristo. 

GALATIANS 3  

1 Anic itŝity dyijyedye' mi'in Galaciaĉantyi' mi'in. ¿Tyi ĉaĉaij ji'shapuyibunac 
dyijyedye' u mi'in paj qui farajjetiñe' mọ' rụijsis p̂eyacdye'? Anic jorojĉan jéyac yụ 
yu ̣ si'ya' ji'chäyitidye', jeñej bu'yi' mi'insi'ya' vej yụ jị'caveyeyac jun' chuc 
croshche' ijac mu' Cristo, me' bu'yi' shupqui' ji'chäyitidye' yụ. 

2Jesha' jítiĉa' yụ mi'in: ¿Jen' buty me' mọmo' so'minac Ạ'edye' mu' 
cäc̣hä'chucdye'ya' mọ' yụ'tacdye' jiquej? Jam jun', anicyedye'ya' mu' so'minac. 

3Itŝity dyijyedye' mi'in. Jesha' tashche' jiquej anicyedye'ya' mi'in mu' Jen' 
so'minac ĉụi'si' Ạ'edye' mu', mọ' tsạ'chunac mi'in Jen'dyes. ¿Jun' qui dash ĉaĉaij 

me' dyijyi mi'in q̂uin' chat tupuj p̂añi Jen'dyes mi'in mọ' cäc̣hä'chucdye'ya' 
yụ'tacdye'? Jam jun'. 

4Farajjetiñe' qui jụijya' mọ' rụijsis ji'chäyitidye' mi'in, fibidyes ra' shupqui' mọ' 
räj jị'ĉojtiñes mi'in cäc̣hä'chuc-dye'ya' mi'in p̂eyacdye'. Faraj vu' ca' jam me' mi'in 
farajjetiñe' mọ' paj qui jam me' fibidyes shupqui' mọ' ji'chäyitidye' se'vetiñes 
mi'in. 

5Yụ ra' jéyac mi'in: ¿Mu' Jen' so'minac buty Ạ'edye' mu' judyeya' ji'caviyinac 
ferdye' mu' cäc̣hä'chucdye'ya' mi'in mọ' yụ'tacdye'? Jam jun' me'. Mu' me' 
ñịbe'jinac ĉaĉaij na mi'in anicjetiñe' mọ' jäm'si' p̂eyacdye' Jen'si' mu' se'vetiñes 
jiquej mi'in. 

6Me'dye mu' chime' Abraham jiquej anicjete Jen', me'dyes qui mu' Jen' rụij jayu'ti. 

7Jesha', mu'in anicjetety Jen' in mu'in nash anictyity vóshi' Abrahamtyi', me' 
yụ'tac in. 

8Tashi' jä'mij yi' sánacdye' jun' chuc ra' mu' Jen' rụij yụ'tacsi mu'in jam judío in 
anicyedye'ya' mu'in. Jen' jä'miij tashche' jaso'miti p̂eyacdye' mu' Abraham mọ' 
c̣hon'dyedyes p̂eyacdye', yi': “Míya'dye ra' yụ räj ñịbe'jeyacsi jacchety muntyi' in”, 
yi' sánacdye'. 

9Mu' Abraham anicjepte Jen'si' p̂eyacdye' mu', mọ'dyes qui mu' Jen' ñịbe'jajiti 
jiquej. Me'dye q̂uin' chime', tyi chuc anicjetety Jen' in mu'in ra' ñịbe'jeyac Jen'ya' 
in, yojdyem' Abrahamvun jiquej u. 

10Tyi chuc dyijyity tsan' tupuj c̣hoñi cäc̣hä'chucdye'ya' yụ'tacdye', mu' me' 
dyijyity, va'tacdyedyety mu' shupqui, ĉaĉaij na mọ' yi' sánacdye': “Tyi chuc jam 
räjen' chique'tyi' mọ' sánacdye' yụ'tacdye'ĉansi', va'tacdyedyety mu' shupqui.”  

11 Anic jorojĉan ọij shupqui' sánacdye' Jen'si' mu', mu' ra' jam rụij yụ'tacsi 
muntyi' in cäc̣hä'chucdye'ya' in mọ' yụ'tacdye', ĉaĉaij na mọ'dye p̂eye' sánacdye', 
yi': “Mu' na rụij yụ'tactyi' anicyedye'ya', mu' ra' c̣hoñi.”  

12Mu'in cäc̣hä'chui'tyi' in mọ' yụ'tacdye', mu'in na jam dyijtui' in anicyedye' 
Jen'che', yụ'tacdyem' dyijtui' in. Ọij sánacdye' p̂eye' mọ' yụ'tacdye', yi': “Tyi chuc 
räjen' chique'tyi' in mọ' sánacdye' yụ'tacdye'ĉansi', mu'in ra' c̣hoñi in.”  

13Cristo ji'c̣honsin' tsun paj qui jam tsunche' tŝọi' mọ' va'tacdye' mu', mọ' cại'si' 
yụ'tacdye', ĉaĉaij na Cristoche' tŝọi' mọ' va'tacdye', mọ' cại'si' yụ'tacdye', mọ' 
tsunsi' cại' va'tacdye'. Anicdye me' ca ̣ tsi' mọ' sánacdye' yi': “Tyi chuc ijactyi' 
sonche' in mu'in so'mac va'tacdye' Jen'ya' in.”  

14Mọ' dyijyedye' Jen'si' mu', mu' Cristo me' cabusin' va'tacdye' tsun paj qui 
mu'indyes chime' jam judíodyes in shupqui' ọij p̂eyacdye' jayu'tyiyitis Jen' 
Abraham jiquej, paj qui räjtumdye tsun so'mac tsun Jen'si' Ạ'edye' mu' 
anicyedye'ya' tsun mu' Jesucristo. 

15Vojity yụ ra' ji'shupqueyeyac jị'ĉocdyes p̂eyacdye'. Yirity muntyi' yụ'tye'ya' 
yiris p̂eyacdye', judyeya' tịj qui yụ'taquiya' sánac, aty fer bu'yi' shupqui' mọ' 
p̂eyacdye', aty jam tupuj yocyi' yụ'tac. 

16Me'dye chime' mọ' fer bu'yi' p̂eyacdye' Jen'si' mu', mọ' jayu'tyiyitis 
Abrahamvun jiquej judyeya' vóshi' chime' mu'. Mọ' sánacdye' jam ji'jäcacsi' 
“mu'indyes vóshi' mu'”, mu'in dai'tyi' in, me'dye yirity mọmo' vóshi' mu' ji'jäcbite 
ĉaĉaij na yi' sánacdye': “judyeya' vóshidyes mi.” A Me' yi' ĉaĉaij na yirity mọmo' 
mu' Cristo ji'jäcte sánacdye'. 

17Mọ'dyes yi yụ, Jen' tashche' jiquej jayu'tyiyiti p̂eyacdye' mu' Abraham jun' chuc 
anicyedye'ya' mu' rụij yụ'tac. Jen' yi “Yụ ra' jị'cätse' mọ' p̂eyacdye'.” Jiyi' vạjpedye' 
qui' cien chibin qui'tac yómodye' me'si', chat q̂uin'dyem' yụ'tye' mu' Jen' mọ' 
yụ'tacdye' mu'. Yụ ra' jéyac, mọ' yụ'tacdye' mọ' jäqui've yụ'tacsi', mọ' aty jam 
tupuj jị'motse' mọ' tashches yụ'tacsi' p̂eyacdye' Jen'si' mu' jayu'tyiyitis Abraham 
jiquej, mọ' taca' fer bu'yi'. 

18Jesha', mu' Jen' ñịbe'jisin' jụijya' tsun cäc̣hä'chucdye'ya' yụ'tacdye' jụijya' tsun, 
a vuty jam ñịbe'jitidyesya' shupqui' mọ', yódyesdyem' yi' o mọ' p̂eyacdye' Jen'si' 
jiquej u, mọ' jayu'tyiyitaques jiquej mu' Abraham, mọ' yi' jun' chuc mu' Jen' 
ñịbe'jajiti anicyedye'ya' mu'. 

19Mọ'dyes yụ ra' jéyac: ¿Jedyedyes buty yụ'tacdye'? Jäqui've mu' Jen' 
cächjeyeyacsi mọ' yụ'tacdye', mọ' jị'ĉocdyes juchaj muntyis mu'in. Mọ' fer bu'yi' 
yụ'tac jun' qui' chuc atsijya' mu' Ji'c̣honacsity muntyi', mu' Abrahamtyi' vóshi' 
mu', mu' p̂eijtyety jiquej Jen'si' p̂eyacdye' mu'. Chime'dye mu'in anjer in ji'jiyete 
Moisés in Jen'si' yụ'tacdye' mu', mu' qui so'macsi muntyi' in. 

20Jen' jam me' jaso'miti p̂eyacdye' mu' Abraham jiquej, mu' jam so'mete 
ji'jiyetety, mu' chụi' jaso'miti. 

21¿Yụ'tacdye' fáquiĉun'ti' buty Jen'si'tum p̂eyacdye' mu', mọ' c̣hon'dyedyes tsun? 
Jam jun' me'. Tupuj mọ' yụ'tacdye' tsạ'chusin' Jen'si'ya' vej mu' jụijya' tsun, a vuty 
tupuj yụ'tacdye'ya' rụij yụ'tac u tsun. 

22Jam qui nam' jun' me', ĉaĉaij na yi' mọ' sánacdye' jun' chuc mọ' juchaj bächäsin' 
räj jacchety muntyi' tsun, jeñej bu'ja' ĉär'taquisĉan yu'sin', paj qui dyijtupja tsun 
Jen'si' ñịbe'jitidyes mu', me' mu' ji'c̣honsin' anicyeja'ya' Jesucristoche' tsun, yoj 
yi'dyem' p̂eyacdye' Jen'si' mu'. 

23Jambi'dyem' ayijya' mọ' tupudye' paj qui jä'mij anicyeja' Jesucristoche', 
yụ'tacdye' bächäsin' tsun jiquej, jeñej bu'ja' ĉär'tactyi' me' bu'ja' jiquej tsun, 
ĉụi'dye mu' atsij ji'c̣honacsity. 

24Me' mọ' yụ'tacdye' bächäsin', mọ' yu'sin' Cristoya', mọ' yi' paj qui Cristo 
dyijtuja. Aty mu' dyijtujaya' chat qui anicyeja' mu'che', mu' qui rụij yu'sin' tsun 
anicyedye'ya'. 

25Aty mu' qui anicjeja me'qui'dye mọ' bächäsin' yụ'tacdye'. 

26Q̂uin' chat anicyedye'ya' Jesucristoche' mi'in, räj Jen'tyi' ạva' mu' yụ'tac mi'in, 
ĉaĉaij na aty Cristoty mi'in. 

27Aty ji'säsdyi Cristoya' jụijya' mi'in, mu'si' qui jäm'yedyem' me'chuptinte mi'in 
ĉaĉaij na aty mu'tyi' mi'in. 

28Mọ'dyes mu' Jen' vaj cäts cạvacsi muntyi' in, paj tsan' judío in, paj tsan' jam 
judío in, paj tsan' úñity in judyeya' paj tsan' jam úñity in, son' in judyeya' p̂en in, 
me' vaj cäts cạvacsi Jen' muntyi' in, me'dye mi'in vaj me' Jesucristoty mi'in. 

29Mi'in Cristoty jụijya', Abrahamtyi' vóshi' shupqui chime' mi'in, Jen' ra' 
ñịbe'jinac räj mi'in jun' chuc yi' p̂eyacdye' mu', mọ' jaso'mitis Abraham jiquej. 

GALATIANS 4  

1 Yụ ra' jéyac ọij jị'ĉocdyes p̂eyacdye'. Jesha' mu' jedye'tumtyity ạva' mu', me' ra' 
tsan' räj mu'dyes jen'si' jedye' mu', miqui'dyem' qui nam' taca' jụijya' mu', jeñej 
úñity mọmo' bä'yi,  

2ĉaĉaij na miqui'dyem' taca', mu'ya' qui nam' mu'in ĉọjcatety in, mu'in bächäpte 
jedye' in, jun' qui' chuc ayijya' tupudye' jayu'tyiyitis jen' mu', chat q̂uin'dyem' 
so'maqui ạva' mu' paj qui bächäqui ĉụi' jedye' mu' yụ'tyeyetes jen' mu' jiquej. 

3Me'dye tsun chime' jiquej o ̣ ches jacches dyijyedye' me'sin' tsun jiquej mọ' 
bächäsin'. 

4A qui nam' ayijya' mọ' tupudye' yụ'tyes Jen', mu' jutaqui Ạva' mu', yiris munsi' 
mu'ĉan na'i mu', judyeya' yụ'tacdye'tum bä'yi ĉaĉaij na judío na'i mu'. 

5Ayidye' mu' paj qui ji'c̣honsin' tsun paj qui jam bächäsin' mọ' yụ'tacdye' judyeya' 
paj qui Jen' ạvatusin' tsun. 

6Aty Jen'tyi' ạva' mi'in, mọ'dyes mu' Jen' so'minac ĉojtyi'ĉan mi'in mọ' Ạva'si' 
Ạ'edye' mu'. Ạ'edye' mu' yi' paj qui tsun jéja Jen': “Yu ̣ tyi' Jen', yu ̣ tyi' Jen'”, jéja 
tsun. 

7Mọ'dyes aty jam úñedye'ĉan mi'in, q̂uin' aty Jen'tyi' ạva' mi'in, mu'dye qui ra' räj 
ñịbe'jinac mi'in, mọ' p̂eyes p̂eyacdye' mu', ĉaĉaij na aty mu'tyi' ạva' mi'in. 

8Me'dyem' bä'yi jiquej mi'in jambi'dyem' chí ̣yetinte Jen' mi'in, yejĉoij 
cäc̣hä'chucsi mi'in jäm'tacdye' jacches jiquej in, mọ'in jam Jen' bu'yis in, mọ' 
mọmo' bächänac jiquej in. 

9Q ̂uin' aty chí ̣yetinte Jen' mi'in, dadam' jäm' yi yụ: mu' Jen' aty chäyinac mi'in. 
¿Jun' me' q̂uin' u mi'in caman' dyijyeban chimu've mi'in cäc̣hä'chubajtiñe' mọ' 
o ̣ ches fibis jacches dyijyedye' mọ' itŝis ferdye'? ¿Jun' me' bu'ban u mi'in mạ'je' paj 
qui mọ'dye ayotubajtiñe' mi'in?  

10Anic me' mi'in cäj cạtiñe' dyijyedye' mi'in, ĉaĉaij na pạrej a ̣ räjjetiñe' mạyedye' 
mi'in, pạrej na a ̣ räjjetiñe' ịvas feshta mọ', judyeya' yómodyes feshta chime', räj 
mọ' a ̣räjjetiñe' mi'in, jo'meschem' ĉúti mi'in, mọm' mọjo'cha' dyijtutiñe'. 

11 Anic yụ där táreyac mi'in, jun' ra', vatyquej yocve dyijyeban jụijya' mi'in, are' 
fibim' jị'chiyeyac Jen'si' p̂eyacdye' mu'. 

12Vojity, yụ ra' ferche' jéyac mi'in, yódyem' yụ q̂uin' u aty jam bächän yụ mọ' 
yụ'tacdye', me' bu'vacdye mi'in chime', ĉaĉaij na aty me' bä'yi yụ jeñej jam judío 
yụ, yódyem' mi'in u jam judío mi'in. Jesha' mi'in jam dam' me' a'c̣his so'mitiĉa' yụ 
mi'in. 

13Chịj tyu' u mi'in, tashche' jiquej yụ japacjoij yụ mi'inya', me'dyes qui yụ 
me'ĉandye voro'tyeyac mi'in Jen'si' p̂eyacdye' mu'. 

14Me' tsan' a'c̣histum japacjodye' yụ jajbu'yeyac jiquej mi'in, jam qui nam' 
äcäijjitiĉa' yụ mi'in, mijam méqui' va'quiĉun'dyiĉa' yụ mi'in. Dadam' mọmo' jäm' 
tiĉun'dyiĉa' yụ mi'in, a ̣ räjjitiĉa' mi'in, jeñej Jen'tyi' anjer, me' bu'yi tiĉun'dyiĉa' yụ 
mi'in, jeñej Jesucristo, me' tiĉun'dyiĉa' yụ mi'in. 

15Anic ma'jotyitiĉa' yụ mi'in jiquej, meij jịjcaij mạ'je' fónaqui vej mi'in paj qui 
so'mitiĉa' yụ mi'in, tupuj jụijya' mi'in. ̣Q̂uin' na aty jam me' dyijyi mi'in, yocve 
dyijtutiĉa' yụ mi'in, aty jam jeñej jiquej ma'jotyitiĉa' yụ mi'in. ¿Jun' qui ĉaĉaij me' 
u q̂uin' mi'in?  

16¿Fáquitity buty yụ mi'intum yu'tiĉa' mi'in, jéyacdye'ya' mọ' rụijsis p̂eyacdye', 
mọ' buty ji'fajquiyitiĉa' yụ mi'in? 

17Cäjsis tui'tyi' ji'chäyitidye' in anic fer dyijtunac in, a'c̣hisya' qui nam' dyijyedye' 
dyijtunac in, mọ'ya' mạ'je' jụj ja'yinac in paj qui mu'in mọmo' dyijtucsi mi'in, paj 
qui aty jam tsun dyijtutiĉa' u mi'in. 

18Jäm' tsan' me' dyijtunac in, jäm'si'ya' dyijyedye' jụijya' mu'in. Jemoñe' qui nam' 
jäm'si'ya' dyijyedye' dyijtunac in, me' tsan' mu'ya' yụ, me' tsan' itŝij yụ, me' vu' 
ca' me' bu'yi' yoctyi' dyijtunac in. 

19Chätidye', mạ'jeyacdyety ạva' yụ, yụ anic fer táreyac yụ. Cuvij me' bu'yi yụ jeñej 
yiris jạjtsis p̂en, jị'ĉojtyes are'redye' basdyidyes mọ', me'dye yụ chime' fer 
dyijtuyac mi'in jun' qui' chuc fer bu'yi Cristoya' mi'in. 

20Faraj vu' ca' yụ mi'intum q̂uin', tupuj me' chí ̣yebiyac dyijyedye' mi'in, are' 
rụijsis, are' jam, me' jụijya', tupuj chịj yụ jätäjjeyac chuc ra' yụ. ̣Q̂uin' qui nam' yụ 
jam chí ̣yebiyac dyijyedye' mi'insi'. 

21 Pạrej mu'ya' mi'in taca' yụ'tacdye'che' ĉúti mi'in paj qui tsan' ji'c̣honnac ĉúti 
mi'in. ¿Jam adac chiquetiñe' mi'in jätäjyi' chuc mọ' yụ'tacdye' Jen'si' mu'?  



442 

 

 
© New Tribes Mission. 

 

 

 

 

22Sánacdye' yi' mu'ya' jiquej pärä' ạva' mu' Abrahamtyi', mu' tashchety 
úñisĉantyi' ạva' mu', mu' na yoctyi' ạva' mu' ĉụi'si'ĉantyi' p̂en mu', jam 
úñisĉantyi'. 

23Mu' úñistyi' ạva' mọ' jun' chuc na'i jacchety ạva' in, me' mu' na'i. Saraty na ạva' 
mọ' jam mu' me', na'i paj qui ca ̣ tsi' Jen'si' p̂eyacdye' mu', mọ' jayu'tyiyitis 
Abraham jiquej. 

24-25Mọ'in pärä' p̂en in jị'ĉocdyes p̂eyacdye' shupqui' in. Mọ'in pärä'sis p̂en in 
jeñej pärä'sis p̂eyacdye' yụ'tyes Jen', me' bu'yi' mọ'in shupqui' in. Agar úñis 
jiquej, mọ' jeñej bu'yi' Jen'si' yụ'tacdye' mu', jaso'mitis Moisés jiquej, mụcu'che' 
Sinaíche' Arabiaĉantyi' mu' mụcu', mu'che' jaso'miti jiquej, me' bu'yi' mọ' 
shupqui' Agar, úñis mu'. Mọ' jị'ĉocdyes p̂eyacdye' yi' jun' chuc mọ'dye q̂uin' 
yejĉoij mu'in judío in cäc̣hä'chui' in mọ' yụ'tacdye', jeñej bu'yi úñi mọ'che' in, me' 
bu'yi in, ĉaĉaij na me' bu'yi in q̂uin'tyity Jerusalénĉantyi' in. 

26Mọ' na Sara jam úñis, mọ' jeñej bu'yi' mọ' Jen'si' p̂eyacdye' mu' jayu'tyiyitis 
Abraham jiquej, me' bu'yi' mọ'. Tyi chuc mọ' anicjety in mu'in jam úñity bä'yi in, 
jeñej mạyedye'chesĉan Jerusalén bä'yi in, me' shupqui in mạyedye'chedyety 
yụ'tac in. 

27Yi' sánacdye': “Mi p̂en särä' bu'yis, me' tsan' jam chí ̣yes ạva' mi, ma'jodye'tum 
qui na ram' äjyi' mi. Mọ' p̂en jọbataĉan'si' vämtyi' dai' ra' mu'ya' ạva' mọ', ọya'ya' 
ra' mọ' vämtyi'yas”, yi' sánacdye'. 

28Vojity yụ ra' jéyac, yódyem' mu' Jen' jị'cätse' p̂eyacdye' jiquej u aty na'iya' Isaac, 
me'dye q̂uin' mi'inya' aty ca ̣ tsi' Jen'si' p̂eyacdye' mu' aty ạvatunacya' mi'in. 

29Jam me' Agartyi' ạva' mọ' yụ'tac jiquej, jam ca ̣ tsi' Jen'si' p̂eyacdye' mu' na'iya' 
mu'. 

P̂añi ạva' mọ', mu' jạñibe'ti' Saraty ạva' mọ', mu' na'i ca ̣ tsi' mọ'si' p̂eyacdye' Jen'si' 
Ạ'edye' mu'. Me'dye q̂uin' chime' mu'in ĉútity yụ'tacdye'che' in, mu'in 
jị'ñibe'casin' in tsun Jen'tyi' ạva' tsun. 

30¿Jätäjyi' a ĉa sánacdye'? Yi': “Fitupjeva' mọ' úñis ạva'tumdye mọ', ĉaĉaij na mọ' 
úñistyi' ạva' mọ' jam ra' mu'mun so'mac jen'si' jedye' mu', mu' ra' jam jeñej 
Saraty ạva' mọ', mọ' jam úñis.” 

31 Mọ'dyes vojity yụ, tsun jam úñistyi' vóshi' tsun, jam yụ'tacdye'che' ĉútiĉa'tyi' 
tsun, mọ' vóshi' tsun jam úñis, mọ'dyes aty faraj bu'ja' tsun. 

GALATIANS 5  

1 Aty c̣honjaty tsun, mu' Cristo ji'c̣honsin' tsun. Mọ'dyes fer bu'jam' mi'in, jam ra' 
cuvij ji'sässun yụ'tacdye'ĉan mi'in paj qui jam quivij mọ' bächäbunac mi'in. 

2Se'vitiĉam', yu ̣dye Pablo jéyac ra': ji'sei'taqui a' jụijya' mi'in, aty ra' jam 
jedyedyety shupqui mi'indyety mu' Cristo. 

3Quivij yụ ra' jéyac: tyi chuc ji'sei'taqui a' mu'in jeñej aty ra' tsan' c̣hoñi ĉúti u in, 
jemoñe' qui nam' räjen' chique' in mọ' p̂eyacdye' yụ'tacdye'ĉansi'. 

4Tyi chuc dyijyi chique' mọ' yụ'tacdye' in, jeñej aty ra' tsan' rụij yụ'tac ĉúti u, 
mu'in meijjeyac Cristoya' in, chime' meijjeyac in Jen'si'ya' ñịbe'jitidyes mu'. 

5Tsun na jam me', ĉútiĉa' Jen'che' tsun, mu' so'misin'tyi' Ạ'edye' mu' paj qui mọ' 
ñútyisin' meijquejĉodye'ya' bisacdye' tsun paj qui mu' rụij yu'sin' anicyedye'ya' 
tsun. 

6Tsun aty Jesucristoty jụijya' fibis qui ram' shupqui' sei'tacdye' muntyis, aty jam 
méqui' no ̣ taqui' Jen'si'ya' vej mu'. Me' tsan' sei'tactyi' a' jụijya' tsun, me' tsan' jam, 
vaj me'dye qui nam' shupqueja' Jen'si'ya' vej mu', me'dye yiris mọmo' dyijtuc, 
mọ' anicyedye'. Anicyeja'tyi' Jen'che' jụijya' tsun, räjĉan ra' mạ'jeyacsejaty bä'ja' 
tsun. 

7Jiquej mi'in anic jäm' cäc̣hä'chutinte Jen'. ¿Tyi ca' ji'yacchuyinac in mọ' rụijsis 
p̂eyacdye'?  

8Mọ' jam Jen'si' dyijyedye' mọ' jụj ja'yinacsi' mi'in mu' fayinactyi' jiquej mi'in. 

9Me' tsan' mu'in jam juñucsi' in mu'in cäjsis ji'chäyitidye' tui'tyi' in, uts qui nam' 
räj ac̣hi'tacsi yoctyi' in. Mọ' mu'in jị'cätse' in mọ' p̂eyacdye' yi': “Dam' mọmo' 
bijtac ji'dujraquis, ọij na tas ji'dujrete mu' pan”, yi'. 

10Me' tsan' me' yụ qui nam' chí ̣yete mu' Jen', mu' ra' ñútyinac mi'in paj qui jam 
anicjeyacsebi mi'in ji'chäyitidye' mu'in me'tyinactyis in, me' tsan' jam chí ̣yacsity 
yụ, Jen' qui na ram' so'macsi va'tacdye' mu'in me'tyity in. 

11 Pạrej väñädye'ya' mu'in ji'jäcbun voro'yedye' yụ in, yi in: “Mu' Pablo jéyacsi 
muntyi' jemoñe' sei'tac a' mu'in paj qui tupuj c̣hoñi in, yi mu'.” Jam qui nam' yụ 
me' yi. Me' yíya' yụ, mu'in judío in a vu' ĉa ma'jotyibun voro'yedye' yụ u in, a vu' 
ĉa jam jị'ñibe'can yụ u in. Mu'in qui nam' mem' fáquibun voro'yedye' yụ in, mọ' 
yi' jun' chuc jam yụ'tacdye'ya' c̣honja' tsun, Cristo yirity ji'c̣honsin' tsun ijacya' 
croshche' jiquej. 

12Mu'in me'tyinactyi' in cäjsisya' ji'chäyitidye' ji'chäyinac in, faraj vu' ca' ĉụi'dye 
me' va'quicdyi in, paj ĉụi' tas ac̣hi'taqui a' mu'in. 

13Vojity, aty c̣hoñity mi'in yụ'tacdye'ĉan. Me' tsan' me', jam qui na ram' cäj yi 
mi'in: “Aty c̣honjaty tsun, jun' chuc mạ'je' a' tsun a'c̣his, tupuj me' jäm'taĉa'”, jam 
ra' me' yi mi'in. Dam'dye jäm' vaj meij ñútyitidyeij mi'in mạ'jitidyesya' mi'in. 

14Mọ' mọjo'chas yụ'tacdye' yi': “Mạ'jeyacsevac fer chätidye' mi'in yódyem' ĉụi' 
mạ'jiti u mi'in.” Räj yocsi' yụ'tacdye' in siti' in ọijĉan yirissisĉan yụ'tacdye' Jen'si' 
mu'. 

15Jam qui nam' me' jụijya' mi'in, vaj meij fáquiti bä'yi jụijya' mi'in, judyeya' vaj 
meij ñäñiti jụijya' mi'in, jeñej bu'yi vajedyedye', vaj meij carav'jiti' in, me' bu'yi 
shupqui mi'in. Are'ĉa vaj meij ji'penjun mi'in. 

16Yụ ra' jéyac mi'in: cäc̣hä'chubimac Jen'si' Ạ'edye' mu', paj qui jam 
cäc̣hä'chutiñe' a'c̣his dyijyedye' a'si' mi'in. 

17Mọ' a'c̣his dyijyedye' a'si' tsun fáquiti' Jen'si'tum Ạ'edye' mu', mijam vaj me' 
bu'yi' mọ'tum, mọ'in pären' in vaj fáquiti' in. Jen'si' Ạ'edye' mu' anic yocve, jam 
jeñej a'c̣his dyijyedye' a'si' tsun, mọ'dyes jam tupuj a'c̣his cäc̣hä'chutiñe' mọ' 
mạ'jes a' mi'in. 

18Chiqueptinte Jen'si' Ạ'edye' jụijya' mi'in, aty qui ra' jam bächänac quivij mọ' 
yụ'tacdye'. 

19Anic jorojĉan mu'in bä'yi in a'si' a'c̣his dyijyedye' me'chuquity in, mu'in ac̣hi' 
bä'yi in, judyeya' vo'vodye' dyijtui' in, tyíĉan ĉụi' mọmo' ĉọshi in. 

20Pạrej jäm'tacdye'che' cudyiti in, judyeya' pạrej cọcojsi'naqui in, judyeya' chime' 
vaj meij fáquitidyeij in, judyeya' doroi'jiti-dyeij in, jedye' ĉụi' mọmo' ji'fajquiyiti 
in, pạrej mu'ya' jam jaijve fa ̣coij in, judyeya' yi in paj qui vaj meijti fáquiti yoctyi' 
in, judyeya' yoc yoc dyijyi in. 

21 Pạrej ji'me'tyiyitidyeij jedye' in, pạrej shu'qui in, pạrej feshtadye' dyijtui' in, 
jo'memes me'chui' in, me' me' bä'yi in mu'in a'c̣his dyijyedye' a'si' me'chuquity 
in. Quivij ra' yụ ferche' jéyac: tyi chuc me' bä'yity jụijya' in, mu'in jam jun' 
Jen'yadyety in ayo'bu'yedye'ĉan mu'. 

22Anic yocve carijtaqui' Jen'si' Ạ'edye' mu', mọ' yi' paj qui mạ'jeyacsejaty bä'ja' 
tsun, mọ' so'misin' ma'jodye' judyeya' dyichyedye', judyeya' yi' chime' paj qui vaj 
meij jäm'jitiĉa' tsun judyeya' paj qui jäm'jeyacsejaty bä'ja' tsun judyeya' ñịbe' 
ĉọcseja' chime', judyeya' paj qui jị'cätsaĉa' p̂eyacdye' tsun me' jéyacseja' jụijya'. 

23Chime'dye yi' paj qui jam va'bunnaĉa', judyeya' paj qui jäm' ĉujcatiĉa' chime' 
tsun. Itŝi' mọ'ya' yụ'tacdye' yi' paj qui jam me' bä'ja' tsun. 

24Mu'in Jesucristoty in aty ji'sänaqui in a'c̣his dyijyedye' ĉụi'si' mu'in, räjtumdye 
a'c̣his mạ'je'si' in, croshche' jiquej ji'sänac a'c̣his dyijyedye' mu'in. 

25Mọ' qui nam' Jen'si' Ạ'edye' mu' tsạ'chusin' tsun, jemoñe' ĉụi' ji'säsdyiĉa' paj qui 
mọ' bächäsin' tsun. 

26Mọ'dyes jam ra' ĉụi' tima'quitiĉa' tsun mijam ra' ji'fajquiyitiĉa', mijam ra' 
ji'me'tyiyitiĉa' jedye' tsun. 

GALATIANS 6  

1 Vojity, yirity mu'ya' jụijya' peñi juchajĉan, mi'in Jen'si'-tumtyi' Ạ'edye' bä'yity 
mi'in, jemoñe' rụijsistum p̂eyacdye' ji'ca'ñebajtinte quivij, jäm'ye-dye'tum qui na 

ram' jébajtinte mi'in paj qui quivij ca'ñibun, jam jụijya' me' mi'in are'ĉa mi'inmun 
peñi chime'dye. 

2Jemoñe' vaj meij ra' ñútyitidyeij mi'in, jedye' chuc carijsis jụijya' mi'in. Me' 
jụijya' bä'yi mi'in chat qui ra' jị'cätsebitinte Cristos p̂eyacdye' mu'. 

3Jam ra' va'bunyi mi'in. Tyi chuc ĉụi' yi: “Yụ nash muju'cha'”, mu' me' yity, ĉụi' 
mọmo' väñätuti, ĉaĉaij na mu' uya'ya' Jen'si'ya' vej shupqui. 

4Jemoñe' ĉụi' dyijtuĉa' jun' chuc bä'ja' tsun. Rụij bä'ja' jụijya' tsun, tupuj ĉụi'si'ya' 
dyijyedye' ma'jotaĉa' tsun, aty ra' jam yoctyis dyijtucsebija' tsun. 

5Jemoñe' vaj cäts ĉụi' ĉujcatiĉa' jun' chuc bä'ja' tsun. 

6Se'vaquity Jen'si' p̂eyacdye' in jemoñe' me' me' ĉụi'si' jedye' jäm'si' mu'in 
so'mete in mu'in jị'chiyacsity in. 

7Jam ra' ĉụi' väñätuti mi'in, Jen' jam jun' tupuj majmatuc mijam väñätuc, mu' räj 
chäyisin'. Jesha' yiris vej jụ'ñis chuc quịc jụijya', mọ'dye mọmo' intsii' judyeya' 
qui vädac, me'dye chime' tsun, jun' chuc bä'ja' jụijya' tsun, are' jäm' are' jam, me' 
bu'ja' ra' so'mac tsun. 

8Tyi chuc dyijtui' in a'c̣his a'si' mu'in, mu'in ra' cại' sän'dye' in, mọ' ra' jeñej bu'yi' 
vädacdye' mu'in. Mu'in na chiqueptety Jen'si' Ạ'edye' in, mu'in ra' Jen'ya' bä'yi in, 
mọ' ra' jeñej bu'yi' mu'insi' vädacdye' mu'in. 

9Mọ'dyes jam ra' shọijtyeja' carijtacdye' Jen'dyes, jäm' ra' yejĉoja' bä'ja' tsun, 
yirisĉan ra' mạyedye' mọ' ayij jäm'si' vädacdye', mọ' ra' chucdye' tsun, jam 
farajjeja'tyi' jụijya' tsun. 

10Mọ'dyes jun'si' jụijya' ĉụi' tupuj tsun, jemoñe' räj no ̣ tyetacseja' muntyi' in, 
dadam' mu'in anicjetety Jen' in jemoñe' no ̣ tyetacseja' in. 

11 Cavibutiĉam' ọij q̂uin' därmunsi' sánacdye' yụ, sáñe'si' yụ ĉụi'si'ya' un yụ. 

12Quivij ra' jéyac yụ, mu'in cäjsis ji'chäyitidye' tui'tyi' in mu'in mạ'je' se' ja'yinac 
in paj qui sei'tac a' mi'in, jo'mes mọ' dyijyedye' mu'in ĉaĉaij na mu'in mạ'je' in paj 
qui ma'jotac judíoya' in, mu'in ĉútity sei'tacdye'che' in, paj qui jo'mety judío in 
jam jị'ñibe'cacsi in, ĉaĉaij na mu'in pạrej judío in fa ̣quete Cristo in, mu' ijactyi' 
croshche' jiquej. 

13Jesha' mu'in, sei'tactyi' a' in, mu'in taca' jam chique' yụ'tacdye' in. Mu'in mạ'je' 
ji'sei'tyinac in mạ'je' va'bunyi mi'inche' in jun' chuc mu'in se' ja'yinac in. 

14Yụ na jam jedye'ya' va'bunyi yụ, me'dye yirity mọmo' dyijtute yụ, mu' 
Jesucristo Ayo' tsun, mu' ijactyi' croshche' jiquej, mum' yirity tima'quete yụ. 
Yu ̣mun säñi croshche', jadyic dyijtui' yụ jacches dyijyedye', jeñej bu'yi säñity 
shupqui yụ jacchesche' jedye' in. 

15Me' tsan' sei'tactyi' a' jụijya' tsun, me' tsan' jam, jam mọ' jedye' yi', me'dye yiris 
mọmo' jemoñe' jedye' dyijtuc, paj qui mu' Jen' mụi'sis dyijyedye' so'misin' tsun. 

16Yụ cọdyete Jen' paj qui mu' ñịbe' ĉọcsi judyeya' so'macsi ma'jodye' 
ĉojtyi'ĉandyes mu'in, räj mu'in chiqueptety in ọij p̂eyacdye' jéyacsi' yụ mi'in 
q̂uin'. Ọij cọdacdye' yụ q̂uin' chime' räjtumdyes Jen'tyidyes muntyi' in. 

17Ọij ra' jadyiquis p̂eyacdye' jéyac: Paj jadyic me'tyin yụ in Jen'dyes. A'che' yụ 
jorojĉan pai' aty tätsacdye' yụ cäc̣hä'chuc-dye'ya' Jesús yụ, mọ' jị'ĉocdye' yụ 
anictyity úñity mu'. 

18Vojity, yụ cọdyete mu' Jesucristo Ayo' tsun paj qui mi'in räj so'minac 
ñịbe'jitidyes mu' ĉojtyi'ĉandyes mi'in. Paj me'. 

EPHESIANS 

EPHESIANS 1 

1 Yụ Pablo sáñe' yụ ọij p̂eyacdye' mi'indyes Jen'tyi' ñuru'tyity mi'in, Efesoĉan 
bä'yity mi'in, mi'in cäc̣hä'chutintety mu' Cristo Jesús. Yụ jutactyi' Jesucristoty 
mu', mu'dye Jen' me' yu'tyin yụ. 

2Yụ cọdyete Jen', mu' Ạvatusin'tyi' tsun, judyeya' mu' Jesucristo Ayo' tsun paj qui 
mu' ñịbe'jitidyes so'minac mi'in judyeya' so'minac ma'jodye' ĉojtyi'ĉandyes mi'in. 

3Tima'queja Jen', mu' Jesucristoty Jen' mu', mu' Ayo' tsun. Yoshoropaij jéja Jen', 
mu' ñịbe'jisin'tyi' tsun räj ạ'edyedyes jedye' tsun, mạyedye'che' jijtui', mọ' 
so'misin' tsun Cristoty tsun. 

4Jambi'dyem' jäm'tye' jiquej ọij jac, aty mu' tạ'caty tsim'sin' tsun ĉaĉaij na 
Cristoty tsun. Mu' tsim'sin' tsun paj qui Jen'dyety tsun judyeya' paj qui jam 
jụ'ñija' mu'si'ya' vej mu'. 

5Därsi'ya' mạ'jitidyes mu', mu' jä'miij dyijtusin' jun' chuc ra' ạvatusin' tsun 
anicjejaty Jesucristo, ĉaĉaij na me' mạ'je' mu' Jen' ĉụi'si'ya' dyijyedye' mu', mu' 
ñịbe'jisin'. 

6Mọ'dyes tima'queja Jen' ĉaĉaij na mu' so'misin' därsi' ñịbe'jitidyes mu'. Räj mu' 
ñịbe'jisin' sän'dye'ya' Ạva' mu', mu' mạ'jeyacdyety mu'. 

7Därsi'ya' ñịbe'jitidyes mu' Jen' ji'c̣honsin' tsun Cristosya' chäsh mu', mọ'ya' mu' 
vayacjibusin' juchaj tsun. 

8Chime'dye ñịbe'jitidyesya' mu' so'misin' paj qui dyijyedye'tum bä'ja' tsun 
judyeya' chí ḍye' mu' so'misin'. 

9Me' mu' Jen' ji'chäquiyisin' dyijyedye' mu', mọ' jam chí ̣yeptes urucyaty muntyi' 
jiquej in, jun' chuc ra' mu' jutete mu' Cristo úche', ĉaĉaij na mọ' ĉụi'si' dyijyedye' 
Jen'si' mu'. 

10Mọ' dyijyedye' mu', a ra' ayijya' tupudye', chat qui ra' mu' jị'cätse' dyijyedye' 
mu', mu' ra' jayu'ti mu' Cristo paj qui räjdyes ayo'bu'yi mu', jacchetydyes 
judyeya' mạyedye'chetydyes. 

11 Me' mu' Jen' ĉụi'si'ya' dyijyedye' jiquej mu', tạ'caty tsim'sin' tsun ĉụi'dyety 
tusin' muntyi' mu', ĉaĉaij na Cristoty aty tsun. Me' mu' Jen' räj jäm'tye' ĉụi'si'ya' 
dyijyedye' mu', jun' chuc mạ'je' mu', me' jäm'tye'. 

12Me' mu' Jen' där ñịbe' ĉúsin' jacchety muntyi' tsun. Mọ' dyijyedye' mu' paj qui 
tsun judío tsun tashche' ĉútity Cristoche' tsun paj qui mu' tima'quete tsun mu' 
muju'cha' jäm'yity Jen' mạijquedye'tumtyi'. 

13Me'dye mi'in chime' anicjetinte mu' Cristo, yoqui'dyem' se'vetiñe'ya' mọ' jiquej 
u mọ' rụijsis p̂eyacdye' jäm'si', mọ' ji'c̣honnacsi' mi'in. Chat qui mu' Jen' jị'cätse' 

p̂eyacdye' mu', mọ' p̂eyes Ạ'edye' mu', mọ' mu' so'minac. Mọ' cachtacdye' bu'yi' 
Jen'si' mu', mọ' jị'ĉocdye' shupqui' aty Jen'tyi' tsun. 

14Mọ' yacchutis ñịbe'yedye' so'misin'si' ra' mu' Jen', mọ' ji'ĉuyisin' räj ra' 
ñịbe'jisin' tsun, mọ' p̂eyes p̂eyacdye' mu'. Mọ' ra' ñịbe'jisin' aty ayijya' tupudye' 
c̣hon'dyedyes tsun Jen'tyi' tsun. Tima'queja mu' muju'cha' jäm'yity Jen'. 

15Me' mu' Jen' där ñịbe'jisin', mọ'dyes yụ räjĉan cọdyete Jen' mi'indyes. Yụ 
se'vaqui aty mi'in anicjetinte mu' Jesús Ayo' tsun, judyeya' räj mạ'jeyacsi mi'in 
Jen'tyi' muntyi' mu',  

16mọ'dyes yụ cọdacdye'ĉan yụ räjĉan yoshoropaij jéte Jen' yụ mi'indyes. 

17Yụ cọdyete mu' mạijquedye'tumtyi' Jen', mu' Jesucristoty Jen' mu', mu' Ayo' 
tsun. Cọdyete yụ paj qui mu' so'minac Ạ'edye'si' dyijyedyem', paj qui rụij 
chí ̣yetinte mu' Jen' ĉojtyi'ĉan mi'in. 

18Chime' cọdyete Jen' yụ paj qui mạijchubunac dyijyedye' mi'in judyeya' ĉojtyi' 
mi'in paj qui me' tupuj chí ̣yetiñe' mi'in mọ' jäm'si' c̣hon'dyedyes mọ' bisja'si' tsun 
fayactyi' tsun, paj qui chí ̣yetiñe' mọ' därsi' ñịbe'yedyes so'misin' ra' Jen' tsun 
Jen'tyi' muntyi' tsun, yódyesdyem' p̂eyes p̂eyacdye' u mu'. 

19Me' bu'yi yụ cọdyete Jen' paj qui mu' mạijchubunac dyijyedye' mi'in paj qui 
mi'in tupuj chí ̣yebitinte mọjo'chas ferdye' Jen'si' mu', mọ' carijtaquis tsuntyi'ĉan 
ĉojtyi' tsun anicjejaty tsun. Ọij Jen'si' ferdye' mu', mọ' me'chuja'si' tsun, anic där 
mọjo'chas mu',  

20mọ'dye ferdye' vañinjebajte mu' Cristo judyeya' yụ'bajte tacve bu'ban Jen'ya' 
mạyedye'che'. 

21 Mu'che' q̂uin' ayo'bu'ban mu' Cristo, muju'cha' ayo'bu'yi mu'che'. Mu' 
muju'cha'tacsi räj jacchety ayo' in, judyeya' yụ'tactyi' in, jacchety in judyeya' 
mạyedye'chety in, anjer in, judyeya' sọyo' in, judyeya' räj fer bu'yity in, räj mu'in 
uya'ya'te in, ĉaĉaij na mọjo'cha' yụ'tacdye' Cristos mu', mụi'sisĉan ra' tupudye' 
yejĉoij ra' me' ayo'bu'yi. 

22Me' mu' Cristo räjdyes ayo'bu'yi, ĉaĉaij na mu' Jen' yi paj qui räj ayotute in mu' 
Cristo, mu'indyesmun ayo'bu'yi chime' Jen'tyi' ñuru'tyity mu'. 

23Tsun Cristoty ñuru'tyity tsun a' bu'ja' Cristos mu'. Me' jị'cätsepja Cristos 
dyijyedye' mu', judyeya' mu'dye jị'cätse' dyijyedye' mu', räj bu'yi jacche' judyeya' 
mạyedye'che' chime'. 

EPHESIANS 2 

1 Mi'in jiquej sän'dye'ĉan bä'yi ĉaĉaij na juchaj ji'sännac mi'in jiquej, mijam 
chiquetinte Jen' jiquej. 

2Me' jiquej bä'yi mi'in cäc̣hä'chucsebi mi'in a'c̣his dyijyedye' mu'in jacchetysi' 
muntyi' in, mọm' cäc̣hä'chubitinte dyijyedye' sọyotysi' ayos mọ'in, mọ'in tai'ya' 
bä'yis in, mọ'in bächäcsis in jam chiquetety Jen' in. 

3Tasdye jiquej me' bä'ja' tsun, jun' chuc mạ'je' a' tsun jäm'taqui', mom' cạja' tsun, 
ĉụi'si' dyijyedye' a'c̣his cạja' tsun. Anic tsäqui'sisĉan-dyety jiquej tsun vaj me' 
yoctyi'tum úchety muntyi' in, ĉaĉaij na juchajtum na'eja' tsun. 

4Mu' na Jen' där ñịbe' ĉọcsity, anic fer mạ'jisin' tsun. 

5Me' tsan' sän'dye'ĉan bä'ja' jiquej tsun, mu' qui nam' Jen' vañinjibusin' tsun, 
yiri'ya'dye Cristotum vañinjibusin' jiquej, me' mu' Jen' ñịbe'jitidyesya' mu' 
ji'c̣honnac mi'in. 

6Jesucristotum mu' vañinjibusin', judyeya' mạyedye'che' ji'bä'yisin' q̂uin', me' 
bu'ja' tsun, aty Cristotum tsun räj Cristoty tsun. 

7Mọ' yu'tyiyisin' me' ra' mu' yejĉoij jorojĉanjeyacsi jun' chuc mu' där mạ'jisin' 
tsun, anic där ñịbe'jisin' Cristoya'. Räjĉan ra' mu' me' yejĉoij jorojĉan jị'ĉoyacsi 
mọ' därsi' mạ'jitidyes mu' tsundyes. 

8Jen' ñịbe'jitidyesya' mu' ji'c̣honnac mi'in anicyedye'ya' mi'in, mijam jun' bu'yi 
tupuj ĉụi' ji'c̣honti mi'in, ñịbe'jitidyesya' mu' ji'c̣honnac mi'in. 

9Tsun jam ĉụi' tupuj ji'c̣hontiĉa' tsun jun' chuc rụij bä'ja', mọ'dyes jam jun' tupuj 
ĉụi' va'bunyeja' tsun jun' chuc mọ' c̣hon'dyedyes tsun. 

10Aty ji'c̣honsin'ya' tsun, mu' Jen' yu'sin' tsun Jesucristoty tsun paj qui rụij bä'ja' 
Jen'dyes judyeya' no ̣ tacseja' bä'ja' chime' tsun, ĉaĉaij na mu' Jen' me' jä'mij dyijyi 
paj qui me' bä'ja' tsun. 

11 Mi'in jam judío na'i, me'dyes qui mu'in judío in äcäijjinac in, jínac in: “Jam 
sei'tactyi' a' in”, me' jínac in. “Tsun nash anic sei'tactyi' a' tsun,” yi in. Mọ' na 
sei'tacdye' a'si' a'dyes mọmo' shupqui'. 

12Dyijtuĉam' mi'in jam judío mi'in, moch bu'yim' Cristoya' jiquej mi'in, jam 
Israeltyi' vóshi' mi'in, anic yocvety mi'in, mijam dam' mi'indyes mọ' Jen'si' 
p̂eyacdye' mu', mu' yụ'tyeyacsis vóshi'vun tsun jiquej, mijam yiris jedye' jäm'si' 
bistiñe' mi'in mijam Jen'tyi' chime' mi'in, mọ'dyes qui ñịbe' bä'yi jiquej mi'in. 

13Q̂uin' qui nam' aty Jesucristoty mi'in, Cristosya' chäsh mu' mọ' c̣hẹi'ya'jinac 
Jen'ya' mi'in, me' q̂uin' mi'in moch bä'yity jiquej mi'in. 

14Mu'dye Cristo yu'sin' paj qui vaj meij jäm'jitiĉa' muntyi' tsun, judío tsun 
judyeya' jam judío in, aty jam vaj meij fáquitiĉa' bä'ja' tsun. Fáquitidye' muntyis 
jiquej in, mọ' jeñej bu'yi' juñumchuquis, me' bu'yi' mọ' shupqui'. Mu' qui Cristo 
ji'ijatidye'ya' mu' tyum'teyacsebi mọ', sän'dye'ya' mu' itŝi' tyei' mọ' 
juñumchuquis, jäm'jiti vatyquej in judío in judyeya' jam judío in. 

15Mu'si'ya' sän'dyem' taste' mọ' tashches yụ'tacdye', mọ'si' ji'chäyitidye' mọ' aty 
jam mọ' bächäsin' tsun. Mọ'dyes q̂uin' aty jam pärä' ñuru' tsun, yirity quim' ñuru' 
tsun shupqueja' tsun, judío tsun judyeya' jam judío in, mụi'tyity qui ñuru'tyity 
tsun, vaj me' qui Cristoty tsun, jäm'jitidye'tum bä'ja' räj tsun. 

16Mu'si'ya' sän'dyem' croshches tyum'teyacsebi fáquitidye' mu'in pärä' ñuru'tyity 
in, judyeya' yụ'tacsi paj qui vaj yiri'ya' jäm'jiti Jen'tum in, yirity mọmo' q̂uin' 
ñuru' in. 

17Me'dyes qui mu' Cristo atsij, jäm'si' p̂eyacdye' tui' mu' räjdyes muntyi' in, 
mi'indyes jam judío mi'in, mi'in moch bu'yity Jen'ya' jiquej mi'in, judyeya' 
mu'indyes chime' judíodyes in, mu'in c̣hẹi'ya' bu'yity in. Mọ'dyem' p̂eyacdye' tui' 
mu' Cristo mu'indyes in, mọ' yụ'tacsi' paj qui jäm'jiti Jen'ya' in. 

18Pärä'tyity ñuru' jiquej tsun, Cristo qui yu'sin' paj qui vaj me' c̣hẹi'ya'jeja Jen' 
mu' Ạvatusin'tyi' tsun, mọ'dye Jen'si' Ạ'edye' mu' mọ' ñútyisin' paj qui mu' 
c̣hẹi'ya'jeja tsun. 

19Mọ'dyes q̂uin' mi'in jam judío mi'in aty jam yocve bu'yi mi'in aty jam moch 
mi'in. ̣Q̂uin' aty chätidye'tum bu'yi Jen'tyi'tum muntyi' mi'in, aty Jen'tyi' ạva' 
mi'in. 

20Mi'in nash jeñej yiris aca' jäm'tacsi' jäm'chuquistum, mu'in jutactyi' Jen'tyi' mu' 
judyeya' jaso'mitity p̂eyacdye' Jen' in, mu'in in jeñej bu'yi jäm'chuquis acas mọ', 
mu' na Jesucristo jeñej bu'yi muju'chaty mij acadyety. 

21 Anicdye' me' tsun anicjejaty Jen' jeñej bu'ja' Jen'si' aca' mu'. Mu' na Cristo räj 
tsun tapchusin' judyeya' fer bu'ja' yu'sin' paj qui vaj meij ñútyitiĉa' bä'ja' tsun, 
yódyem' acas jedye' o mọ', me' bu'ja' tsun chime'. Me' yejĉoij dayi in mu'in 
anicjetety Jen' in, yódyem' yiris aca' cächquejĉoi'si' o, me' bu'ja' shupqueja' tsun, 
Jen'si' bu'ja' aca' tsun, mum' yirity me'chusin' tsun. 

22Mi'in chime' jam judío mi'in, aty Cristoty mi'in, mi'inmun chime' aca' bu'yi 
Jen'si' mu', mọ' jäm'tyejijcai'si' mu' Cristo yoctyi'tum anicjetety Jen' in, mọ'ĉan 
bä'yi' Jen'si' Ạ'edye' mu'. 

EPHESIANS 3 

1 Mọ'dyes yụ Pablo, me' ĉä'räij yụ q̂uin' Jesucristodyes, ĉaĉaij na yụ voro'tyeyac 
mi'in jam judío mi'in p̂eyacdye' mu'. 

2Jedac aty chịj mi'in jun' chuc mu' Jen' ñịbe'jitidyesya' mu' yu'tyin yụ, paj qui yụ 
voro'tyeyac p̂eyacdye' mu' mi'in jam judío mi'in, me' yụ no ̣ tyeyac. 

3Jen' jin yụ ĉụi'si' dyijyedye' mu', mọ' jam chí ̣yeptes muntyi' jiquej in, yoj yi'dyem' 
sáñe' u yụ o ̣che'. 

4P̂iyibutiĉam' o ̣ ches jụijya' mi'in, me' ra' chat chịj mi'in jun' chuc yụ chí ̣yepte 
Jen'si' dyijyedye' mu', mọ' jam chí ̣yeptes muntyi' jiquej in, mọ' yi' mu' dyijyi 
jutete jiquej mu' Cristo. 

5Jen' jambi' jị'chiqueyacsi urucyaty muntyi' jiquej in ọij dyijyedye' mu'. ̣Q̂uin' chat 
mu' Jen' mọ' jị'chiqueyacsi jutactyi' mu' judyeya' jaso'mitity p̂eyacdye' mu'. 
Ĉụi'si'ya' Ạ'edye' mu' jéyacsi' jun' chuc dyijyedye' mu'. 

6Dyijyedye' Jen'si' mu' jam chí ̣yeptes muntyi' jiquej in, yi': mu'in jam judío in, 
anicjeptety in jäm'si' p̂eyacdye' Jen'si' mu', mu'inmun ra' chime' ñịbe'jeyacsi vaj 
cätsdye judíotum in. Chime' mu'in in jeñej bu'yi Cristos a' mu', mu'indyesmun 
chime' in mọ' p̂eyacdye' Jen'si' mu' yụ'tyes jiquej mu', mọ' jị'cätsepte tsundyes 
mu' Cristo Jesús. 

7Jen' yu'tyin yụ úñity mu', ĉụi'si'ya' ñịbe'jitidyes mu' yu'tyin yụ judyeya' so'min 
ferdye' mu' chime' paj qui yụ voro'tacsi p̂eyacdye' mu'. 

8Me' tsan' yụ uya'ya'tacsi räj mu'in anicjetety Jen' in, Jen' qui nam' ñịbe'jiti-
dyesya' mu' yu'tyin yụ paj qui voro'tacsi yụ jam judío in, jéyacsi yụ jun' chuc mu' 
Cristo anic där jäm'si' mọjo'chas ñịbe'jitidyes so'misin' tsun. 

9Mọ' yụ'tacdye' yụ paj qui räj jéyacsi yụ muntyi' in mọ' tạ'cas dyijyedye' Jen'si' 
mu', mu' jäm'tacsity räj jedye' in. Jäm'tye'ya' ọij jac jiquej me'dye q̂uin', mu' jam 
jị'chiqueyacsi muntyi' in mọ' dyijyedye' mu'. 

10Q̂uin' qui nam' mu' Jen' räj jị'chiqueyacsi rụijsis dyijyedye' mu' mu'in che've fer 
bu'yity in, judyeya' mu'in anjer ayo'bu'yity in, paj qui mu'in cạvete in jun' chuc 
mu' räjĉan dyijyedye'tum carijtaqui. Mọ'dyes qui aty cạvacsiya' in mu'in 
anicjetety Jen' in, mu'inya' chí ̣yepte in jun' chuc anic dyijyedye'tum carijtaqui 
Jen'. 

11 Jen' me' jị'cätse' mọ' tạ'cas dyijyedye' mu', aty juteteya' mu' Cristo Jesús Ayo' 
tsun. 

12Q̂uin' aty Cristoty tsun anicyedye'ya' tsun, mọ'dyes q̂uin', aty jam 
noi'yedye'tum c̣hẹi'ya'jeja Jen'. 

13Mọ'dyes yụ ferche' jéyac mi'in: me' tsan' ñịbe' cạve' yụ úĉan, jam qui na ram' 
tári ĉojtyi'ĉan mi'in ñịbedyesya' yụ, me' dyijtutiĉa'ya' yụ mi'in, ĉaĉaij na 
mi'indyes me' jị'ĉojtye' yụ. 

14Mọ'dyes yụ dyụtsyi Jen'si'ya' vej mu', mu' nash tsuntyi' Jen'. 

15Mu'dye Jen' räj jäm'tacsi jacche' bä'yity in, judyeya' mạyedye'chety chime' in, 
räjen' me'chucsi mu'. 

16Yụ cọdyete mu' ferdye'tumtyi' Jen', mu' me'chui'tyi' mọ' mọjo'chas jäm'si' 
ñịbe'jitidyes mu', paj qui Ạ'edye'ya' mu' so'minac ferdye' ĉojtyi'ĉandyes mi'in. 

17Cọdyete chime' yụ paj qui mu' Cristo ĉojtyi'ĉan jajbu'yinac mi'in anicyedye'ya' 
mi'in, paj qui räjĉan mạ'jitidyestum bä'yi mi'in, me' ra' mạ'jeyacsity bä'yi mi'in, 
mijam ra' yocve dyijyi mi'in. 

18Me' ra' mi'in yojtumdyem' anicjetety Jen' u in, mi'in tupuj chí ̣yebitinte Cristos 
mạ'jitidyes mu', jun' chuc mu' mạ'jinac mi'in. Anic där mọjo'chas mạ'jitidyes mu', 
jeñej bu'yi' yiris därsi' jedye', anic jiyi' mochas judyeya' därves judyeya' moches 
chime', me' quis mạ'jitidyes mu'. 

19Me' tsan' muntyi' tsun jam tupuj räj cha'shepja mạ'jitidyes mu', yụ qui nam' 
cọdyete Jen', paj qui mu' ji'chäquiyibunac Cristos mạ'jitidyes mu', jun' chuc mọ'. 
Me' ra' chat q̂uin'dyem' tupuj me'chubitinte Jen'si' dyijyedye' mu', mọ' ra' 
bän'jibunac ĉojtyi' mi'in. 

20Mọ'dyes tima'queja Jen', mu' muju'cha' ferdye'tumtyi', mu' tupuj jụjjibusin' räj 
cọdacdye' tsun, yódyesdyem' tsun muntyi' u tsun jam cha'sheja' dyijtuja'si' yiri' u, 
mu' na Jen' tupuj mu' me' jäm'taqui. Anic jiyi' därsi' ferdye' mu', mọ' carijtaquis 
tsunĉan. 

21 Tsun anicjejaty Jen', jemoñe' räjĉan tima'queja Jen', ĉaĉaij na tsun aty Cristoty, 
jam ra' mọtsi' tima'cacdye' mu'. 

EPHESIANS 4 

1 Yụ Pablo ĉä'räij Jesucristodyes, yụ ferche' jéyac paj qui rụij bä'yi mi'in, ĉaĉaij na 
me' mu' jínac Jen' fayinacya' jiquej. 

2Jam ra' fibi'nacdye'tum bä'yi mi'in, jäm'yi ra' bä'yi mi'in, tyum'chutidye'tum 
judyeya' dyichyedye'tum ra' mạ'jitidyeij mi'in. 

3Yụ'tacac ferdye' paj qui vaj cäts dyijyedye' cạtiñe' mi'in, ĉaĉaij na Jen'si' Ạ'edye' 
mu' yirity ñuru' yu'nac mi'in, mọ' yi' paj qui vaj me' jäm'jitidyeij bä'yi mi'in. 

4Jesha' tsun anicjejatyi' Jen', tsun a' bu'ja' Cristos mu', yirity mọmo' ñuru' tsun. 
Yiris mọmo' mọ'ya' Jen'si' Ạ'edye' mu', chiyirisdye mọ'ya' c̣hon'dyedyes mọ' 
bisja'si' tsun, mọ' ra' so'misin'si' mu' Jen'. 

5Chime'dye yirity mọmo' mu'ya' mu' Ayo' tsun, chiyirisdye p̂eyacdye' anicjeja'si' 
tsun, chiyirisdye ji'chojtidye' jị'ĉojtyeja'si' tsun. 

6Chiyiritydye mu'ya' mu' Jen', mu' Ạvatusin'tyi' räj. Räjdyes ayo'bu'yi mu', räj 
jajbu'yacsi, judyeya' räj so'macsi paj qui carijtaqui mu'dyes in. 

7Räj vaj cäts so'misin' paj qui carijtaĉa' mu'dyes, jun' chuc mạ'je' mu' Cristo, me' 
so'misin'. 

8Mọ'dye p̂eye' sánacdye', yi': “Anic che've bojban mu' mạyedye'che', cạcseban 
ji'penactyi' mu'. Chime'dye so'macsi carijtacdyedyes muntyi' in”, yi' sánacdye'. 

9¿Jedye' buty ọij cại' p̂eyacdye' “bojban” yi'? Mọ' ji'chäquiyisin' jun' chuc tashche' 
jiquej, mu' chạij úĉan mochĉansi'ĉan jac jịjcaij. 

10Mu' chạijtyi' jiquej chimu'dye bojban jadyicchesche' mạyedye' jịjcaban, paj qui 
räj bu'yi bä'yi jacche' judyeya' mạyedye'che'. 

11 Mu'dye so'macsi ñịbe'yedyes muntyidyes in, carijtacdyedyes so'macsi. Pạrej 
jutactyi' yụ'tacsi, pạrej jaso'mitity p̂eyacdye' yụ'tacsi, pạrej cạyacsity p̂eyacdye' 
yụ'tacsi, pạrej ĉọjcacsity anicjetety Jen' yụ'tacsi, judyeya' pạrej jị'chiyacsity 
p̂eyacdye' yụ'tacsi. 

12Me' me' so'macsi muntyi' in paj qui mu'in jị'chiyacsi in judyeya' no ̣ tyetacsi in 
mu'in anicjetety Jen' in, me' räj jäm' yụ'tacsi in paj qui mu'in räj tupuj carijtaqui 
Jen'dyes in, judyeya' paj qui räjĉan fer bu'yi bä'yi Jen'dyes in. 

13Me' ra' vaj cäts yiri'ya' dyijyeja' anicjejaty Jen'che' tsun, paj qui vaj cäts yiri'ya' 
chí ̣yepja Jen'tyi' Ạva' mu', jun' chuc dyijyedye' mu'si'. Me'dye ra' yejĉoja' p̂anja' 
Jen'dyes tsun, jun' qui' chuc fer bu'ja' Jen'dyes, yojdyem' mu' Cristo u, paj me'dye 
qui tsun shupqueja'. 

14Aty qui jam jeñej bu'ja' miquity tsun, jemoñe' yódyem' isho'muntyi' u in 
dyijyedye'tum bä'yi in, jemoñe' me' dyijtuja' tsun, paj qui jam jụ'ñis ĉụi' 
ji'chäyitidye' anicjeja' tsun, paj jam jeñej bu'ja' covamba jeñej jácati tyi'mu, juna' 
ĉụi' mọmo' jịjcaij, paj qui jam me' tsun. Me' ra' chat jam se' ja'yisin' in mu'in 
va'ves ji'chäyitidye' tui'tyi' in, mạ'je' väñädye'ya' se' ja'yacsi muntyi' in. 

15Jemoñe' rụijsis cạja' ji'chäyitidye', judyeya' mạ'jeyacsejaty bä'ja' tsun, paj qui 
yejĉoja' p̂anja' Jen'dyes tsun, yojdyem' Cristo u, paj qui me' shupqueja' tsun, 
ĉaĉaij na mu' jo'no' bu'yi tsuntum, tsun qui a' bu'ja' mu'. 

16Mu' bächäsin' jụijya' tsun, chat qui ra' tsun vaj meij jäm'jitiĉa' judyeya' 
ñútyitiĉa' chime', me' yirity mọmo' a' shupqueja'. Räj carijtaĉa' jäm' jụijya' tsun, 
me' ra' chat dadam' che'ejĉoja' vaj cäts qui ra' fer bu'ja' bä'ja' tsun, vaj me' 
mạ'jitiĉa' jụijya' tsun. 

17Mọ'dyes Ayo'si'che' tịj tsun yụ ferche' jéyac mi'in, aty ra' jam jịjcatacsebi mi'in 
mu'insi' dyijyedye' in jam anicjetetysi' Jen' in, mijam ra' ji'cäc̣hä'yibun quivij 
mi'in. Fibis mọmo' mu'insi' dyijyedye' in,  

18mu'insi' tojmas dyijyedye' mu'in. Mu'in in jam jun' tsạ'chucsi Jen' ĉaĉaij na jam 
chí ̣yete in, anic yäcäj ĉojtyi' mu'in. 

19Jam tsí ̣cataqui a'c̣his dyijyedye' mu'in, jun' chuc jäm'taqui in, ĉụi' ji'säsdyi in 
a'c̣hisĉan dyijyedye' mu'in, ĉụi' va'quicdyi in. 

20Mi'in na jam me' ji'chäyiti, jam me' yi' Cristos p̂eyacdye' mu', mọ' ji'chäyitis 
mi'in,  

21ĉaĉaij na jäm' se'vebitinte ji'chäyitidye' mu', mọ' rụijsis p̂eyacdye' Jesússi' mu'. 



454 

 

 
© New Tribes Mission. 

 

 

 

 

22Mọ' yi' jínac paj qui va'quectiñe' tashches dyijyedye' a'c̣his mi'in, mọ' jeñej 
bu'yi' ọctumtyi' quị'si' me' ra' va'quectiñe'. Mọ' tashches dyijyedye' jiquej mi'in, 
mọ' bächänacsi' jiquej, mọ'dye mọmo' ac̣hi'nac jiquej mi'in cäc̣hä'chuc-dye'ya' 
a'c̣his a'si' mi'in, mọ' va've jijijcayinac jiquej. 

23Jemoñe' q̂uin' mụi'sis dyijye-dye' ĉojtyi'ĉansi' me'chutiñe' mi'in. 

24Yódyem' mụi'tyity quị'si' u, me' bu'yi' mọ' mụi'sis dyijyedye' q̂uin', jemoñe' mọ' 
me'chuja' q̂uin', mọ' yu'tyiyisin'si' Jen'. Yódyem' mu' Jen' u, me' ra' shupqueja' 
tsun, mu' mụi'tyity jíbujsin' paj qui rụij bä'ja' tsun, paj qui jam jụ'ñija' bä'ja' tsun 
judyeya' cäc̣hä'chupja mọ' rụijsis p̂eyacdye' mu'. 

25Me'qui'dye ra' väñäij mi'in, rụijsis qui ram' p̂eyacdye' p̂eijtiñe' räjĉan vojitytum 
mi'in, ĉaĉaij na vaj yiri'ya' bu'ja' Cristos a' mu'. 

26Fa ̣ coij jụijya' mi'in, are'ĉa juchaij mi'in. Jemoñe' cavin ji'jiijtiñe' fa ̣codye' mi'in 
jambi'dyem' siti mu' tsun. 

27Jam ra' jụjbitiñe' Sọyos dyijyedye' mọ', paj qui jam ji'ĉujtyinac mi'in. 

28Tyi chuc shushu'aty jiquej, paj me'qui'dye shu'ayeban. Dam'dye jäm' ĉụi' 
carijtaqui mu' tsạ' bu'yedyes, tupuj qui chime' ñịbe'jeyacsi mu'in jayejjotaquity 
jedye' in. 

29Chime'dye jam ra' a'c̣his p̂eyacdye' ji'shupquetiñe' mi'in, jäm'si' ram' p̂eyacdye' 
mọ' ram' ji'shupquetiñe', jụ'ñis chuc tupuj no ̣ tyetacsi' yoctyi' in, jụ'ñis chuc 
jemoñe' in, paj qui p̂añi Jen'dyes in. 

30Jam ra' ji'tarebitinte Jen'si' Ạ'edye' mu', mọ' so'misin'si' Jen'. Mọ' cachtacdye' 
bu'yis Jen'si' mu', mọ' jị'ĉocdyes aty Jen'tyi' tsun, paj qui chí ỵac tsun aty ayijya' 
mọ' tupudye' c̣hon'dyedyes tsun. 

31Q̂uin' ra' va'quectiñe' a'c̣his dyijyedye' ĉụi'si' mi'in, aty qui ra' jam fa ̣codye'tum 
bä'yi mi'in, me'qui'dye qui ra' fa ̣codye'tum äjnaqui mi'in, mijam ra' ñäñiti mi'in. 
Jam ra' dam' fáquitidyeij bä'yi mi'in. 

32Dam'dye jäm', jäm'yedye'tum bä'yi mi'in, vaj meij ñịbe' ĉútidyeij mi'in. Mu'ya' 
pạrej juchatunac jụijya' in jam ra' yejĉoij dyijtucsebi juchaj mi'in. Yojdyem' mu' 
Jen' u jam dyijtubunac juchaj mi'in ĉaĉaij na aty Cristoty mi'in, me'dye ra' mi'in 
chime' jam dyijtucsebi yoctyis juchaj mu'in. 

EPHESIANS 5 

1 Mi'in nash mạ'jeyacdyety Jen'tyi' ạva' mu', mọ'dyes jemoñe' ferdye' yụ'tiñe' paj 
qui rụij cäc̣hä'chuptinte dyijyedye' mu'. 

2Räjĉan mạ'jeyacsejam' bä'jam', yojdyem' mu' Cristo mạ'jisin' u, me'dye ra' mi'in 
chime' mạ'jeyacsi. Mu' anic där mạ'jisin' mọ'dyes ĉụi' ji'säsdyi ji'ijati tsundyes, 
mọ' jeñej bu'yi' ji'co'shayacdye' Jen'dyes, me' bu'yi' sän'dye' mu'. Mọ' 
jama'jotyibuti Jen' yojdyem' jẹrejres tucdye' o, me' shupqui' sän'dye' mu'. 

3Q̂uin' aty Jen'tyi' mi'in, mọ'dyes aty ra' jam vo'voyeban mi'in, mijam ra' jo'mes 
a'c̣his dyijyedye' me'chubajtiñe' mi'in, mijam ra' fer dyijtutinte chime' querec̣ha. 
Aty ra' jam quivij jo'mesĉan ji'sässun mi'in, mijam ra' mọ' p̂eijjajtiñe' mi'in. 

4Aty ra' jam a'c̣his p̂eyacdye' ji'shupquetiñe' chụ'ĉan mi'in, mijam ra' tsịca'yis 
p̂eyacdye' chime' p̂eijjajtiñe' mi'in. Jam nash jäm' jo'mes mi'indyes, dam'dye jäm' 
yoshoropaij jéjam' Jen', mọ' ram' ji'shupquetiñe' mi'in. 

5Anicsis p̂eyacdye' ọij chí ̣yetiñes mi'in, mọ' yi': tyi chuc ac̣hi' bä'yity judyeya' 
vo'voijtyi' in, judyeya' fer dyijtutety querec̣ha in, mu'in me'tyity in jam nash ra' 
mu'in jun' Jen'ya-dyety in yóĉandyem' ayo'bu'ye-dye'ĉan u mu'. Jesha' fer dyijtuja 
querec̣ha jụijya' tsun, jeñej bu'yi' jen'tuja'si' jedye', me' bu'yi mu' querec̣ha. 

6Are'ĉa se' ja'yinac in mọ' fibisya' p̂eyacdye' mu'in. Mọ'dye juchaj sáñe'si' yụ 
o ̣che' q̂uin', mọ' ra' ji'me'tacsi' tsäqui'sisya' Jen'si' mu', mọ' ra' so'macsi Jen' tyi 
chuc jam chiquetety in. 

7Jam ra' pen'dyetucsi mi'in mu'in me' ac̣hi' bä'yity in, pạrejyejam' mi'in. 

8Jiquej mi'in chime' tojmadye'ĉan bä'yi mi'in. ̣Q̂uin' qui nam' aty mạyesĉan bä'yi 
mi'in ĉaĉaij na aty Ayo'tyi' mi'in. Mọ'dyes jemoñe' räjĉan rụij bä'yi mi'in, aty 
cäc̣hä'chubitinte Jen'si' mạijquedye' mu'. 

9Tyi chuc mạyesĉan bä'yi in, mọ' yi' paj qui jäm'yity shupqui in, judyeya' rụij 
bä'yity in, judyeya' rụijsis dyijyedye' cại'tyi' chime' in. 

10Dyijtujam' fer paj qui chịj mi'in jedye' buty ma'jotye' Ayo' tsun. 

11 Jam ra' mi'inmun cäc̣hä'chucsebi dyijyedye' mu'in, mu'in tojmadye'ĉan bä'yity 
in, anic fibis dyijyedye' mu'insi' in. Dam'dye jäm' jéĉunacsi mi'in mu'in me' 
dyijyity in paj qui jorojĉanyi' mạijyisya' in,  

12ĉaĉaij na caminve jäm'taqui a'c̣his in, därsi' mọ' tsí c̣adye' shupqui' ji'jäcacsebija' 
dyijyedye' jụijya' mu'in. 

13Me' rụij bä'ja' mu'insi'ya' vej mu'in, chat qui Jen'si' mạijquedye' mu' 
jorojĉanjeyacsebi' a'c̣his dyijyedye' mu'in,  

14mọ' mạijquedye' mu' mọ' räj jị'motse' mọ' tojmas a'c̣his mu'in. Mọ'dye mọmo' 
p̂eye' mọ' p̂eyacdye' yi': “Tsạ'ebada ĉọshity mi, vañinyebada sän'dye'ĉan bä'yity 
mi, chat qui ra' mu' Cristo mạijchun mi”, yi' p̂eyacdye'. 

15Mọ'dyes jäm' ra' ĉujcati ĉụi' mi'in, dyijyedye'tum ra' bä'yi mi'in, jam ra' itŝi' 
jétiñe' dyijyedye' bä'yi mi'in. 

16Jam ra' fibi' mọmo' bä'yi mi'in, räjĉan ra' carijtaqui Jen'dyes mi'in ĉaĉaij na 
q̂uin' dai' mu'ya' ac̣hi'yity muntyi' in. 

17Mọ'dyes jam ra' itŝi' jétiñe' dyijyedye' bä'yi mi'in, dam'dye jäm' fer dyijtutiñe' 
mi'in paj qui chịj mi'in jedye' chuc mạ'je' Ayo', me' ra' bä'yi mi'in. 

18Jam ra' tyédye'ya' yi mi'in, mọ' ra' jedye' ĉụi' ji'jäm'tyiyinac, dam'dye jäm' 
jụjbimac Jen'si' Ạ'edye' mu', paj qui mọ' bächänac. 

19Jemoñe' vaj meij jäm' p̂iyitidyeij mi'in Jen'si' p̂eyacdye' mu'. Chime' ra' vaj meij 
p̂iyitidyeij mi'in tima'cacdyes sánacdye' Jen'si' mu' judyeya' Jen'si' jimacdye' mu', 
me' me' ra' vaj meij ji'chäyitidyeij mi'in. Jimaĉam' Ayodyes tsun, tima'quemac 
ĉojtyi'ĉan mi'in. 

20Räjĉan ra' yoshoropaij jétinte Jen', mu' Ạvatusin'tyi' tsun, Jesucristosche' tịj mu' 
Ayo' tsun jétinte, jedye' chuc jị'ĉojtiñe' jụijya', me' bu'yi yoshoropaij jémac. 

21 Se'vitac vaj meij mi'in ĉaĉaij na vaj me' irijyi Cristoche' mi'in. 

22Mi'in p̂en, jemoñe' se'vetinte vämtyi' mi'in, yojdyem' me' se'veja Ayo' u,  

23ĉaĉaij na mu' vämtyi' jo'no' bu'yi p̂endyes mu', mu' nash ĉọjcai'tyi' p̂en mu', 
yojdyem' mu' Cristo ĉujcasin'tyi' tsun u anicjejaty, judyeya' mu' jo'no' bu'yi tsun. 
Mu' nash ji'c̣honsin' tsun, tsun jeñej bu'ja' a' mu'. 

24Yojdyem' tsun anicjejaty mu' Cristo u ayotuja tsun, me' ra' mi'in chime' p̂en 
jemoñe' ayotuqui' vämtyi' mi'in. 

25Chime'dye son' mi'in, mạ'jeyaĉam' ĉụi'si' p̂en mi'in, yojdyem' mu' Cristo 
mạ'jisin' u anicjejaty mu', mọ'dyes mu' ji'säsdyi ji'ijati tsundyesi'. 

26Mu'si'ya' sän'dye' mu' c̣hicon'jityisin' juchaj tsun judyeya' Jen'dyety yu'sin'. 

P̂eyacdye' mu' c̣hicon'jibusin' ĉojtyi' tsun, mọ' yu'sin' jeñej bu'yi c̣hicon'tactyi' 
ojñi'ya' tsun, me' bu'yi' mọ' p̂eyacdye'. 

27Me' mu' Cristo anic jäm'yity yu'sin', paj qui jam ọctum shupqueja', me' ra' mu' 
ĉụi'si'ya' vej mu' yu'sin', mijam ra' jụ'ñija', yojdyem' yiris p̂en q̂uin'dyem ra' 
vämis o jäm' yu'tis vämtyidyes mọ', me'dye ra' tsun mu'si'ya' vej mu'. 

28Mọ'dyes son' mi'in mạ'jeyaĉam' p̂en mi'in yojdyem' ĉụi' mạ'jeyaqui ĉụi'si' a' u 
mi'in. Tyi chuc mạ'jeyaquity ĉụi'si' p̂en mu', ĉụi'si' a' mạ'jeyaqui, me' shupqui' 
mạ'jitidyes mu'. 

29Jesha', jam yirity muntyi' fa ̣ caqui ĉụi'si' a' mu', dam'dye mọ' jäm' ĉọjcaqui 
judyeya' ji'säcsaqui. Me'dye mu' chime' Ayo' tsun jäm' ĉujcasin' tsun anicjejaty,  

30ĉaĉaij na tsun jeñej bu'ja' a' mu'. 

31 Mọ'dye p̂eye' sánacdye' yi': “Me'dyes qui ra' mu' muntyi' yacchuqui ĉụi'tyi' jen' 
mu' judyeya' tse' mu' paj qui p̂entum bä'yi pạrej, yirity bu'yi cạvacsi Jen'”, yi' 
sánacdye'. 

32Ọij sánacdye' anic mọjo'chas jị'ĉocdyes ji'chäyitidye' tui', mọ' jam chí ̣yes 
urucyaty muntyi' jiquej in. Mọ' yi' ji'jäcte mu' Cristo tsuntumdye anicjejaty. 

33Me' tsan' me' yi', mi'indyes qui nam' ọij p̂eyacdye' yi': Mi'in p̂enyaty 
mạ'jeyaĉam' ĉụi'si' p̂en mi'in, judyeya' mi'in p̂en chime', a ̣ räjjeyaĉam' ĉụi'tyi' 
vämtyi' mi'in. 

EPHESIANS 6 

1 Mi'in ạva', chicaĉam' ĉụi'tyi' jen' mi'in judyeya' tse' mi'in, mọ' nash mu' 
ma'jotye' Ayo', me' ra' bä'yi mi'in ạva'. 

2Mọ'dye p̂eye' yụ'tacdye' yi': “Jäm'jeyaĉam' ĉụi'tyi' jen' mi'in judyeya' tse' mi'in”, 
yi' yụ'tacdye'. Ọij nash tashches yụ'tacdye' jäm'yedye' tui'si' mu'indyes 
chiquetydyes in. 

3Mọ' jäm'yedye' yi': “Me' ra' mi'in paj qui jäm' muve mi'in judyeya' paj qui men 
bä'yi chime' úche' jacche' mi'in”, yi' yụ'tacdye'. 

4Mi'in ạva'tumtyi', jam ra' jị'fajcaqui ạva' mi'in, jäm' ĉọjcaĉam' judyeya' jäm' 
ji'p̂anaĉam' mi'in. Jemoñe' jị'chiyaqui ạva' mi'in paj qui chịj in paj qui jam a'c̣his 
dyijyedye' cại' in, judyeya' jị'chiyaĉam' chime' mi'in jun' chuc Ayo' tsun mạ'je'. 

5Mi'in úñity, chiquemac jacchety ayo' mi'in, jäm'jemac, irijyejam' mu'che' mi'in. 
Jäm' carijtaĉam' mu'dyes mi'in, yoj bu'yidyem' Cristos u, me' bu'yi ra' carijtaqui 
mi'in. 

6Jam ra' doijrodye'ĉan mọmo' jäm' carijtaqui mi'in paj qui ma'jotyinac mi'in, me' 
tsan' jam mu' doijroij mu', jäm' ra' carijtaqui mu'dyes mi'in. Ĉojtyi'ĉan qui na 
ram' dyijtutinte mu' Jen' mi'in carijtacdye'ĉan mi'in, mọ' mạ'je' Jen' ĉaĉaij na 
Cristoty úñity mi'in. 

7Ma'jodye'tum ra' carijtaqui ayodyes mi'in, mọ' carijtacdye' Cristodyes, jam 
muntyidyes mọmo'. 

8Chịj mi'in, tyi chuc jäm' carijtaqui Jen'si'ya' vej mu', me' tsan' úñity, me' tsan' jam 
úñity, mu' ra' Ayo' tsun so'macsi bijodye' mu'in. 

9Chime'dye mi'in me'chucsity úñity mi'in, me'dye ra' mi'in chime', jam ra' 
ashjeyaqui úñity mi'in, jam ra' c̣hojvaqui mi'in. Chịj mi'in mu'ya' nash Ayo' mi'in 
mạyedye'chety, mu' nash vaj cäts ayo'bu'yi räjdyes muntyi' in, úñitydyes in 
judyeya' ayodyes chime' mu'in, ĉaĉaij na mu' vaj cäts cạvacsi räj úchety muntyi' 
in, jun' chuc bä'yi mu'in in. 

10Vojity, yụ ra' q̂uin' jéyac, yejĉojam' fer bu'jam' mi'in, ĉaĉaij na Ayo'tyi' mi'in, 
mu'si'ya' ferdye' fer bu'jam'. 

11 Cätac ñutsjitidyetyĉan quị'si', mu' so'minactyi' Jen', mu'ĉan ra' tupuj 
dyichjetyetiñe' mọ' Sọyo' a'c̣hisya' dyijyedye' mọ', paj qui mọ' jam ji'ĉujtyinac 
väñädye'ya' mọ'. 

12Mọ' chutidye' tsun, jam muntyi'tum chutiĉa', sọyo'tum nash chutiĉa' tsun, 
räjtumdye a'c̣histum tai'yastum bä'yis in, judyeya' mu'intum fer bu'yity in, jụ'ñity 

ĉụi' q̂uin' ayo'bu'yity in mu'in o ̣ chesĉan tojmas bä'yity in, jo'metytum chutiĉa' 
tsun. 

13Yiri' mọmo' me'chuvac mi'in ñutsjitidyes Jen'si' mu', me' qui ra' tsan' 
ji'ĉujnacya' mọ' Sọyo', jam qui jedyeij mi'in tupuj qui dyichjetyetiñe' mi'in, paj qui 
jam ji'pennac mi'in. 

14Jä'mij ra' jä'mii'tyi mi'in. Räjĉan ra' rụij p̂eyaqui mi'in, mọ' jeñej bu'yi' ñuts 
bu'yis fídye'ĉansi' tsun. Me'chuvac chime' mọ' rụijsis dyijyedye', mọ' ñuts bu'yis 
e'feya' tsun. 

15Chime'dye jä'mii'tyevac paj qui räjĉan voro'tacsequi mi'in mọ' jäm'si' p̂eyacdye' 
ji'c̣honac-dyes muntyi' in, mọ' jeñej bu'yi' yujches väc̣hä'tyitysi' mu'. 

16Dadam' mọjo'cha' me'chuvac mọ' anicyedye' Jen'che' mi'in, mọ' jeñej bu'yi' yiris 
ñutsjeĉunac-dyes unĉan bu'yis väc̣hä'tyitysi' mu'. Mọ'che' tupuj tyum' jị'tŝotiñe' 
mọ' co'shai'si' ijme va'tyiyinacsi' mọ' Sọyo', mọ' jeñej bu'yi' jị'ĉojtacdye'. 

17Chime'dye me'chujam' c̣hon'dyes mi'in, mọ' jeñej bu'yi' ñutsyedyes jo'no'ches 
mi'in. Yejĉojam' Jen'si'tum p̂eyacdye' mu', mọ' jeñej bu'yi' chutidye-dyes coc̣hino 
mọ' so'minacsi' Jen'si' Ạ'edye' mu'. 

18Jam ra' farajjetiñe' cọdacdye' Jen'che' mi'in, räjĉan cọdyemac Jen' jun' chuc 
jínac Jen'si' Ạ'edye' mu'. Räjĉan ra' tsạ' bu'yi Jen'dyes mi'in, jam ra' ji'yoquiti 
mi'in. Räjĉan cọdyemac anicjetetydyes Jen' räj in. 

19Yu ̣ dyesmun chime' cọdyemac mu' Jen', paj qui mu' Jen' so'min yụ p̂eyacdye' 
mu', paj qui yụ tupuj mọ' jéyacsi muntyi' in paj qui jam chime' noi'yedye'tum 
voro'tacsiya' muntyi' in mọ' jäm'si' p̂eyacdye' mu', mọ' jam chí ̣yes urucya' 
muntyi' jiquej in. 

20Mu' p̂eyacdye' tui'tyi' me' yu'tyin yụ, mu'si' p̂eyacdye' voro'tacsi yụ, 
p̂eyacdyedyes mu' q̂uin' ĉär'tac yụ. Cọdyemac Jen' yu ̣dyes paj qui jam 
noi'yedye'tum voro'tacsi yụ. 

21-22Mu'ĉan ra' jịjcaij uts mạ'jeyacdyety vojity tsun Tíquico, ĉucnac ra' mi'in. Mu' 
jäm'tyi' no ̣ taquity judyeya' rụij carijtaquity tsuntum Ayodyes. Me'dyes yụ jutete 
mi'indyes mu' Tíquico paj qui mu' jínac jun' chuc tsun bä'yi úya', mọ' ra' jiĉun 
yu'tyinac mi'in. 

23Yụ cọdyete Jen' mu' Ạvatusin'tyi' tsun judyeya' mu' Jesucristo Ayo' tsun paj qui 
so'macsi ma'jodye' ĉojtyi'ĉan-dyes mu'in anicjetety Jen' in, yụ cọdyete chime' Jen' 
paj qui mu'in yejĉoij mạ'jeyacsity bä'yi in paj qui chime' yejĉoij mu'che' ĉúti in. 

24Chime'dye yụ cọdyete Jen' paj qui ñịbe'jitidyes so'minac räj mi'in anicjetintety, 
yejĉoij mạ'jetintety mu' Jesucristo Ayo' tsun. Paj me'. 

PHILIPPIANS 

PHILIPPIANS 1  

1 Yụ Pablo pen'dyetun yụ Timoteo, tsun nash úñity Jesucristoty mu'. Yụ sáñe' ọij 
mi'indyes Filiposĉantyidyes mi'in Jen'tyi' ñuru'tyity mi'in judyeya' Jesucristoty 
mi'in, räjtumdye mu'ĉantyi' ĉọjcacsity in judyeya' no ̣ taquity in, räjdyes ọij 
sánacdye'. 

2Yụ cọdyete Jen' mu' Ạvatusin'tyi' tsun, judyeya' mu' Jesucristo Ayo' tsun paj qui 
mu' ñịbe'jitidyes so'minac mi'in paj qui chime' so'minac ma'jodye' ĉojtyi'ĉandyes 
mi'in. 

3Jun'si' ĉụi' dyijtuyacya' yụ, yụ yoshoropaij jéte Jen' mi'indyes. 

4Räjĉan cọdacdye'ĉan yụ, ma'jodye'tum yụ cọdyete Jen' mi'indyes,  

5ĉaĉaij na ñútyitiĉa' yụ mi'in carijtacdye' Jen'dyes, yoqui'dyem' jiquej 
tiyacchutiya' voro'tacsi yụ jäm'si' p̂eyacdye' Jen'si' mu', me'dye q̂uin', me' yejĉoij 
ñútyitiĉa' yụ mi'in. 

6Yụ anic chí ̣yete Jen' jun' chuc mu' tiyacchui' jiquej carijtaqui ĉojtyi'ĉan mi'in, 
mu'dye ra' yejĉoij fer bu'yi yu'nac ĉojtyi'ĉan mi'in jun' qui' chuc atsijbanya' mu' 
Jesucristo. 

7Yụ räjĉan ma'jodye'tum dyijtuyac mi'in anic mạ'jeyac yụ mi'in. Tupuj me' 
dyijtuyac mi'in ĉaĉaij na mi'in ñútyitiĉa' carijtacdye'ya' yụ, mọ' so'minsi' Jen' yụ 
ñịbe'jitidyesya' mu'. Me' tsan' ĉär'taquisĉan yụ, me' tsan' jam, yejĉoij qui nam' 
ñútyitiĉa' yụ mi'in voro'yedye'ya' yụ mọ' jäm'si' p̂eyacdye' Jen'si' mu'. Me' tsan' 
ayosya' vej mu'in, yụ qui nam' rụij jéyacsi mọ' p̂eyacdye' paj qui jam cäj shupqui' 
mọ', taca' qui nam' mi'in yejĉoij dyijtutiĉa' yụ mi'in. 

8Jen' chäyin yụ anic rụij p̂eyaqui yụ, jun' chuc yụ fer mạ'je' cạveyac mi'in, mu'dye 
Cristo Jesús so'min yụ mạ'jitidyes mu' paj qui me' mạ'jeyac yụ. 

9Mọ'dyes yụ cọdyete Jen' mi'indyes paj qui mi'in dadam' yejĉoij mạ'jitidyeij bä'yi 
mi'in, paj qui chime' dyijyedye'tum bä'yi mi'in, paj qui räjĉan rụij dyijyi mi'in. 

10Chat qui ra' tupuj chí ̣yetiñe' jụ'ñis chuc jäm'si' dyijyedye' paj qui mọ' 
cäc̣hä'chutiñe' mi'in. Me' jụijya' mi'in anic ra' rụij bä'yi mi'in judyeya' ra' chat jam 
jụ'ñiij shupqui mi'in Jen'si'ya' vej mu', aty atsijbanya' mu' Cristo. 

11 Me' jụijya' mi'in mọjo'chas qui ra' dam'dye jäm'yedye' me'chutiñe' q̂uin' mi'in, 
Jesucristosya' ferdye' mu' me' ra' bä'yi mi'in, chat qui ra' muntyi' in tima'quete 
Jen' in mi'indyes. 

12Vojity, yụ ra' jị'chiqueye-yac mi'in jun' chuc mọ' ñịbedyes jị'ĉojtye'si' yụ 
ĉär'tyinya' yụ in, jam qui nam' ji'dyäquepte in jäm'si' p̂eyacdye' Jen'si' mu', 
me'dye chat mọ' ji'tse'e' mọmo' p̂eyacdye'. 

13Jesha' mu'in räj väc̣hä'tyity in ĉọjcatety ayo' in judyeya' yoctyi' muntyi' chime' 
in, räj mu'in chịj in jun' chuc Cristodyes ĉä'räij yụ. 

14Chime'dye araj räj vojity tsun, me' tsan' chịj in jun' chuc ĉä'räij yụ, jam qui nam' 
mọ' jäquijnacsi', me'dye chat Ayo' yi paj qui dadam' meijquejĉoij voro'tacsi in 
Jen'si' p̂eyacdye' mu', mijam dam' noi'yedye'tum voro'tacsi in. 

15Mu'ya' pạrej jam jäm'si'ya' dyijyedye' voro'tacsi in Cristos p̂eyacdye' mu', mọ' 
jị'fajque' in jun' chuc yụ muju'cha' jụj ja'yacsi muntyi' in, mu'in na uya'ya' jụj 
ja'yacsi in. Mu'in me'tyity voro'tacsity in mạ'je' dai' jụj ja'yacsi in paj qui mu'in 
mọmo' tima'cac in. Yoctyi' na voro'tacsity in jam me' in, rụijsisyam' dyijyedye' 
voro'tacsi in. 

16Uts mạ'jitidyestum voro'tacsi in, mu'in mạ'jin yụ in chịj in mu'dye Jen' me' 
yu'tyin yụ paj qui yụ jị'chiqueyacsi muntyi' in jun' chuc anic rụijsis mọ' jäm'si' 
p̂eyacdye' Jen'si' mu'. 

17Yoctyi' na in jam me' in, mu'in jam jäm'si'ya' dyijyedye' voro'tacsi in Cristos 
p̂eyacdye' mu', ĉụi'si'yam' va'bunyedye' mu'in voro'yi in, chime'dye dyijyi in 
mạ'je' ji'tarin yụ in úĉan ĉär'taquisĉan, me' ĉúti tsan' in. 

18Me' tsan' me' bu'yi' mọ' dyijyedye' mu'in, jam qui nam' mọ' jedye' yi', paj tsan' 
jäm'si'ya' dyijyedye' mu'in, paj tsan' jam, ma'joij qui nam' shupqui yụ ĉaĉaij na 
mọ'dye Cristos p̂eyacdye' voro'tacsi in. Yụ ra' yejĉoij ma'jodye'tum bä'yi,  

19ĉaĉaij na chịj yụ ji'c̣hoñin ra' yụ in úĉantyi', ĉaĉaij na mi'in cọdyetinte Jen' 
yu ̣ dyes Jesucristosmun Ạ'edye' mọ' chime' ñútyin yụ, mọ'dyes qui ra' ji'c̣hoñin yụ 
in. 

20Yụ fer dyijyi ĉojtyi'ĉan paj qui jam ji'penac yụ Jen'si'ya' dyijyedye' mu' yu ̣dyes. 
Me'dye mọ' mọmo' mạ'je' yụ paj qui sóñi'yedye'tum voro'tacsi yụ paj qui räj 
tima'quete Jen' in yu ̣dyes. Me' tsan' tsạ' yụ, me' tsan' ijac yụ, jam mọ' jedye'yi', 
me'dye mọmo' mạ'je' yụ paj qui tima'quete Jen' in yu ̣dyes. 

21 Tsạ'dyem' yụ, Cristodyes ra' bä'yi yụ, a na ra' säñiya' yụ, dadam' mọ' mọjo'cha' 
jäm' yu ̣dyes. 

22-23Yejĉoij tsạ' bu'yi jụijya' yụ, tupuj yejĉoij úche' carijtaqui Jen'dyes yụ. Pärä' qui 
nam' mọ'ya' dyijyedye' me'chui' yụ, dam'dye jäm' yạjqui' yụ ọij jac paj qui yụ 
pen'dyetute mu'che' mu' Cristo. 

24Me' tsan' me' bu'yi' tsan' mọ' dyijyedye' yụ, dadam' qui nam' mọ' jemoñeij paj 
qui tsạ' bu'yi úche' yụ paj qui tupuj yejĉoij jị'chiyeyac mi'in. 

25Yụ chịj yejĉoij ra' taca' tsạ'bu'yi úche' yụ, pen'dyetuyac ra' taca' mi'in, yejĉoij ra' 
no ̣ tyeyac mi'in paj qui mi'in yejĉoij ma'jodye'tum anicjetinte Jen', paj qui p̂añi 
mu'dyes mi'in. 

26Taca'dye ra' me' yụ cuvij ĉo ̣ ĉadyeyac yụ, chat qui ra' därsi'tum ma'jodye' 
yoshoropaij jétinte Jen' yu ̣dyes mi'in Jesucristoty muntyi' mi'in. 

27Dam'dye jäm' räjĉan rụij bä'yi mi'in jun' chuc yi' mọ' jäm'si' p̂eyacdye' Cristos 
mu'. Me' ra' tsan' ĉọcyac jụijya' yụ, me' ra' tsan' jam, jemoñe' qui nam' vaj cäts 
bu'yi' dyijyedye' mi'in, fer bu'yi bä'yi mi'in, yejĉojam' vaj cäts fer carijtaĉam' 
Jen'dyes mi'in, jéyacsejam' p̂eyacdye' mu'. Me' bä'yi jụijya' mi'in, yụ ra' mọ' se've' 
jun' chuc Jen'dyes bä'yi mi'in. 

28Jam ra' méqui' quijnacsi mi'in mu'in fáquinactyi' in p̂eyacdyedyes Jen'si' mu', 
sóñi'jeyacsejam' mọmo' mi'in. Mọ'ya' ra' chịj in jun' chuc ra' so'mac va'tacdye' 
Jen'ya' in, mi'in qui na ram' ji'c̣honac, ĉaĉaij na Jen'dye so'minactyi' ferdye' paj 
qui mi'in ji'penacsebi a'c̣his dyijyedye' mu'in. 

29Ñịbe'jitidyesya' mu' yu'tyinac mi'in paj qui carijtaqui Cristodyes mi'in, jam mọ' 
mọmo' paj qui anicyi mi'in, chime'dye ñịbe'jitidyesya' mu' yu'nac mi'in paj qui 
ñịbedyes jị'ĉojtiñe' mi'in mu'dyes chime'. 

30Anicdye me', vaj cäts tsun fer chutiĉa' Jen'dyes p̂eyacdyedyes mu'. Mi'in aty 
cavitiĉa' jiquej yụ mi'in, jun' chuc fer chuti yụ, me'dye q̂uin' taca' yejĉoij me' chuti 
Jen'dyes yụ, mọ' yejĉoij se'vetiñe' q̂uin' mi'in. 

PHILIPPIANS 2  

1 Cristo fer bu'yi yu'tyinac mi'in, mu' ma'joij yu'tyinac mi'in mạ'jitidyesya' mu', 
aty tibä'yebitinte Jen'si' Ạ'edye' mu', judyeya' jäm'yedye'tum bä'yi chime' mi'in, 
judyeya' ñịbe' ĉọcsi chime' mi'in. 

2Mọ'dyes yụ jéyac paj qui vaj meij mạ'jitidyeij bä'yi mi'in, mijam ra' yoc yoc dyijyi 
mi'in, dam'dye jäm' vaj cäts cạtiñe' dyijyedye' mi'in. Me' bä'yi jụijya' mi'in, me' ra' 
chat ma'joij yu'tiĉa' yụ mi'in. 

3Jam ra' fibi'nacdye'tum bä'yi mi'in mijam ra' ĉụi'si' dyijyedye' me'chuqui mi'in, 
jäm'yedye'tum ra' bä'yi mi'in yoctyi'tum muntyi' in. Jam ra' va'bunyi mi'in, 
dam'dye jäm' muju'cha' dyijtucsi mi'in yoctyi' chätidye' mi'in, uya'ya' qui ra' ĉụi' 
ĉúti mi'in. 

4Jam ra' ĉụi'sim' jedye' dyijtuqui mi'in, jemoñe' chime' dyijtucsi chätidye' mi'in. 

5Cäc̣hä'chubimac Jesucristos dyijyedye' mu'. 

6Mu' nash tạ'caty Jen' bu'yity, mu' qui nam' jam dyijyi yejĉoij ra' ayo'bu'yi 
yojdyem' Jen' u mu'. 

7Ĉụi'si'ya' dyijyedye' mu' räj farajje' ayo'bu'yedye' mu', úche' qui atsij, jeñej qui 
muntyi' me' na'i, úñity qui yu'ti. Muntyi' bu'yi qui ji'caviti,  

8ĉụi' uya'ya' yu'ti, chiquete Jen' mu' ĉụi' ji'säsdyi ji'ujati, dadam' ñịbedyes 
jị'ĉojtye' sän'dye' tsí ̣cadyes, croshche' ijate in. 

9Mu' qui Jen' muju'cha' jayu'ti, räj yoctyi' ayo' in cajnacsi, anic mọjo'cha' jayu'buti 
tịj mu',  

10paj qui räjen' in dyụtsyi Jesúsya' in aty se'vepteya' tịj in, räjen'dye mạyedye'che' 
bä'yity in judyeya' jacchety in, judyeya' jacĉan bä'yity chime' in, räjen'dye ra' 
dyụtsyi Jesúsya' in tima'quete in. 

11 Räjen'dye ra' mu'in ji'jäcte in, yi ra' in: “Jesucristo nash anictyity Ayo'”, yi ra' in, 
tima'cacdye'ya' Jen' mu' Ạvatusin' tsun. 

12Chätidye' mạ'jeyacdyety yụ, pen'dyetuyacdyem' yụ jiquej, mi'in räjĉan 
chäquibutiĉa' yụs p̂eyacdye' mi'in. ̣Q̂uin' chat itŝij yụ, mọ'dyes dadam' muju'cha' 
jemoñe' chäquibutiĉa' yụs p̂eyacdye' mi'in. Yụ'taĉam' ferdye' paj qui jị'cätseptinte 
Jen'si' dyijyedye' mu' mi'indyes, mọ' mạ'jes mu' aty ji'c̣honnac jiquej mi'in, fer 
irijyi mu'che' mi'in. 

13Mu'dye Jen' so'minac ĉojtyi'ĉandyes dyijyedye' mi'in paj qui mạ'je' Jen'dyes 
mi'in, chimu'dye so'minac ferdyedyes paj qui tupuj chiquebitinte p̂eyacdye' mu'. 

14Räjĉan ra' me' mi'in aty qui ra' jam jedye' jítidyeij mi'in, aty qui ra' jam 
mistyiva'ti chime' mi'in. 

15Jam ra' me' bä'yi mi'in, rụij qui bä'jam' paj qui jam jụ'ñij ĉojtyi'ĉan mi'in. 
Jemoñe' Jen'tyi' ạva' bu'yi mi'in ac̣hi'yityĉan muntyi' in juchajtumtyi'ĉan in. Mạij 
bu'jam' bä'jam' yojdyem' o ̣rota' u, me'jeyacsejam' mạijchucsejam' mu'in úchety 
jacchety muntyi' in,  

16jị'chique-yac-sejam' tsạ'chucsis p̂eyacdye'. Me' bä'yi jụijya' mi'in yụ ra' 
ma'jotyeyac mi'in aty atsijbanya' mu' Cristo, me' ra' jorojĉan jam fibidyes 
shupqui' mọ' carijtacdye' Jen'dyes yụ, voro'tyeyacya' yụ jiquej. 

17Me' ra' tsan' ijac yụ voro'tacdyes, ma'jodye' qui na ram' shupqui' yu ̣dyes. 
Sän'dye' ra' yụ jeñej bu'yi' ra' tuyacdye' Jen'dyes, mọ' tuyetintes Jen' mi'in 
anicyedye'ya' mi'in, me' bu'yi' ra' mọ' sän'dye' yụ. Tupuj ijac yụ, me' tsan' me', 
ma'jodye'tum qui nam' bä'yi yụ, mi'inmun ra' chime' ma'joij bä'yi mi'in, 

18me'dye ra' mi'in chime' ma'jojam' yu ̣ tum. 

19Ayo' tsun Jesús yíya', yụ dyijyi cavin ra' jutete yụ mu' Timoteo paj qui mi'inya' 
jadyiqui mu', paj qui mu' tuban' p̂eyacdye' jíbun yụ jun' chuc bä'yi mi'in, chat qui 
ra' yụ ma'jodye'tum se've' yụ mọ' p̂eyacdye' aty chịjya' yụ. 

20Uts Timoteo mum' yirity dyijtunac ĉojtyi'ĉan mi'in, yojdyem' yụ u, itŝij mu'ya' 
yoctyi' me' dyijtunactyi' mi'in. 

21 Yoctyi' qui nam' in ĉụi'sim' jedye' dyijtuqui in, jam méqui' Jesucristos 
dyijyedye' dyijtupte in. 

22Mi'in aty chí ̣yetinte mu' Timoteo, anic rụijtyity no ̣ taquity mu'. Jeñej yirity ạva' 
no ̣ taqui jen' mu', me' bu'yi mu' carijtaqui yu ̣ tum voro'tacsiya' tsun jäm'si' 
p̂eyacdye' Jen'si' mu'. 

23Mọ'dyes dyijyi yụ, yụ ra' jutete mu've mi'inya' aty chịjya' yụ jun'jin chuc ra' yụ 
in, vatyquej ra' mu' tashchety ayo' ji'c̣hoñin yụ, vatyquej ra' jam. 

24Yụ ĉúti Jen'che' tsun, c̣hoñi ra' yụ, chat qui ra' mu've yụ ĉọcyac mi'in. 

25Chime'dye dyijyi yụ jemoñe' yụ jutebajte mi'inya' mu' vojity tsun Epafrodito, 
mu' nash úya' jutetinte mi'in paj qui mu' ñútyin yụ. Mu' nash yu ̣ tum carijtaqui, 
jeñej bu'yi väc̣hä'tyity Jen'tyi' mu', me' chuti Jen'dyes mu'. 

26Mu' fer jemonnac mi'in, anic tárinac mi'in ĉaĉaij na se'vaqui mi'in jun' chuc 
japacjoij jiquej mu'. Yi mu': “Vatyquej ra' fer tárin yụ in,” yi mu'. 

27Anicdye me' mu' fer japacjoij jiquej, arajdye säñi. Mu' qui nam' Jen' ñịbe' jáĉuti, 
jaji'chäĉun. Jam mum' ñịbe' jáĉuti, yu ̣mun chime' ñịbe' ĉun, a vuty säñi jiquej 
jụijya' mu', a vuty dam'dye cächyi' táris yụ. 

28Mọ'dyes yụ ferche' mạ'je' cavin jutebajte yụ mu've mi'inya' paj qui ma'jotye-
bajtinte mi'in cạvebajtinteya' mu' mi'in, yụsmun ra' chime' faraj yoquedye'. 

29Me'dye ra' mi'in chime' ma'jodye'tum ra' tiĉun'bajtinte uts Epafrodito ĉaĉaij na 
vaj vojity mi'intum Ayo'si'ya' vej mu'. Jäm'jemac mi'in, jäm'jeyacsejam' räj mu'in 
me' me'tyity in. 

30Mu' nash fer carijtaqui Cristodyes, jäm' araj säñi carijtacdye'yam', mijam ĉụi' 
ñutsjiti, me'dye yụm' dyijtun jedye' chuc jemoñes yụ, mu' fer ñútyin yụ. Mọ' mi'in 
jam tupuj ñútyitiĉa' yụ mi'in, ĉaĉaij na itŝij mi'in. 

PHILIPPIANS 3  

1 Vojity, yụ ra' q̂uin' jéyac, ma'jojam' bä'jam' mi'in ĉaĉaij na Ayoty aty mi'in. Me' 
ra' tsan' aty jéyac mi'in sánacdye'che' jiquej ọij ji'chäyitidye' yụ, jam qui nam' 
shọijtye' jịjcai' yụ, quivij ra' jébadyeyac mọ'dye ĉaĉaij na mi'in anic jemontiñe' 
mọ' p̂eyacdye'. 

2Mọ'dyes yụ yi, are'ĉa ji'pennac in mu'in cäjsis tui'tyi' ji'chäyitidye' in, mu'in anic 
fer dyijtui'tyi' sei'tacdye' in. Mu'in där ac̣hi'tyity in, jeñejtyity ac̣huj in. 

3Mu'in yi in: “Tsun anictyity Jen'tyi' ạva' mu' ĉaĉaij na sei'tactyi' a' tsun”, yi in. 
Jam na me', tsun nash anictyity ạva' mu' ĉaĉaij na tsun anictyity tima'quejaty Jen', 
Ạ'edye'ya' mu' tima'queja tsun judyeya' ma'jodye'tum bä'ja' tsun ĉaĉaij na 
Jesucristoty tsun. Me' tsun jeñej anictyity sei'tactyi' a' tsun, me' shupqueja' tsun. 
Chime'dye tsun jam ĉútiĉa' ĉụi'si'che' dyijyedye' tsun, mijam yicdye'che' tsun. 

4Anic me', mu'ya' muntyi' in ĉụi'si'che' dyijyedye' ĉúti in. Mạ'je' jụijya' yụ chime', 
a vuty dadam' muju'cha' tupuj ĉụi'si'che' dyijyedye' ĉúti yụ, paj qui tsan' c̣hoñi 
yụ,  

5ĉaĉaij nash yụ anictyity hebreo na'i yụ, räj vóshi'vun yụ hebreo jiquej in, 
me'dyes qui q̂uen'ĉan mạyedye' tyiti jiquej yụ sei'bun a' yụ in. Yụ nash anictyity 
Israeltyi' vóshi' yụ, Benjamínĉantyi' ñuru'tyity yụ. Anic mọjo'cha' fer 
cäc̣hä'chui'tyi' yụ mọ' yụ'tacdye', ĉaĉaij na fariseoĉantyi' ñuru'tyity yụ. 

6Cäc̣hä'chucdye'ya' yụ mọ' ji'chäyitidye' tsun, yụ dadam' meij jịjcaij jị'ñibe'cacsi 
jiquej yụ mu'in Jesucristoty ñuru'tyity in. Anic mọjo'cha' chique' yụ mọ' 
yụ'tacdye', mijam yiris va' ji'chäyitidye' jiquej yụ, me' ĉúti yụ, anic rụij bä'yi ĉúti 
yụ. 

7Q̂uin' qui nam' jam jo'mes ma'jotye' yụ, räj ọij va'bunyi yu'tyinsi' jiquej yụ, q̂uin' 
aty chịj yụ mọ' anic fibis shupqui' jiquej Cristosya' vej mu', mọ' jam tupuj 
ji'c̣hoñin yụ. 

8Anicdye me', me' tsan' anictyity hebreo na'i yụ, me' tsan' rụij bä'yity jiquej yụ, 
paj qui tsan' rụij yụ'tac Jen'ya' yụ, me' ĉúti yụ, q̂uin' qui nam' anic fibis mọ' ĉọi' 
yụ, ĉaĉaij na aty chịj yụ jam mọ' mọmo' me', räj jun' chuc bä'yi yụ jiquej, jun' chuc 
dyijyi yụ, räj mọ' jo'memes fibis ĉọi' yụ. Me'dye yiris mọmo' dyijtui' yụ, dadam' 
mọjo'cha' mạ'je' yụ paj qui rụij chí ̣yete yụ mu' Cristo Jesús, Ayo' yụ, mu' chat 
muju'cha' ya'ij, jam jeñej yocsi' jedye' in, ọya'ya' in. Me'dyes farajje' yụ jo'mes 
tashches dyijyedye' yụ räj, mọ' jeñej bu'yi' patsacdye' shupqui' yu ̣ tum, yụ me'je' 
paj qui mu' pen'dyetun yụ mu' Cristo, mu' chat muju'cha' ya'ij. 

9Q̂uin' aty Cristoty yụ aty jam ĉụi'si'che' rụijquedye' ĉúti yụ, jun' chuc chique' yụ 
mọ' yụ'tacdye', jam mọ'che' ĉúti yụ paj qui mọ' rụij yu'tyin yụ. Mu' na Jen' mu' rụij 
yu'tyin yụ anicyedye'ya' yụ Cristoche', mu' Jen' vayacjibusin' juchaj tsun 
anicyedye'ya' tsun. 

10Mom' yiris dyijtui' yụ paj qui rụij chí ̣yete yụ mu' Cristo, mu' vañinyebantyi' 
jiquej ferdye'ya' mu'. Yụ mạ'je' paj qui mọ'dye ferdye' me'chupte yụ 
carijtacdye'ya' mu'dyes yụ, judyeya' mạ'je' yụ jị'ĉojtye' ñịbedyes mu'dyes, 
yojdyem' mu' ñịbe' cạve' Jen'dyes jiquej u, me'dye mạ'je' yụ chime', me' tsan' säñi 
yụ carijtacdyedyes yụ Cristodyes, mọ' mạ'je' yụ. 

11 Yụ chime' bise' yụ paj qui yụ me'jindye vañinjibun sän'dye'ĉantyi' yụ, paj qui 
tsạ' bu'yi yụ mu'dyes. 

12Yụ na jam tupuj yi: “Aty jam jụ'ñiij yụ, mijam yiris jedye' jayej yụ”, jam me' yi 
yụ. Yejĉoij qui nam' yụ ferdye'ya' yu'ti yụ mạ'je' jị'cäts yụ'tyepte yụ mọ' 
dyijyedye' Jen'si' mu', mọ' so'minsi' yụ mu' Cristo Jesús, ĉaĉaij na me'dyes mu' 
ji'c̣hoñin yụ jiquej. 

13Vojity, yụ jam yi yụ: “Atyu' u räj jị'cätsepte yụ Jen'si' dyijyedye' mu'”, me'dye 
yiris mọmo' jedye' dyijtui' yụ, aty mạ'je' farajje' dyijtucdye' yụ jun' bu'yi chuc 
jiquej yụ, me' tsan' jäm' carijtaqui yụ jiquej, me' tsan' jam. Q̣̂uin' qui nam' yụ 
ferdye'ya' yu'ti paj qui jị'cätsepte yụ Jen'si' dyijyedye' mu', räj jun' chuc ra' mu' 
me' mạ'je' yu ̣dyes. 

14Jeñej yirity majmaijtyi' muntyi' chụi' p̂iqui paj qui bijodye' so'mac, me'dye yụ 
chime' me' bu'yi yu'ti yụ carijtaqui Jen'dyes yụ, mom' dyijtui' yụ mọ' bijodye' 
so'minsi' ra' yụ mu' Cristo Jesús, aty ra' Jen'ya' shupquequiya' yụ, mu' fayintyi' 
yụ. 

15Räj tsun fer bu'jaty Jen'dyes jemoñe' me' dyijyeja' tsun, ferdye' yụ'taĉa' paj qui 
Jen'dyes bä'ja' tsun. Jam me' dyijyi jụijya' mi'in, Jen' ra' jorojĉanjiyinac cäjsis 
dyijyedye' mi'in. 

16Mọ'dyes jemoñe' yejĉoja' mọ' ji'chäyitidye' cạja' yojdyesdyem' cäc̣hä'chuja'si' 
q̂uin' u. 

17Vojity, cäc̣hä'chubutiĉam' yụs dyijyedye'. Se'vacsebijam' p̂eyacdye' chime' mi'in 
mu'in cäc̣hä'chubuntyi' tsunsi' dyijyedye' in. 

18Aty dai' qui' jéyac yụ, q̂uin' quivij jéyac ra' yụ táredye'tum: dai' mu'ya' cäj 
cạptety in Jen'si' p̂eyacdye' mu', judyeya' ac̣hi' bä'yity in. Mu'in me'tyity in fibis 
yụ'bitety in Cristos sän'dye' croshche' jiquej, jeñej fa ̣quetety in shupqui in. 

19Mu'in me'tyity in tsäqui'sisĉandyety ra' in, ĉaĉaij na mọm' jen'tui' in a'c̣his 
dyijyedye' a'si' mu'in. Tsịca'yis jedye' mọm' ma'jotye' in judyeya' shejvintui' in, 
jacches jedye' mọm' dyijtui' in. 

20Tsun na jam me', mạyedye'chedyety, mu'chety ra' atsijban mu' Ji'c̣honsin'tyi' 
tsun, mu' bisva'quejaty q̂uin' tsun, mu' nash Jesucristo Ayo' tsun. 

21 Mu' ra' yoc yu'busin' ọij sän'dyes a' q̂uin' tsun, dadam' qui ra' jäm'si' yu'busin' 
a' tsun, yódyesdyem' mu'si' a' um', jo'mesdye qui ra' tsunsi' chime', ĉụi'si'ya' ra' 
ferdye' mu' yoc yu'busin' a' tsun. Jesha' mu' Cristo ĉụi'si'ya' ferdye' mu' räjdyes 
ayo'bu'yi, mọ'ya'dye ra' ferdye'ya' mu' yoc yu'busin' a' tsun. 

PHILIPPIANS 4  

1 Vojity, mạ'jeyacdyety yụ, yụ fer mạ'je' cạveyac mi'in, anic fer ma'joij yu'tiĉa' yụ 
mi'in, yụ anic ma'jotyeyac jun' chuc bä'yi Jen'dyes mi'in, mọ'dyes fer bu'jam' 
Ayodyes mi'in. 

2Mi Evodia judyeya' mi Síntique, yụ ferche' jéyac, jemoñe' vaj cäts dyijyi' 
pären'dye mi'in, ĉaĉaij na vaj voji' mi'in Ayos mi'in. 

3Chime'dye mi pen'dye' yụ, mi nash jị'cätse'tyi' p̂eyacdye', yụ jéye, paj qui no ̣ tacsi 
mi mọ'in pärä'sis p̂en in paj qui jäm'jibun' quivij in. Mọ'in carijtaquis yu ̣ tum in 
voro'tacsiya' yụ jiquej mọ' jäm'si' p̂eyacdye' Jen'si' mu'. Clementetum chime' 
carijtaqui' mọ'in in, yoctyi'tum pen'dye' yụ in, vaj me' carijtaqui Jen'dyes tsun. Räj 
quircache' sánac tịj mu'insi' in mọ' ji'jäcacsi' mu'in Jen'ya' ra' bä'yity in. 

4Ma'jodye'tum bä'jam' mi'in ĉaĉaij na Ayoty mi'in. Quivij yụ ra' jéyac: ¡Ma'jojam' 
bä'jam' mi'in!  

5Räjĉan jäm'yedye'tum bä'jam' räjtum muntyi'tum mi'in. Jesha', aty c̣hẹi'ya' 
ayidye' Ayos tsun. 

6Jam ra' jedye' cajotyetiñe', dam'dye jäm' cọdyetinte mu' Jen', jedye' chuc 
jemontiñe'ya' cọdyemac mọmo' mi'in, räjĉan yoshoropaij jémac chime'. 

7Chat qui ra' mu' Jen' so'minac ma'jodye' ĉojtyi'ĉandyes mi'in, mọ' ra' ĉujcabunac 
ĉojtyi' mi'in judyeya' dyijyedye' mi'in, paj qui jam yocve dyijyi mi'in, ĉaĉaij na 
Jesucristoty mi'in. Mọ' ma'jodye' so'misin'si' Jen' anic mọjo'chas mọ', mijam o ̣ya' 
jun'dyem' tupuj cha'shepja mọ' ma'jodye' mu' mijam chí ̣yepja. 

8Ọij ra' jadyic jéyac p̂eyacdyeij vojity. Jam ra' a'c̣his jedye' dyijtutiñe' ĉojtyi'ĉan 
mi'in, jäm'sim' dyijtuvac jedye', jụ'ñiñis chuc rụijsis dyijyedye' in, judyeya' 
jụ'ñiñis chuc ma'jotacsi' in, judyeya' jụ'ñiñis chuc jam cäjsis in, judyeya' jam jụ'ñis 
in, judyeya' mạ'jeyacdyes in, judyeya' jäm'yedyes in, judyeya' jụ'ñiñis chuc 
tima'cacdyes in, jo'memes mọmo' dyijtuvac mi'in. 

9Yejĉojam' chäquibutiĉam' p̂eyacdye' yụs mi'in mọ' baja' jị'chiyeyacsi' jiquej. Jun' 
chuc jị'chiyeyacya' yụ jiquej, jun' chuc bä'yi yụ mi'insi'ya' vej jiquej, me'dye ra' 
bä'yi mi'in chime'. Me' jụijya' mi'in mu' Jen' so'misin'tyi' ma'jodye' ĉojtyi'ĉandyes 
tsun, mu' ra' pen'dyetunac mi'in. 

10Där ma'joij yụ Ayo'si'ya' vej mu', ĉaĉaij na chijäm' quivij dyijtutiĉa' yụ mi'in, 
jutiyibudyiĉa' quivij no ̣ tacdye' mi'in. Yụ qui nam' chịj jam yaquintutiĉa' yụ mi'in, 
mọ' mọmo' chịj yụ jam jun' bu'yaque jiquej mi'in. 

11 Me' tsan' me' jéyac yụ, yụ qui nam' jam ji'yoquin jayejjotacdye' yụ, ĉaĉaij na aty 
chịj yụ ma'jodye'tum bä'yi yụ, jedye' chuc mọ'ya' jụijya' yụ, me' tsan' jayejjotaqui 
jedye' yụ, vaj me' qui nam' ma'joij yụ. 

12Jäm'dyeya' jayejjotaqui jedye' yụ, jäm'dyeya' na dai' me'chui' yụ. Mọ'dyes chịj 
yụ ma'jodye'-tum bä'yi yụ, me' tsan' mọjo'cha' jedye' me'chui' jụijya' yụ, me' tsan' 
jayejjotaqui jụijya' yụ, ma'jodye'tum qui nam' bä'yi yụ. 

13Räj jedye' chuc carijsis jị'ĉojtye'si' yụ, jo'mesya' mu' Cristo so'min yụ 
dyichyedyes ferdyedyes yụ, tupuj qui dyichyi yụ, me' tsan' fersi'ya' ñịbedyes. 

14Me' tsan' me' yụ, anic qui nam' där jäm' mi'in jutiyitiĉa' no ̣ tacdye' mi'in úĉan 
yóĉandyem' ñịbe' bä'yiĉan u yụ. 

15Chịj mi'in jun' chuc yụ tiyacchuse jiquej voro'tacsi yụ jäm'si' p̂eyacdye' Jen'si' 
mu', aty Macedoniaĉan jiquej sacje' yụ, mi'in na Filiposĉantyi' me'dye mi'in 
mọmo' jutiyitiĉa' mi'in tsạ' bu'yedyety yụ, jam me' yoctyi' anicjetety Jen' in jutiyin 
yụ in. 

16Chime'dye aty mu'ĉan yụ Tesalónicaĉan jịjcaij yụ jiquej, mi'in cuvij jutiyitiĉa' 
mi'in, jam yiri' quim' me' jutiyitiĉa' mi'in. 



467 

 

 
© New Tribes Mission. 

 

 

 

 

17Jam mum' querec̣ha dyijtute yụ, mi'inmun chime' dyijtuyac, paj qui Jen'si'che' 
quirca sánac ñịbe'yedyes so'mitiĉas yụ mi'in, mọ'ya' qui ra' bijodyes so'minac 
mi'in mu' Jen'. 

18Q̂uin' chat uts Epafrodito tuyin yụ uts querec̣ha jutiyitiĉaty mi'in, räj mu' so'min 
yụ, tupuj yu ̣dyety muju'cha' me'chute q̂uin' yụ. Ọij no ̣ tacdye' so'mitiĉas yụ mi'in 
mọ' jeñej bu'yi' ji'co'shayacdye' Jen'dyes jẹrejres, me' shupqui' mọ', anic mọ' 
ma'jotyibunac Jen'. 

19Yu ̣ tyi' Jen' räj ra' so'minac jedye' chuc jemontiñe' mi'in, paj qui jam jayejjotaqui 
jedye' mi'in, ĉaĉaij na mu' Jen' räj me'chui' jedye', Jesucristoya' mu' ra' so'minac 
mi'in. 

20Tima'queja mu' Jen', Ạvatusin'tyi' tsun, jam ra' jụ'ñisĉan mạyedye' mọtsi' 
tima'cac-dye' mu'. 

21 Vorjeyacsejam' räj mu'in anicjetety Jen' in, mu'in Jesucristoty in. Uts úĉantyi' 
vojity in mu'in vorjinac chime' in. 

22Räj mu'in úĉantyi' Jen'tyi' ñuru'tyity in vorjinac chime' in, mu'in carijtaquity in 
ayosĉantyi' aca' in, mu' muju'chaty ayo' Romaĉantyi', mu'in dadam' muju'cha' 
vorjinac in. 

23Yụ cọdyete mu' Jesucristo, Ayo' tsun paj qui mu' ñịbe'jitidyes so'minac räj mi'in. 
Paj me'. 

COLOSSIANS 

COLOSSIANS 1  

1-2Yụ Pablo, yụ nash jutactyi' Jesucristoty mu', mu' Jen' me' yu'tyin yụ. Yụ nash 
pen'dyetun yụ mu' vojity tsun Timoteo. Yụ sáñe' ọij mi'indyesi' vojity tsun, 
Colosasĉantyi' Jen'tyi' ñuru'tyity mi'in, Cristoty atsvun mi'in, anic rụij 
cäc̣hä'chutintety Jen'. Yụ cọdyete Jen' mu' Ạvatusin'tyi' tsun paj qui mu' 
ñịbe'jitidyes so'minac mi'in paj qui chime' so'minac ma'jodye' ĉojtyi'ĉandyes 
mi'in. 

3Räjĉan cọdaquiya' Jen'che' tsun mi'indyes, yoshoropaij jéte Jen' tsun, mu' Jen' 
Jesucristoty, Ayoty tsun,  

4ĉaĉaij na tŝútyin tsun p̂eyacdye' jun' chuc mi'in anicjetinte mu' Cristo Jesús 
judyeya' mạ'jeyacsi mi'in räj mu'in Jen'tyi' ñuru'tyity in. 

5Mi'in me' q̂uin' ĉaĉaij na tashche' jiquej se'vise mi'in mọ' rụijsis ji'chäyitidye', 
mọ' nash jäm'si' p̂eyacdye' Jen'si' mu', ji'jäque'si' mọ' ñịbe'yedyes, mọ' ra' 
so'minacsi' mi'in mạyedye'che', mọ' bisva'tiñes q̂uin' mi'in, mọ' ji'bisiyinacsi' Jen' 
mọ'che'. 

6Mọ' jäm'si' p̂eyacdye' Jen'si' mu' yejĉoi' ji'tse'e' pai' bu'yi' ọij jac judyeya' 
mi'inya' chime', mọ' no ̣ tyetacsi' tyi chuc se'vety in judyeya' anicjety in, yojdyem' 
mọ' ñútyinac jiquej u tashche' se'vetiñe'ya' jiquej mi'in. Mọ' p̂eyacdye' p̂eijbite 
ñịbe'jitidyes Jen'si' mu', mi'in jäm' chí ̣yeptinte mọ' p̂eyacdye' mu', anicsis mọ' 
p̂eyacdye'. 

7Jiquej mu' Epafras, mạ'jeyacdyety tsun mu' úñi Jen'dyes tsuntum, mu' 
ji'chäyinac jiquej Jen'si' p̂eyacdye' mu', ĉaĉaij na mu' jị'cätse'tyi' Cristodyes, 
mi'indyes úñi mu'. 

8Chimu'dye jin tsun jiquej jun' chuc Jen'si' Ạ'edye' mu' yi' paj qui mạ'jeyacsity 
bä'yi mi'in. 

9Tsun aty chí ̣quiya' mọ' jiquej, jun' chuc me' anicyi mi'in, chat qui tsun tiyacchui' 
cọdyete Jen' mi'indyes, mijam farajje' tsun cọdyete Jen' tsun mi'indyes. Tsun 
cọdyete Jen' paj qui tupuj chí ̣yeptinte mi'in dyijyedye' mu' räj, paj qui anic 
muju'cha' dyijyedye'tum judyeya' chí ̣dye'tum bä'yi mi'in, mọ' so'minacsi' Jen'si' 
Ạ'edye' mu'. 

10Chat me'dye qui ra' rụij bä'yi mi'in, jo'mes nash mu' mạ'je' Ayo' tsun, paj qui 
räjĉan ma'jotyinac mu', me' ra' chat räjĉan jäm'yedye'tum bä'yi mi'in, paj qui 
yejĉoij chí ̣yetinte mi'in jun' buty mu' Jen'. 

11 Chime'dye tsun cọdyete mu' muju'cha' ferdye'tumtyi' Jen', paj qui därsi'ya' 
ferdye' mu' yu'tyinac mi'in paj qui fer bu'yi mi'in, paj qui tyum'chutidye'tum 
ji'cajñetiñe' mi'in mọ' carijsis jị'ĉojtiñes mi'in. 

12Ma'jodye'tum yoshoropaij jémac Jen', mu' aty jäm' yu'tyinac mi'in paj qui 
mi'inmun tupuj Jen'ya' bä'yi mi'in mạijquedye'ĉan Jen'si' mu', räjtumdye Jen'tyi' 
ñuru'tyity in, mu'che' ra' räj so'minac ñịbe'yedye' mu'. 

13Mu' nash ji'c̣honsin' tsun tojmadye'-ĉantyi'ya' ayo', chat qui yu'sin' paj qui tsun 
ayotuja mu' mạ'jeyac-dyety Ạva' mu'. 

14Ạva'ya' mu', mu' Jen' ji'c̣honsin' tsun judyeya' c̣hicon'jityisin' juchaj tsun. 

15Cristo cạvetety jiquej in, mu' jorojĉanjisin' mu' jam nạijtyejaty Jen', ĉaĉaij na 
Jen' bu'yi mu' Cristo. Mu' nash tashche' bu'yity Jen'tyi' Ạva' mu', mu' jam 
jäm'tacdye', mọ' na jäm'tacdye' jam me' in, anic moch in. 

16Mu' Jen' Cristotum räj jäm'tacsi jedye' in, mạyedye'ches in judyeya' jacches, 
jorojĉansi' in judyeya' jam jorojĉansi' in, anjer in judyeya' sọyo' in, judyeya' fer 
bu'yity in, judyeya' ayo'bu'yity in, judyeya' yụ'tactyi' chime' in, me' me' räj 
jäm'tacsi mu' Jen' Cristotum, chime'dye Cristodyes jäm'tacsi mu' Jen'. 

17Jambi'dyem' jäm'tac jedye' in, tạ'caty mu' mu'ya' Cristo, mu'dye räj yụ'tacsi 
jäm' bu'yi' in räj jäm'tacdye' mu'. 

18Cristo jo'no' bu'yi mu'inche' in anicjetetyche' Jen' in, mu'in na a' bu'yi in, mu' 
tsạ'chucsi. Mu' tashche' bu'yity Jen'tyi' Ạva' mu', mu' tashche' vañinyebantyi' 
säñity jiquej, mọ'dyes qui tashche' bu'yi ayo'bu'yi, räjdyes ayo'bu'yi mu'. 

19Ĉụi'si'ya' dyijyedye' mu', mu' Jen' yi paj qui mu' Cristo me'chupte räj Jen'si' 
dyijyedye' mu' judyeya' ferdye' mu', mu' nash Jen' bu'yi. 

20Mu' Jen' dyijyi jayu'ti mu' Cristo, mu' yụ'tacsi paj qui räj jacchety jedye' in 
judyeya' mạyedye'ches jedye' in räjtumdye jajbu'yety in, paj qui räj jäm'jibun 
Jen'tum mu'in in, mọ' chäsh mu' yụ'taquis croshche' jiquej mu', mọ'ya' 
c̣hẹi'ya'jeyacsi Jen' räj in. 

21 Jiquej mi'in anic moch bä'yi Jen'ya' mi'in, anic fa ̣quetinte Jen' jiquej mi'in, me' 
mi'in a'c̣hisya' dyijyedye' mi'in, ac̣hi' bä'yi jiquej mi'in. 

22Q̂uin' qui nam' mu' Jen' yu'tyinac aty jäm'jibun Jen'ya' mi'in sän'dye'ya' 
Cristosya' mu', mọ' jäm'jibunac mi'in Jen'tum. ̣Q̂uin' aty rụijtyity mi'in aty qui jam 
jụ'ñiij mi'in, me' ra' yu'tyinac ĉụi'si'ya' vej mu'. 

23Mi'in qui nam' jemoñe' yejĉoij anicyi Jen'che', fer bu'jam', paj qui jam p̂ucushyi 
mi'in yocsi'tum jedye' in, mijam ra' chime' farajjebitinte mọ' jäm'si' p̂eyacdye' 
Jen'si' mu'. Yejĉojam' mọmo' bisvac mọ' so'minacsi' ra' Jen', mọ' ji'jäque'si' mọ' 
p̂eyacdye' mọ' se'vetiñes mi'in. Ọij p̂eyacdye' pai' jacche' se've' in. Jen' yu'tyin yụ 
jiquej paj qui yụ voro'tacsi mọ' p̂eyacdye' pai' jana' ĉụi' bä'yity in jéyacsi yụ. 

24Me' tsan' ñịbe' cạve' yụ voro'tacdye'ya' mi'indyes Jen'si' p̂eyacdye' mu', ma'joij 
qui nam' bä'yi yụ. Me' yụ ñịbedyesya' jị'cätsepte Cristos ñịbedyes mu', yódyem' 
mu' ñịbe' cạvise jiquej u mu'indyes in anicjetetydyes Jen' in, mu'in nash Cristoty 

a' bu'yity in, me'dye yụ chime' ñịbe' cạve' ĉụi'si' a' yụ mu'indyes in 
voro'tacdye'ya' mu'in. 

25Mu' Jen' yu'tyin yụ paj qui yụ úñi anicjetetydyes in. Mọ' yụ'tacdye' so'minsi' yụ 
paj qui yụ no ̣ tyeyac mi'in, mu' mạ'je' paj qui yụ räj jị'chiqueyacsi p̂eyacdye' mu'. 

26Mọ' ji'chäyitidye' mu', mọ' jam jị'chiqueyacsis urucya' muntyi' jiquej in, pai' 
bu'yity in, q̂uin' qui nam' mu' Jen' ji'chäquiyisin' tsun mu'tyi' ñuru'tyity tsun. 

27Jen' dyijyi jị'chiqueyacsi mu'tyi' ñuru'tyity in ĉụi'si' dyijyedye' mu', mọ' jam 
chí ̣yeptes urucyaty muntyi' jiquej in. Mọ' dyijyedye' mu' anic jiyi' där jäm'si' mu', 
mạ'je' paj qui räj jacchety muntyi' in se've' in p̂eyacdye' mu', mọ' p̂eyes jun' chuc 
mu' Cristo jajbu'yinac ĉojtyi'ĉan mi'in, mu' Jen'yadyety yu'tyinac mu' 
mạijquedye'tumtyi' Jen', mọ' bisva'tiñes mi'in paj qui mu'ya' bä'yi mi'in. 

28Mọ'dyes Cristos p̂eyacdye' mu' voro'tacsi tsun räj muntyi' in. Mu' Jen' so'min 
tsun räj dyijyedye' mu' anicsis, paj qui dyijyedye'tum carijtaqui tsun. Tsun 
fạra'jeĉunac-sebi a'c̣his dyijyedye' mu'in, judyeya' jị'chiyacsi tsun paj qui rụij 
bä'yi in judyeya' paj qui fer bu'yi ĉojtyi'ĉan mu'in, me' ra' tsun yụ'tacsi Jen'si'ya' 
vej mu' mu'in Cristoty in. 

29Mọ'dyes fer carijtaqui yụ Jen'dyes mọjo'chasya' ferdye' so'minsi' yụ mu' Cristo, 
mọ'ya' úñi yụ jị'chiyacsi yụ Jen'si' p̂eyacdye' mu'. 

COLOSSIANS 2  

1 Yụ ra' jị'chiqueyeyac mi'in, jun' chuc yụ fer dyijtuyac mi'in, fer úñi yụ 
cọdacdye'ĉan Jen'che' yụ mi'indyes, judyeya' mu'indyes chime' in Laodicea-
ĉantyidyes in mu'in anicjetetydyes Jen' in, judyeya' mu'indyes chime' in jam 
chäyintyi' yụ in. Räj mi'inmun dyijtuyac yụ judyeya' cọdyete Jen' yụ mu'indyes in. 

2Me' yụ yi paj qui jiĉun ĉojtyi'ĉan mu'in paj qui vaj meij mạ'jitidyeij mu'in in. Yụ 
mạ'je' paj qui so'mac in paj qui dyijyedye'tum shupqui in, paj qui tupuj chí ̣yepte 
in mọ' där jäm'si' dyijyedye' Jen'si' mu', mọ' jam chí ̣yeptes urucyaty muntyi' 
jiquej in. Dyijyedye' Jen'si' jiquej mu', mọ' yi' jun' chuc mu' Cristo. 

3Mu' nash räj me'chupte mọ' jäm'si' dyijyedye' Jen'si' mu' judyeya' chí ḍye' chime' 
mu', anic ya'i'si' mọ', mu'dye Cristo yirity mọ' so'misin' tsun. 

4Yụ ra' jéyac mi'in, jam ra' se'vacsebi mi'in mọ' cäjsis ji'chäyitidye' mu'in se' 
ja'yacsity in, me' ra' tsan' ji'ma'jotacdyes p̂eyacdye' ji'shupque' in, jam qui na 
ram' jun' jụjjetiñe' mi'in. 

5Me' ra' tsan' itŝij yụ mi'inya' q̂uin', yejĉoij qui nam' yụ dyijtuyac ĉojtyi'ĉan yụ. 
Anic där ma'jotyebiyac yụ dyijyedye' mi'in, yụ chịj ĉaĉaij na mi'in fer bu'yi bä'yi 
Jen'dyes mi'in, vaj yiri'ya' anicjetinte Cristo mi'in, mijam p̂ucushyi yocsi'tum 
jedye' mi'in. 

6Mi'in aty jụjjetinte mu' Jesucristo, mu' aty Ayo' mi'in, mọ'dyes qui jemoñe' 
jịjcatinte mi'in. 

7Fer bu'jam' Jesucristodyes mi'in, jeñej bu'jam' sonsi' ribin mochĉansim', me' 
bu'yi ra' che'i mi'in anicyi Jesucristoche' mi'in, ĉaĉaij na me' yi' mọ' se'vetiñes 
ji'chäyitidye'. Chime'dye ra' yejĉoij ĉojtyi'ĉan mi'in yoshoropaij jémac Jen'. 

8Ĉujcatac mi'in are'ĉa se' ja'yinac mi'in jacches dyijyedye' muntyis mu'in fibis 
mu'in. Mọ' va'ves ji'chäyitidye' mu'in mọ' vóshi'vunsi' jiquej mu'in, muntyis 
mọmo' yicdye' mu'in, sọyos dyijyedye' cäc̣hä'chubi' in, mijam Cristos dyijyedye' 
cäc̣hä'chupte in. 

9Cristo taquen' me'chupte dyijyedye' Jen'si' mu' a'ĉan mu', ĉaĉaij na Jen' bu'yi mu' 
Cristo. 

10Mi'in chime' taquen' me'chuptinte Jen'si' dyijyedye' mu', mijam yiris jedye' 
jayej atsvun mi'in, ĉaĉaij na Cristoty aty mi'in. Mu' muju'cha' ayo'bu'yity, räj 
muju'cha'tacsi yoctyi' fer bu'yity in, judyeya' mọ'in fer bu'yis chime' in. 

11 Aty Cristoty mi'in, mu' nash ji'c̣honnac mi'in, jadyic bächänac ĉụi'si' dyijyedye' 
a'c̣his mi'in. Mọ' jeñej bu'yi ji'sei'tyinactyi' Cristo mi'in, me' bu'yi' mọ' c̣hon'dye' 
mi'in, jam a'dyes ji'jäcac mọ' sei'tacdye', ĉaĉaij na aty Cristoty mi'in. 

12Ji'chojtidye' mi'in, mọ' jeñej bu'yi' aty nạc Cristotum mi'in, me' bu'yi' mọ' 
shupqui'. Mu'tumdye vañinyeban mi'in anicyedye'ya' mi'in, anicjebitinte mi'in 
Jen'si' ferdye' mu', mọ' vañinjebajtes mu' Cristo. 

13Mi'in sän'dye'ĉan bä'yi jiquej mi'in, ĉaĉaij na juchaj me'tyinac ji'sännac mi'in 
jiquej, mijam méqui' jiquej me'chuptinte Jen'si' yụ'tacdye' mu', mijam sei'tactyi' 
chime' mi'in. ̣Q̂uin' qui nam' mu' Jen' jị'tsa'inac mi'in yiri'ya' Cristotum, judyeya' 
vayacjibunac räj juchaj mi'in. 

14Sän'dye'ya' mu' croshche' jiquej mu' Cristo, mu' Jen' räj c̣hicon'je' déve tsun 
juchadyes, mọ' jeñej bu'yi' pactacdye' croshche', me' bu'yi' mọ' dévedyes tsun 
sánacdye', jadyic ji'me'sin' yụ'tacdye'. 

15Sän'dye'ya' croshche' mu' räj ji'penacsi sọyo' in, räjtumdye fer bu'yis jiquej in, 
chat qui mu' jị'caveyacsi yoctyisya' vej mu'in mọ'in peñis in, mọ'ya' jị'tsicayacsi 
mu' Cristo. 

16Mọ'dyes aty ra' jam se'vacsebi mi'in mọ' va'ves p̂eyacdye' mu'in jínactyi' in, yi 
mu'in: “Jam ra' jebetiñe' mi'in mọ' jam jebei'si' judío in, mijam ra' tyeij chime' 
mi'in. Chime'dye a ̣räjjevac feshta mi'in, mọ' jị'jutyitidyes mạyedye' judyeya' ịvas 
feshta chime'”, yi in, jam ra' mọ' se'vacsebi mi'in. 

17Jo'mes ji'chäyitidye' jam räjĉan bu'yis, yojdyem' onom'si' o, me' bu'yi' mọ'. Mọ' 
mọmo' jị'ĉoi' ayij ra' mọ' anicsis dyijyedye' Jen'si' mu'. Q̣̂uin' chat aty atsij mu' 
Cristo, mu'si' qui ji'chäyitidye' cạpja tsun. 

18Chime'dye pạrej mu'ya' cäjsis ji'chäyitidye' tui'tyi' in, va'bunyedye'tum yi in: 
“Tsun muju'cha' chịjtyi' ĉaĉaij na mu' Jen' jị'cavacdye' so'min tsun judyeya' anjer 
chime' tima'cacsi tsun”, yi in. Me' tsan' yi in: “Tsun jam méqui' fibi'naqui”, yi in, 
mu'in qui nam' där va'bunyi in, muntyis mọmo' dyijyedye' cäc̣hä'chucsebi in. 
Mi'in jam ra' se'vacsebi mi'in ñinacdye' mu'in. 

19Mu'in me'tyity in aty jam ayotute Cristo in, mu' jo'no' bu'yity tsundyes mu' 
anicjejaty tsun, tsun jeñej bu'ja' a' mu'. Mu' tsạ'chusin' räj tsun, judyeya' fer bu'ja' 
yu'sin' tsun paj qui vaj meij dyijtutiĉa' tsun judyeya' p̂anja' Jen'dyes tsun, ĉaĉaij 
na mu' Jen' me' mạ'je'. 

20Jesha' mi'in aty säñi Cristotum, aty c̣hoñi mi'in jacchesya' dyijyedye' sọyosya'. 
¿Jun' qui dash me' taca' yejĉoij cäc̣hä'chutiñe' jacches dyijyedye'? ¿Jun' me' u 
mi'in yejĉoij cäc̣hä'chuc-sebi jo'mes va'ves dyijyedye' mu'in?  

21 Mọ' yi': “Jam ra' täjtyem ọij säcsedye', mijam ra' yocsi' jebei' mi, mijam ra' 
yocsi' chui' mi”, yi in. 

22Fibi' mọmo' me' a ̣räjjeyacsebi mi'in ji'chäyitidye' muntyis mu'in, mọtsis mọmo' 
jedye' säcsedye' p̂eye' in ji'chäyitidye'ĉan mu'in. Ọij ji'chäyitidye' muntyis mọmo' 
dyijyedye' me'chucsebi in. 

23Mu'in cäc̣hä'chucsebity in anic jäm' ĉọi' mu'in in, yi in: “Tsun dyijyedye'tumtyi' 
ĉaĉaij na mọ' cäc̣hä'chui' tsun.” Chime'dye yi in: “Jemoñe' ĉụi' jị'ñibe'caĉa' a' tsun, 
judyeya' ji'c̣hu'c̣huyaĉa' chime', cäc̣hä'chucdye'ya' ji'chäyitidye' tsun”, yi in. Me' 
tsan' me' yi in, mọ' qui nam' jam jun' ji'dyäcacsebi' a'c̣his a'si' dyijyedye' mu'in. 

COLOSSIANS 3  

1 Mi'in Cristotum vañinye-bantyi' mi'in, mu'dye tsạ'chunac, mọ'dyes qui jemoñe' 
dyijtutiñe' mạyedye'ches jedye' mi'in, yóche'dyem' ayo'bu'yi Cristo q̂uin' u, tacve 
bu'yi Jen'ya'. 

2Mạyedye'ches jedye' dyijtuvac mi'in, jam ra' jacches mọmo' jedye' dyijtutiñe' 
mi'in. 

3Mọ' tashches dyijyedye'vun mi'in aty säñi' Cristotum, mọ'dyes q̂uin' aty 
Cristotum bä'yi mi'in, mu' jäm' ĉujcabunac ạ'edye' mi'in, judyeya' muntyi' in aty 
jam chäyibunac dyijyedye' in, ĉaĉaij na aty Jen'tyi' mi'in. 

4Cristo quim' yirity dyijtutinte mi'in, mu'si' qui dyijyedye' me'chup-tinte. 
Atsijbanya' ra' mu', mi'inmun ra' ji'caviti mu'tum judyeya' ra' pen'dyetutinte 
mi'in fer bu'yedye'ĉan. 

5Mọ'dyes ji'sänvac mi'in mọ' a'c̣his dyijyedye' jacches mi'in. Jam qui ra' ac̣hi' bä'yi 
mi'in, aty jam ra' vo'voij bä'yi mi'in, mijam ra' ac̣hi' dyijyeban mi'in, aty ra' jam 
fer mạ'jetinte querec̣ha mi'in, me' jụijya' fer dyijtuja tsun, jen'tuja querec̣ha 
shupqueja'. 

6Jo'memes a'c̣his dyijyedye' mọ' ji'me'tacsi' tsäqui'sisĉan mu'in jam chiquetety 
Jen' in. 

7Mi'in chime' me'tyity jiquej mi'in, jo'mes cäc̣hä'chutiñe' a'c̣his dyijyedye' jiquej 
mi'in. 

8Q̂uin' farajjevac räj jo'mes a'c̣his. Me'qui'dye ra' fa ̣codye'tum bä'yi mi'in, mijam 
qui ra' vaj meij fáquibun mi'in mijam qui ra' vaj meij ñäñibun mi'in, me'qui'dye 
ra' ji'shuptiñe' a'c̣his p̂eyacdye' mi'in. 

9Aty ra' jam vaj meij väñätutidyeij mi'in, ĉaĉaij na aty va'quectiñe' mọ' tashches 
dyijyedye' a'c̣his mi'in, jeñej ọctumtyi' quị'si', me' va'quectiñe' mọ' mi'in, q̂uin' 
aty yocve bä'yi mi'in. 

10Yódyem' mụi'tyity quị'si' u, me' bu'yi' mọ' me'chutiñes mi'in mọ' mụi'sis 
dyijyedye' mi'in. Mu'dye Jen' yu'tyiyisin' mọ' mụi'sis dyijyedye' tsun, mu'dye 
chime' yu'tyiyisin' paj qui yejĉoi' che'ejĉoi' mọ' mụi'sis dyijyedye' tsun, paj qui 
me' shupqueja' mọ'tum yojdyem' mu' u, mu' mụi'sis ji'cayisin'tyi', me' ra' chat 
rụij mu' chí ̣yeja Jen'. 

11 Aty jam yoc yoc muntyi' in, vaj cäts cạvacsi Jen', paj tsan' judío in judyeya' jam 
judío in, paj tsan' sei'tactyi' a' in judyeya' jam sei'tactyi' a' in, paj tsan' yoc 
p̂eyaquity in judyeya' chätity muntyi' in, paj tsan' úñity in judyeya' jam úñity in, 
räj vaj cäts cạvacsi mu' Jen' muntyi' in, ĉaĉaij na mu' Cristo jajbu'yisin' räj tsun, 
mum' yirity jemonja tsun räj muntyi' tsun. 

12Mi'in tsim'tactyi' Jen'tyi' mu', aty Jen'tyi' mi'in, mu' nash fer mạ'jinac mi'in. 
Yojdyem' mụi'tyityĉan quị'si' cätiya' u mi'in, jemoñe' me'dye mi'in chime' 
jäm'yedye'tum bä'yi räjĉan mi'in yoctyi'tum in. Ñịbe' ĉọcsejam' mi'in, jäm'yi ra' 
chime' mi'in, dyich bu'yi ra' yoctyi'tum mi'in. Jam ra' fibi'nacdye'tum bä'yi mi'in,  

13tyum'chutidye'tum ra' vaj meij cavitidyeij mi'in. Jäm'jitidyeij ra' mi'in, mu'ya' 
ñäñitidyeij pạrej jụijya' mi'in, jemoñe' vaj meij farajjitidyeij dyijtucdye'ya' 
juchadyes mi'in. Yojdyem' mu' Cristo jam dyijtubunac juchaj u, me'dye ra' mi'in 
chime' jam ra' vaj meij dyijtubutidyeij juchaj mi'in. 

14Me' me' ra' bä'yi mi'in, dadam' mọ' mọjo'cha' jemonac paj qui vaj meij 
mạ'jitidyeij mi'in. Jesha' vaj me' mạ'jitiĉa' jụijya' tsun, chat ra' vaj cäts dyijyeja' 
tsun, mọ' mạ'je' Jen'. 

15Jesha', jam rụij dyijyeja' jụijya' tsun, táreja' ra' tsun, rụij qui nam' dyijyeja' 
jụijya' tsun, ma'joja' ra' tsun, mu'dye ra' Cristo so'misin' ma'jodye' ĉojtyi'-ĉandyes 
tsun. Mọ' me'chuja' jụijya' tsun, tupuj chí j̣a' jun' chuc ra' jäm'taĉa' tsun. Mu' Jen' 
me' fayinac mi'in paj qui vaj me' dyijyi mi'in, yojdyem' mus a' yiris u, me' 
yu'tyinac chime'. Jam ra' farajjetiñe' yoshoropaij yédye' Jen'che' mi'in. 

16Ji'sisbimac Cristos p̂eyacdye' mu' ĉojtyi'ĉan mi'in, mọ' nash mọjo'chas jäm'si' 
p̂eyac-dye' mu'. Räj dyijyedye'-tum ji'chäyitac vaj meij judyeya' ji'ma'yitac 

Jen'si'tum p̂eyacdye' mu'. Sánacdye'ches jimacdye' urucyas mọ' ra' jimtiñe' mi'in, 
Jen'si'tum jimacdye' mu' jimaqui ra' mi'in Jen'dyes, yoshoropaij jémac ĉojtyi'ĉan 
mi'in. 

17Jun' chuc jäm'taqui jụijya' mi'in, jedye' chuc p̂eyaqui jụijya' mi'in, räjĉan ra' yi 
mi'in dyijtucdye'ya' mu' Jesús, Ayo' tsun, yoshoropaij jémac mu' Jen' Ạvatusin'tyi' 
tsun, Jesucristosche' tịj mu' Ayos tsun jémac. 

18Mi'in p̂en jemoñe' se'vetinte vämtyi' mi'in cäc̣hä'chucdye'ya' mi'in mu' Ayo' 
tsun. 

19Mi'in son', mạ'jeyaĉam' ĉụi'si' p̂en mi'in, jam ra' doroi'jetiñe' mi'in. 

20Mi'in ạva', räjĉan chicaĉam' ĉụi'tyi' jen' mi'in judyeya' tse' mi'in, mọ' nash 
ma'jotye' Ayo' tsun. 

21 Mi'in ạva'tumtyi' mi'in, jam ra' jị'fajcaqui ạva' mi'in, are'ĉa ji'yocaqui ĉojtyi'ĉan 
ạva' mi'in. 

22Mi'in úñity räjĉan chiquemac jacchety ayo' mi'in. Jam ra' doijrodye'ĉan mọmo' 
carijtaqui mi'in paj qui ma'jotyi-nac, me' tsan' jam mu' doijroij, ĉojtyi'ĉan qui na 
ram' dyijtutinte mi'in ĉaĉaij na Jen'che' irijyi mi'in. 

23Jedye' chuc carijtaqui jụijya' mi'in, jemoñe' yụ'tiñe' ferdye' mi'in, me' ra' 
carijtaqui mi'in, jeñej bu'yi' Jen'dyes carijtac-dye', me' bu'jam' carijtaĉam' mi'in, 
jam ra' muntyi-dyes mọmo' carijtaqui mi'in. 

24Chịj mi'in mu'dye Ayo' tsun so'minac ra' bijodyedyes mi'in yojdyesdyem' 
so'macsis räj mu'tyi' u in, me'dye ra' so'minac chime', ĉaĉaij na Cristodyes 
carijtaqui mi'in, mu' anictyity Ayo' mi'in. 

25Tyi chuc ac̣hi' bä'yity, mu' ra' so'mac va'tacdye' jun' chuc a'c̣his jäm'taqui, ĉaĉaij 
na mu' Jen' räj vaj cäts cavisin' úchety muntyi' tsun, mijam yirity muju'cha' 
cavisin' mu' Jen'. 

COLOSSIANS 4  

1 Chime'dye mi'in me'chuc-sity úñity mi'in, jemoñe' anic rụij bächäcsi úñity mi'in, 
jam ra' a'c̣histum dyijyedye' cạvacsi mi'in. Chịj tyu' u mi'in mu'ya' nash ĉụi'tyi' 
Ayo' mi'in mạyedye'-chety, mu'tyi' nash mi'in úñity mu'. 

2Jam ra' farajjetiñe' cọdacdye' Jen'che' mi'in, dyij bu'yi ra' ĉojtyi'ĉan mi'in 
cọdacdye'ĉan mi'in, yejĉoij ra' yoshoropaij jétinte Jen'. 

3Cọdaĉam' Jen'che' tsundyes chime', paj qui mu' Jen' vancai' yụ'tye' carijtacdye' 
tsundyes, voro'yedye' Jen'si' p̂eyacdye' mu', mọ' p̂eijtes Cristo, mọ' jam chí ̣yeptes 
urucyaty muntyi' jiquej in. ̣Q̂uin' qui nam' p̂eyacdye-dyes ĉä'räij yụ 
voro'yedye'ya' yụ, mọ' ji'me'tyiyin yụ in. 

4Cọdyemac Jen' yu ̣ dyes paj qui yụ tupuj jorojĉan jepte mọ' Cristos p̂eyacdye' mu', 
ĉaĉaij na mọ' yụ'tacdye' yụ. 

5Jemoñe' mi'in dyijyedye'tum bä'yi mu'intum in jam anicjetetytum Jen' in, jam ra' 
fibi' mọmo' bä'yi mu'intum mi'in, räjĉan ra' jị'chiqueyacsi mi'in Jen'si' p̂eyacdye' 
mu'. 

6Jäm'sim' p̂eyacdye' ma'jodyes ji'shup-quevac yoctyi'tum muntyi' in. Jä'miij ra' 
dyijyi mi'in paj qui tupuj rụij vorjeyacseban mi'in tyi chuc cudyityinactyi' 
p̂eyacdye' jụijya' Jen'dyes in. 

7Uts mạ'jeyacdyety vojity tsun Tíquico, mu' ra' ĉucnac jụijya' mi'in, räj ra' jínac 
jun' chuc yụ q̂uin' bä'yi úĉan. Mu' nash rụijtyity no ̣ taquity tsun, mu' carijtaquity 
yu ̣ tum Ayodyes tsun. 

8Me'dyes yụ ra' jutete mi'inya' paj qui mu' jínac mi'in jun' chuc bä'yi q̂uin' tsun 
úĉan, paj qui mu' ma'joij yu'tyinac mi'in. 

9Mu've ra' jịjcaij Tíquico pen'dye'tum ra' mu' Onésimotum, mu' ra' jịjcatety. 
Onésimo mi'inĉantyi', mu' nash mạ'jeyacdyety vojity tsun, judyeya' rụij 
cäc̣hä'chutety Jen'. Mu'in ra' räj jínac in jun' chuc bä'yi q̂uin' tsun úya'. 

10Uts Aristarco mu' pen'dyetuntyi' yụ ĉär'taquisĉan, mu' vorjinac mi'in chime'. 
Uts Marcos vojityyetacdyem' Bernabéty, mu' chime' vorjinac mi'in. A nash jéyac 
jiquej mi'in paj qui jäm' tiĉun'tinte mi'in mu' Marcos, ventyicnacya' mu'. 

11 Uts Jesús, Justo jétety in, mu' chime' vorjinac mi'in. Mu'inĉantyi' judío in 
anicjetety Jesucristo in, mu'in mọmo' chibin ñútyintyi' yụ in, uts Aristarco 
judyeya' Marcos judyeya' Justo, mu'in mọmo' ñútyityin yụ in voro'yedye' mọ' 
p̂eyacdye' p̂eyes mọ' ayo'bu'yedye' Jen'si' mu', ma'joij yu'tyin ĉojtyi'ĉan yụ in. 

12Mu' Epafras mi'inĉantyi' chime', mu' vorjinac chime', úñity Cristoty mu'. Mu' 
räjĉan fer cọdyete Jen' mi'indyes paj qui fer bu'yi bä'yi Jen'dyes mi'in, paj qui räj 
ĉojtyi'ĉan cäc̣hä'chubitinte Jen'si' dyijyedye' mu'. 

13Yụ nash chí ̣yepte Epafrassi' dyijyedye' mu', jun' chuc mu' fer dyijtunac mi'in, 
mu' fer úñi mi'indyes cọdacdye'ĉan Jen'che' mu'. Jam mi'in mọmo' me' dyijtunac 
mu', chime'dye dyijtucsi yoctyi' anicjetety Jen' in Laodiceaĉan bä'yity in judyeya' 
Hierápolisĉan bä'yity chime' in. 

14Uts pịñitucsity Lucas mạ'jeyacdyety tsun, mu' chime' vorjinac mi'in, judyeya' 
mu' Demas chime' vorjinac mi'in. 

15Vorjeyacsejam' mu'in anicjetety Jen' in Laodiceaĉan bä'yity in. Chime'dye 
vorjevac mi'in mọ' Ninfa, räjtumdye mu'in anicjetety Jen' chime' in, mu'in 
vajmu'yaijtyi' in mọ'si'ĉan aca' in. 

16Aty me'si' p̂iyibutiĉa'ya' mi'in ọij sánacdye' yụs mi'in, chat qui ra' jutetiñe' 
mu'inya' in Laodiceaĉan bä'yityya' in, paj qui mu'ĉantyi' chime' p̂eye' in ọij 

p̂eyacdye'. Jemoñe' mi'in piyibutiĉa' chime' mi'in yocsi' sánacdye' yụ, mọ' jutes yụ 
jiquej Laodiceaĉantyidyes in, mọ' ra' jute' in mi'indyes. 

17Chime'dye ra' jétinte mu' Arquipo: “Ferva'ta paj qui jị'cätse' mi mọ' carijtacdye' 
so'minsi' jiquej mu' Ayo' tsun”, me' jémac mi'in. 

18Yụ Pablo, ọij sáñe' yụ voryetacdye' mi'indyes, ĉụi'si'ya' un sáñe' yụ. Jam ra' 
yaquintu-butiĉa' mi'in ĉär'tacdye' yụ, taĉan ĉä'räij úĉan yụ. Yụ cọdyete Jen' paj 
qui ñịbe'jitidyes so'minac mi'in. Paj me'. 

1 THESSALONIANS 

1 THESSALONIANS 1  

1 Yụ Pablo, yiri'ya' mu'intum yụ Silvano judyeya' Timoteo, yụ sáñe' mi'indyes 
Tesalónicaĉan bä'yitydyes mi'in anicjetintety Jen'. Mi'in Jesucristoty mu' Ayo' 
tsun, judyeya' Jen'tyi' chime' mi'in, mu' Ạvatusin'tyi' tsun. Tsun cọdyete Jen' paj 
qui mu' ñịbe'jitidyes so'minac mi'in judyeya' paj qui chime' so'minac ma'jodye' 
ĉojtyi'ĉandyes mi'in. 

2Tsun räjĉan cọdyete Jen' mi'indyes judyeya' yoshoropaij jéte tsun räjen'dyes 
mi'in. 

3Cọdaquiya' Jen'che' tsun, tsun räjĉan dyijtuyac mi'in jun' chuc anicyedye'ya' 
mi'in cäc̣hä'chutinte Jen' judyeya' mi'in chime' carijtaqui mu'dyes ĉaĉaij na fer 
mạ'jetinte mi'in. Mi'indye tyum'chutidye'tum bistinte mu' Jesucristo Ayo' tsun, 
mọ'mun dyijtubiyac dyijyedye' mi'in judyeya' yoshoropaij jéte Jen' tsun 
mi'indyes. 

4Vojity, mi'in anic mạ'jeyacdyety Jen'tyi' mu'. Tsun chí ̣yeyac mi'in jun' chuc mi'in 
tsim'tactyi' Jen'tyi' mu' paj qui mu'dyety mi'in. 

5Voro'tyeyacya' jiquej jäm'si' p̂eyacdye' Jen'si' mu', jam p̂eyacdye'yam' jéyac tsun, 
mọ' Jen'si' Ạ'edye' mu' mọ'mun ji'caviyinac ferdye', paj qui chịjve mi'in anic 
rụijsis mọ' p̂eyacdye' se'vetiñes mi'in. Chime'dye chäyitiĉa' mi'in jun' chuc bä'yi 
tsun mi'intum jiquej, mọm' dyijtui' tsun mạ'je' no ̣ tyeyac mi'in. 

6Mi'in chime' tsunsi' jäm'si' dyijyedye' cäc̣hä'chubutiĉa' mi'in, judyeya' 
Ayo'si'mun dyijyedye' cäc̣hä'chubitinte mi'in chime', me' tsan' jị'ñibe'cac jiquej 
mi'in, tiĉuñetiñe' qui nam' p̂eyacdye' mu', judyeya' ma'jodye'tum, mọ' so'minacsi' 
Jen'si' Ạ'edye' mu'. 

7Me'dye mu'in in anicjetety Jen' in, räj mu'in Macedoniaĉantyi' in judyeya' 
Acayaĉantyi' in cäc̣hä'chubunac in dyijyedye' mi'in jun' chuc mi'in cäc̣hä'-
chutinte Jen'. 

8Räj muntyi' in mi'inya' se'vepte in Ayo'si' p̂eyacdye' mu', jam mu'in mọmo' 
Macedoniaĉantyi' in judyeya' Acayaĉantyi' in se'vibunac in anicyedye' mi'insi', 
pai' junaty ĉụi' in chime' se've' in jun' chuc mi'in anicjebitinte Jen'si' p̂eyacdye' 
mu', mọ'dyes tsun aty jam jemoñe' jéyacsi, ĉaĉaij na aty chịj in. 

9Mu'indye jin tsun in aty se've' in jun' chuc mi'in tiĉun'tiĉa' jiquej tsun mi'in, 
yoqui'dyem' voro'tyeyacya' jiquej tsun u. Chime' mu'in se'vaqui in jun' chuc mi'in 
yacchutiñe' jiquej jäm'tacdye' in, cäc̣hä'chutinte qui mu' anictyity Jen', mu' 
tsạ'tyi'. 

10Chime'dye mu'in se've' in jun' chuc mi'in bisbitinte Jen'tyi' Ạva' mu', mu' Jesús, 
mu' jaji'tsa'i-buntyi' Jen', mạyedye'chety ra' jijtuban. Mu' ji'c̣honsin'tyi' tsun paj 

qui jam tsunche' tŝọi' mọ' tsäqui'sis va'tacdye' Jen'si' mu', me' me' jin tsun 
muntyi' in, mu'in se'veptety in Jen'si' p̂eyacdye' mu'. 

1 THESSALONIANS 2  

1 Vojity, aty chịj mi'in jam mọ' fibis shupqui' mọ' sóbacdye' tsunsi' jiquej mi'inya', 
yoqui'dyem' voro'tyeyacya' jiquej u. 

2Chime'dye chịj mi'in jun' chuc tsun jambi'dyem' ventyec-yacya' mi'in jiquej, 
Filiposĉan jiquej anic chäcdyis ñịbedyes ji'caviyin tsun in, cächje' dam'dye 
mọ'che' ñinacdye' mu'in tsunche'. Me'dye chime' aty mi'inya' tsun, aty 
voro'tyeyacya' tsun jiquej, pạrej mu'ya' fer fáquibun tsunsi' p̂eyacdye' in mọ' 
cại'si' tsun. Me' tsan' me' mu' qui nam' Jen' räjĉan ñútyin tsun paj qui 
sóñi'yedye'tum jéyac mi'in mọ' jäm'si' p̂eyacdye' Jen'si' mu'. 

3Tsun jam méqui' cäjsis ji'chäyitidye' jéyac tsun, mijam a'c̣histum dyijyedye' 
jéyac tsun, mijam väñädye'ya' chime' se' ja'yeyac tsun. 

4Mu' Jen' ji'ĉujtyintyi' tsun mu' yu'tyin tsun paj qui tsun voro'tacsity jäm'si' 
p̂eyacdye' mu'. Mu' mọmo' chiquete tsun voro'yedye'ya' tsun, jam tsun dyijyi paj 
qui muntyi' ma'jotyin tsun in, jam. Mum' Jen' dyijtute tsun, mu' chäyi-buntyi' 
ĉojtyi' tsun, paj qui mu' ma'jotyin tsun. 

5Chịj mi'in, yoqui'dyem' voro'tyeyacya' tsun jiquej u, jam ji'shupqueyeyac tsun 
mọ' ji'ma'jotacdyes p̂eyacdye' paj qui mọ' ma'jodye'tum yu'nac, mijam querec̣ha 
chime' dyijtute tsun voro'yedye'ya' tsun, chịj mu' Jen' jam mọ' dyijtui' tsun. 

6Jam mọ' dam' dyijtui' tsun paj qui muntyi' tima'quin tsun in, mijam dyijtui' tsun 
paj qui mi'in tima'quitiĉa' tsun mi'in. 

7Tsun tupuj tsan' cọdyetyeyac jedye' mi'in tsạ' bu'yedyes tsun, ĉaĉaij na mọ'ya' 
yụ'tacdye' tsun, tsun nash jutactyi' Cristoty mu', tsun qui nam' jam mạ'je' me' 
cọdye-tye-yac. Tsun jäm'yedye'tum dyijtuyac mi'in, jeñej yiris p̂en jäm'yedye-
'tum ĉọjcaqui' ạva' mọ', me' bu'yidye tsun jiquej mi'intum. 

8Tsun anic fer mạ'jeyac mi'in, jam Jen'sim' p̂eyacdye' jéyac, chime'dye jeñej úñity 
tsun mi'intyi', me' shupqui tsun, me' fer tsun ño ̣ tyeyac carijtaqui mi'indyes. 

9Chịj tyu' u mi'in jun' chuc tsun fer carijtaqui tsạ' bu'yedyes tsun jiquej. Mạij 
judyeya' tsedyedye', me' bu'yi carijtaqui tsun, tsun jam jedye' cọdyetyeyac tsạ' 
bu'yedyes tsun voro'yedye'ya' tsun mi'in Jen'si' p̂eyacdye' mu'. 

10Chime'dye jäm' chäyibutiĉa' tsunsi' dyijyedye' mi'in, judyeya' jun' chuc bä'yi 
tsun, me'dye chime' mu' Jen' chäyibun tsun jun' chuc rụij bä'yi tsun mi'inya' 
jiquej. Anic jäm'yi tsun mi'intum anicje-tintety Jen', jam jụ'ñiij tsun mi'insi'ya' vej 
jiquej. 

11 Dyijyeban tyu' u mi'in jun' chuc tsun jiĉun yụ'badyeyac jiquej mi'in judyeya' 
ji'ma'yeba-dyeyac ma'jodye'tum jiquej, yoj jeyaquidyem' yirity muntyi' u ĉụi'tyi' 
ạva' um', me' jéyac tsun. 

12Tsun ferche' jéyac jiquej: “Rụij ra' bä'yi mi'in yojdyem' mạ'je' Jen' u, mu' 
fayinactyi' jiquej paj qui mu'yadyety mi'in ayo'bu'yedyedyety mu', yóĉandyem' 
ferdye'tum ayo'bu'yi mu'”, jéyac jiquej. 

13Mọ'dyes tsun räjĉan yoshoropaij jéte Jen' mi'indyes ĉaĉaij na mi'in jụjjebitinte 
Jen'si' p̂eyacdye' mu', mọ' voro'tyeyacsi' tsun jiquej. Yi jiquej mi'in: “Mọ' jam 
muntyis p̂eyacdye' mu'in, me'dye Jen'si' p̂eyacdye' mu'.” Anicdye me', anic Jen'si' 
p̂eyacdye' mu', mọ' ferdye'tum carijtaquis ĉojtyi'ĉan mi'in anicjetiñety mi'in, mọ' 
ñútyinac paj qui rụij bä'yi mi'in. 

14Vojity, ñịbe' ji'cavinac jiquej in ĉụi'tyi' chätidye' mi'in mu'ĉan-tyi'-dye in, 
me'dye chime' mu'in Judeaĉantyi' judío in jị'ñibe'cacsi jiquej in ĉụi'tyi' chätidye' 
mu'in anicjetety Jen' in, mu'in Jesucristoty in. 

15Mu'indye mọmo' judío jiquej in ijate in mu' Jesús Ayo' tsun, yódyem' vóshi'vun 
u mu'in ijacsi mu'in jaso'mitity p̂eyacdye' Jen' jiquej in. Me'dye q̂uin' mu'indye 
mọmo' jị'ñibe'can tsun in, mu'in jam ma'jotacsebity Jen' dyijyedye' mu'in, 
mu'indye mọmo' in räj fáquiti muntyi'tum in. 

16Mu'indye mọmo' judío in mạ'je' ji'dyäquibun p̂eyacdye' tsunsi' in mọ' 
ji'c̣honacsis, paj jam jéyacsi tsun mu'in jam judío in mọ' p̂eyacdye' Jen'si' mu'. Me' 
mu'in in jam o ̣ya' shupqui' juchaj mu'in, chijäm' tŝo ̣ taqui in Jen'si' va'tacdye' mu'. 

17Vojity, yạjquiyacya' bisha' tsun jiquej mi'in, me' tsan' aty jam cạveyac tsun, 
ĉojtyi'ĉan qui nam' tsun yejĉoij taca' dyijtuyac mi'in, me' tsan' me' tsun qui nam' 
ferche' dyijyi mạ'je' tsan' ĉo ̣ ĉadyeyac quivij. 

18Dyijyi tsan' tsun mạ'je' ca'ñibun tsun mi'inya'. Dadam' yụ Pablo, dai' qui' tsan' 
dyijyi yụ, mạ'je' tsan' ĉo ̣ ĉadyeyac, Satanás qui nam' ñutschun yụ. 

19Tsun fer dyijtuyac mi'in, judyeya' ma'jotyeyac jun' chuc bä'yi mi'in, tsun bise' 
bijodye' so'minsi' ra' tsun mu' Jesucristo Ayo' tsun jụj ja'yacdye'ya' mi'in. 
Chime'dye atsijbanya' ra' mu' Jesucristo Ayo' tsun, mi'in ra' jeñej bu'yi chäcdyis 
bijodye' tsun, me' bu'yi ra' shupqui mi'in mu'si'ya' vej mu' atsijbanya' mu' 
Jesucristo. 

20Me' mi'in, anic ma'joij tsun mi'indyes, räj muntyi' in chäyibun in tsunsi' 
yụ'tacdye' voro'yedye' mi'indyes. 

1 THESSALONIANS 3  

1-2Dyijtucdye'ya' fer mi'in, aty jam jun' dyichchutiya' yụ chat qui dyijyi yụ 
ji'yajcati taĉan yụ Atenasĉan. Mu'ĉan qui jutete yụ mi'inya' mu' vojity tsun 
Timoteo, mu' carijtaquity Jen'dyes tsuntum yiri'ya'. Me' tsan' yụ yirity ji'yajcati 



480 

 

 
© New Tribes Mission. 

 

 

 

 

Atenasĉan, dyijtuyac qui nam' yụ paj qui mu' ĉucnac mi'in paj qui mu' quivij fer 
bu'yi yu'bunac anicyedye'ya' mi'in judyeya' ji'ma'yibunac Jen'dyes chime'. 

3Me' ra' mu' paj qui jam peñi mi'in, jị'ĉojtiñe'ya' mọ' ñịbedyes q̂uin'. Chịj nash 
mi'in, mu'dye me' Jen' yu'sin' tsun paj qui me' jị'ĉojtyeja' ñịbedyes. 

4Mi'intum-dyem' jiquej tsun, jä'mij jéyac jiquej tsun mi'in jun' chuc ra' me' 
jị'ĉojtyeja' ñịbedyes tsun. Anicdye me' ca ̣ tsi' mọ' p̂eyacdye', aty cạvetiñe' mi'in. 

5Mọ'dyes yụ fer dyijtuyac mi'in jiquej, vatyquej ra' peñi mi'in, vatyquej ra' Sọyo' 
ji'ĉujtyinac, vatyquej ra' fibi' mọmo' voro'tyeyac tsun, me' bu'yi dyijyi yụ. Mọ'dyes 
yụ jiquej jutete mu' Timoteo mi'inya' chat mu' qui ĉucnac paj qui chí ̣yebiyac 
anicyedye' mi'in vatyquej ra' yejĉoij taca' cäc̣hä'chutinte Jen' mi'in. 

6Aty atsijbanya' mu' Timoteo mi'insi'ĉantyi' bä'yedye', tsun tiĉun'bite p̂eyacdye' 
mu' tuyibunsi' tsun, yi' jụ'ñij chuc mi'in. Jíbun tsun yejĉoij ca mi'in anicjetinte 
Jen', judyeya' ca yejĉoij vaj meij mạ'jitidyeij mi'in. Mu' jin tsun jun' chuc mi'in 
yejĉoij ma'jodye'tum dyijtutiĉa' tsun mi'in, judyeya' ca fer mạ'je' cavitiĉa' tsun 
mi'in, yojdyem' tsun u mạ'je' cạveyac chime' mi'in. 

7Vojity, aty se'vaqui tsun jun' chuc bä'yi mi'in judyeya' yejĉoij anicyi mi'in, mọ' 
ji'jiijbubun táredye' tsun. Me' tsan' därsi' ñịbedyes jị'ĉojtye' tsun, me' tsan' fersi' 
ñịbedyes ji'caviyin tsun in, jiĉun qui nam' yu'tyin tsun ĉaĉaij na se'vaqui tsun jun' 
chuc bä'yi mi'in. 

8Fer bu'yi Jen'dyes bä'yi jụijya' mi'in, mọ' dadam' fer bu'yi ĉojtyi'ĉan yu'bun tsun. 

9Mọ'dyes q̂uin' tsun dadam' muju'cha'ya' yoshoropaij jéte Jen' tsun mi'indyes, 
ĉaĉaij na mi'in rụij cäc̣hä'chutinte mu' Jen', mọ'dyes tsun ma'joij yu'tiĉa' tsun 
mi'in, me' ma'joij tsun mi'indyes Jen'si'ya' vej mu'. 

10Räjĉan yejĉoij tsun ferche' cọdyete Jen' tsun, mạij judyeya' tsedyedye', paj qui 
tsun tupuj cạveĉadyeyac mi'in, Jen' yi jụijya', paj qui tupuj chime' no ̣ tyeĉadyeyac 
mi'in, jụ'ñis chuc jayej mi'in Jen'dyes. 

11 Mọ'dyes tsun cọdyete Jen' mu' Ạvatusin'tyi' tsun, judyeya' mu' Jesucristo Ayo' 
tsun paj qui mu' yi paj qui tsun mu've ĉọcyac. 

12Chime'dye tsun cọdyete Jen' paj qui mu' ñútyinac paj qui mi'in dadam' yejĉoij 
vaj meij mạ'jiti-dyeij mi'in, judyeya' chime' paj qui dadam' räj mạ'jeyacsi muntyi' 
mi'in, yojdyem' tsun u fer mạ'jeyac mi'in, me'dye ra' mi'in chime' mạ'jeyacsi 
muntyi' in. 

13Chime'dye cọdyete Jen' tsun paj qui ferdye' so'minac ĉojtyi'ĉan mi'in q̂uin', paj 
qui jam jụ'ñiij mi'in Jen'si'ya' vej mu', mu' Ạvatusin'tyi' tsun, aty atsijbanya' mu' 
Jesús Ayo' tsun, räj tucse-banya' muntyi' mu'. 

1 THESSALONIANS 4  

1 Vojity, q̂uin' tsun ferche' jéyac Jesucristosche' tịj mu', paj qui yejĉoij rụij bä'yi 
mi'in, ĉaĉaij na aty me' bä'yi mi'in. Tsun me' jị'chiyeyac jiquej mi'in, jun' chuc ra' 
rụij bä'yi mi'in, q̂uin' tsun ra' jéyac paj qui mi'in dadam' yejĉoij Jen'dyes bä'yi 
mi'in paj qui ma'jotyinac mu' Jen'. 

2Chịj tyu' u mi'in mọ' p̂eyacdye' so'meyacsi' jiquej tsun, yi' mọ'ĉan jun' chuc ra' 
bä'yi mi'in, mọ' so'minsi' tsun Jesús Ayo' tsun, paj qui tsun ji'jiyeyac mi'in. 

3Mu' Jen' mạ'je' paj qui mu'dyes rụij bä'yi mi'in ĉaĉaij na aty mu'tyi' mi'in, 
judyeya' mu' chime' mạ'je' paj qui jam méqui' vo'vodye'che' dyijyi mi'in. 

4Mu' na mạ'je' paj qui rụij bä'yi p̂entum mi'in, jäm'si'tum dyijyedye' mọ'tum bä'yi 
mi'in, jäm'jeyaĉam' ĉụi'si' p̂en mi'in. 

5Jam ra' a'c̣his a'si' dyijyedye' cạtiñe' mọ'tum mi'in, jam ra' jeñej mu'in mi'in jam 
chí ̣yetety Jen' in. 

6Mọ'dyes jam ra' méqui' juchatubitinte chätidyes p̂en mu', mijam ra' jun'bitinte. 
Aty jéyac jiquej ferche' mi'in, mu' ra' Ayo' tsun mu' ra' fersi' va'tacdye' so'macsi 
jụ'ñity chuc me'tyity in. 

7Mu' Jen' jam mu' yu'sin' me' paj qui a'c̣his bä'ja', mijam vo'voyedye'che' chime', 
mu' yu'sin' paj qui rụij bä'ja' cäc̣hä'chuc-dye'ya', ĉaĉaij na mu'tyi' aty tsun. 

8Mọ'dyes yụ ra' jéyac, tyi chuc äcäijjety ọij ji'chäyitidye' jeñej aty muntyi' äcäijte 
ĉúti u, Jen' na mu' äcäijte, mu' so'minactyi' Ạ'edye' mu'. 

9A nash jam tupuj jéyac mi'in paj qui vaj meij mạ'jitidyeij mi'in anicjetintety Jen' 
mi'in, mu'dye Jen' ji'chäyinac jiquej mi'in jun' chuc ra' vaj meij mạ'jitidyeij mi'in. 

10Anic jäm' me' bu'yi mi'in, mạ'jeyacsi mi'in mu'in pai' bä'yity in 
Macedoniaĉantyi' in, räj mu'in anicjetety Jen' in. Tsun fer jéyac vojity, paj dadam' 
yejĉoij mạ'jitidyestum bä'yi mi'in. 

11 Dyijyejam' jäm' paj qui jäm'yedye'tum bä'yi mi'in, jam ra' ji'c̣ham'dyi mi'in 
yoctyisĉan jedye' mu'in, ĉụi'si'tum ram' un carijtaqui mi'in tsạ' bu'yedyes mi'in, 
me' ra' bä'yi mi'in yoj jeyacdyem' ca' jiquej u. 

12Me' jụijya' bä'yi mi'in, chat qui ra' jam jayejjotaqui tsạ' bu'yedyes mi'in judyeya' 
mu'in chime' jorojyaty in jäm'jinac ra' in cavibunacya' in mọ' rụijsis dyijyedye' 
mi'in. 

13Vojity, tsun mạ'je' jị'chiqueyeyac paj qui chịj mi'in jun' chuc ra' yirisĉan 
mạyedye' shupqui mu'in säñity in, paj qui jam táracsi mi'in, jam jeñej mu'in in 
jam anicjetety Jen' in, ĉaĉaij na mu'in in jam bise' in paj qui Jen'ya' bä'yi in. 

14Tsun na anicjejaty p̂eyacdye' yi'si': mu' Jesús säñi jiquej judyeya' vañinyeban 
mu', chime'dye chí ̣ja' tsun aty atsijbanya' ra' mu' Jesús, mu' ra' Jen' räj 
vañinjeyac-seban mu'in säñity in anicjetety Jesús in. Jen' ra' yụ'tacsi paj qui 
pen'dyetute in mu' Jesús. 

15Ọij ji'chäyitidye' q̂uin' Ayo' so'min tsun, atsijbanya' ra' mu' Ayo', tsun jambi' 
sänja'tyi' jam ra' tashja', säñity chum ra' tashche' cạc in, jäqui've ra' tsun jambi' 
sänjaty cabusin'. 

16Atsijbanya' ra' mu', mạ'i' ra' fersi' äjquedye' jutacdye', yirity anjertyi' ayo' äjyi 
ra', chime' ra' mạ'i' tujquedye' Jen'si' mu', tujyedye'ĉandye ram' chạij Ayo' tsun 
mạyedye'che' jijtuij. Mu'in säñity in anicjetety Cristo jiquej in, mu'in ra' tashche' 
vañinyeban in. 

17Tsun qui ra' jambi' sänjaty cä'c̣häja'dye ra' cabusin' tsun, tsunmun ra' tai'ya' 
ji'rebeja Ayo' tsun dyicba'ba-dye'ĉan, chat ra' räjĉan bu'ja' mu'tum. 

18Dyijtujam' an'dyem' ọij p̂eyacdye', mọ'ya' ra' ji'jiijbuti táredye' mi'in säntaqui 
chätidye' jụijya' mi'in. 

1 THESSALONIANS 5  

1 Vojity, jam yụ tupuj jéyac mi'in jun'si' chuc ra' ayij tupudye' Jen'si' mu', ayidye' 
ra' mu' Ayos tsun,  

2jam tupuj chí ̣ja' ayidye' mu' Ayos tsun. Ayidye' ra' mu' yojdyem' yirity 
shushu'aty muntyi' u, tsedyedye' atsij, me' ra' mọ' ayidye' Ayos tsun, jam ra' jun' 
chí ̣va'joja' tsun, ĉụi'dye ra' mu' atsijban. 

3Jun'si' chuc ra' yi jụijya' muntyi' in: “̣Q̂uin' tsun där ma'joja' bä'ja', jam ra' 
jedyeyebajsha' tsun”, aty ra' yi jụijya' muntyi' in, me'ĉandye ra' tsäqui'sis 
tŝo ̣ tacsi'. Jeñej yiris jạjtsis p̂en vátyequej tŝo ̣ taqui' are'redye' basdyidyes mọ', mọ' 
jam jun' jac̣honchuti', me'dye ra' muntyi' chime' in, jam ra' méqui' c̣hoñi in 
tsäqui'sisya' in. 

4Mi'in na vojity aty jam me' mi'in, jam ra' vátyequej tŝútyinac mọ' tupudye' Jen'si' 
ĉaĉaij na aty jam tojmadye'ĉan bä'yity mi'in, mọ' ra' jam vátyequej mọmo' 
mi'inche' tŝọi', mu' ra' jam jeñej shushu'aty muntyi' tsedyedye' atsijtyi'. 

5Mi'in aty mạijĉan bä'yity räj mi'in, mạijquedye' me'chutiñe' mi'in. Tsun jam 
tojmadye'ĉan bä'ja' tsun, aty jam mọ' cäc̣hä'chuja' tsun tojmas. 

6Jemoñe' jam ĉushtum bä'ja' tsun, jam ra' jeñej yoctyi' muntyi' tsun. Jemoñe' tsạ' 
bu'ja' tsun judyeya' ĉujcatiĉa' chime'. 

7Jesha', tsedyedye' ĉọshi muntyi' in, judyeya' chime' tsedyedye' tyeij in shu'qui in. 

8Tsun na jam me', tsun mạijĉan bä'jaty tsun, jemoñe' ĉujcatiĉa' tsun. Jemoñe' 
yejĉoja' anicyeja' Jen'che' judyeya' mạ'jeyacseja', judyeya' yejĉoja' bisaĉa' paj qui 
Jen' ji'c̣honsin' tsun. Anicyedye' tsun judyeya' mạ'jitidyes tsun, mọ' jeñej bu'yi' 
ñutsjitidyes e'feya' tsun, mọ' na bisacdye' Jen'dyes tsun, mọ' jeñej bu'yi' 
ñutsyedyes jo'no'ches tsun. 

9Jen' jam me' yu'sin' paj qui mu' Jen' va'tacdye' so'misin'. Mu' yu'sin' paj qui mu' 
ji'c̣honsin' Jesucristo, Ayo' tsun,  

10mu' ijactyi' tsundyes paj qui mu'tum bä'ja' atsijbanya' mu'. Me' tsan' jambi' 
sänjaty jụijya' tsun, me' tsan' sänjaty tsun atsijbanya' mu', yiri'ya' ra' mu'tum 
bä'ja'. 

11 Vaj meij ji'ma'yitiĉam' Jen'dyes, judyeya' chime' vaj meij ñútyitiĉam'. Jun' chuc 
q̂uin' mi'in vaj meij jäm'jitidyeij mi'in, yejĉojam' mọmo' me' bä'jam'. 

12Vojity, tsun ferche' jéyac jemoñe' a ̣räjjeyacsi mi'in mu'in carijtaquity Jen'dyes in 
mi'in-ĉantyi' in. Mu' yụ'tacsi Ayo' paj qui mu'in ĉujcanacve in judyeya' 
voro'tyinac in. 

13Anic ra' jäm'je-yacsi mi'in judyeya' mạ'jeyacsi mi'in carijtacdye'ya' Jen'dyes 
mu'in. Chime'dye vaj meij jäm'jitiĉam' bä'jam' mạ'jitidyestum. 

14Vojity, tsun ferche' jéyac mi'in paj qui fạra'jeyacsi mi'in mu'in to'omuntyi' in 
jam chịj carijtaquity in. Ji'ma'yacsejam' chime' mu'in quiquijnaquity in, judyeya' 
no ̣ tacsejam' mu'in itŝity ferdye' ĉojtyi'ĉan in, chime'dye dyichchutiĉam' 
räjen'dyes muntyi' in. 

15Tyi chuc me'tyinactyi' jụijya' in, jam ra' chime'jetintedye mi'in yoj jinacdyem' 
mu' u, dam'dye jäm' yụ'tiñe' ferdye' mi'in paj qui vaj meij ñútyitidyeij bä'yi mi'in, 
judyeya' chime' yoctyi' no ̣ tacsejam'. 

16Yejĉoij ra' ma'joij bä'yi mi'in,  

17pucmun cọdaĉam' Jen'che' mi'in. 

18Jedye' chuc jị'ĉojtiñe' jụijya' mi'in, me' tsan' ñịbedyes jị'ĉojtiñe' jụijya' mi'in, 
jemoñe' qui nam' yoshoropaij jétinte Jen' mọ'dyes mi'in. Me' nash mạ'je' mu' Jen' 
paj qui me' bä'yi mi'in anicjetintety Cristo Jesús mi'in. 

19Jam ra' dyäcjeĉun'bitinte Jen'si' Ạ'edye' mu', jun' chuc mạ'je' mọ', me' ra' mi'in,  

20mijam ra' äcäijjeyacsebi mi'in p̂eyacdye' mu'in so'mactyi' p̂eyacdye' Jen'ya' in. 

21 Tashche' chum ra' jäm' cạvacsebi mi'in ji'chäyitidye' mu'in, vatyquej ra' rụijsis, 
vatyquej ra' jam. Rụijsis jụijya' mu'in jụjjeyacsebi ra' mi'in. 

22Yacchuvac räj jedye' chuc a'c̣his, jam ra' dam' me' bä'yi mi'in. 

23Yụ cọdyete Jen', mu' so'misin'tyi' ma'jodye' ĉojtyi'ĉan-dyes tsun, paj qui mu' 
yu'tyinac paj qui jam jụ'ñiij shupqui mi'in mu'si'ya' vej mu', paj qui me' shupqui 
mi'in, räj a' mi'in judyeya' ạ'edye' mi'in judyeya' ĉojtyi' mi'in, paj qui jam jụ'ñiij 
shupqui mi'in Jesucristosya' vej mu' Ayosya' tsun, aty atsijbanya' mu'. 

24Mu' Jen' fayinactyi' jiquej mi'in, mu'dye ra' me' yu'tyinac mi'in paj qui jam 
jụ'ñiij shupqui mi'in mu'si'ya' vej mu' ĉaĉaij na mu' jị'cätsety p̂eyacdye' mu'. 

25Vojity, cọdyetinte ra' mi'in mu' Jen' tsundyesi'. 

26Mi'in chime' vaj meij ra' vorjitidyeij mi'in voryedye' pụ'sacdye' Jen'dyes. 

27Ayo'si'che' tịj mu' yụ jéyac mi'in, ji'se'veyacsejam' räj mu'ĉantyi' anicjetety Jen' 
in ọij q̂uin' sánacdye'. 

28Yụ cọdyete mu' Jesucristo Ayo' tsun paj qui mu' so'minac jäm'si' ñịbe'jitidyes 
mu'. 

2 THESSALONIANS 

2 THESSALONIANS 1  

1-2Yụ Pablo, yiri'ya' mu'intum yụ Silvano judyeya' Timoteo, yụ sáñe' mi'indyes 
Tesalónicaĉan bä'yity mi'in anicjetintety Jen' mi'in. Mi'in aty Jesucristoty mi'in 
mu' Ayo' tsun, judyeya' Jen'tyi' chime' mi'in, mu' Ạvatusin'tyi' tsun. Tsun cọdyete 
mu' Jen' paj qui mu' so'minac ñịbe'jitidyes mi'in, judyeya' paj qui chime' mu' 
so'minac ma'jodye' ĉojtyi'ĉandyes mi'in. 

3Vojity, räjĉan jemoñe' tsun yoshoropaij jéte Jen' mi'indyes. Tupuj me' tsun ĉaĉaij 
na mi'in dadam' muju'cha' yejĉoij anicjetinte Jen' mi'in judyeya' dadam' vaj meij 
yejĉoij mạ'jiti-dyeij chime' mi'in. 

4Mọ'dyes tsun tima'queyac mi'in, jéyacsi tsun mu'in anicjetety Jen' in pai' bä'yity 
in jun' chuc mi'in yejĉoij anicjetinte Jen'. Me' tsan' där jị'ñibe'cac mi'in, judyeya' 
me' tsan' där ñịbedyes jị'ĉojtiñe' mi'in, yejĉoij qui nam' dyichchuti mi'in Jen'dyes, 
chime'dye yejĉoij anicyi mi'in. 

5Mọ' ji'ĉuyisin' tsun jun' chuc mu' Jen' anic rụij dyijyity, rụijsisya' dyijyedye' mu' 
aty yu'nac Jen'yadyety mi'in ayo'bu'yedye'ĉan mu', ĉaĉaij na me' tsan' chäcdyis 
ñịbedyes jị'ĉojtiñe' mi'in p̂eyacdyedyes, yejĉoij qui nam' anicjetinte Jen', mijam 
dam' farajjetiñe' anicyedye'. 

6Anic rụijtyity mu' Jen', mu' ra' so'macsi va'tacdye' tyi chuc jị'ñibe'canactyi' in,  

7pacaj ra' mi'in yiri'ya' tsuntum chime', jun'si' chuc atsijbanya' mu' 
mạyedye'chety Ayo' tsun Jesús, tuqui ra' ferdye'tumtyi' anjer mu', yenamyistum 
ra' tŝij chạij mu'. 

8Mu' ra' va'tyeyeyacsi jụ'ñity chuc va'quectety Jen' in, mu'in jam chiquety in 
jäm'si' p̂eyacdye' p̂eijtes mu' Jesús Ayo' tsun. 

9Mu'in ra' va'cac tsäqui'sisĉan in, mijam ra' jụ'ñisĉan mạyedye' shupĉan 
mu'ĉantyi' in, anic ra' moch bu'yi Ayo'ya' in, mijam ra' jun' cạvete in mu' 
muju'chaty Ayo' ferdye'tumtyi', mijam ra' chime' cạvepte in mạijquedye' mu'. 

10Me' ra' mọ' jiyi' jun'si' chuc atsijbanya' mu' jadyiquisĉan tupudye'. Ĉụi'tyi' ra' 
muntyi' mu' räj tima'quete in, jäm'jete ra' in mu'in anicjetety in. Mi'inmun ra' 
chime' ma'jotyetinte ĉaĉaij na anicjebitinte mi'in Jen'si' p̂eyacdye' mu', mọ' 
so'meyacsi' tsun jiquej. 

11 Mọ'dyes tsun yejĉoij cọdyete Jen' mi'indyes. Tsun cọdyete Jen' paj qui mu' 
ñútyinac mi'in paj qui jam fibi' shupqui mi'in Jen'si'ya' vej mu', mu' fayinactyi' 
mi'in. Chime'dye tsun cọdyete Jen' paj qui ĉụi'si'ya' ferdye' mu' ñútyinac paj qui 
mi'in tupuj jị'cätsetiñe' mi'in mọ' jäm'si' dyijyedye' mi'in, jun' chuc ra' rụij bä'yi 
mi'in judyeya' carijtaqui Jen'dyes mi'in anicyedye'ya' mi'in. 

12Me' jụijya' mi'in, yoctyi' qui ra' muntyi' chime' in mi'indyes ra' tima'quete Jesús 
in Ayo' tsun. Mu' ra' chime' tima'quinac mi'in, me' ra' mu' Jen' so'minac 
ñịbe'jitidyes mu' judyeya' Jesucristos Ayo' tsun. 

2 THESSALONIANS 2  

1 Vojity, q̂uin' ra' tsun jéyac mi'in jun' chuc ra' ayidye' Jesucristos mu' Ayo' tsun, 
jun' chuc ra' vajmu'ya'jisin' tsun mu'si'ya' vej mu'. Vojity, tsun jä'mij jéyac mi'in,  

2jam ra' cavin yocve dyijyi mi'in. Me' ra' tsan' se'vetiñe' mọ' p̂eyacdye' mi'in yi'si': 
“Aty ayij jadyiquis tupudye' Ayo'si' mu', yi mu' Pablo, jedac mu' jaso'miti 
p̂eyacdye' Jen', are' vatyquej sánacdye'che' yi mu',” vatyquej ra' yi pạrej jụijya' in. 
Se'vetiñe' jụijya' mọ' jo'mes p̂eyacdye', jam ra' cajotyiti mi'in,  

3mijam ra' anicjeyacsebi väñädye' mi'in, ĉaĉaij na jambi' ra' mọ' ayij jadyiquis 
tupudye' Ayo'si' mu', mọ' chum ra' tashi' ayij mọ' yacchutidye' Jen'che' muntyi' 
in, ji'caviti ra' mu' fa ̣ quetety Jen' mu' tsäqui'sisĉandyety, jäqui've ra' mọ' ayij 
tupudye'. 

4Mu' ra' räj fa ̣cacsebi jen'tui'si' jedye' muntyi' in, Jen'mun ra' chime' fa ̣quete. Mu' 
ra' mạ'je' paj qui mum' tima'cac, judyeya' ra' cächyi Jen'si'ĉan aca' bä'yi, “Yụ nash 
anictyity Jen'”, yi ra' mu' jéyacsi. 

5Me'dye jéyac yụ taca'dyem' mi'intum jiquej yụ. ¿Jam dyijyeban u mi'in?  

6Chime'dye mi'in aty chịj tyi chuc ñutschute mu' fa ̣quetety Jen' jambi' chum ra' 
shupqui mu' ĉaĉaij na jambi'dyem' ayijya' tupudye' mu', aty jäqui've chat 
q̂uin'dyem' ra' ji'caviti mu'. 

7Me' tsan' jambi' ji'caviti q̂uin' mu', mọ' qui nam' a'c̣his dyijyedye' mu', aty mọ' 
caminve tashi' carijtaqui' mu' o ̣che' jacchem'. A na ra' ayijya' tupudye' mu', Jen' 
ra' meijje' mọ' jañutschutis mu' fa ̣quetety Jen',  

8chat qui ra' ji'cavibun mu'. A na ra' atsijbanya' mu' Jesús Ayo' tsun, mu' ra' ja'ijati 
p̂ujquedye'-yam', mọ'ya' ra' me'jajiti atsij-banya' mu' Ayo' tsun mạijque-dye'tum 
mu'. 

9Jambi'dyem' ijacya' mu' fa ̣quetety Jen', mu' ra' me'chupte Satanássi' ferdye', yoc 
yoc ra' jị'caveyacsi ferdye' muntyi' in paj qui jo'mesya' se' ja'yacsi muntyi' in paj 
qui anicjepte in väñädye' mu'. 

10Yedyej ra' a'c̣his jị'cave-yacsi, me' bu'yi ra' väñätucsi muntyi' in 
tsäqui'sisĉandyety in. Mu'in ra' va'cac in ĉaĉaij na me' tsan' se've' tsan' jiquej in 
mọ' rụijsis p̂eyacdye', jam qui nam' tiĉuñe' in mijam anicje' in, meij mọmo' fa ̣que' 
jiquej in, mọ'dyes qui ra' jam jun' c̣hoñi in. 

11 Mu'dye ra' Jen' yụ'tyeyacsi cäjsis dyijye-dyedyes mu'in, paj qui dam'dye 
anicjejcacai' väñädye' in. 

12Me' bu'yi ra' räj in, mu'in jam mạ'je' anicjety in rụijsis p̂eyacdye', mọ' mọmo' 
ma'jotyety in a'c̣his juchaj, mu'in ra' tsäqui'sis-ĉandyety in. 

13Vojity, mạ'jeyacdyety Ayoty tsun, tsun yoshoropaij jéte Jen' räjĉan mi'indyes, 
ĉaĉaij na tạ'caty jiquej mu' Jen' tsim'tyinac paj qui mi'in c̣hon'dyety. Ĉụi'si'ya' 
Ạ'edye' mu' yu'nac paj qui mu'tyi' mi'in, anicyedye'ya' mi'in rụijsisya' p̂eyacdye' 
Jen'si' mu'. 

14Me' mu' fayinac mi'in paj qui me' yụ'tac mi'in, yoqui'dyem' se'vebitinteya' 
jiquej u Jen'si' p̂eyacdye' mu', mọ' voro'tyeyacsi' tsun jiquej. Me' mu' yu'nac paj 
qui Jen'yadyety mi'in mạijquedye'ĉan bä'yi mi'in Jesucristos, Ayos tsun. 

15Mọ'dyes vojity, fer bu'jam' bä'jam', jäm' ra' cäc̣hä'chutiñe' mi'in mọ' 
ji'chäyitidye' jéyacsi' tsun jiquej, mọ' voro'yedye'ĉansi' tsun judyeya' 
sánacdye'ches tsun chime'. 

16Yụ cọdaqui Jesucristoche' Ayo' tsun judyeya' Jen'che' chime', mu' Ạvatusin'tyi', 
mu' mạ'jisin'tyi' tsun, judyeya' ñịbe'jitidyesya' mu' so'misin' sóñi'yedyes 
ĉojtyi'ĉan tsun, paj qui yejĉoja' bisaĉa' Jen'dyes tsun, jun' chuc ra' so'misin' mu'. 

17Me' cọdyete yụ paj qui räjĉan so'minac sóñi'yedye' ĉojtyi'-ĉandyes mi'in, paj qui 
fer bu'yi bä'yi mi'in, me' ra' yejĉoij rụij bä'yi mi'in judyeya' rụij p̂eyaqui chime' 
mi'in. 

2 THESSALONIANS 3  

1 Vojity yụ q̂uin' jéyac: cọdyemac Jen' tsundyes paj qui mọ' tse'ejĉoi' Jen'si' 
p̂eyacdye' mu', paj qui pai' tiĉun'bite muntyi' in yojdyem' mi'in jiquej u 
tiĉun'bitinte. 

2Chime'dye cọdyemac Jen' paj qui mu' ñutsjityin tsun mu'inya' ac̣hi'yityya' 
muntyi' in, ĉaĉaij na jam räj muntyi' in anicjetety Ayo' in. 

3Ayo' tsun anic jị'cätsaquity p̂eyacdye', mu' ra' so'minac ferdye' judyeya' ra' 
ñutsjityinac Sọyo'. 

4Tsun anic chí ̣yete Ayo', mu' nash ñútyinactyi' paj qui yejĉoij mi'in chäquibutiĉa' 
mi'in tsunsi' p̂eyacdye' so'meyacsi' jiquej. 

5Yụ cọdyete mu' Ayo' paj qui ñútyinac paj qui mạ'jitidyes-tum bä'yi mi'in, 
yódyem' mu' Jen' ma'jisin' u, me'dye ra' mi'in chime' mạ'jeyacsi. Chime'dye 
cọdyete yụ paj qui dyichyedye'-tum bä'yi mi'in, yódyem' mu' Cristo dyich bu'yi u, 
me'dye ra' mi'in chime' dyich bu'yi bä'yi. 

6Vojity, Jesucristosche' tịj mu' Ayos tsun, tsun jéyac paj qui mi'in jam 
pen'dyetucsi mu'in vojity in to'omuntyi' in, mu'in jam dam' mạ'je' carijtaquity in, 
mijam chäquibuntyi' in mọ' ji'chäyitidye' tsun, mọ' so'meyacsi' jiquej tsun, jam 
ra' pen'dyetucsi mi'in mu'in me'tyity in. 

7Mi'in chịj jun' chuc tupuj bä'yi mi'in, jemoñe' cäc̣hä'chubutiĉa' tsunsi' dyijyedye' 
mi'in, yojdyem' tsun bä'yi jiquej u, me'dye ra' mi'in chime'. Tsun jam to'oj bä'yi 
mi'intum jiquej,  

8mijam fibi'ya' säcsi tsun, ya'ij tsun mọ' tsạ' bu'yedyes. Fer carijtaqui tsun mạij 
judyeya' tsedyedye' paj qui jam cọdyetyeyac mọ' tsạ' bu'yedyedyes tsun. 

9Me' jiquej tsun, tupuj tsan' tsun cọdyetyeyac tsạ' bu'yedyes tsun, ĉaĉaij na me' 
yụ'tac tsun Jen'ya', jam qui nam' cọdyetyeyac. Me' bu'yi carijtaqui tsun tsạ' 
bu'yedyes tsun, paj qui mi'in chime' cäc̣hä'chubutiĉa' dyijyedye' tsunsi' mi'in, paj 
qui me' bä'yi mi'in. 

10Mi'intumdyem' jiquej tsun, tsun baja' jéyac: “Tyi chuc jam mạ'je' carijtaquity in 
paj jam säcsi chime' in”, jéyac jiquej tsun. 

11Q̂uin' na se'vaqui tsun pạrej ca mu'ya' in mi'inĉantyi' in to'omuntyi' in, ĉụi' ca 
mọmo' bä'yi in, mijam ca mạ'je' carij-taqui in, me' cam' mạ'je' in ji'c̣ham'dyi 
mi'inĉan in. 

12Jesucristosche' tịj mu' Ayos tsun, tsun ferche' jéyacsi mu'in me'tyity in paj qui 
jam me' bä'yi in, jemoñe' jäm' bä'yi in paj jäm' carijtaqui in tsạ' bu'yedyedyes 
mu'in. 

13Vojity, jam ra' shọijtiñe' mi'in rụij bu'yedye'. 

14Mu'ya' jụijya' mi'inĉantyi' in jam mạ'je' chiquety p̂eyacdye' tsunsi' in, jam ra' 
pen'dyetucsi mi'in paj qui tsí ̣caijve in. 

15Jam qui na ram' fa ̣cacsi mi'in mu'in me'tyity in, me' ram' fạra'jeyacsi mọmo' 
mi'in jäm'si'tum p̂eyacdye', jeñej ĉụi'tyi' vojity mi'in. 

16Yụ cọdyete Ayo' tsun, mu' so'misin'tyi' ma'jodye' ĉojtyi'ĉan-dyes tsun, paj qui 
mu' räjĉan so'minac ma'jodye' ĉojtyi'ĉandyes mi'in, me' tsan' ñịbedyes jị'ĉojtiñe' 
jụijya' mi'in, me' tsan' jam. Paj mu' Jesucristo Ayo' tsun pen'dyetunac räj mi'in. 

17Yụ Pablo ọij q̂uin' voryetacdye' sáñe' yụ ĉụi'si'ya' un yụ. Me' yiqui sánaqui yụ 
ĉụi'si' voryetacdye' yụ räj sánacdye'che' yụ. 

18Yụ cọdyete Jen' paj qui mu' Jesucristo Ayo' tsun so'minac ñịbe'jitidyes mu' räj 
mi'in. 

1 TIMOTHY 

1 TIMOTHY 1  

1 Yụ nash Pablo Jesucristotyi' jutactyi' mu', mu' Jen' Ji'c̣honsin'tyi' tsun, mu' me' 
yu'tyin yụ judyeya' mu' Jesucristo Ayo' tsun mu' bisva'quejaty. 

2Yụ nash sáñe' ọij q̂uin' p̂eyacdye' mídyes Timoteo, mi jeñej bu'yi anictyity ạva' 
yụ ĉaĉaij na vaj me' shupqui' anicyedye' tsun. Yụ cọdyete Jen' mu' Ạvatusin'tyi' 
tsun judyeya' mu' Cristo Jesús Ayo' tsun paj qui mu' so'min ñịbe'jitidyes mi, 
judyeya' paj qui ñịbe' ĉun mi judyeya' chime' paj qui so'min ma'jodye' 
ĉojtyi'ĉandyes mi. 

3Yejĉova Efesoĉan mi yoj jeyedyem' ca' jiquej u aty ra' sactiya' yụ, mu'ĉan jịjcaij 
yụ Macedoniaĉan. Mu'ĉantyi' in pạrej cäjsis ji'chäyitidye' jị'chiyacsity in. Jemoñe' 
jéyacsi mi mu'in me' jị'chiyacsity in, paj qui jam me' jị'chiyacsi cäjsis dyijyedye' 
in. 

4Jéyacseva paj qui jam mọ' dyijtucsebi in urucyas p̂eyacdye' muntyis mu'in, paj 
jam chime' dyijtucsebi in vóshi'vunsi' tịj jiquej mu'in, tyessi'che' paper sánacsi'. 
Tyi chuc jo'mes dyijtui'tyi' jụijya' in, vaj ĉụi' fáquiti in p̂eyacdye'ya' mu'in, me' 
bu'yi' shupqui' mọ' mu'in. Mọ' jam dam' no ̣ tacsi' paj qui anicyedye'ya' mu'in 
cäc̣hä'chupte in Jen'si' dyijyedye' mu'. 

5Mọ'si' dyijyedye' ji'chäyiti-dyes yụ, mọ' jísin' paj qui anic mạ'jeyacseja' bä'ja' 
tsun. Jemoñe' jäm'tyi'tum ĉojtyi' bä'ja' tsun, judyeya' rụijsistum dyijyedye' 
judyeya' fer anicjeja Jen', me' ra' chat anic mạ'jeyacsejaty bä'ja'. 

6Pạrej mu'ya' jam me' cại' dyijyedye' in, yocve bä'yi in, fibis p̂eyacdye' muntyis in, 
mom' dyijtui' in. 

7Mu'in me'tyity in mạ'je' tsan' jị'chiyacsi in Jen'si' yụ'tacdye' mu', jam qui nam' 
méqui' chiquepte in, jedye' buty cại' mọ'. Me' tsan' yi in, “Anic rụijsis ọij 
ji'chäyitidye' yụ”, mijam qui nam' méqui' chịj in jedye' buty cại' mọ' ji'chäyitidye'. 

8Chí ̣ja' jäm'si' nash mọ' Jen'si' yụ'tacdye' mu', me' tsan' me' jemoñe' qui nam' 
tsun tashche' jäm' chí ̣ja' tyídyes buty mọ' yụ'tacdye'. 

9Dyijyeva, mọ' yụ'tacdye' yụ'tac jam rụijtyitydyes muntyi' in, mọ' nash yụ'tac 
ac̣hi'yitydyes in. Mu'indyes mọmo' in tyi chuc jam chicacsity in jacchety ayo' in 
judyeya' mu'in ac̣hi' bä'yity in jam dyijtutety Jen' in, mijam chiquetety in, 
judyeya' ijacsity in, judyeya' ijaquity jen' in judyeya' tse' mu'in,  

10judyeya' vo'voijtyi' in, judyeya' vaj son' me'tity in, judyeya' ji'mincacsity 
muntyi' in, judyeya' väväjñity in, judyeya' väñädye'ya' ji'me'tacsity ayo'ya' in, räj 
mu'in me'tyity in, va'quec-bitety in rụijsis ji'chäyitidye' Jen'si' mu', mu'indyes in 
mọ' yụ'tacdye' Jen'si' mu'. 

11Ọij rụijsis ji'chäyitidye', mọ' me'chui' mọ' jäm'si' p̂eyacdye' Jen'si' mu' 
voro'tacsis yụ, ĉaĉaij na mu' muju'cha' jäm'yedye'tumtyi' Jen', mu' yu'tyin yụ paj 
qui me' voro'tacsi yụ. 

12Yụ yoshoropaij jéte Jesucristo Ayo' tsun, mu' so'mintyi' ferdyedyes yụ paj qui 
yụ carijtaqui mu'dyes. Yụ yoshoropaij jéte ĉaĉaij na mu' cavin yụ anic chiquetety 
ra' yụ judyeya' mu'dye tsim'tyin yụ paj qui úñi mu'dyes yụ. 

13Me' tsan' a'c̣his p̂eyacdye' ji'shupqueyete yụ jiquej judyeya' jị'ñibe'cacsi yụ 
mu'in cäc̣hä'chutety in, anic fer ñịbe'tacsi jiquej yụ. Me' tsan' me', Jen' qui nam' 
ñịbe' ĉun yụ ĉaĉaij na yụ jambi'dyem' anicjete Jesús yụ, jambi'dyem' chí ̣yete 
jiquej yụ mu'dye Jesús me'se yụ. 

14Mu' na Ayo' tsun därsi' ñịbe'jitidyes so'min yụ judyeya' chime' ñútyin yụ paj qui 
muju'cha' anicjete yụ judyeya' paj qui mạ'jeyacsi yụ, mọ' anicyedye' tsun judyeya' 
mọ' mạ'jitidye' tsun mọ' Jesucristoya' jijtui'si'. 

15Anic rụijsis ọij p̂eyacdye' tupuj tsun anicjeja', yi': Mu' Cristo Jesús atsij úche' 
jacche' jijtuij paj qui ji'c̣honsin' tsun juchajtumtyi' muntyi' tsun. Yụ anic muju'cha' 
juchajtumtyi', me' bu'yi' shupqui yụ, uya'ya' yoctyi' in. 

16Me' tsan' me' yụ, Jen' qui nam' ñịbe' ĉun yụ paj qui räj muntyi' in cạvepte yu ̣ya' 
in Jesucristos mạ'jitidyes mu', jun' chuc vayacjibun juchaj yụ judyeya' ji'c̣hoñin 
yụ, paj qui me' tupuj yoctyi' muntyi' in yu ̣ ya' cạvepte in Jen'si' ñịbe'jitidyes mu', 
paj qui mu'in chime' me' in, yódyem' yụ u vayacjibun yụ mọ' därsi' juchaj yụ, 
me'dye ra' mu'in chime' in vayacjeyacsebi juchaj mu'in, anicjete jụijya' in, chat 
qui ra' Jen'yadyety in. 

17Tima'queja Jen', mum' yirity tạ'caty anictyity Jen', mu' jam jorojĉantyi', tạ'caty 
mu' ayo'bu'yi, räjĉan ra' me'. Mu' ra' jam jụ'ñisĉan mạyedye' mọtsity. Irijyeja' ra' 
mu'che' judyeya' ra' yejĉoja' tima'queja, ¡paj jam mọtsi' tima'cacdyem'!  

18-19Mi Timoteo, mi jeñej bu'yi ạva' yụ, yu ̣dye so'meye q̂uin' ọij yụ'tacdye'. Fer ra' 
carijtaqui Jen'dyes mi, mọ' jeñej bu'yi' chutidye' Jen'dyes, me' ra' jam farajje' mi 
anicyedye' Jen'che', me'chuvam' rụijsis dyijyedye' mọ' ĉojtyi'ĉansim. Me' ra' chat 
ca ̣ tsi' míya' mọ' p̂eyacdye' so'macsis Jen' vojity tsun jiquej, mọ' se'ves jiquej mi, 
mi ji'jäquintyi' jiquej in, mi tsim'tactyi' Jen'tyi', yi in. Pạrej qui nam' jam me' dyijyi 
in, jam cäc̣hä'chuqui in rụijsis dyijyedye' ĉojtyi'ĉansi' mu'in, chat qui me'ĉandye 
penjan Jen'dyes in. 

20Me'dye mu'in chime' in mu' Himeneo judyeya' Alejandro. Yụ va'tacdye' 
so'macsi, so'mete yụ Sọyo' Satanás paj qui mu' jị'ñibe'cacsi mu'in in paj qui quivij 
dyijyeban juchajche' in, aty me' jụijya' in aty qui ra' jam me' a'c̣his p̂eyacdye' 
ji'shupqueyebajte Jen' in. 

1 TIMOTHY 2  

1 Yụ nash jéyac mọjo'cha' jemonja' mọ' cọdacdye' Jen'che'. Cọdyetyetinteya' mu' 
Jen' jemoñe' jétinte mi'in jedye' chuc jemontiñe' mi'in, judyeya' cọdyemac räj 
muntyidyes in, yoshoropaij jémac chime' mu'indyes in. 

2Cọdyemac mu' Jen' ayodyes mi'in, judyeya' no ̣ taquitydyes mu'in paj qui 
dyijyedye'tum ayo'bu'yi in, chat qui ra' ma'jodye'tum bä'ja', itŝi' chutidye'. Me' ra' 
chat irijyeja' Jen'che' bä'ja' tsun judyeya' ra' rụijsisya' dyijyedye' jäm'jitiĉa' 
yoctyi'tum in. 

3Mọ' nash mạ'je' mu' Jen', mu' Ji'c̣honsin'tyi' tsun paj qui cọdaĉa' mu'che', mọ' 
nash mu' ma'jotye'. 

4Mu' mạ'je' paj qui räjen' jacchety muntyi' in chí ̣yepte in mọ' rụijsis p̂eyacdye' 
mu', paj qui räj c̣hoñi in. 

5Yirity mọmo' mu'ya' Jen', judyeya' chime' yirity mọmo' mu'ya' muntyi', mu' jäm' 
yu'sin'tyi' Jen'ya', mu' nash Jesucristo. 

6Mu' ĉụi' ji'ijati paj qui ya'ityibusin' juchaj muntyis tsun. Sän'dye' mu' ji'caviyisin' 
aty ayij tupudye' Jen'si' mu', mu' mạ'je' paj qui räj muntyi' c̣hoñi in. 

7Me'dyes mu' Jen' yu'tyin yụ paj qui mọ'dye p̂eyacdye' voro'tacsi yụ. Chime'dye 
yu'tyin yụ paj qui yụ jutactyi' mu', paj qui cạyacsi yụ p̂eyacdye' mu' mu'in jam 
judío in. Yụ jéyacsi paj qui anicjepte in mọ' rụijsis p̂eyacdye' mu'. Anic ọij rụijsis 
p̂eyacdye' jéyes yụ q̂uin', mijam mọ' väñädye' p̂eye' yụ. 

8Yụ mạ'je' paj qui son' in pai' bä'yity in cọdaqui Jen'che' in vajmu'yaijĉan in. 
Rụijtyitytum ra' ĉojtyi' mu'in che'jeyaqui ra' un mu'in cọdacdye'ĉan mu'in, paj 
jam fáquitidye'tum cọdaqui in, mijam chutidye'tum. 

9Chime'dye mọ'in p̂en in paj jam va'bunnac-dye'tum quị'si'vei' in, mijam ra' 
tsị'caty quị'si' dyí ̣ñety quí ̣te in. Dam'dye jäm' jäm'si'tum dyijyedye' bä'yi' mọ'in 
in, paj jam mọ' mọmo' dyijtui' in jäm' yụ'tacdye' fin mọ'in. Paj jam mọ' dyijtui' in 
jäm' yụ'tacdye' a' mọ'in, mijam ya'i'si' tyicacdye' mijam ya'ijtyi' quị'si', paj jam 
jo'mes dyijtui' in. 

10Dam'dye jäm' mọ' dyijtui' in, paj qui no ̣ tacsis bä'yi' in, mọ' chat anicsis jäm' 
yụ'tacdye' mọ'in aty anicjetes Jen' in. 

11 Jemoñe' p̂en in cam' mọmo' ji'chäyiti' in, paj jam ji'pen'ti' p̂eyacdye'ya' mọ'in. 

12Yụ yi paj qui mọ'in p̂en in jam jị'chiyacsi' in vajmu'yaijĉan in, paj jam uya'ya' 
yụ'tacsi' son' in. Jemoñe' c̣hu'c̣hui' mọ'in p̂en in vajmu'yaijĉan in,  

13ĉaĉaij na mu' tashche' jiquej Jen' jäm'te mu' Adán, jäqui've mọ' Eva. 

14Adán jiquej jam jụjbi' Sọyos väñädye' mọ' jiquej, mọ' na p̂en mọ' jụjbi' väñädye', 
aty väñätucya' mọ' juchai' va'quecbite Jen'si' yụ'tacdye' mu'. 

15Me' tsan' me' mọ' p̂en jiquej, mọ'in qui nam' c̣hoñis p̂en q̂uin' in mọ' ra' 
carijtacdye' Jen'dyes mọ'in, ạva'yi' ra' in, yejĉoi' qui ra' anicyi' Jen'che' in, 
judyeya' rụij bä'yi' in mạ'jitidyestum, jemoñe' dyijyedye'tum bä'yi' in chime'. 

1 TIMOTHY 3  

1Ọij anic rụijsis ọij p̂eyacdye' yi': Tyi chuc mạ'je' yụ'tac jụijya' paj qui ĉọjcacsity 
anicjetety Jen' in, mọ' nash anic jäm'si' carijtacdye' shupqui'. 

2Tyi chuc ra' me' yụ'tac jụijya' jemoñe' tashche' rụij bä'yity, mijam ra' jụ'ñity, 
judyeya' yiritytyity p̂en. Jemoñe' jäm' ĉujcatity ĉụi' chime' judyeya' 
dyijyedye'tumtyi' chime', judyeya' chịj ji'dyäcacsity aca'ĉan mu' judyeya' chịj 
chime' jị'chiyacsity Jen'si' p̂eyacdye'. 

3Mijam ra' tyeijtyi' chime', mijam ra' chucsity, mijam ra' fer dyijtutety querec̣ha, 
jemoñe' jäm'yity judyeya' jam ashyity. 

4Judyeya' jäm' ĉọjcaquity ạva' mu' judyeya' p̂en mu', paj qui jäm' chiquete in, 
judyeya' a ̣räjjete in. 

5Jesha', yirity muntyi' jam chịj ĉọjcaquity ạva' jụijya', ¿jun' bu'yi bu ra' tupuj 
ĉọjcacsi mu'in anicjetety Jen' in?  

6Jam ra' yụ'tinte q̂uin'dyem' jụjjetety Jen', are'ĉa va'bunyi ĉojtyi'ĉan mu' 
yụ'tacdye'ya' mu'. Me' jụijya' mu', va'tacdye' ra' cại' mu', yojdyem' Sọyo' jiquej o 
va'tac-dye' so'mac va'bunyedyedyes mọ'. 

7Mu' ra' me' ĉọjcacsity yụ'tactyi', jemoñe' tashche' rụij bä'yi mu', jam jụ'ñity 
mu'insi'ya' vej mu'in jam anicjetety Jen' in. Jam me' jụijya' mu', mu'in ra' cạvepte 
in a'c̣his dyijyedye' mu', Sọyosĉan ra' jibej tŝọij mu' me'ĉandye ra' peñi. 

8Me'dye ra' chime', tyi chuc ra' yụ'tac no ̣ tacsity anicjetety Jen' in, jemoñe' jäm' 
ĉujcatity, judyeya' rụij p̂eyaquity. Chime'-dye jam tyeijtyi', mijam fer dyijtutety 
querec̣ha. 

9Jemoñe' jäm' chí ̣yeptety Jen'si' p̂eyacdye' mu', mọ' caminves jiquej, judyeya' 
jemoñe' rụij cại'tyi' mọ' p̂eyacdye', jäm'tyi'tum ĉojtyi' cäc̣hä'chupte. 

10Jambi'dyem' me' yụ'tinteya' paj qui no ̣ tacsity, jemoñe' tashche' chum jị'ĉojtinte 
mi'in jun' chuc bä'yi mu'. Rụij bä'yi jụijya', tupuj yụ'tinte. 

11 Me'dye chime' jemoñe' mọ' p̂en mu'in jemoñe' dyijyedye'-tumsi', mijam ra' 
misis, jemoñe' jäm' ĉujcatis judyeya' jị'cätses p̂eyacdye'. 

12Mu'in no ̣ tacsity in jemoñe' yiritytyity p̂en in, judyeya' jäm' ĉọjcaquity ạva' 
mu'in judyeya' p̂en mu'in. 

13Mu'in no ̣ tacsity in jäm' carijtacdye' Jen'dyes shupqui'ya' mu'in in, räj ra' mu'in 
muntyi' in cạvacsebi in jäm'si' dyijyedye' mu'in, chat qui ra' jam muyejjoij in 

jị'chiqueyacsiya' in mọ' p̂eyacdye' Jen'si' mu', jun' chuc anicjete in mu' Cristo 
Jesús. 

14-15Cavintumdye mạ'je' ĉọcye. Me' tsan' me', vatyquej qui na ram' jambi'dyem' 
tupuj mu've yụ, mọ'dyes yụ sáñe' mídyes o ̣ ĉan p̂eyacdye' paj qui chịjve mi jun' 
chuc ra' bä'ja' tsun Jen'tyi' ạva' mu'. Tsun vaj meij bu'ja' Jen'tyi' ñuru'tyity tsun, 
mu' jam jụ'ñisĉan mạyedye' säñity. Tsun Jen'tyi' ñuru'tyity tsun, tsun me'chupja 
p̂eyacdye' mu', judyeya' rụij cäc̣hä'chupja, chime'dye tsun jéyacsejaty räj muntyi' 
in judyeya' dyijtuja' paj qui jam mọtsi' mijam cäj ji'jäcac. 

16Där jäm'si' ọij p̂eyacdye' Jen'si' mu', mọ' caminves jiquej, mọ' ji'jäctes mu' 
Cristo, mu' anicjejaty tsun. Yi': Mu' a'tum ji'caviti jeñej muntyi' yi. Jen'si' Ạ'edye' 
mu' vañinyedye'ya' mu', mọ' jorojĉanjisin' mu' Jen'tyi' Ạva' mu'. Anjer mu'in 
cạvepte ferdye' in. Räj bu'yi' jac ji'jäcte in, yịjyi muntyi' jacchety in anicjete in, aty 
me'si' mạyedye'che' qui Jen'ya' jịjcaban mu', mu'che' qui bä'ban mu'. 

1 TIMOTHY 4  

1 Jen'si' Ạ'edye' mu' jorojĉan jísin' yi' ayijya' jadyiquis tupudye', pạrej ra' mu'ya' 
in farajjebibajte in Jen'si' p̂eyacdye' mu', sọyos qui ra' ji'chäyitidye' se'vebiban' in 
judyeya' väñädye' se'veban' in. 

2Mọ' ra' ji'chäyitidye' tuyacsi in mu'in fibi'naquity väväjñity in. Yäcäj bu'ban ra' 
ĉojtyi' mu'in, jeñej ra' muquety ĉojtyi' mu'in, mijam dam' ĉo ̣qui juchaj mu'in. 

3Mu'in me'tyity in mọ' ra' jị'chiyacsi in paj qui jam vämi in, judyeya' chime' paj 
qui jam jebei' in pạrej säcsedye' in. Mọ' anic va'ves ji'chäyitidye', mu' qui nam' 
Jen' jäm'tye' säcsedye' paj qui tsun tupuj jebeja' tsun anicjejaty Jen', chí ̣yepjaty 
tsun rụijsis p̂eyacdye' mu', judyeya' yoshoropaij jéja Jen' säcsedye-dyes tsun. 

4Räj jäm'tacdye' Jen'si' mu' anic jäm'si' in, jam tupuj äcäijjepja, tupuj jebeja' 
mọmo', yoshoropaij jéja Jen' jụijya' jibitidyedyes tsun,  

5ĉaĉaij na mu'dye Jen' p̂eyacdye'ya' mu' räj jäm' yụ'tye' jibitidyes tsundyes, räj 
jäm' shupqui' tsundyes cọdacdye'ya' Jen'che' tsun, yoshoropaij jéja jụijya' Jen' 
säcsedyedyes tsun. 

6Mi jị'chiyacsi jụijya' ọij ji'chäyitidye' mu'in vojity in, me' ra' chat anic jäm'tyi' 
úñity Jesucristoty shupqui mi. Me' ra' yejĉoij p̂eye' mi ọij rụijsis p̂eyacdye' Jen'si' 
mu', mọ' cäc̣hä'chuptes mi, mọ' jeñej bu'yi' yiris säcsedye', paj qui me' p̂añi 
ĉojtyi'ĉan mi. 

7Jam qui na ram' dyijtuc-sebiban mi urucyas p̂eyacdye' muntyis mu'in, mọ' nash 
fibis jacches dyijyedye' mọmo' p̂eye' in. Dam'dye jäm' ji'fercata ĉụi' paj qui 
Jen'dyes bä'yi mi. 

8Ji'fercaĉa' a' jụijya' tsun, mọ' ra' ñútyisin' q̂uin' tsun. Ji'fercaĉa' ạ'edye' jụijya' 
tsun, mọ' nash dadam' mọjo'cha' ñútyisin' paj qui Jen'dyes bä'ja' q̂uin', jadyicve 
qui na ram' chime' Jen'ya' ra' bä'ja' tsun. 

9Anic rụijsis ọij p̂eyacdye', q̂uin' tsun tupuj anicjeja'. 

10Tsun Jen'che' ĉútiĉa', mu' jam jụ'ñisĉan mạyedye' säñity, mu' nash 
Ji'c̣honsin'tyi' räj muntyi' tsun, jụ'ñity chuc anicyejaty tsun. Mọ'dyes tsun 
ji'fercatiĉa' paj qui carijtaĉa' Jen'dyes. 

11 Jị'chiyacseva ọij ji'chäyitidye', jéyacseva paj qui jäm' se've' in judyeya' paj qui 
chique' chime' in. 

12Me' tsan' me' nanaty mi, yi ra' mi paj qui jam äcäijjin in mu'in anicjetety Jen' in. 
Mi qui nam' jemoñe' rụij bä'yi mu'inya' in, paj qui tupuj cäc̣hä'chutyin in. Rụij ra' 
p̂eyaqui mi, mạ'jeyacseva bä'va, jam ra' farajje' anicyedye' mi, jäm'tujcava' 
mọmo', me' ra' bä'yi mi tupuj qui mu'in cäc̣hä'chutyin in. 

13Jun' qui' chuc ventyecyeya' yụ, yejĉova p̂eyepme Jen'si' sánacdye' mu' 
mu'insi'ya' vej mu'in, me' ra' jị'chiyacsim, mijam ra' chime' farajje' voro'yedye' 
mi. 

14Yejĉova dyijtuva' carijtacdye' Jen'dyes mi paj qui jam fibi' shupqui' mọ' 
carijtacdyedyes ferdye', mọ' so'minsi' Jen'. Mọ' so'minsi' jiquej yoqui'dyem' 
p̂eyaquiya' jiquej u in mu'in jaso'mitity p̂eyacdye' Jen' in, judyeya' toco'jinya' 
unya' jiquej in mu'in ĉọjcacsity anicjetety Jen' in. 

15Yejĉova dyijtuva' carijtacdye' Jen'dyes, jam ra' méqui' farajjem, paj cavin yoctyi' 
in jun' chuc p̂añi Jen'dyes mi. 

16Jäm' ra' ĉujcati ĉụi' mi, rụij ra' jị'chiyacsi mi. Me' ra' jụijya' mi, c̣hoñi ra' mi 
räjtumdye mu'intum in se'vibuntyi'tum ji'chäyitidye' mi. 

1 TIMOTHY 5  

1 Isho'muntyi' in juchajĉan jụijya' bä'yi in, jam ra' fạra'nacdye'tum jéyacsi mi, 
jemoñe' jäm'yedye'tum jéyacsi mi, yojdyem' ĉụi'tyi' jen' u mi, me' ra' mi. Mu'in na 
nanamuntyi' in jéyacsi ram yojdyem' ĉụi'tyi' vojity u mi. 

2Mọ'in na isho'munsi' in, jeñej ra' ĉụi'si' tse' mi, me' ra' jäm'jeyacsi mi. Mọ'in na 
nanamunsi' p̂en in jäm'jeyacsi ram yojdyem' ĉụi'si' voji' u mi, jäm'si'tum ra' 
dyijyedye' cạvacsi mi, me' ra' cạvacsi mi mu'in anicjetety Jen' in. 

3Chime'dye mọ'in säntaquis vämtyi' in, da ̣ räs chätidye' jụijya' in, mọ'in ra' 
jemoñe' no ̣ tacsi mi. 

4Mu'ya' jụijya' ạva' mọ' judyeya' jäye' mọ', tupuj mu'in no ̣ tyeban' in. Mọ' 
mọjo'cha' jemonac mu'indyes in paj qui mu'in no ̣ taqui in ĉụi'tyi' jen' mu'in 
judyeya' tse' mu'in, me' ra' mu'in ji'ca'ñeban' in jun' chuc ji'p̂anac jiquej in. Mọ' 
ma'jotye' Jen' paj qui me' yụ'ban' in. 

5Mọ'in na säntaquis vämtyi' in, da ̣ räs chätidye' jụijya', mọ'in ĉútis qui nam' 
Jen'che' jụijya' in judyeya' yejĉoi' cọdaquis in jedye' chuc jemoñe' in, mạij 
judyeya' tsedyedye' me' cọdaqui' Jen'che' in, mọ'in tupuj no ̣ tac in. 



495 

 

 
© New Tribes Mission. 

 

 

 

 

6Ĉụi' qui nam' ma'jotyibun' jụijya' in, me'sis in jeñej säñis shupqui' in Jen'si'ya' 
vej mu'. 

7Jéyacseva ọij ji'chäyitidye' mọ'in säntaquis vämtyi' in, räjtumdye chätidye' 
mọ'in, paj qui jam jụ'ñii' bä'yi' in muntyisya' vej mu'in. 

8Mu'in anicjetety Jen' in jemoñe' no ̣ taqui in ĉụi'tyi' chätidye' mọ'in, dadam' mu'in 
yirisya' aca' bä'yity in. Jam me' no ̣ taqui jụijya' in, mu'in farajjebibajte in Jen'si' 
p̂eyacdye' mu', dadam' qui muju'cha' va've bä'yi in jam rụij, uya'ya' qui mu'in in 
jam anicjetety Jen' in. 

9Jambi' chum ra' sánacsebim tịj mọ'in säntaqui'si' vämtyi' in, jemoñe' tashche' 
chum cạvacsi mi jun' chuc bä'yi' in, are' jäm' in, are' jam. Jụ'ñis chuc cha'she'si' 
jäbän qui'tac yómodye' tyiti'si' in, mọ'in mọmo' ra' tupuj ji'sañiti' in. Jemoñe' 
yirity mọmo' vämtyi' mọ' jiquej  

10judyeya' chí ̣yacsi' in jäm' carijtaquis Jen'dyes in, judyeya' jäm' bä'yis jäm' 
ji'p̂anaquis ĉụi'tyi' ạva' mọ' judyeya' ji'dyäcacsis aca'ĉan, judyeya' chị' no ̣ tacsis 
mu'in anicjetety Jen' in judyeya' mu'in ñịbe' bä'yity in, me' no ̣ tacsi' jäm' bä'yi' 
mọ'. Tyi chuc me' carijtacaques jiquej in mọ'in tupuj ji'sañiti' in. 

11 Mọ'in na taca' nanamunsi' in säntaquis vämtyi' in, mọ'in ra' jam tupuj ji'sañiti' 
in. Vatyquej ra' fer cuvij mạ'je' vämeban' in. Me' jụijya' in aty farajjeyaqui' 
p̂eyacdye' mọ'in yụ'tyeyetes Cristo jiquej in. 

12Me' jụijya' in juchaj ra' shupqui' mọ'in ĉaĉaij na jam jị'cätsaqui' in ĉụi'si' 
p̂eyacdye' mọ'in yụ'tyeyetes Cristo jiquej in. 

13Jam mọ' mọmo', vatyquej itŝi' carijtacdye' bä'ban'ya' in, vatyquej ra' pai' 
sosobacjoban' in judyeya' pai' p̂eyacsi' muntyi' in yoctyisya' dyijyedye' in, juna' 
ĉụi' ji'c̣ham'dyi' in yoctyisĉan dyijyedye' in. Jam jäm' me' bä'yis in. 

14Dam'dye jäm' yụ mạ'je' paj qui mọ'in taca' nanamunsi' p̂en in säntaquis vämtyi' 
in paj qui mọ'in vämeban' in, paj qui ạva'yeban' in judyeya' jäm' carijtaqui' in 
ĉụi'si'ĉan aca' mọ'in. Me' jam jụ'ñi' bä'yi' jụijya' in, mu'in fa ̣queptety in Jen'si' 
p̂eyacdye' mu' jam qui tupuj ñinacsi in. 

15Pạrej mọ'ya' säntaquis vämtyi' in penjan' in cäc̣hä'chubajte Satanás in. 

16Mọ'ya' qui nam' ĉụi'si' chätidye' jụijya' mọ'in säntaqui'si' vämtyi' in, tupuj 
mọ'indye mọmo' no ̣ tyeban' in, paj qui jam mu'in so'macsi in anicjetety Jen' in, 
mọ'in chat da ̣ räs chätidye' jụijya' in, mọ'in chat tupuj no ̣ tacsi mi ĉaĉaij na itŝij tyi 
no ̣ tacsi in. 

17Jemoñe' mi'in jäm' ya'itacsi mu'in ĉọjcacsity anicjetety Jen' in, mu'in jäm' 
carijtaquity in. Mu'in dadam' feryaij me'chui'tyi' in Jen'si' p̂eyacdye' mu', voro'yi 
in judyeya' jị'chiyacsi in, mu'in ra' muju'cha' no ̣ tacsi mi'in. 

18Mọ'dye p̂eye' sánacdye' ya'itacdye' mu'in, yi': “Jam ra' sapbitinte vóyes chụ' 
mu', mu' yútyeva'caquity trivo, paj mu'mun dam'jete chime'”, yi'. Yocsi' sánacdye' 
chiyi'dye: “Mu'in carijtaquity in paj so'mac bíjodye' in”, yi' sánacdye'. 

19Chime'dye yirity mọmo' mu'ya' ji'me'te juchadye'ya' jụijya' mu' ĉọjcacsity 
anicjetety Jen', jam ra' chiquebitem p̂eyacdye' mu', vatyquej ra' jam anicsis jụijya' 
mọ' ji'me'tacdye'. Mu'ya' na jụijya' pärä' judyeya' chibin ji'me'tety in, q̂uin'dyem' 
ra' se'vepte p̂eyacdye' mi. 

20Pạrej mu'ya' ĉọjcacsity anicjetety Jen' in juchaij jụijya' in, jemoñe' fạra'jeyacsim 
mu'insi'ya' vej mu'in anicjetetyya' Jen' in, paj qui räj yoctyi' ĉọjcacsity in cạvete in 
paj qui mu'in quijñe' juchaj in, paj qui jam me' bä'yi in. 

21Ọij p̂eyacdye' yụ so'meye Jen'si'ya' vej mu' judyeya' Jesucristosya' chime', 
judyeya' mu'insi'ya' vej mu'in Jen'tyi'ya' anjer mu'. Mu'insi'ya' vej mu'in fer yụ 
jéye paj qui chäquibutim ọij p̂eyacdye' q̂uin' yụ. Cäts ra' cạvacsim räj muntyi' in, 
jam ra' yoc yoc cạvacsi mi, me' tsan' pen'dye' mi me' tsan' jam, cäts ra' cạvacsi mi. 

22Chime'dye jam ra' cavintum yụ'tacsim mu'in carijtaquity ra' Jen'dyes in, 
tashche' chum ra' jäm' cạvacsi mi jun' chuc bä'yi in. Me' cavintum yụ'tacsi jụijya' 
mi, are'ĉa mi ji'me'tyin mu'si' juchaj mọ'ya' jụijya' mu'. Jäm' ĉujcata ĉụi' mi. 

23Jam ra' ojñi' mọmo' tyeij mi, chime' ra' vino dam'je' mi, paj qui pịñituti vo'coĉan 
mi ĉaĉaij na yụ chí ̣yeye pucmun japacjoij mi. 

24Pạrej mọ'ya' muntyis juchaj q̂uin' mu'in aty tashi' jorojĉanyi' mu'in, 
jambi'dyem' va'tacdye' so'mac in. Yoctyis na juchaj mu'in jam me' mu'in, jambi' 
tashi' jorojĉan joi' mu'in, jäqui've ra' chí ̣yac mu'in. 

25Me'dye q̂uin' mu'in pạrej aty jorojĉanyi' jäm'si' dyijyedye' mu'in, pạrej na 
jambi', jäqui'vedye ra' räj nạijyi' mu'in, jam ra' yejĉoi' jumĉan mu'in. 

1 TIMOTHY 6  

1 Mi'in úñedye'ĉan bä'yity mi'in jemoñe' jäm'jeĉúnacsi ra' ayo' mi'in, judyeya' 
chicacsi chime' mi'in. Jam jụijya' me' bä'yi mi'in, yoctyi' ra' muntyi' in cavibunac 
ra' in a'c̣his dyijyedye' mi'in chat qui ra' muntyi' in äcäijjete Jen' mi'indyesi', 
dam'dye jäm' jam me' mi'in paj qui jam äcäijjibusin' in ji'chäyitidye' tsun. 

2Me' tsan' anicjetety Jen' ayo' jụijya' mi'in, jam qui na ram' äcäijjetinte ayo' mi'in. 
Mijam ra' yi mi'in: “Jam yụ jemoñe' chiquete uts ayo' yụ ĉaĉaij na mu' chime' 
anicjetety Jen'”, jam ra' yi mi'in. Mọ'dyes q̂uin' jemoñe' dadam' muju'cha' jäm' 
carijtaĉam', ĉaĉaij na mạ'jeyacdyety mi'in, mu'tumdye anicjetinte Jen', mu' 
no ̣ tyetinte mi'in carijtacdye'ya' mi'in. Ọij ji'chäyitidye' jéyacseva judyeya' 
jị'chiyacseva. 

3Pạrej mu'ya' cäjsis ji'chäyitidye' tui'tyi' in, mọ' jam mu'si' rụijsis p̂eyacdye' 
Jesucristos Ayo'si' tsun, mọ' jị'chiyacsejas tsun, mu'in jam mọ' jị'chiyacsi in, 
yocves ji'chäyitidye' mu'in. 

4-5Tyi chuc me' jị'chiyacsity in, itŝi' jety dyijyedye' in, va'bunyedye'tum bä'yi in. 
Anic va'ves dyijyedye' mu'in, mọm' dyijtui' in mạ'je' chuti in p̂eyacdye'ya' mu'in. 
Tyi chuc jịjcatacsebi p̂eyacdye' mu'in me'dye ra' mu'in shupqui in chuti 
p̂eyacdye'ya' in judyeya' ji'me'tyiyitidyeij dyijyedye' in, p̂iijtidyeij in, jam qui 
jäm'jitidyeij in ac̣hi' qui dyijtutidyeij in, mijam méqui' chịj in, ĉaĉaij na jam rụijsis 
jedye' me'chui' in. Va've dyijyi in, jeñej ra' ji'chäyitidye'ya' mọ'ya' querec̣haij in, 
jedye'tum yu'ti in, me' ĉúti in. 

6Tsun na ma'jodye'tum bä'ja' jụijya' tsun, me' tsan' jayejjotaĉa'tyi' jedye' tsun, 
jeñej bu'yi qui nam' jedye'tumtyi' Jen'dyes shupqueja'. 

7Jesha', na'eja'ya' tsun, mijam yiris jedye' tuja' o ̣che' jacche'. Me'dye ra' chime' 
sänja'ya', mijam ra' yiris jedye' cạja'. 

8Mọ'dyes q̂uin' tsun mọ'ya' säcsedye' jụijya' tsun judyeya' quị'si' tsun, tupuj 
ma'jodye'tum bä'ja' tsun. 

9Mu'in na mạ'je' úche' jacche' dụri'ñe'tyi' jedye' in, mu'in ra' me'tyity in 
ji'penacdye' ra' jị'ĉojtye' in, querec̣ham' dyijtute in, mọ'dyes qui a'c̣his dyijyedye' 
cại' in, chat qui Sọyosĉan jibej tŝọij in, chat qui ra' va'tacdye' cại' in tsäqui'sis-ĉan-
dyety ra' in. 

10Tyi chuc fer mạ'jetety querec̣ha in, mọ' ji'shupqueyacsi' jụ'ñis ĉụi' mọmo' 
juchaj. Pạrej mu'ya' dyijyi in fer mạ'jete querec̣ha in, mọ' ji'yacchuyacsi' Jen'si' 
p̂eyacdye' mu', anic qui där ñịbe' cạve' in. 

11 Mi Timoteo, jutactyi' Jen'tyi', jam ra' me' a'c̣his bä'yi mi, ĉa'joyacseva mu'in 
a'c̣his me'chui'tyi' dyijyedye' in, yụ'tyeva' ferdye' mi paj qui rụij bä'yi mi, räjĉan 
chiqueme Jen'. Jam ra' farajje' anicyedye' mi, mạ'jeyacsity ra' bä'yi mi, dyichchuta 
chime', judyeya' jäm'yedye'tum ra' chime' mi. 

12Jeñej yirity majmaijtyi' muntyi' anic ji'fercatity majmadye'ĉan paj qui bijodye' 
so'mac, me' bu'va chime' jị'fercata Jen'dyes, me' ra' bijodye' so'min Jen', mu' ra' 
Jen'ya' yu'tyin, ĉaĉaij na me' mu' Jen' fayin, yoqui'dyem' p̂eijteya' jiquej um mu' 
Jesucristo muntyisya' vej mu'in, jam noi'yedye'tum jéyacsi mi jiquej. 

13Q̂uin' chat yụ jéye Jen'si'ya' vej mu', mu' tsạ'chucsity räj, judyeya' Jesucristosya' 
vej chime' mu', mu' rụij p̂eyaquity Poncio Pilatoya', yoqui'dyem' ji'me'tacya' 
mu'si'ya' vej jiquej u. 

14Jen'si'ya' vej mu' yụ jéye paj qui yejĉoij chique' mi mọ' p̂eyacdye', yódyesdyem' 
so'minsi' jiquej u mi, jam ra' dam' farajjem, yejĉoij ra' me' bä'yim, paj qui jam 
jụ'ñiij mi muntyisya' vej mu'in, jun' qui' chuc atsijbanya' mu' Jesucristo Ayo' tsun. 

15Jen'dye ra' yụ'tye' tupudye' jutacdyes mu' Jesucristodyes. Mu' Jen' muju'cha' 
jäm'yedye'tumtyi' Ayo', mum' yirity ferdye'tum ayo'bu'yity, ayo' mu'in räj ayoty 
in judyeya' fer bu'yitytyi' in. 

16Mum' yirity me' bu'yi, mijam ra' jụ'ñisĉan mạyedye' säñi. Fersi'ĉan mạijquedye' 
bä'yi mu', mijam tyi c̣hẹi'ya'jete in, mijam tyi chime' nạijte in, mu' jam jorojĉan. 
¡Mu' ram' tima'queja, paj jam mọtsi' tima'cacdyem' ferdye'tumtyi' Jen'! Paj me'. 

17Jéyacseva mu'in jedye'tumtyi' in paj jam va'bunye-dye'tum bä'yi in. Jéyacseva 
chime' paj qui jam mọtsityche' querec̣ha ĉúti in, jemoñe' Jen'chem' ĉúti in, mu' 
so'misin'tyi' räj jedye' chuc jemonja'si', anic mọjo'cha' mọ'che' so'misin', paj qui 
ma'jodye'tum bä'ja' tsun. 

18Jéyacseva chime' paj qui ñịbe'jitidyestum bä'yi in, paj qui ĉụi'si'ya' jedye' 
no ̣ tacsi muntyi' in, paj jam quijatutacsi mu'in jayejjotaquity jedye' in. 

19Me' ra' jụijya' bä'yi mu'in jedye'-tumtyi' in, mu'in ra' tapje' in mạyedye'ches 
bijodye' in, mọ' aty jä'mii'tyis mọ'che', mu'che' ra' ji'biseyacsi Jen' mu'in ra' 
tacchedyety in. 

20Mi Timoteo, jäm' chiqueva' mọ' p̂eyacdye', rụij ra' voro'tacsi mi. Jam ra' fibis 
cäc̣hä'chucsebim p̂eyacdye' muntyis mu'in, mọ' je' in chí ̣dye'-tumsi' p̂eyacdye', 
je'si' in. Jam nam' me' rụijsis, anic cäjsis mọ' p̂eyacdye' muntyis mu'in. 

21 Pạrej mu'ya' in aty jụjtacsebi p̂eyacdye' mu'in, mu'in aty va've shupqui in, aty 
farajjepte in Jen'si' p̂eyacdye' mu'. Yụ cọdyete Jen' paj qui mu' räjĉan so'minac 
ñịbe'jitidyes. 

2 TIMOTHY 

2 TIMOTHY 1  

1 Yụ Pablo jutactyi' Jesucristoty mu', mu' Jen' ĉụi'si'ya' dyijyedye' mu' me' yu'tyin 
jiquej yụ paj qui me' voro'tacsi yụ muntyi' in judyeya' jéyacsi yụ jun' chuc ra' 
Jen'ya' bä'yi in mu'in Jesucristoty in, ĉaĉaij na me' yi' Jen'si' p̂eyacdye' mu'. 

2Mídyes sáñe' yụ ọij p̂eyacdye' Timoteo, a mi jeñej bu'yi mạ'jeyacdyety ạva' yụ. 
Yụ cọdyete Jen' mu' Ạvatusin'tyi' tsun judyeya' mu' Cristo Jesús Ayo' tsun, paj qui 
mu' ñịbe'jitidyes so'min mi, paj qui ñịbe' ĉun mi judyeya' paj qui chime' so'min 
ma'jodye' ĉojtyi'ĉandyes mi. 

3Räjĉan cọdaqui Jen'che' yụ mídyes, mạij judyeya' tsedyedye', judyeya' 
jäm'tyi'tum ĉojtyi' yụ carijtaqui yụ Jen'dyes, yojdyem' vóshi'vun jiquej u yụ in. 
Cọdaqui Jen'che' jụijya' yụ, mídyesmun yoshoropaij jéte Jen' yụ. 

4Yụ dyijtubadyeye jun' chuc mi táristum vorjitactim jiquej, mọ'dyes anic fer 
mạ'je' cạvebadyeye paj qui ma'jobanve yụ. 

5Chime'dye fer dyijtuye jun' chuc mi rụij anicyi Jen'che', yojdyem' jäye' um Loida, 
tashche' anicyi', judyeya' tse' chime' mi Eunice. Me'dye mi chime' chí ̣yeye anicyi 
mi Jen'che'. 

6Mọ'dyes yụ jéye, ji'fercaca ĉụi'si' ĉojtyi'ĉansi' ferdye' mi, mọ' carijtacdyedyes 
so'minsi' mi mu' Jen', yoqui'dyem' yụ toco'jeyeya' mi jiquej u unya' yụ. 

7Jesha', mu' Jen' jam yu'sin' paj qui quijnacdye'tum bä'ja' tsun. Mu' so'misin' paj 
qui ferdye'tum bä'ja' tsun, judyeya' paj qui mạ'jeyac-sejaty bä'ja' chime' judyeya' 
jäm' ĉujcatiĉa' chime' tsun, me' me' yu'sin'. 

8Jam ra' tsí c̣adye'tum ji'jäctem Ayo' tsun, mijam ra' tsí ̣cadye'tum ji'jicdyi' yụ mi. 
Me' tsan' ĉä'räij yụ Ayodyes tsun, jam ra' mọ' tsícatyibutim. Yejĉova carijtaca 
Jen'dyes, me' ra' tsan' mímun chime' ñịbe' cạve' voro'yedye'yam, jam qui na ram' 
farajje' mi. Mu' qui ra' Jen' so'min ferdye' mi tupuj qui dyichchuti mi. 

9Mu' nash ji'c̣honsin' tsun judyeya' fayisin' tsun paj qui yu'sin' mu'dyety tsun. Mu' 
ji'c̣honsin' tsun, jam qui nam' ĉụi'si'ya' jäm'yedye' tsun, jun' chuc jäm' bä'ja', mu' 
ji'c̣honsin' ñịbe'jitidyesya' mu' ĉaĉaij na mọ' mạ'je' mu' ĉụi'si'ya' dyijyedye' mu'. 
Jambi'dyem' jäm'se ọij jac jiquej, mu' Jen' aty tạ'caty dyijyi jun' chuc ra' ñịbe'jisin' 
Jesucristoya'. 

10Q̂uin' chat aty ji'caviyisin' ñịbe'jitidyes mu', yoqui'dyem' atsijya' mu' Cristo 
Jesús jiquej u, mu' Ji'c̣honsin'tyi' tsun. Mu' ji'peñe' mọ' sän'dye' paj qui aty jam 
mọ' me'taqui', judyeya' chime' mu' ji'caviyisin' jun' chuc tupuj räjĉan Jen'ya' bä'ja' 
tsun, aty ra' jam quivij sänjajsha'. Jäm'si' p̂eyacdye' mu' mọ' jísin' tsun. 

11 Mu'dye Jen' yu'tyin yụ paj qui jutactyi' yụ judyeya' jutin yụ paj qui yụ voro'tacsi 
ọij jäm'si' p̂eyacdye' mu', paj qui yụ jị'chiyacsi muntyi' in. 

12Mọ'dyes yụ ñịbe' ji'cavin yụ in mu'sidyes p̂eyacdyedyes mu'. Me' tsan' me' cạve' 
yụ, jam qui nam' otejjiti yụ, ĉaĉaij na yụ chí ̣yete mu' Jesucristo, mu'che' ĉúti yụ. 
Chí ̣yete yụ mu' nash ferdye'-tumtyi', mu' tupuj ñutsje' mọ' p̂eyacdye' so'minsi' yụ, 
mọ' ra' jam tätsi' yejĉoi' ra' jun' qui' chuc ayij jadyiquis tupudye'. 

13Jäm' ra' cäc̣hä'chui' mi ọij rụijsis p̂eyacdye', jam ra' cäj jị'chiyacsi mi mọ' 
ji'chäyitidye' jị'chiyeyes yụ. Jam ra' farajje' anicyedye' mi, yejĉova mạ'jeyacseva 
chime', me' yu'sin' tsun ĉaĉaij na Jesucristoty tsun. 

14No ̣ tacdye'ya' ra' Jen'si' Ạ'edye' mu', mọ' ĉojtyi'ĉan bä'yis tsun, mọ' jäm' ĉọjcava' 
mọjo'chas jäm'si' p̂eyacdye' so'minsi' Jen', mọ' jeñej bu'yi' yiris ya'i'si' jedye'. 
Mu'si'ya' ferdye' ĉọjcava' paj jam yocve shupqui'. 

15Chịj mi jun' chuc mu'in anicjetety Jen' in Asiaĉan bä'yity in, räj mu'in yacchun 
yụ in, aty jam ca ̣ nä'ñibun yụ in. Me'dye mu' chime' Figelo judyeya' Hermógenes 
aty yacchun yụ in, aty jam pen'dyetun yụ in. 

16Mu' na Onesíforo jam mu' me', pucmun jiĉun yu'tyin yụ. Me' tsan' ĉä'räij yụ, mu' 
qui nam' jam dam' tsí ̣catyin yụ. Mọ'dyes yụ cọdyete Ayo' tsun mu'dyes, judyeya' 
mu'si'yaty aca' in, paj qui mu' Jen' ñịbe' jaĉuti. 

17Venchuij úĉan Romaĉan jiquej, mu' quivva'quin yụ jun' qui' chuc daquin yụ. 

18Yụ cọdyete Ayo' tsun paj qui mu' ñịbe' ĉo ̣ te, aty ayijya' mọ' tupudye' aty mu' 
jị'cäts yụ'tacsiya' juchadye'ya' muntyis in. Chịj tyu' um jun'tum qui' mu' 
Onesíforo ñútyin yụ jiquej Efesoĉandyem' bä'yiya' jiquej yụ. 

2 TIMOTHY 2  

1 Timoteo, mi jeñej bu'yi ĉụi'tyi' ạva' yụ, yụ jéye sóñi'yeva Jesucristostum ferdye' 
mu', mọ' ñịbe'jitidyes so'minsi'. 

2Ji'chäyitidye' jéyes yụ jiquej muntyisya' vej mu'in, mọ'dye jị'chiyacseva jụ'ñity 
chuc jị'cätse'tyi' in mọ' ji'chäyitidye', tupuj qui mu'in jị'chiyacsi yoctyi' muntyi' 
chime' in. 

3Me' ra' tsan' ñịbedyes jị'ĉojtye' mi p̂eyacdyedyes, dyichchuti qui na ra' mọmo' 
mi. Me' ra' mi jeñej chiquetety väc̣hä'tyity Jesucristoty mu', me' bu'yi ra' mi. 

4Yirity väc̣hä'tyity chucsi jụijya' mu', jam ĉụi'si' dyijyedye' dyijtuqui, ayos mọmo' 
dyijyedye' dyijtupte, mu'dyes mọmo' carijtaqui, me' bu'yi mu' paj qui ayo' 
jama'jotyiti. 

5Chime'dye mu' majmaijtyi' muntyi' jemoñe' me' mu' majmaij cäc̣hä'chui' jun' 
chuc mọ' majmadyes p̂eyacdye' mọ' majmadye'ĉan, jam me' jụijya' mu', jam ra' 
jun' mu' bíjoij, peñi ra'. 

6Me'dye chime' mu' quịjoijtyi' muntyi', fer carijtaqui jụijya' mu' quịjodye'ĉan, mu' 
tashche' jebei' quịjodye'ĉansi' sicdye' mu'. 

7Dyijtuva' jäm' ọij p̂eyacdye' q̂uin', chat qui ra' Ayo' tsun so'min dyijyedyedyes 
mi, me' ra' chat chicacsi mi. 

8Dyijtume räjĉan mu' Jesucristo, vóshi' Davidvuntyi' mu', mu' vañinyebantyi' 
säñityi' jiquej, mu' p̂eijte mọ' p̂eyacdye' voro'tacsis yụ. 

9P̂eyacdyedyes ñịbe' ji'cavin yụ in, mọ'dyes q̂uin' ĉä'räij yụ, jeñej bu'yi ac̣hi'yity 
muntyi' yụ, me' bu'yi shupqui yụ. Me' tsan' me' ĉä'räij yụ, judyeya' saptac 
cadenaya' yụ, Jen'si' qui nam' p̂eyacdye' mu' jam jun' ĉä'räi' mu', yejĉoi' mọ' 
carijtaqui'. 

10Mọ'dyes yụ me' tsan' ñịbe' ji'cavin yụ in p̂eyacdyedyes, yejĉoij qui nam' yụ 
dyichchutidye'tum voro'tacsi mu'in tsim'tactyi' Jen'tyi' mu', paj qui mu'in chime' 
c̣hoñi in Jesucristoya' in, paj qui Jen'ya' bä'yi in, räjĉan pen'dyetute in mu'che' 
mạijquedye'ĉan mu'. 

11 Anic rụijsis ọij p̂eyacdye' yi': Sänja' tsun Cristotum jiquej, chimu'tumdye qui ra' 
bä'ja' tsun. 

12Dyichchutiĉa' bä'ja' jụijya' tsun, ayo'bu'ja' ra' mu'tum. Ticameja jụijya' mu', jam 
ji'jäcja jụijya', me'dye ra' mu' chime' ticamisin'. 

13Me' tsan' jam chiqueja jụijya' tsun, mu' na ra' yejĉoij jị'cätsaqui ĉụi'si' p̂eyacdye' 
mu', mu'si' jam jun' yocve shupqui' dyijyedye' mu', yi' sánacdye'. 

14Quivij jéyacsebada mu'in anicjetety Jen' in ọij ji'chäyitidye', jéyacseva Ayo'si'ya' 
vej mu' paj qui jam chutidyeij in urucyasya' p̂eyacdye' mu'in. Me' jụijya' in mọ' ra' 
jam dam' no ̣ tacsi', dadam' ra' ac̣hi'tacsi' Jen'dyes in mu'in se've'tyi' in. 

15Yụ'tyeva' ferdye' mi paj qui ma'jotyin mi mu' Jen' jun' chuc bä'yi mi. Jäm' 
carijtaca mu'dyes, rụij jị'chiyacseva rụijsis p̂eyacdye' Jen'si' mu', me' ra' jam 
tsí ̣cataqui carijtacdye' mi. 

16Meijyeva fibis mọ' p̂eyacdye' mọ' mochas mu'in, mọ' shọijtacdye' mọmo' jam 
jedyedyes, mọ' ji'yacchuyacsis Jen'ya' mu'in se've'tyi' in, dadam' qui ac̣hi' bä'ban 
in. 

17Mọ' nash p̂eyacdye' mu'in dai' ac̣hi'tacsi' muntyi' in, jeñej bu'yi' yäm'dyis 
japacjodye', ac̣hi'tacsi' mu'in se've'tyi' in, me' bu'yi' shupqui' mọ'. Jo'mes 
p̂eyacdye' jị'chiyacsi in mu' Himeneo judyeya' mu' Fileto,  

18mu'in aty va've jịjcaij in, farajje' in mọ' rụijsis p̂eyacdye'. Cäj qui jị'chiyacsi in, yi 
in: “A nash tsạ'ebajsha' ạ'edye'ĉan tsun, aty ra' jam vañinyeban' a' tsun sänja'ya'”, 
yi in. Pạrej se'vacsebi p̂eyacdye' mu'in mọ'dyes qui anicjeyacsebi in ọij va'ves 
p̂eyacdye' mu'in. 

19Mu' Jen' yụ'tye' jeñej bu'yi' yiris jäm'chuquis anicjetetydyes in, mu'che' bu'yi in 
aty jam yäcänyi in mijam yocve dyijyeban in. Mọ' jäm'chuquis me'chui' 
cachtacdye' p̂eyacdye', mọ' yi': “Mu' Ayo' tsun anic jäm' chí ̣yaqui ĉụi'tyi' muntyi' 

mu'”, judyeya' yi' chime': “Tyi chuc cạpte in Jesucristos tịj mu' jemoñe' räj 
farajjeyaqui a'c̣his dyijyedye' mu'in”, yi' p̂eyacdye'. 

20Därsi'ĉan aca' mọ'ya' yịjyi jedye' yu'tidyes in. Pạrej oro jäm'tye' in judyeya' 
plata in, chime' mọ'ĉan son jäm'tye' in, judyeya' pirij chime'. Pạrej mọ'ĉan 
jäjämunsi' yụ'taquis jäm'si' jedye' in. Yocsi' na jam me' in, pạrej a'c̣hisdyes mọ'in 
in. 

21 Me'dye tsun chime', farajjeja' jụijya' räj a'c̣his dyijyedye' tsun, yojdyem' jäm'si' 
yụ'tidyes o anic jäm' c̣hicon'tacsi', me' bu'ja' ra' shupqueja' tsun. Me' ra' chat 
Ayodyes shupqueja' tupuj tsun úñeja' mu'dyes, jụ'ñis ĉụi' mọmo' carijtacdye' 
so'misin' jụijya'. 

22Ĉa'joyeva' a'c̣his dyijyedye' nanamuntyis in. Ferdye' yụ'taca paj qui rụij bä'yi 
mi, paj qui yejĉoij cäc̣hä'chute Jen' mi, judyeya' paj qui yoctyi' mạ'jeyacsi mi, 
judyeya' paj qui räjtum jäm'jiti bä'yi mi mu'intum in rụijtyitytum ĉojtyi' 
cäc̣hä'chutety Ayo' in. 

23Jam qui na ram' cäc̣hä'chucsebim mọ' fibis p̂eyacdye' chutidyes muntyis mu'in, 
mọ' nash jam dyijyedye'-tumsi' p̂eyacdye', jị'fajcacsis mọmo' muntyi' shupqui'. 

24Jesha' mu' yirity úñity jụijya' Ayoty tsun jam jemoñe' chuti yoctyi'tum. Dam'dye 
jäm', jäm'yedye' jị'caveyacsi räjtumdye mu'in in. Jemoñe' rụij chịj jị'chiyacsi 
p̂eyacdye' in judyeya' ra' dyichyedye'tum chime' jị'chiyacsi, paj me' me' bä'yi 
yụ'tactyi' Ayo'tyi' in. 

25Chime'dye jemoñe' jäjäm'tum vortacsi mi'in mu'in fa ̣quety ji'chäyitidye' in, 
vatyquej ra' mu' Jen' so'macsi dyijyedye' paj qui dyijyeban juchajche' in paj qui 
jụjjeban' in rụijsis p̂eyacdye' Jen'si' mu', 

26paj qui tsạ'i ĉojtyi'ĉan in, judyeya' paj qui shupqui in Sọyosĉantyi' jibej in, ĉaĉaij 
na mọ' Sọyo' tạ'bai' jiquej judyeya' bächäcsi' jun' chuc mạ'je' mu', me' bu'yi' 
dyijyedye' yụ'tyeyacsi. 

2 TIMOTHY 3  

1 Jemoñe' jäm' chịj mi jun' chuc ra' muntyi' in bä'ban aty ayijya' jadyicves 
tupudye'. Me' ra' carij bä'bajsha' Jen'dyes, ĉaĉaij na ra' muntyi' in ac̣hi' ra' bä'ban 
in. 

2Mu'in ra' ĉụi' mạ'jibun in, querec̣ha ra' mọmo' ma'jotyebajte in, judyeya' ra' 
fibi'naĉan in chime' ra' va'bunnaĉan in. Mu'in ra' jam dam' dyijtubajte Jen' in, 
ñinaquity qui ram' bä'yi in, mijam ra' chicaĉan jen' mu'in judyeya' tse' mu'in, 
mijam ra' yoshoropaij yi chime' in. 

3Chime'dye ra' jam ñịbe' ĉọcsi yoctyi' in, där ra' a'c̣his jäm'taqui in, judyeya' ra' 
mistacsity in, mijam ra' dam' ĉujcabun in, chuchucsaty qui ram' in. Anic ra' räj 
fa ̣ queban' in jụ'ñis chuc jäm'si' dyijyedye' in. 

4Chime'dye ra' ji'mincaĉan ĉụi'tyi' chätidye' mu'in, judyeya' ra' ĉụi'si' 
va'bunyedye' cạqui in, yedyej qui ra' va'bunyedye'tum bä'yi in. Mọ' qui ram' 
dyijtui' in ĉụi' qui ram' mạ'jiti in, uya'ya' qui ra' mạ'jebajte Jen' in. 

5Me' tsan' jeñej bu'yi qui ra' anicjetety Jen' in, me' bu'yi qui ra' yu'bun in, jeñej qui 
itŝi' ferdye' Jen'si' mu' me' ĉo ̣bite in, anic qui ra' yocve bä'ban in. Me'tyity ra' in 
mijam ra' jun' pen'dyetucsi mi. 

6Me'tyity q̂uin' in sitacsebi aca' muntyis mu'in, va'ves ji'chäyitidye' jéyacsi 
mu'ĉantyi' in. Pạrej se' ja'yacsi p̂en in, jam dyijyedye'tumsi' in, ĉụi'si' juchaj mọ'in 
cajotaqui' in, mọ' mọmo' bächäcsi' in yịjyi a'c̣his dyijyedye' ĉụi'si' mọ'in. 

7Mọ'in p̂en in, me' tsan' meijquejĉoi' ji'chäyiti' tsan' ĉúti' in, judyeya' yoc yoc 
ji'chäyitidye' se've' tsan' in, mijam qui nam' méqui' chí ̣yeban' in rụijsis p̂eyacdye' 
Jen'si' mu'. 

8Yojdyem' mu'in cọcojsi' jiquej u in, Janesvun judyeya' Jambresvun, mu'in 
fa ̣queptety in p̂eyacdye' Moiséssi'vun jiquej mu', me'dye chime' q̂uin' uts cäj 
jị'chiyacsity in fa ̣ quepte in rụijsis Jen'si' p̂eyacdye' mu'. Anic va've dyijyi in, 
penjan Jen'dyes in. 

9Jam qui na ram' jun' yejĉoij ji'tse'e' in ji'chäyitidye' mu'in, ĉaĉaij na ra' muntyi' in 
cạvacsebi itŝi' dyijyedye' mu'in, yojdyem' mu'in muntyi' jiquej u in cạvacsebi in 
itŝi' dyijyedye' mu'insi' in Janessi' judyeya' mu' Jambressi' jiquej. 

10Anic chäyibutim ji'chäyiti-dye' yụ, chime'dye chäyitim jun' chuc bä'yi yụ, 
Jen'dyes bä'yi yụ, judyeya' mum' dyijtute yụ, mijam farajje' anicyedye' yụ, 
judyeya' dyich bu'yi bä'yi yụ, judyeya' mạ'jeyacsi muntyi' yụ, me' bä'yi yụ, mijam 
méqui' farajjepte yụ Jen'si' dyijyedye' mu'. 

11 Chime'-dye chịj mi jun' chuc jiquej ñịbe' ji'cavin yụ in mu'in Antioquía-ĉantyi' 
in judyeya' mu'in Iconioĉantyi' in judyeya' mu'in Listraĉantyi' chime' in. Me' tsan' 
fersi' ñịbedyes jị'ĉojtye' yụ mu'inya' in, mu' qui nam' Ayo' tsun räjĉan ji'c̣hoñin yụ 
carijsisya'. 

12Anicdye me', räj mu'in mạ'je' chiquetety Cristo Jesús in, me'tumdye ra' 
ñịbedyes jị'ĉojtye' in. 

13Me'dye q̂uin' meij mọmo' ra' jịjcaij ac̣hi' bä'yi in, mu'indye cäjsis ra' p̂eyacdye' 
jị'chiyacsity in, dadam' ra' väñätucseban muntyi' in, ĉụi'si' ram' väñädye' 
cäc̣hä'chui' in. 

14Mi qui na ram' jam me', jam ra' dam' farajje' mi ọij ji'chäyitidye' se'ves jiquej mi, 
yódyesdyem' anicje'si' um. Mi nash chí ̣yacsi anic rụijtyity in mu'in ji'chäyintyi' 
jiquej in. 

15Ịtsucdyem' jiquej mi aty se've' mi sánacdye' Jen'si' mu', mọ' so'min dyijyedyes 
paj qui c̣hoñi mi anicyedye'ya' Jesucristoche' mi. 

16Ọij sánacdye' Jen'si' mu' räj so'macsi Ạ'edye'ya' mu', räj mọ' ji'chäyisin' tsun 
judyeya' jị'chui' yu'sin' tsun judyeya' fạra'jiĉun'sin' cäjsisya' jedye', judyeya' jísin' 
jun' chuc ra' rụij bä'ja' tsun. Me' me' jísin' Jen'si' sánacdye' mu'. 

17Me' mu' yụ'tactyi' Jen'tyi' mu' tupuj rụij carijtaqui Jen'dyes, me' ra' chat mijam 
ra' yiris jedye' jayej, dyijyedye'tum ra' carijtaqui Jen'dyes. 

2 TIMOTHY 4  

1 Yụ ra' so'meye ọij p̂eyacdye' Jen'si'ya' vej mu' judyeya' Jesucristosya' chime' 
mu', mu' ra' jị'cäts yụ'tacsity juchadye'ya' räj muntyi' in, säñity in judyeya' jam 
säñity in. Me' ra' mu' atsijbanya' ayo'bu'banya'. Mọ'dyes yụ ferche' jéye 

2paj qui jam farajje' mi voro'tacsi mi Jen'si' p̂eyacdye' mu', me' ra' tsan' carij bu'yi 
mídyes, me' ra' tsan' jam, yejĉoij qui na ram' voro'tacsi mi. Jị'chiyacseva, chime' 
voro'tacseva, jụj ja'yacseva, fạra'jeĉunacseva cäjsisya' dyijyedye' mu'in, 
ji'ma'yacseva chime' paj qui Jen'dyes bä'yi in, tyum'chuti ram voro'tacsiyam. 

3Ayijban' ra' tupudye', muntyi' ra' in aty ra' jam mạ'je' se'veban' in mọ' rụijsis 
p̂eyacdye', mu'in qui ram' quevacsi in yoc yoc jị'chiyacsity in, cäjsis ji'chäyitidye' 
tui'tyi' in, mu'in jéyacsity in mọ' mạ'jes se've' in, ĉaĉaij na ra' jam mạ'je' rụijsis 
p̂eyacdye' se've' in. 

4Murujrutyeban' qui ra' in mọ' rụijsis p̂eyacdye' Jen'si' mu', urucyas qui ram' 
se'veban' in mọ' muntyis dyijyedye' jiquej in. 

5Jam ra' mi me', rụij ra' dyijyim. Me' ra' tsan' ñịbe' cạviya' mi, dyichchuti qui na 
ram' mi. Yejĉova voro'yeva mi, ĉaĉaij na mọ' carijtacdye' mi, jị'cätseva' mọ' 
yụ'tacdye' so'minsi' mu' Jen'. 

6Aty ra' c̣hẹi'ya' cha'she' sän'dye' yụ, ujan nash ra' yụ in, jeñej ji'co'shayacdyes 
Jen'dyes, me' ra' shupqui' sän'dye' yụ. 

7Jeñej yirity majmaijtyi' muntyi' anic ji'ferety majmadye', me' yụ chime' Jen'dyes 
jiquej, jam farajje' yụ, chijäm' jị'cätse' yụ mọ' yụ'tacdye' so'minsi' yụ mu' Jen'. 

8Mọ'dyes aty jä'mii'tyi' yiris bíjodye' yu ̣dyes, mọ' rụij yụ'tacdye' yụ. Mu' Ayo', mu' 
rụij jị'cäts yụ'tacsity muntyi', mu' ra' so'min yụ bijodye' ayijya' mọ' jadyiquis 
tupudye'. Jam ra' yụm' yirity so'mac bijodye', mu' ra' so'macsi räj mu'in in tyi 
chuc fer mạ'jetety in mu'in bisva'tety räjĉan in. 

9Yụ'tyeva' ferdye' mi paj qui cavin ĉushdyi' mi. 

10Mu' na Demas mọjo'cha' dyijtui' jacches jedye', farajjitaquin yụ, Tesalónicaĉan 
qui jịjcaban mu'. Mu' na Crescente Galaciaves jac mu've jịjcaban mu', mu' na Tito 
Dalmaciaves jac jịjcaij mu' chime'. 

11 Mu'dyety yirity Lucas pen'dyetun yụ. Aty ra' atsijya' mi quevimtute ram mu' 
Marcos, tujtume paj mu' ñútyin yụ carijtacdye' yụ. 

12A nash jutete yụ mu' Tíquico Efesoĉan. 

13Chime'dye atsijya' mi tujtubuti' ra' mi fajchety quị'si' yụ chime', mu' yạjtuquity 
jiquej yụ Troasĉan, Carposi'ĉan aca' mu'. Chime'dye ra' tucsim quirca in, judyeya' 
ra' mọ'in sho'pa'ches in, dadam' ra' mọjo'cha' mọ' tui' ra' mi. 

14Mu' carijtyety fiyero, Alejandro, anic ñịbe' ji'cavin yụ fáquin yụ, Ayo'dye ra' chịj, 
mu' ra' me'jete jun'jin chuc yụ jiquej. 

15Are'ĉa mímun tyejoij ĉaĉaij na mu' anic fer fa ̣ que' ọij p̂eyacdye' rụijsis mọ' 
voro'yejas tsun. 

16Tashche' jiquej ji'cavitiya' yụ ayo'ya' in, mijam tyi ñutsjityin yụ in, räj 
farajjitaquin yụ in. Yụ qui nam' cọdyete Jen' paj qui jam dyijtucsebi juchaj mu'in. 

17Mu' qui nam' Ayo' tsun pen'dyetun yụ ji'me'tacdye'ya', mu' so'min ferdye' yụ 
paj qui tupuj yụ voro'tacsi Jen'si' p̂eyacdye' mu' mu'in jam judío in, mọ'dyes qui 
yụ räj jéyacsi Jen'si' p̂eyacdye' mu'. Mu' qui nam' Ayo' tsun ji'c̣hoñin yụ paj qui 
jam ujanve yụ in, mu'in jeñej bu'yi tsäqui'yity pupujri' in, me' bu'yi shupqui' 
mu'in in. 

18Jen'dye ra' yejĉoij ñutsjityin yụ räj a'c̣hisya' jedye', chat qui ra' me'si' mu'dye ra' 
yu'tyin yụ mu'si'ĉandyety bä'yedye' mạyedye'che' yụ, yóche'dyem' ayo'bu'yi u. 
¡Paj jam mọtsi' tima'cacdyem'! Paj me'. 

19Vorjeva' mọ' Prisca judyeya' mu' Aquila judyeya' mu' Onesíforo chime', 
räjtumdye chätidye' mu'. 

20Erasto ji'yajcatity Corintoĉan, mu' na Trófimo yạjquite yụ Miletoĉan, japacjoij 
mu'. 

21 Ferjita cavin ra' ĉushdyim jambi'dyem' ayij tupudye' tsịvu'vudyes. Uts Eubulo 
vorjin mi judyeya' uts Pudente, Lino judyeya' Claudia, räjtumdye mu'in anicjetety 
Jen' úyaty in vorjin mi chime' in. 

22Yụ cọdyete mu' Jesucristo Ayo' tsun paj qui mu'dye pen'dyetun ĉojtyi'ĉan mi. 
Chime'dye cọdyeteij paj qui so'minac ñịbe'jitidyes räj mi'in. 

TITUS 

TITUS 1 

1 Yụ nash Pablo úñity Jen'tyi' mu' judyeya' jutactyi' Jesucristoty mu'. Mu' jutin yụ 
paj qui yụ voro'tacsi mu'in tsim'tactyi' Jen'tyi' mu' mu'si' p̂eyacdye' mu', paj qui 
anicjepte in. Chime'dye jutin yụ paj qui jị'chiyacsi yụ rụijsis p̂eyacdye' mu', mọ' 
cäc̣hä'chujas. 

2Mọ' jísin' jun' chuc ra' tupuj Jen'ya' räjĉan bä'ja' tsun, mọ' q̂uin' bisva'quejas 
tsun. Ọij p̂eyacdye' yu'tyiyisin' mu' Jen' jiquej, jambi'dyem' jäm'tacya' ọij jac 
jiquej, tạ'caty mu' yi jiquej. Ca ̣ tsi' ra' mọ' ĉaĉaij na mu' Jen' jam chịj väñäij. 

3Q̂uin' aty ayij tupudye' Jen'si' mu', yụ'tye' p̂eyacdye' mu' judyeya' jutacsi mu'in 
voro'tacsity in paj qui muntyi' in chí ̣yepte in. Mu' Jen', Ji'c̣honsin'tyi' tsun, mu' 
yu'tyin yụ paj qui yụ voro'tacsi p̂eyacdye' mu'. 

4Mọ'dyes qui yụ q̂uin' sáñe' ọij mídyes, Tito, mi jeñej bu'yi anictyity ạva' yụ ĉaĉaij 
na vaj me' anicyedye' Jen'che' tsun. Yụ cọdyete Jen' mu' Ạvatusin'tyi' tsun 
judyeya' mu' Cristo Jesús Ayo' tsun, mu' Ji'c̣honsin'tyi', paj qui mu' so'min 
ñịbe'jitidyes mu' judyeya' ma'jodye' ĉojtyi'ĉandyes mi. 

5Yạjquiyeya' yụ jiquej Cretaĉan, yụ yạjquiye paj qui jäm' yụ'tye' mi jedye' chuc 
jayej jäm' yụ'tac mu'inĉan in. Chime'dye yụ baja' jéye jiquej paj qui yụ'tacsi mi 
mu'in ĉọjcacsity anicjetety Jen' in, junanaj chuc vajmu'yaijĉan in, mu'ĉaĉan ra' 
yụ'tacsi mi ĉọjcacsity in. 

6Tyi chuc ra' me' yụ'tac jụijya' in jemoñe' rụij bä'yity in, mijam ra' jụ'ñity in, 
judyeya' yiritytyity p̂en in. Jemoñe' mu' ạva' mu' anicjetety Jen' in, judyeya' 
chicaquity jen' mu'in judyeya' tse' mu'in, mijam ra' ac̣hi' bä'yity ạva' mu' paj qui 
jam ñäñinac in. 

7Mu' ĉọjcacsity anicjetety Jen' in, mu' nash yụ'tac paj qui carijtaqui Jen'dyes mu', 
mọ'dyes jemoñe' jam jụ'ñity mu', mijam me'me'yity, mijam fuchyedyeijtyi', mijam 
tyeijtyi', mijam chucsity, mijam fer dyijtutety querec̣ha chime'. 

8Jemoñe' chịj ji'dyäcacsity aca'ĉan, judyeya' ma'jotyety rụijsis dyijyedye', 
judyeya' jäm' ĉujcatity ĉụi', judyeya' rụij bä'yity cäc̣hä'chutety Jen'. 

9Chime'dye jemoñe' rụij cäc̣hä'chui'tyi' mọ' rụijsis p̂eyacdye' se'ves jiquej mu', 
me' ra' chat tupuj rụij jị'chiyacsi mu' rụijsis p̂eyacdye', mọ'ya' ra' ji'ma'yacsi 
judyeya' rụijjeyacsebi dyijyedye' mu'in fa ̣quety Jen'si' p̂eyacdye' in, jemoñe' me' 
bä'yity in mu'in ra' yụ'tac in ĉọjcacsity in. 

10Mu'ĉantyi' dai' in jam chiquety p̂eyacdye' in, dadam' mu'in judío in me' tsan' 
jụjjetety Jen' in, fibi' qui nam' p̂eyaqui in, se' ja'yacsi muntyi' in ĉụi'si'ya' 
dyijyedye' cäjsis mu'in, jéyacsi in jemoñe' sei'tac a' mu'in paj qui c̣hoñi in. 

11 Ji'dyäcacsebiva mọ' cäjsis p̂eyacdye' mu'in me'tyitysi' in ĉaĉaij na dai' se' 
ja'yacsi mu'in anicjetety Jen' in räjtumdye chätidye' mu'in, judyeya' anic ja'yacsi 
in väñädye'ya' mu'in, querec̣haveijdye mọmo' me' bu'yi jị'chiyacsi in, anic där 
tsị'ca' in. 

12Jesha' yirity mu'ĉantyi'dye urucyaty Cretaĉantyi' jiquej, mu' dyijyedye'tumtyi' 
jiquej p̂eyacsi ĉụi'tyi' chätidye' mu', yi mu': “Uts Cretaĉantyi' muntyi' in yedyej 
ac̣hi'yacñity in, väväjñity in judyeya' to'omuntyi' in judyeya' säsäcsa' in”, yi mu'. 

13Anicdye me' mu'in in Cretaĉantyi' in, anic rụijsis ọij p̂eyacdye' mu' jiquej. 
Mọ'dyes ferche' fạra'jeĉunacseva paj qui jam me' bä'yi in, paj qui rụij anicjete Jen' 
in. 

14Chime'dye jéyacseva paj qui jam dyijtucsebi urucyas p̂eyacdye' judíos mu'in, 
mijam se'vacsebi p̂eyacdye' mu'in murujrutyeptety in mọ' rụijsis p̂eyacdye' 
Jen'si' mu'. 

15Mu'in c̣hicon'tactyi' ĉojtyi' in tupuj jebei' in jụ'ñis ĉụi' mọmo' säcsedye', mọ' 
säcsedye' jam nash ac̣hi'tacsi', mu'in na a'c̣hity ĉojtyi' in, jam anicyity in, 
mu'indyes in räj jedye' chuc jäm'taqui in, räj mọ' a'c̣his shupqui' mu'indyes in, 
ĉaĉaij na yedyej a'c̣his dyijyedye' mu'in räjtumdye ĉojtyi' mu'in. 

16Me' tsan' yi in “Tsun nash cäc̣hä'chutety Jen'”, mijam qui nam' anic cäc̣hä'chute 
in, jorojĉanyi' ĉaĉaij na ac̣hi' bä'yi in, anic ac̣hi'yity cạvacsi mu' Jen', mijam chime' 
chiquete in, mọ'dyes jam tupuj rụij bä'yi in mijam tupuj no ̣ tyetacsi in. 

TITUS 2 

1 Mi ra' jị'chiyacsi jụ'ñis chuc rụijsis ji'chäyitidye'. 

2Jéyacseva mu'in isho' muntyi' in paj qui rụij bä'yi in, paj qui jäm' ĉujcati in, 
mijam tyédye'ĉan bä'yi in jemoñe' dyijyedye'tum bä'yi in. Jéyacseva chime' paj 
qui yejĉoij anicjete Jen' in, paj yejĉoij mạ'jeyacsi bä'yi in, paj tyum'chutidye'tum 
chime' bä'yi in. 

3Jéyacseva chime' mọ'in isho'munsi' p̂en in, paj qui mọ'in chime' räjĉan 
irijyedye'tum bä'yi' in, paj jam ñinacsi' muntyi' in, mijam ra' tyei'si' chime' bä'yi 
in. Jemoñe' mọ'in qui jị'chiyacsi' in jun' chuc bä'yi' in mọ'in anicjetes Jen' in. 

4Chime'dye mọ'in isho'munsi' p̂en in jemoñe' jị'chiyacsi' mọ'in nanamunsi' p̂en in 
paj qui mạ'jeyaqui' in ĉụi'tyi' vämtyi' mọ'in judyeya' ạva' mọ'in. 

5Chime'dye mọ'in isho'munsi' p̂en in jemoñe' jị'chiyacsi' nanamunsi' p̂en in paj 
qui jam a'c̣his dyijyedye' cại' in, paj qui jäm' ĉujcati' in, judyeya' jäm'yedye'tum 
bä'yi' in, paj qui jäm' carijtaqui' aca'ĉan mọ'in, paj qui chicaqui' vämtyi' mọ'in. 
Me' bä'yi' jụijya' in mọ'in nanamunsi' p̂en in, mu'in jorojyaty muntyi' in jam ra' 
mọ'indyes äcäijjepte in Jen'si' p̂eyacdye' mu'. 

6Chime'dye jéyacseva nanamuntyi' son' in paj qui jäm' ĉujcati ĉụi' in. 

7Me' mi chime' rụij bä'va räjĉan, tupuj qui mu'in cäc̣hä'chutyin in. Rụij jị'chiyac-
seva, jam ra' shejvin'dye'tum jị'chiyacsi mi. 

8Rụijsis p̂eyacdye' so'macseva chat qui ra' jam tupuj ñäñibun in. Me' rụij 
jị'chiyacsi jụijyam, tsí ̣caij ra' mu'in in ñinaquity jiquej in, jam ra' jun' dacbusin' 
tsunsi' juchaj in. 

9Jéyacseva mu'in úñity in paj chicaqui in ayos p̂eyacdye' mu'in, jemoñe' me' bä'yi 
in paj qui räjĉan ma'jotacsi ayo' mu'in. Paj jam ji'pen'ti mọmo' p̂eyacdye'ya' in,  

10mijam ra' shi'atucsi in. Jemoñe' yedyej rụij bä'yity in, mijam ra' miquis 
shu'adye' me'chui' in, paj qui me' muntyi' yi in: “Där jäm'si' mọ' ji'chäyitidye' 
Jen'si' mu' cäc̣hä'chui'si' in”, paj qui me' p̂eijbite in Jen'si' p̂eyacdye' mu', mu' 
Ji'c̣honsin'tyi' tsun. 

11Q̂uin' aty jemoñe' me' bä'ja' ĉaĉaij na mu' Jen' aty ji'caviyisin' ñịbe'jitidyes mu', 
mọ'ya' mu' mạ'je' paj qui räj ji'c̣honsin' úchety muntyi' tsun. 

12Ọij ñịbe'jitidyesya' mu' jísin' paj qui farajjeyaĉa' a'c̣his dyijyedye' tsun, mọ' 
mạ'je'si' jacches jedye' tsun, paj qui rụij bä'ja' úche' jacche', paj qui ĉujcatiĉa' tsun 
paj qui yejĉoja' cäc̣hä'chuja Jen' úche' jacche',  

13jun' qui' chuc atsijbanya' mu' Jesucristo Ji'c̣honsin'tyi' tsun, mu'dye Jen' 
mạyedye'chety. Mu' bisva'quejaty q̂uin' tsun ma'jodye'-tum ra' tiĉunja, 
mạijquedye'tum ra' atsijban. 

14Mu' ĉụi' ji'ujati tsundyes jiquej, paj qui ji'c̣honsin' tsun räj a'c̣hisĉan jedye', 
judyeya' paj qui mu' c̣hicon'jibusin' a'c̣his jedye' ĉojtyi'ĉansi' tsun, judyeya' 
yu'sin' paj qui mu'dyety tsun, paj qui fer dyijtuja' tsun jun' chuc ra' jäm' bä'ja' 
mu'dyes. 

15Ji'chäyitidye' so'macseva, chime' ji'ma'yacseva Jen'dyes, judyeya' fạra'jeyacseva 
tyi chuc jam mạ'je' chique'tyi' in, ĉaĉaij nash me' mu' Jen' yu'tyin mi. Me' ra' 
carijtaqui mi paj qui jam yirity muntyi' äcäijjin in. 

TITUS 3 

1 Jéyacseva quivij mu'in anicjetety Jen' in paj qui chicacsi mu'in jacchety ayo' in, 
räjtumdye bä'yedye'ĉantyi' fer bu'yity in, jemoñe' se'vacsebi yụ'tacdye' mu'in, paj 
qui rụij bä'yi in. 

2Jéyacseva chime' paj qui jam yirity muntyi' ac̣hi' p̂iyiti in, paj qui jam chime' vaj 
meij doroi'jitidyeij in, jemoñe' jäm'yedye'tum bä'yi in räjtum muntyi' in. 

3Anicdye me' bä'ja' jiquej tsun, a'c̣his bä'ja' jiquej, anic itŝi' jéja' dyijyedye' bä'ja' 
jiquej tsun, mijam dam' chiqueja Jen', anic därsi'tum mon'dye' bä'ja' jiquej. 
Chime'dye a'c̣his dyijyedye' ĉụi'si' cạja' tsun, mọ' bächäsin' jiquej tsun, mọ' 
mọmo' ma'jotyeja' jiquej. Anic ac̣hi' bä'ja' jiquej, ji'me'tyiyitiĉa' dyijyedye' jiquej, 

judyeya' fa ̣cacseja' muntyi' in, mu'in qui chime' meij fáquisin' in, me' bä'ja' jiquej 
tsun. 

4Chat qui ayij mọ' tupudye', mu' Jen' Ji'c̣honsin'tyi' tsun jutete mu' Jesucristo, 
mu'ya' qui ji'caviyisin' mạ'jitidyes mu' judyeya' jäm'yedye' mu'. 

5Mu' qui ji'c̣honsin' tsun, jam qui nam' ĉụi'si'ya' jäm'yedye' tsun, jun' chuc rụij 
bä'ja'. Mu'dye mọmo' ñịbe' ĉúsin' ji'c̣honsin' tsun, ĉụi'si'ya' Ạ'edye' mu'. Mu' 
c̣hicon'jisin' tsun aty so'misin'ya' Ạ'edye' mu', mọ'ya' qui na'ebajsha' Jen'dyes 
tsun, yocsi' qui aty dyijyedye' me'chuja'. 

6Mu' Jen' yi paj qui mu' Jesucristo mu' Ji'c̣honsin'tyi' tsun, paj qui mu' so'misin' 
Ạ'edye' mu' mijam dam' quijatutyisin' so'misin',  

7judyeya' därsi'ya' ñịbe'jitidyes mu' rụij yu'sin' ĉụi'si'ya' vej mu', q̂uin' aty 
Jen'dyety tsun, Jen'ya' qui ra' bä'ja' tsun, mọ' bisva'quejas tsun,  

8anic rụijsis ọij p̂eyacdye' jéyes q̂uin'. Yụ mạ'je' paj qui ferche' jị'chiyacsi mi mu'in 
anicjetety Jen' in paj qui cäc̣hä'chui' in ji'chäyitidye' q̂uin'. Jéyacseva paj qui 
no ̣ tacsi bä'yi in, mọ' nash jäm' räjdyes muntyi' in. 

9Jam qui na ram' dyijtui' mi urucyas p̂eyacdye' muntyis mu'in, mọ' itŝis 
dyijyedye'. Jam ra' dyijtui' chime' mi sánacdye' tịj jiquej mu'in, mijam ra' vaj meij 
jítidyeij mi mu'intum in va've jeptety yụ'tacdye' Jen'si' in. Jo'mes p̂eyacdye' 
muntyis in, anic fibis shupqui' mu'in. 

10Mu'ya' yirity va've dyijyity jụijya', mu' yócocoj yụ'tacsity mu'in anicjetety Jen' 
jụijya' in, mu' me'tyity, jéme yiri' qui' judyeya' pärä' qui'. Jam mạ'je' chäquin 
jụijya' mu', va'quecme mu' paj jam pen'dyetucsi mu'. 

11 Jesha' mu'in me'tyity in anic ĉụi' ac̣hi'ti in, ĉụi'sidyes juchaj ji'me'ti in. 

12Yụ ra' jutete míya' uts Artemas, jam jụijya' uts Tíquico, paj qui mu' ĉúquin. 
Ventyiquinya' mu' yụ'tyeva' ferdye' paj qui Nicópolisve jịjcaij mi, mu've ra' 
ĉucdyim, mu'ĉan ra' ji'jiye' yụ tupudye' tsịvu'vudye'. 

13Chime'dye yụ'tyeva' ferdye' paj qui no ̣ tyetacsi mu'in cạyacsity p̂eyacdye' in, 
mu' Apolos judyeya' mu' Zenas, mu' ñutsjetacsity ayo'ya' in. Cạveva' mi paj qui 
mu'in jam jayejjotaqui víte majmiya' in. 

14Mu'in anicjetety Jen' in jemoñe' jäm' carijtaqui in paj qui tupuj no ̣ tacsi yoctyi' in 
tyi chuc jayejjotaquity jedye' in, me' ra' jam fibi' bä'yi in mu'in anicjetety Jen' in. 

15Räj úyaty in pen'dyetuntyi' yụ in, mu'in chime' vorjin in. Mi chime' vorjeyacseva 
mu'in anicjetety Jen' in mu'in mạ'jintyi' tsun in. Yụ cọdyete Jen' paj qui mu' 
so'minac ñịbe'jitidyes räjtumdye mi'in. 

PHILEMON 

PHILEMON 1  

1 Yụ Pablo ĉä'räij yụ Jesucristodyes, yụ yiri'ya' Timoteotum, mu' vojity tsun, sáñe' 
ọij mídyes Filemón, mạ'jeyacdyety tsun, vaj me' carijtaĉaty Jen'dyes tsun. 

2Ọij sánacdye' q̂uin' mu'indyes chime' in Cristoty ñuru'tyity in, vajmu'yaijtyi' in 
misĉan aca' in, mọ' voji' tsun Apia chime' judyeya' mu' Arquipo, mu' jeñej bu'yi 
väc̣hä'tyity Jen'tyi' mu', yojdyem' tsun u. 

3Yụ cọdyete Jen' mu' Ạvatusin'tyi' tsun judyeya' mu' Jesucristo Ayo' tsun paj qui 
mu' so'min mi ñịbe'jitidyes judyeya' ma'jodye' ĉojtyi'ĉandyes mi. 

4Filemón, jäm'dyeya' cọdaqui yụ Jen'che' mídyes, yụ räjĉan yoshoropaij jéte 
tsuntyi' Jen',  

5ĉaĉaij na yụ se'vaqui jun' chuc mi mạ'jeyacsi mu'in anicjetety Jen' in, judyeya' 
chime' yejĉoij anicjete mi mu' Jesús Ayo' tsun. 

6Tsun vaj me' anicjejaty Jen' mọ'dyes yụ cọdyete Jen' paj qui mi tupuj jäm' 
chí ̣yepte räj mọ'in ñịbe'yedyes Jen'si' mu', mọ' so'misin'si' tsun mu' Cristo Jesús. 

7Vojity, anic mạ'jeyacsity bä'yi mi, mọ' anic ji'ma'joyin yụ ĉojtyi'ĉan yụ judyeya' 
chime' mọ' jiĉun yu'bun yụ. Chime'dye mídye jiĉun yụ'tacsebi ĉojtyi' mu'in 
anicjetetytyi' Jen' in. 

8Yụ jutactyi' Cristoty mu', tupuj tsan' yụ ferdye'tum jéye mi paj qui chäquibuti' 
p̂eyacdye' mi. 

9Jam qui nam' mạ'je' me' jéye, dam'dye jäm' cọdyeye mạ'jiti-dyestum yụ. Yụ 
Pablo, aty isho' atsvun yụ, ñịbe' cạve' yụ ĉä'räij yụ Jesucristodyes,  

10mọ'dyes yụ cọdyeye utsdyes Onésimodyes, mu' aty jeñej bu'yi ạva' yụ, yụ jụj 
ja'yete Jen'dyes úĉan ĉär'taquisĉan. 

11 Anicdye me', tashche' jiquej uts Onésimo jam jäm'tyi' no ̣ taquity míya' jiquej, 
q̂uin' qui nam' aty jäm'tyi' no ̣ taquity shupqui mu', míya' judyeya' yu ̣ya'. 

12Q̂uin' qui nam' yụ juteyebadyeye paj qui ca'ñibun míya', yụ'te ram' jeñej ĉụi'tyi' 
vojity mi, ĉaĉaij na mu' anic mạ'jeyacdyety yụ. 

13Yụ mạ'je' tsan' paj qui mu' taĉan úĉan paj qui ñútyin yụ úĉan ĉär'taquisĉan, 
yóĉandyem' ĉä'räij u yụ p̂eyac-dyedyes Jen'si' mu', paj qui mu' ñútyin yụ jeñej 
bu'yi mi úĉan ĉär'taquisĉan. 

14Me' tsan' yụ me' mạ'je' paj qui mu' pen'dyetun yụ úya', jam qui na ram' mạ'je' 
ferdye'ya' jéye paj qui so'mitim, vatyquej jam jụjtim. Dadam' yụ mạ'je' tsan' 
ĉụi'si'ya' dyijyedye' so'mitim paj qui pen'dyetun yụ. 

15Jesha' uts Onésimo ĉa'joyinya' jiquej mi, jedac me' dyijyedye' Jen'si' mu', paj qui 
dam' itŝij tuqui míya', q̂uin' ra' chat räjĉan pen'dyetubun mi, aty jam qui ra' 
yacchun. 

16Q̂uin' aty jam úñity bu'yi mọmo', dadam' qui muju'cha' bu'yi q̂uin' aty vojity 
bu'yi mítyi'. Yụ fer mạ'jete mu', dadam' ra' mi fer muju'cha' mạ'jete ĉaĉaij na mu' 
ĉụi'tyi' úñity mi, judyeya' chime' aty vojity bu'yi mi Ayo'ya' tsun. 

17Yụ jụijya' pen'dye' mi Ayo'ya', yụ jéye: tiĉun'me ma'jodye'tum uts Onésimo, 
yojdyem' yụ u tiĉun'tim, me'dye ra' mu' chime' tiĉun'tem. 

18Me'tyin jụijya' mu' jedye'ya' jiquej mi, vatyquej déveij jụijya' míĉan, yụ ra' 
cudyitim, yụ ra' räj jiya'dyeyepte déve mu'. 

19Yụ Pablo ọij q̂uin' sánacdye' sáñe' yụ ĉụi'si'ya' un yụ: “Yụ ra' jiya'dyeyepte.” Me' 
tsan' me' yi yụ, yụ qui na ram' jéye: mi qui nam' muju'cha' déveij yu ̣ ĉan ĉaĉaij na 
yu ̣ dye jụj ja'yeye Jen'dyes paj qui Jen'yadyety mi. 

20Vojity, tsun vaj yiri'ya' Ayo'tyi' tsun, mọ'dyes yụ jéye Cristosya' vej mu', paj qui 
me' ñútyitim tiĉun'teyam mu' Onésimo, me' ra' chat ma'joij yu'tim ĉojtyi'ĉan yụ. 

21Ọij q̂uin' sáñe' yụ mídyes ĉaĉaij na yụ chí ̣yeye mi ra' chäquibutim ọij p̂eyacdye' 
yụ, jun' chuc yụ cọdyeye, me' ra' mi, chime'dye chí ̣yeye mi ra' dadam' mọjo'cha' 
cächje' yódyesdyem' jam cọdyeyes yụ u. 

22Chime'dye ra' yụ cọdyeye, mi ra' yu'tyiyitim jun'ĉan chuc ra' dyäqui yụ, ĉaĉaij 
na yụ ĉúti Jen'che', mu' ra' jụjjibunac cọdacdye' mi'in, chat qui ra' ji'c̣hoñin yụ in 
úĉantyi' yụ, judyeya' qui ra' ĉọcyac mi'in. 

23Chime' vorjin mi Epafras, pen'dye' yụ ĉär'taquisĉantyi', tsun ĉä'räij 
Jesucristodyes. 

24Chime'dye vorjin mi mu' Marcos, judyeya' mu' Aristarco, judyeya' Demas 
judyeya' Lucas, mu'in carijtaquity yiri'ya' yu ̣ tum in Jen'dyes. 

25Yụ cọdyete mu' Jesucristo Ayo' tsun paj qui mu' räjĉan so'minac ñịbe'jitidyes 
mu'. 

HEBREWS 

HEBREWS 1 

1 Urucya' jiquej dai' qui' mu' Jen' yụ'tyeyeyacsi p̂eyacdye' mu' vóshi'vun tsun 
jiquej in, yịjyi p̂eyacdye' so'macsi jiquej mu'in jaso'mitity p̂eyacdye' mu', chat 
mu'in qui ji'jiyeyacsi muntyi' in. 

2Q̂uin' chat ọij jadyiquis tupudye' mu' Jen' ĉụi'tyi'ya' Ạva' mu' yu'tyiyisin' 
p̂eyacdye' mu'. Ạva'tum mu', mu' Jen' räj ọij jäm'tye' jac judyeya' mạyedye', 
judyeya' yụ'taqui Ạva' mu', mu' qui räj me'chui' jedye'. 

3Jen'tyi' Ạva' mu' jeñej bu'yi Jen'si' queptacdye' mu', mu' me'chuptety därsi' 
ferdye' mu' judyeya' mạijquedye' mu'. Chime'dye mu' Ạva' mu' fersi'ya' 
p̂eyacdye' mu' räj bächäcsi jac judyeya' mạyedye'. Mu' c̣hicon'jityitacsin' juchaj 
tsun, chat qui mạyedye'che' jịjcaban, mu'che' bä'ban tacve bu'yi muju'chatyya' 
Jen'. 

4Jen'tyi' Ạva' mu' muju'cha' shupqui, uya'ya' qui mu'in anjer in. Anic mọjo'chas tịj 
jayu'tyiyiti Jen', Ạva', jéyaqui, mu'insi' na tịj anjersi' in ọya'ya' mu'in. 

5Mu' Jen' mijam yirity anjer jéte: “Mi nash Ạva' yụ, q̂uin' aty ạvatuye”, jam jéyacsi 
anjer in. Yocsi' sánacdye' yi': “Yụ ra' Jen' mu', judyeya' mu' ra' Ạva' yụ”, yi' 
sánacdye'. 

6Yocsi' sánacdye' chimu'dye p̂eijbite Ạva' mu'. Mu' Jen' aty ra' jutaquiya' mu' 
tạ'caty Ạva' mu' paj qui úche' jacche' jijtuij, yi mu': “Paj tima'quete in räj mu'in 
Jen'tyi' anjer mu'”, yi' sánacdye'. 

7Chime'dye mu' Jen' ji'jäcacsi anjer in yi mu': “Jen' yụ'tacsi anjer in úñity bu'yi 
mọmo' in, jeñej bu'yi qui nam' tyi'mu in, judyeya' tŝij bu'yi in, me' bu'yi yụ'tacsi.”  

8Mu' na Ạva' mu' yocvedye p̂eijte jéyaqui: “Jam ra' jụ'ñisĉan mạyedye' mọtsi' 
ayo'bu'yedye' mi, mi nash anictyity Jen' anic rụij ayo'bu'yi mi, mijam méqui' 
cäjsis dyijyedye' me'chui' mi,” jéyaqui Ạva' mu'. 

9“Mi anic fer ma'jotye' mọ' rụijsis dyijyedye', mọ' na a'c̣his dyijyedye' in fa ̣cacsim, 
jam mọ' ma'jotye' mi, mọ'dyes mu' Jen' Ayo' mítyi' mu' tsim'tyin mi judyeya' 
ma'jodye' so'min, muju'cha' mu' yu'tyin, pen'dye' na mi, uya'ya' mu'in in.”  

10Chime'dye mu' Jen' yi jéyaqui Ạva' mu': “Mi Ayo', tashche' jiquej jäm'tye' mi ọij 
jac jiquej, chime'dye mạyedye' jäm'tye' mi. 

11 Mọ' ra' räj mọtsi', mi na ra' jam jụ'ñisĉan mạyedye' mọtsi. Jac judyeya' 
mạyedye' mọ'in ram' ishoi' in, yojdyem' quị'si' tạbaijtyi' u, me'joi' ra' mọ'in 
ac̣hi'joi' in. 

12Yojdyem' yirity muntyi' va'cajquiqui tạbaty quị'si' u, mụi'tyityĉan qui q̂uị'si' 
cäbun, me'dye ra' chime' ọij jac judyeya' mạyedye'. Mi na ra' jam jụ'ñisĉan 
mạyedye' mọtsi, mi ra' yejĉoij, mijam ra' jun' yocve shupqui mi”, yi' sánacdye'. 

13Jen' jam yirity anjer jéte me'dye Ạvam' jéyaqui: “Tacve bu'yi ra' bä'yi yu ̣yam, 
jun' qui' chuc yụ ji'penbiye mu'in fáquintyi' in”, jéyaqui Ạva' mu'. 

14Jam me' jéyacsi mu'in anjer in ĉaĉaij na mu'in úñity Jen'tyi' in. Jen' jäm'tacsi 
anjer in ạ'edye' bu'yi in, paj qui mu'in no ̣ tacsi muntyi' in, mu'in c̣hon'dyedyety ra' 
in. 

HEBREWS 2 

1 Mọ'dyes yejĉoja' ra' mọmo' fer dyijtuja' ọij ji'chäyitidye' yódyesdyem' se'vejas u, 
vatyquej ra' farajjeja' tsun, yojdyem' cashtity covamba u, vatyquej ra' me' tsun. 

2Yụ'tacdye' Jen'si' mu', mọ' p̂eyeptes anjer jiquej in, anic mọ' tsäqui' bu'yis, jụ'ñity 
chuc juchatuptety in, jam chiqueptety in, mu'in jam jun' c̣honchuc jiquej in, 
va'tacdye' so'mac in. 

3Dadam' tsun q̂uin', mijam ra' méqui' c̣honchusin' mu' Jen', jam dyijtupja'ya' mọ' 
p̂eyacdye' p̂eye'si' mọ' därsi' c̣hon'dyedyes. Mu'dye Ayo' tsun mu' tashi voro'yi ọij 
p̂eyacdye', chat qui mu'in se'veptety p̂eyacdye' in mu'in qui rụij ji'chäquiyibusin' 
in mọ' p̂eyacdye', judyeya' ji'ĉuyisin' in anic rụijsis mọ'. 

4Jen'dye no ̣ tacsi jiquej, so'macsi ferdye', dai' qui' jị'caveyacsi ferdye' mu' paj qui 
anic jorojĉan rụijsis p̂eyacdye' tui'si' in. Chime'dye mu' Jen' so'macsi 
carijtacdyedyes mu'in, Ạ'edye' mu' so'macsi' jun' jun' chuc mạ'je' mu', me' me' 
so'macsi'. 

5Mu' Jen' jam yụ'tacsi anjer in paj qui mu'in ra' ayo'bu'yi in mụi'sischedyes jac, 
mọ' p̂eijjas q̂uin'. 

6Sánacdye' yi' muntyi' qui ca ra' yụ'tac in, yi' sánacdye': “¿Jedyedyetydyem' 
jacchety muntyi' in? ¿Jun' adac dyijtucsi mi Jen'? ¿Jun' adac ĉọjcacsi mi? 

7Mi jiquej jäm'te muntyi', tashche' chum uya'ya' bu'yi anjerya', jäqui've qui nam' 
muju'cha' yụ'tem, so'mete ferdyem' judyeya' tima'cacdye' chime'. 

8Mọ'dyes qui yụ'te paj qui räjdyes ayo'bu'yi”, yi' sánacdye'. Ọij p̂eyacdye' yi' jun' 
chuc mu' Jen' jayu'ti muntyi' paj qui räjdyes ayo'bu'yi. Ọij jorojĉan yi' mijam yiris 
jedye' mọ'ya' ji'shuque', tasdyes ayo'bu'yi. Jambi' qui nam' ca ̣tsi' sánacdye' mu', 
jambi' tasdyes ayo'bu'yi. 

9Me' tsan' me', Jesús qui nam' dyijtuja tsun, tashche' chum uya'ya' bu'yi anjerya', 
me' bu'yi yu'ti jiquej mu', jun' qui' chuc ijac räjdyes muntyi' in. Me' mu' Jen' 
ñịbe'jisin' tsun, mu' Jen' jayu'ti paj qui mu' ijac tsundyes, mọ'dyes qui jäqui've 
mu' Jen' jayu'ti paj qui fer bu'yi judyeya' tima'cacdye' so'mac chime'. 

10Jen' räj jäm'tyety jedye' in judyeya' räjdyes ayo'bu'yity, mu'dye dyijyi paj qui 
mu' Jesucristo Ji'c̣honacsity muntyi' ñịbedyesya' mu' jị'cätsepte räj Jen'si' 
dyijyedye' mu'dyes. Q̣̂uin'dyem' mu' tupuj ji'c̣honacsi mu'in dai'tyi' Jen'tyi' ạva' 
mu', mu'in qui ra' pen'dyetute mạyedye'che' in. 

11 Jesús c̣hicon'jeyacsity judyeya' mu'in c̣hicon'tactyi' chime' in yirity mọmo' Jen' 
mu'in, mọ'dyes mu' Jesús jam jun' tsí ̣catacsi, jéyacsi mọmo': “Mi'in nash ĉụi'tyi' 
vojity yụ”, jéyacsi. 

12Mọ'dye nash yi' sánacdye': “Yụ ra' jéyacsi vojity yụ jun' chuc mi Jen', judyeya' 
ra' tima'queye chidyi'ĉanya' vajmu'yadye'ĉan.”  

13Chiyi'dye mọ' yocsi' sánacdye': “Yụ ra' ĉúti mu'che' Jen'che'.” Yocsi' chime'dye 
yi': “Utsdye u yụ, pen'dyetucsi yụ ạva' in so'mintyi' yụ mu' Jen'.”  

14Jesha' mu'in ạva' in anic a' me'chui' in, me'dye mu' chime' Jesús yụ'taqui 
sän'dyedyes ĉụi'si' a' mu' paj qui mọ'ya' sän'dye'ya' mu' ji'peñe' Sọyo', mọ' 
me'chui'si' sän'dye' jiquej. 

15Me' bu'yi mu' ji'c̣honsin' muntyi' tsun paj qui jam quijñeja' sän'dye' tsun, ĉaĉaij 
na räjĉan noi'yedye'tum dyijtuja' mọ' sän'dye', me' bä'ja' jiquej tsun. 

16Mu' atsij jiquej jam no ̣ tacseti anjer in, mu' atsij paj qui no ̣ tacseti mu'in 
Abrahamtyi' vóshi' in. 

17Mọ'dyes qui mu' yojdyem' úchety vojity u, me' bu'yi yụ'tac, jun' jun' chuc 
jị'ĉojtyeja' tsun q̂uin', me' me'dye mu' jị'ĉojtye' jiquej, tupuj qui me' mu' ñịbe' 
ĉúsin' muntyi' tsun. Mu' yejĉoij cudyiti Jen'che' tsundyes, mu' jị'cätse'tyi' 
p̂eyacdye'. Mu' anic tashchety cudyitity Jen'che' yụ'tac, mu'dye vayacjibusin' 
juchaj tsun. 

18Q̂uin' aty tupuj ñútyisin' tsun, jedye' chuc jị'ĉojtacdye' jụijya' tsun, ĉaĉaij na 
me'dye mu' chime' jiquej jị'ĉojtye' tsan' mọ' ji'penacdye' jiquej, anic ñịbe' cạve' 
mu' chime'. 

HEBREWS 3 

1 Vojity yụ, vaj yiri'ya' Jen'tyi' mi'in, judyeya' fayactyi' Jen'ya' mi'in. Dyijtumac 
mi'in mu' Cristo Jesús, mu' jutactyi' Jen'tyi' mu' paj qui mu' anictyity cudyitity 
Jen'che' tsundyes, mu'che' ĉútiĉa' q̂uin' tsun. 

2Mu' Jesús anic chiquetety Jen' mu' jayu'tity, yojdyem' mu' Moisés chiquete Jen' 
jiquej u, ĉọjcapte Jen'tyi' muntyi' mu'. 

3Jesha' mu' jäm'tyety yiris aca' muju'cha' ra' mu' tima'cac, ọya'yam' tima'cac mọ' 
aca' jäm'tyes. Me'dye mu' chime' Jesús dadam' mu' muju'cha' tima'cac, uya'ya' 
mu' Moisés tima'cac. 

4Räj aca' in mu'ya' yirity jäm'tyety in, mu' na Jen' mum' yirity räj jäm'tyety jedye'. 

5Moisés úñity Jen'tyi' jiquej mu', jäm' úñi mu'dyes, mu'si'ĉan aca' rụij carijtaqui 
mu' jị'cätsepte p̂eyacdye' mu'. Mu' p̂eyepte räjĉan Jen'si' p̂eyacdye' mu', mọ' 
yi'sim' jun' chuc ra' mu' Jen' yirisĉan mạyedye'. 

6Mu' na Cristo jam úñity, mu' Ạva' mu' Jen'tyi', jäm' chicaqui Jen' mu', mu' rụij 
ayo'bu'yi Jen'tyidyes muntyi' mu'. Me' tsun chime' Jen'tyi' muntyi' shupqueja' 
tsun, yejĉoja' jụijya' sóñi'yedye'tum bisaĉa' Jen'dyes tsun. 

7Mọ'dyes jemoñe' jäm' se'veja' ọij p̂eyacdye' yi'si' Jen'si' Ạ'edye' mu': 
“Se'vebitinte q̂uin' Jen'si' p̂eyacdye' jụijya',  

8jam ra' dam' yäcäjjetye-tiñe' ĉojtyi' mi'in, jam ra' jeñej mu'in urucyaty vóshi'vun 
mi'in, mu'in va'quectety Jen' jiquej in, yoqui'dyem' jị'ĉojte jiquej u in cäjyasĉan 
jac. 

9Mu'ĉan mu'in in vóshi'vun jiquej mi'in jị'ĉujtyin yụ in, me' tsan' dai' qui' jị'cave-
yacsi ferdye' yụ, vạjpedye' qui'tac yómodye' cavibun ferdye' yụ in, uts na jam 
dam' anicjin yụ in, mem' ñäñin yụ in. 

10Mọ'tum yụ jam dam' jäm'yi, yi yụ: Uts muntyi' me'tyity in yejĉoij mọmo' farajjin 
yụ in ĉojtyi'ĉan mu'in, jam mạ'je' chäquibun p̂eyacdye' yụ in. 

11 Mọ'dyes ji'fajquin yụ in, mọ'dyes ferdye'tum yụ'tye' yụ p̂eyacdye' yụ, yi yụ: Yụ 
ra' jam ji'sitacsi mu'ĉan in, mijam ra' dam' jị'jutyiti mu'ĉan in”, yi mu' Jen'. 

12Mọ'dyes vojity, are'ĉa mu'ya' pạrej a'c̣hity ĉojtyi' mi'in, jam anicjetintety Jen' 
mi'in, are'ĉa me'ĉandye peñi mi'in farajjetinte mu' tsạ'tyi' Jen'. 

13Dam'dye jäm' jam me' mi'in, jambi'dyem' jiyi' tupudye' q̂uin', mọ' p̂eyes ọij 
sánacdye', jemoñe' vaj cäts mạyedye' vaj meij jiĉun yu'bun mi'in Jen'dyes paj qui 
jam se' ja'yinac mọ' juchaj, paj qui jam yäcäjjeyaqui ĉojtyi' mi'in. 

14Tsun nash pen'dye' bu'ja' Cristotum, yejĉoja' jụijya' ĉútiĉa' mu'che', yojdyem' 
tashche' jiquej ĉútiĉa' u, jemoñe' me' q̂uin' tsun yejĉoja' me' tsun, jun' qui' chuc 
jadyic tupudye'. 

15Yi' mọ' sánacdye': “Se'vebitinte q̂uin' Jen'si' p̂eyacdye' jụijya', jam ra' méqui' 
yäcäjjetyetiñe' ĉojtyi' mi'in, jam ra' jeñej mu'in urucyaty vóshi'vun mi'in, mu'in 
va'quectety Jen' jiquej in”, yi' sánacdye'. 

16¿Tyi buty me' jiquej se'veptety p̂eyacdye' in ĉụi'si'ĉansi' chụ' Jen'si' jiquej mu' 
judyeya' va'quec-bitety in? Mu'in Egiptoĉan shubantyi' jiquej in, ji'shupcactyi' 
Moiséstyi' jiquej in. 

17¿Tyi buty mu'in in jam ma'jotacsi Jen' jiquej, vạjpedye' qui'tac yómodye' jị'fajte 
in? Mu'in juchatutety jiquej in judyeya' säñity in, cäjyasĉan jac mu'ĉan va'cac a' 
mu'in. 

18¿Tyi buty mu'in jiquej in Jen' yụ'tyeyacsi fersi' p̂eyacdye' mu', jéyacsi: “Mi'in ra' 
jam jun' yútyetiñe' mọ' jac, mijam ra' jị'jutyiti mu'ĉan mi'in?” Mu'in jam 
chiqueptety p̂eyacdye' jiquej in. 

19Anic jorojĉan mu' Jen' jam ji'sitacsi mu'ĉan in ĉaĉaij na jam anicjete in. 

HEBREWS 4 

1 Tsundyes chime' q̂uin' p̂eyacdye' Jen'si' mu', yi' mu' ji'sässin' ra' tsun chime' 
jị'jutyiti-dyesĉan mu'. Jemoñe' irijyeja' tsun, are'ĉa jam tupuj pạrej siti mu'ĉan 
mi'in. 

2Q ̂uin' tsun chime' voro'tyisin' in jäm'si' Jen'si' p̂eyacdye' mu', yojdyem' urucyaty 
jiquej u in, mu'in qui nam' jam no ̣ tyetacsi' in mọ' p̂eyacdye', ĉaĉaij na jam jun' 
anicje' in, mem' se've' in. 

3Tsun qui nam' anicjeja'tyi' ji'sitac ram' mu'ĉan tsun jị'jutyitidyesĉan mọ' 
so'misin'si' Jen'. Ọij sánacdye' p̂eye' jị'jutyitidyes, yi' sánacdye': “Mọ'jin 
ji'fajquiyin yụ in mọ'dyes qui yụ fersi' yụ'tye' p̂eyacdye' mu'indyes in, yi yụ: yụ ra' 
jam jun' ji'sitacsi mu'ĉan in yóĉandyem' jị'jutyitidyes ra' tsan' so'macsis yụ”, yi' 
sánacdye'. Tupuj tsan' mu' Jen' so'macsi jị'jutyitidyes, ĉaĉaij na yoqui'dyem' 
ujaijya' carijtaqui mu' Jen' jiquej u, jäm'tye' ọij jac, chat q̂uin'dyem' jị'jutyiti mu'. 

4Mọ'ya' sánacdye' p̂eye' yävätidye'yis mạyedye', yi': “Jen' ijaij carijtaqui jiquej, 
chat qui yävätidye'yis mạyedye' jị'jutyiti.” 

5Chịmo'dye p̂eye' yocsi' sánacdye', yi': “Mu'in ra' jam méqui' siti mu'ĉan in 
jị'jutyitidyesĉan yódyesdyem' so'macsis tsan' u yụ.”  

6Anicdye me', mu'in tashchety se'veptety in jäm'si' Jen'si' p̂eyacdye' mu' jiquej, 
mu'in jam jun' ji'sitac in mu'ĉan jị'jutyiti-dyesĉan so'macsis tsan' Jen', ĉaĉaij na 
jam anicjete in. Me' tsan' me' taca' qui nam' mu'ya' q̂uin' ji'sitac ra' in,  

7ĉaĉaij na mu' Jen' q̂uin' quivij yụ'tye' tupudye' mu', paj qui siti muntyi' in, quivij 
ji'jäĉan' mọ' p̂eyacdye' “q̂uin'.” Jun'tum yómodye' aty jiyi', q̂uin' chịmo'dye p̂eye' 
mu' Jen', jaso'miti p̂eyacdye' mu' David jiquej, yi mu': “Se'vebitinte q̂uin' Jen'si' 
p̂eyacdye' jụijya' mi'in, jam ra' yäcäjjetyetiñe' ĉojtyi' mi'in.”  

8Jị'jutyitidyes p̂eyes Jen', jam ji'jäque' mọ' jac yódyesdyem' mu' Josué 
jịyu'tyeyacsis jiquej u, yóĉandyem' jị'jutyitiĉan u in. Mọ' p̂iijse jụijya', a vuty jam 
yụ'tye' yocsi' tupudye' u paj qui sisja' jị'jutyitidyesĉan. 

9Taca' qui nam' mọ'ya' jị'jutyitidyes tsundyes Jen'tyidyes muntyi' tsun, taca' tupuj 
sisja' tsun. 

10Tyi chuc siti in jị'jutyitidyesĉan so'macsis Jen', mu'in aty jị'jutyiti in 
carijtacdye'ya' mu'in, yojdyem' mu' Jen' jiquej u jị'jutyiti carijtacdye'ya' jiquej 
mu'. 

11 Mọ'dyes q̂uin' tsun jemoñe' ferche' dyijyeja' paj qui tupuj sisja' mu'ĉan 
jị'jutyitidyesĉan mọ' so'misin'si' mu'. Jam ra' cäc̣hä'chucsebija' dyijyedye' mu'in 
jam anicjetetysi' Jen' jiquej in, are'ĉa jam sisja' pạrej, yojdyem' mu'in urucyaty 
jiquej u in. 

12Jen'si' p̂eyacdye' mu' anic ferdye'tum mu', mọ' tsạ'chucsi', chime' anic mọjo'cha' 
to'cacsis, jam jeñej mọ' coc̣hino pären've to'cacsis. Mọ' tupuj cha'shibusin' ĉojtyi' 

tsun, mọ' sei'busin' ạ'edye' tsun judyeya' a'si' dyijyedye' tsun, me' bu'yi' mọ' 
jorojĉanjibusin' räj ĉojtyi'ĉansi' dyijyedye' tsun. 

13Mijam méqui' mọ'ya' jumĉan Jen'dyes, räj chuñem cạve' jäm'tacdye' mu', 
tsunmun chime' cavisin', mu'dye ra' cudyityisin' p̂eyacdye' tsun, jun' chuc bä'ja' 
jiquej úche' tsun. 

14Yejĉoja' tsun mijam ra' méqui' farajjeja' mọ' p̂eyacdye' cäc̣hä'chuja'si' tsun, 
ĉaĉaij na mu' Jesús, Jen'tyi' Ạva' mu', mu' mạyedye'che' jịjcabantyi', mu' nash 
cudyitity Jen'che' tsundyes. 

15Mu' chäyibusin' dyijyedye' tsun, itŝi' ferdye' tsun. Mu' chime' jị'ĉojtac jiquej, 
jun' jun' chuc jị'ĉojtac q̂uin' tsun, me' me'dye mu' jị'ĉojtac chime' jiquej, mu'si' qui 
nam' itŝi' méquis juchaj mu', mijam méqui' peñi mu'. 

16Mọ'dyes jam ra' quijnacdye'tum c̣hẹi'ya'jeja Jen' mạyedye'chety cọdacdye'ĉan 
tsun, yóche'dyem' ñịbe'jitidyesya' ayo'bu'yi u, tupuj cọdyeja jedye' chuc jemonja'. 
Mu' ñịbe' ĉúsin' judyeya' ñịbe'jisin' ñútyisin' jun'si' chuc ĉụi' jemonja'ya' tsun. 

HEBREWS 5 

1 Räj mu'in tashche' cudyitity Jen'che' in, muntyi'ĉantyi' tsim'tac in, mu'in yụ'tac 
in paj qui muntyidyes úñi in Jen'si'ya' vej mu'. Mu'in so'mete Jen' in tucdye' 
muntyis mu'in, judyeya' chime' Jen'dyes ji'co'shaye' juchadyes mu'in. 

2Mu' cudyitity Jen'che' tupuj ñịbe' cạvacsi mu'in juchajtumtyi' muntyi' in, mu'in 
vatyquej juchajĉan tŝọijtyi' in, judyeya' mu'in chime' jam chí ̣yeptety in Jen'si' 
p̂eyacdye' in, ĉaĉaij na mu' muntyi' chime', itŝi' ferdye' mu'. 

3Jam muntyidyes mọmo' juchaj ji'co'shaye' Jen'dyes, ĉụi'si'mundyes chimem' 
juchaj ji'co'shaye', ĉaĉaij na mu' chime' juchajtumtyi' muntyi'. 

4Jesha' yirity muntyi' jam ĉụi' che' yu'ti paj qui cudyitity Jen'che', me'dye Jen' 
mọmo' jafaijti paj qui mu' cudyitity Jen'che', yojdyem' mu' Jen' u jafaijti Aarón 
jiquej. 

5Anicdye me' mu' Cristo jam ĉụi' yu'ti paj qui cudyitity Jen'che', mu'dye Jen' me' 
jayu'ti jiquej, yoj yi'dyem' sánacdye' o: “Mi nash Ạva' yụ, q̂uin' aty ạvatuye.”  

6Yocsi' sánacdye' yi': “Räjĉan ra' mi cudyitity Jen'che', mijam ra' jụ'ñisĉan 
mạyedye' mọtsi' cudyitidye' mi yojdyem' Melquisedecsi' u mu'”, yi' sánacdye'. 

7Uche'dyem' rụi'cu'ĉandyem' jiquej, mu' Cristo cọdyete Jen', cọdacdye'ĉan mu' fer 
p̂eyaqui tárisdye'tum cọdyete mu' ĉaĉaij na mu' Jen' fer bu'yi, mu' tupuj 
jaji'c̣hondyi sän'dye'ĉan. Jen' jụjbite cọdacdye' Cristos mu' ĉaĉaij na mu' chiquete. 

8Me' tsan' Jen'tyi' Ạva' mu', ñịbedyesya' qui nam' mu' ji'chäyiti chiquete Jen'. 

9Me' bu'yi aty räj jị'cätse' Jesús, me'dyes qui räj ji'c̣honacsi mu'in chiquetety in, 
mijam ra' jụ'ñisĉan mạyedye' va'cac in mu'in ji'c̣honactyi' in. 

10Mọ'dyes qui mu' Jen' jayu'ti mu' Cristo paj qui mu' cudyitity mu'che' 
muntyidyes in, mu' yụ'tac yojdyem' Melquisedec jiquej u. 

11 Taca' tsan' dai' jo'mes ji'chäyitidye', mạ'je' tsan' yụ jị'chiyeyac, carij qui nam' 
shupqui' jị'chiyeyac ĉaĉaij na mi'in yäcäjjetinte ĉojtyi' mi'in, jam jun' ji'sistiñe' 
ĉojtyi'ĉan p̂eyacdye'. 

12Aty tsan' men anicjetinte Jen', tupuj tsan' jị'chiyacsity shupqui mi'in. Jam qui 
nam' me' mi'in, yejĉoij qui nam' me' mi'in yojdye' jiquej u mi'in, jemoñe' paj qui 
quivijjebadyeyac mọ' tashches ji'chäyitidye'. Mi'in jeñej bu'yi joijno', jambi' tupuj 
säcsity, tsi'yidyem' mọmo', me' bu'yi mi'in, uya'yam' chí ̣yetiñe' mọ' ji'chäyitidye'. 

13Tyi chuc me'tyity in, jeñej tsi'yitydyem' joijno' in, uya'yam' chí ̣yeptety in rụijsis 
ji'chäyitidye' Jen'si' mu', mijam chí ̣yety in jụ'ñis chuc rụijsis, jụ'ñis chuc jam 
rụijsis. 

14Mu'in na muju'cha' chí ̣ye'tyi' in mọ' ji'chäyitidye', mu'in jeñej isho' shupqui in, 
tupuj aty jebei'tyi' shush in, ĉaĉaij na mu'in jị'chiyactyi' in, chí ̣ye' jäm' in jụ'ñis 
chuc rụijsis, jụ'ñis chuc a'c̣his. 

HEBREWS 6 

1 Mọ'dyes yejĉoja' ra' p̂anja' Jen'dyes tsun. Aty jam ra' caman'jebajsha' tsun mọ' 
tashches ji'chäyitidye' Cristos mu', yocsi' qui mọjo'chas ji'chäyitidye' me'chuja' 
q̂uin' tsun, me' bu'ja' p̂anja' Jen'dyes. Mọ'dyes aty ra' jam caman'jebajsha' mọ' 
yacchutis ji'chäyitidye' in: mọ' yi'si' jun' chuc farajjeyaĉa' a'c̣his dyijyedye'vun 
tsun, mọ' so'misin'si' sän'dye' tsun, judyeya' mọ' anicyedye' Jen'che' tsun. 

2Chime'dye aty jam ra' caman' dyijtubajsha' mọ' ji'chojtidye'vun tsun, judyeya' 
mọ' toco'tidye' unya' jo'no'che' tsun, mọ' Jen'dyes jiquej, judyeya' mọ' 
vañinyedye' säñitysi' in, judyeya' mọ' räjĉan bu'yis va'tacdye' chime'. 

3Mọ' me' me' tiyacchutis ji'chäyitidye' jiquej in, aty ra' jam mọ' mọmo' 
dyijtubajsha', dadam' jäm' q̂uin' yocsi' ji'chäyitidye' mọjo'chas ji'chäyitiĉa'. Me' 
ra' tsun Jen' ñútyisin' jụijya'. 

4Pạrej mu'ya' muntyi' in va'quecbite Jen'si' p̂eyacdye' in, mu'in me'tyity in mu'in 
ra' jam jun' ca'ñibun in. Jesha' mu' Jen' mạijchucsebi tsan' ĉojtyi' mu'in, méqui'ya' 
tsan' chí ̣yepte in ñịbe'jitidyes Jen'si' mu', judyeya' Jen'si' Ạ'edye' mu' 
jị'chiqueyacsi' tsan',  

5méqui'yam' se'vepte in Jen'si' p̂eyacdye' mu', jäm' tsan' ĉọpte tashche' in, 
judyeya' chí ̣yepte ferdye' in, mọ' ra' jị'caveyacsis jadyiquisve tupudye', me' me' 
pạrej jị'ĉojtye' tsan' in. 

6Me' tsan' me' mu'in in, va'queque' qui nam' jụijya' in, mijam ra' jun' ji'ca'nac 
juban Jen'ya' in, ĉaĉaij na aty va'quecbite Jen'tyi' Ạva' in, jeñej bu'yi cuvij Cristo 
pacteya' croshche' in, me' bu'yi yụ'bajte in, paj qui muntyi' in dyisacbajte in, me' 
bu'yi shupqui in. 

7Jesha' mu'in anicjetety Jen' in jeñej bu'yi' quịjodye'ĉansi' jac in. Añej sama'chui', 
mọ'dyes jämi' mọ' cätidye', jäm' väshi', mu' mạ'je' quịi'tyi', jo'mes jac 
jama'jotyibuti mu' Jen'. 

8Mu'in na va'quectety Jen' in, jeñej bu'yi' a'c̣his jac in. Me' tsan' sama' bu'yis, 
chịbi' qui nam' a'c̣his därä' mọ'ĉan, mọ' jam jama'jotyibuti Jen', mọ' ra' 
va'queque' judyeya' ra' ji'co'shaye', me' bu'yi mu'in va'quectety in. 

9Vojity, mạ'jeyacdyety yụ, me' tsan' me' yi yụ q̂uin', p̂eijbite yụ Jen'si' va'tacdye' 
mu', jam qui nam' mi'in ji'jäcyac yụ. Chí ̣yebiyac yụ dyijyedye' mi'in jam me' dyijyi 
mi'in, jäm'sim' me'chutiñe' dyijyedye' c̣hon'dye-dyes. 

10Jen' rụij dyijyity, mu' ra' jam yaquintubunac carijtacdye' mi'in mu'dyes, mijam 
ra' yaquin mu' jun' chuc mạ'jetinte mi'in. Me' mi'in jị'caveyetinte mạ'jiti-dyes 
mi'in jun'si' chuc mi'in no ̣ tacsi mu'in anicjetety in, me'dye q̂uin' taca' yejĉoij 
no ̣ tyetacsi mi'in. 

11 Tsun mạ'je' paj qui mi'in räj yejĉoij ferdye'ya' dyijtutiñe' Jen'dyes carijtaqui 
mi'in, me' ra' chat jäm' chịj mi'in jun' chuc ra' Ayo'tum bä'yi mi'in, mu' 
bisva'tintety mi'in. 

12Tsun jam mạ'je' paj qui to'oty bä'yi mi'in, cäc̣hä'chuc-sebijam' dyijyedye' 
mu'insi' in tyum'chutidye'tum bä'yity in, mu'in anicyedye'tumtyi' in, mu'in aty 
so'mactyi' in räj jun' chuc yi' Jen'si' p̂eyacdye' mu'. 

13Jen' jaso'mitiya' p̂eyacdye' mu' Abraham jiquej, ĉụi'si'che' tịj ji'jäcdyi paj qui fer 
bu'yi' shupqui' mọ' p̂eyacdye'. Itŝij yoctyi' mu'ya' muju'cha' bu'yity paj mu'si' tịj 
ji'jäcbite, jam. Mọ'dyes mu' ĉụi'si'che' tịj ji'jäcdyi. 

14Yi mu' Jen' jajiti Abraham: “Yụ ra' anic ñịbe'jeye, yụ ra' ji'dayepye vóshi' mi.” 

15Abraham tyum'chutidye'tum bisaqui jun' qui' chuc ca ̣ tsi' mọ' p̂eyacdye' 
jaso'mitis Jen' jiquej. 

16Yirity muntyi' mạ'je' so'me' ferdye' mu' ĉụi'si' p̂eyacdye' mu' jụijya', mu' 
ji'jäcbite tịj mu' muju'cha' bu'yitysi'. Mọ' p̂eyacdye' me' bu'yi' yụ'tacsi', fer bu'yi' 
shupqui', aty jam tupuj yoc bu'yi' yụ'tac. 

17Me'dye chime' mu' Jen', ĉụi'si'che' tịj ji'jäcdyi yoqui'dyem' so'macsiya' 
p̂eyacdye' muntyi' jiquej in. Yi qui mu' Jen' paj qui fer bu'yi' shupqui' mọ', aty ra' 
jam jun' yoc yụ'tac dyijyedye' mu', ca ̣ tsi' ra' mọ' p̂eyes p̂eyacdye' mu'. 

18Mọ'dyes qui mu' Jen' so'misin' pärä' räjĉan bu'yis jedye', ĉụi'si' p̂eyacdye' mu' 
judyeya' ĉụi'si' tịj mu'. Ọij pärä' jedye' Jen'si' mu' ji'ĉuyisin' jun' chuc aty jam jun' 
yoc yụ'tac dyijyedye' mu', ĉaĉaij na mu' jam chịj väñäij, räjĉan rụij p̂eyaqui 
judyeya' jị'cätsaqui. 

P̂eyacdye'ya' mu' so'misin' sóñi'yedyes tsun yódyetyche'-dyem' ĉútiĉa'che' u, paj 
qui mu' ñutsjityisin', mijam farajjeja' bisacdye' Jen'dyes. 

19Bisacdye' tsun anic fer bu'yi' yu'busin' ĉojtyi' tsun, mọ' jeñej bu'yi' minacdye' 
därsi' tapchutes covamba, me' bu'ja' shupqueja' tsun bisaĉaty Jen'che' tsun. 
Mu'dyem' Jesús tapchusin' tsun, muvej bu'yi mu' fajve juñumchu-quityve, 
mu'ĉantyi' Jen'si'ĉantyi' aca' mạyedye'ches. 

20Tashche' jä'mij mu'che' bu'ban, tsun qui jäqui'dye ji'sässin'. Mu'che' mu' Jen' 
me' jayu'ti paj qui mu' anictyity cudyitity Jen'che' muntyidyes in, mijam ra' 
jụ'ñisĉan mạyedye' mọtsi' cudyitidye' mu', yojdyem' mu'si' Melquisedecsi' jiquej 
u mu'. 

HEBREWS 7 

1 Uts Melquisedec Salem-ĉantyi' ayo' jiquej, judyeya' cudyitity Jen'che' jiquej, mu' 
muju'cha' bu'yity Jen'. Abraham ji'penacsiya' yoctyi' ayo' jiquej in, aty ca'ñibunya' 
mu', mu' qui Melquisedec jaji'rebiĉun'ti judyeya' jaso'miti jäm'si' p̂eyacdye'. 

2Chat qui mu' Abraham pạrej yụ'tye' jedye' Melquisedecdyesi', mọ' chutacsis 
yoctyitysi' ayo' in, mu' so'mete yiri'tacĉansi' yiris jedye' jịjcai' so'mete. Mọ' tịj 
Melquisedec yi' ca yi': “Rụij ayo'bu'yity,” yi' ca. Mu' chime' ayo' Salemĉantyi'. 
Salem yi' ca yi' “Ĉojtyi'ĉansi' ma'jodye'.” Mọ' na ca yi' Melquisedec Ayo' 
so'macsity ĉojtyi'ĉan ma'jodye', yi' ca mọ' yi'. 

3Mijam méqui' chí ̣yac jen' mu' tyi chuc, mijam tse' mu', mijam vóshi' mu' chime', 
mijam sánac tịj mu'in, jam jeñej mu'in cudyitity Jen'che' jiquej in. Yojdyem' 
Jen'tyi' Ạva' u mu', me'dye chime' mu' Melquisedec, jam jụ'ñisĉan mạyedye' 
mọtstaqui cudyitidye' Jen'che' mu'. 

4Jorojĉandye muju'cha' bu'yi uts Melquisedec jiquej, mu' na Abraham uya'ya' 
mu'. Abraham vóshi'vun tsun jiquej, me' tsan' fer bu'yity mu', so'mete qui nam' 
Melquisedec yiri'tacĉansi' yiris jedye' jịjcai', mọ' chutyetacsis chutidye'ĉan jiquej. 

5Yụ'tacdye' jiquej Jen'si' yim' jun' chuc mu'in cudyitity Jen'che' in Levítyi' vóshi' 
mu', mu'in yụ'tac in jäctyetacsity in ĉụi'tyi' chätidye' mu'in yiri'tacĉansi' yiris 
jedye' mu'in, me' bu'yi jäctacsi Jen'dyes in. Me' tsan' mu'indye in Abrahamtyi' 
vóshi' in, mu'in qui nam' Levítyi' vóshi' in, mu'in jäctyetacsity in. 

6Mu' na Melquisedec, me' tsan' jam Levítyi' vóshi' mu', jäctyete qui nam' mu' 
Abraham yiri'tacĉansi' yiris jedye' jịjcai' mu', judyeya' jaso'miti jäm'si' p̂eyacdye' 
chime'. Me' tsan' mu' Abraham tsim'tactyi' Jen'tyi' mu', judyeya' so'mactyi' 
p̂eyacdye' Jen', mọ' p̂eyacsi' ra' vóshi' ra' mu', mu' qui nam' Melquisedec so'mete 
jäm'si' p̂eyacdye'. 

7Jorojĉandye mu' Melquisedec muju'cha' bu'yi, uya'ya' mu' Abraham, ĉaĉaij na 
mu' muju'cha' bu'yity, mu' tupuj so'mete jäm'si' p̂eyacdye' mu' uya'ya' bu'yity. 

8Q̂uin' mu'in cudyitity Jen'che' in jäctacsity yiri'tacĉansi' yiris jedye' jịjcai' 
muntyis mu'in, mu'in me' jäctacsity muntyi' in sän'dyedyety mọmo' muntyi' in. 

Mu' na Melquisedec mu' jäctyetety Abraham jiquej, jam mu' me', sánacdye' p̂eijte 
yi': “Mu' nash tsạ' bu'yity.”  

9-10Levítyi' vóshi' in, cudyitity Jen'che' mu'in yụ'tac in paj qui jäctyetacsi muntyi' 
in yiri'tacyis mu'in. Tupuj yéja' tsun, me' tsan' itŝijdyem' mu' Leví jiquej 
yoqui'dyem' mu' Abraham so'meteya' yiri'tacyis jedye' jiquej u mu' Melquisedec, 
jeñej bu'yi qui nam' mu' Leví chime' so'mete mu' Melquisedec, me' bu'yi' 
shupqui' mọ', ĉaĉaij na Abrahamtyi' ra' vóshi' mu' Leví jiquej, mu'ĉan ra' na'i mu'. 

11 Mu'in cudyitity Jen'che' in vóshi' mu' Levíty jiquej in, mu'in jéyacsi muntyi' in 
yụ'tacdye' Jen'si' mu'. Mu'indye Aaróntyi' chime' vóshi' mu'. Mọ' qui nam' 
yụ'tacdye' jéyacsis mu'in jiquej in, mijam mọ' rụij yụ'tacsi' muntyi' in. Me' tupuj 
jụijya' mọ', a vuty jam mu' atsij Cristo u, a vuty jam cudyiti Jen'che' tsundyes u. 
Mu' Cristo yocsi' cudyitidye' cäc̣hä'chui', Melquisedecsi' jiquej, jam mu' Aarónsi' 
cäc̣hä'chupte cudyitidye' mu'. 

12Q̂uin' chat mu' Jen' yi paj qui yoc bu'yi' yụ'tac mọ' cudyitidye' mu'che', jemoñe' 
qui mọ' chime' yoc yụ'tac mọ' p̂eyacdye'. 

13-14Ayo' tsun p̂eijtety mọ' sánacdye', jam mu' Levíty vóshi' jiquej mu', chí ̣ja' qui 
nam' tsun Judátyi' vóshi' mu'. Judátyi' vóshim' mijam yirity yụ'tac cudyitity 
Jen'che' in, ĉaĉaij na mu' Moisés jam me' yi jiquej. 

15Mọ'dyes q̂uin' dadam' jorojĉan aty yocve yụ'tye' mu' Jen', yoctyi' atsij cudyitity 
Jen'che' muntyidyes in, yojdyem' Melquisedec jiquej u. 

16Mu' yụ'tacya' jiquej, mọ' jam cäc̣hä'chui' yụ'tacdye' yi' Levítyi' vóshi' mọmo' 
yụ'tac in, mu' na Cristo jam me', mu' Cristo yụ'tac ĉaĉaij na mu' ferdye'tumtyi', 
mu' ra' jam jụ'ñisĉan mạyedye' säñi. 

17Yi mu' Jen': “Cudyitity Jen'che' yụ'tac mi, jam ra' jụ'ñisĉan mạyedye' mọtsi' 
cudyitidye' yu ̣che' mi, yojdyem' Melquisedecsi' jiquej u”, yi' sánacdye'. 

18Me'dye mu' Jen' jị'motse' tashches yụ'tacdye' mu', ĉaĉaij na mọ'si' jiquej itŝi' 
ferdyem', fibis mọmo' jiquej,  

19mijam tupuj rụij yu'sin' jiquej. Q̣̂uin' chat mu' Jen' yụ'tye' yocsi' p̂eyacdye' 
dadam' mọjo'cha' jäm'si', mọ'ya' q̂uin' c̣hẹi'ya'jeja Jen'. 

20Chime'dye mu' Jen' fersi' p̂eyacdye' ji'jäque' jayu'tiya' mu' Cristo jiquej, paj qui 
mu' anictyity cudyitity Jen'che' muntyidyes shupqui mu'. Mu'in na yoctyi' 
cudyitity Jen'che' in, jam mu'in me' yụ'tac in, jam mọ' ji'jäque'. 

21 Mu' Jesús mum' yirity fersi'ya' p̂eyacdye' yụ'tac jiquej, yi' mọ' sánacdye': “Ayo' 
tsun fersi' p̂eyacdye' ji'jäque', mijam ra' jun' tupuj yocsi' yéban' dyijyedye' 
shupqui' mu'. Jam ra' jụ'ñisĉan mạyedye' mọtsi' cudyitidye' yu ̣ che' mi”, yi' mọ' 
sánacdye'. 

22Q̂uin' chat mu' Jesús yụ'tye' paj qui fer bu'yi' mọ' mụi'sis p̂eyacdye' Jen'si' mu', 
mọ' anic mọjo'chas p̂eyacdye', jam jeñej mọ' tashches jiquej. 

23Mu'in cudyitity Jen'che' in jam mu'in pärä' jiquej in, me' tsan' säñi in yoctyi' 
cächyi jiquej in. 

24Mu' na Jesús jam mu' me' yụ'tac, mum' yirity yejĉoij cudyiti Jen'che' muntyidyes 
in, ĉaĉaij na mu' jam jụ'ñisĉan mạyedye' säñi. 

25Mọ'dyes mu' Jesús ferdye'tum, tupuj ji'c̣honacsi tyi chuc c̣hẹi'ya'jetety Jen' in 
Jesússi'che' tịj mu', räjĉan bu'yi ra' Jen'ya' in. Mu' tupuj ji'c̣honacsi ĉaĉaij na mu' 
räjĉan cọdaqui Jen'che' mu' mu'indyes in, jam ra' jụ'ñisĉan mạyedye' säñi mu'. 

26Där jäm' mu' cudyiti Jen'che' tsundyes, mu' jemonjaty tsun. Mu' jam jụ'ñity, 
mijam dam' juchaj me'chui'tyi', pạrejtactyi' juchajtumtyi'ya' in, anic jiyi che've 
yụ'tac mu', ọya'ya'dye mạyedye'che'. 

27Mu' jam jeñej cudyitity Jen'che' in, mu'in räjĉan mạyedye' ji'co'shaye' Jen'dyes 
in, tashche' chum ji'co'shaye' in ĉụi'sidyes juchaj mu'in judyeya' qui jäqui've 
muntyisdyes juchaj in. Mu' na Jesús jam me', yiri' quim' ji'säsdyi ijac jiquej 
tsundyes, jeñej bu'yi' ji'co'shayacdye' Jen'dyes, me' bu'yi' mus ijacdye' jiquej mu'. 

28Mọ' yụ'tacdye' jiquej yụ'tacsi' juchajtumtyi' muntyi' in paj qui mu'in cudyiti 
Jen'che' in. Jäqui've qui mu' Jen' yụ'taqui ĉụi'tyi' Ạva' mu', fersi' p̂eyacdye' 
ji'jäque' yụ'taqui mu', mu' qui räjĉan bu'yi cudyitity Jen'che' muntyidyes in, mu' 
räj jị'cätsepte Jen'si' dyijyedye' mu'. Jen' fersi' p̂eyacdye' ji'jäque' jayu'tiya' jiquej 
mu' Jesús. 

HEBREWS 8 

1Ọij mọjo'chas p̂eyacdye' q̂uin' tsun jéyacsi' mi'in: ĉaĉaij na mu' cudyitity Jen'che' 
tsundyes q̂uin', mạyedye'che' bä'yi tacve bu'yi muju'chatyya' Jen', yóche'dyem' 
ayo'bu'yi u. 

2Mu'che' q̂uin' carijtaqui, Jen'si'ĉan aca' mu', Tsäqui'sisĉan vavdye' anicsisĉan, 
mu'ĉan räjĉan cudyiti Jen'che' tsundyes, mọ' Ayo' jäm'tyes mạyedye'ches, mijam 
muntyis mọ'che' jäm'tacdye'. 

3Jacchety cudyitity Jen'che' in mu'in yụ'tac in paj qui muntyis tucdye' ji'jiyete Jen' 
in, paj qui ji'co'shaye' mu'dyes in. Me'dye mu' chime' Jesús, mu' cudyiti Jen'che' 
tsundyesi', jemoñe' mu' chime' tuyete. 

4Uche' jacche' bä'yi q̂uin' jụijya' mu', a vuty jam tupuj yụ'tac u paj qui cudyiti 
Jen'che', ĉaĉaij na mu'ya' yoctyi' in aty me' yụ'tactyi' in paj qui ji'jiyete Jen' in, jun' 
chuc cọdaqui' mọ' yụ'tacdye'. 

5Uñedye' mu'in jeñej bu'yi' onom'si', mọ' ji'yetye' anicsis carijtacdye' 
mạyedye'ches, me' bu'yi' mọ' shupqui' cudyitidye' mu'in. Me'dye mu' chime' 
Moisés jiquej, aty ra' jäm'tye'ya' mọ' aca' Jen'si' mu' jiquej, mọ' tinates jiquej in, 
chat qui mu' Jen' jajiti: “Anicdye ra' jäm'tyem, jụ'ñi' chuc jị'caveyeye jiquej 
mụcu'che', jo'mei'dye ra' jäm'tyem judyeya' räj jedye' mọ'sim'”, jajiti Jen'. 

6Mu' na Jesucristo mọjo'chas mus carijtacdye', uya'ya' mu'insi' in cudyititysi' 
Jen'che' in. Chime'dye mọ' mụi'sis p̂eyacdye' yu'tyiyi-sin'si' Jesucristo, mọ' yi' paj 
qui jäm'jitiĉa' Jen'tum tsun, mọ' anic mọjo'cha' jäm'si', ọya'ya' mọ' tashchesvun 
yụ'tacdye' Jen'si' jiquej mu'. Mọ' na mụi'sis p̂eyacdye' Jen'si' mu' dadam' 
mọjo'chas ñịbe'jitidyes so'misin' mọ'. 

7Tupuj jụijya' rụij yu'sin' mọ' tashches yụ'tacdye', a vuty tupuj mọ' ji'c̣honsin' u 
tsun, jam a vu' ĉa jemonac yụ'tac mọ' mụi'sis p̂eyacdye' Jen'si' u mu'. 

8Mu' na Jen' chí ̣yacsi muntyi' in jam rụijtyity in. Yi' sánacdye': Yi Ayo' tsun: 
Yocsi'ĉan ra' tupudye' yụ ra' mụi'sis p̂eyacdye' so'macsi mu'in Israeltyi' vóshi' in 
judyeya' mu'in Judáĉantyi' ñuru'tyity in. 

9Mọ' ra' mụi'sis p̂eyacdye' so'macsis yụ, aty qui ra' jam mọ' jeñej tashches 
p̂eyacdye' so'macsis yụ jiquej vóshi'vun mu'in jiquej, yoqui'dyem' ji'shupcacsiya' 
Egiptoĉantyi' jiquej u yụ, jeñej yirity muntyi' buben' ji'mi'aquity ạva' mu', me' 
bu'yi ji'shupcacsi yụ jiquej. Me' tsan' yụ so'macsi p̂eyacdye' yụ, mu'in qui nam' 
jam cäc̣hä'chubun yụ in, mọ'dyes qui yụ murujrutacsi. 

10Ayijya' ra' tupudye', yocsi' qui ra' p̂eyacdye' so'macsi yụ mu'in Israeltyi' vóshi' 
in, yi mu' Ayo' tsun. Me' ra' mọ' p̂eyacdye': Yu ̣ si' yụ'tacdye' yụ ra' ji'siteyacsi 
dyijyedye'ĉan mu'in judyeya' yụ ra' sáñe' ĉojtyi'ĉan chime' mu'in, yụ ra' Jen' bu'yi 
mu'in, judyeya' mu'in ra' muntyi' yụ in. 

11 Aty qui ra' jam vaj meij ji'chäyitidyeij in, mijam qui ra' jéyacsi chätidye' mu'in: 
“Chí ̣yemac Ayo' tsun”, mijam qui ra' yi in, ĉaĉaij na aty räj chäyin yụ in, räj isho' in 
judyeya' miquity in. 

12Chat qui ra' yụ vayacje-yac-sebi juchaj mu'in, mijam qui ra' dyijtucsebiban yụ 
a'c̣his dyijyedye' mu'in. 

13Jen' aty p̂eye' yocsi' p̂eyacdye', mọ' jorojĉanjisin' aty ishoi' mọ' tashches 
yụ'tacdye', aty ra' tastac mọ'. Jesha', yiris jedye' ishoi' jụijya' judyeya' jayi', aty 
jam ra' men mọtsi'. 

HEBREWS 9 

1 Tashches p̂eyacdye' Jen'si' mu' jísin' mọ' jun' chuc ra' muntyi' in jäm'tyeyete ra' 
in tima'cacdyes aca' o ̣ches mu', judyeya' chime' mọ' p̂eyacdye' jéyacsi' jun' chuc 
ra' tima'quete Jen' mu'ĉan in. 

2Me' jäm'tye' jiquej in Jen'si' aca' mu' cäjyasĉansi' jac jiquej: mọ' tashves vavdye' 
je' in: Tsäqui'sis Vavdye', mọ'ĉan mọ' yụ'taquis vera, judyeya' mọ' mesa 
yóche'dyem' yụ'tac Jen'yadyety pan u. 

3Chime'dye jäqui've mu' pärä'yity juñum bu'yity mọ'ya' yocsi' vavdye', mọ' je' in: 
Mọjo'cha' Tsäqui'sis Vavdye'. 

4Mọ'ĉan mọ' ji'co'shayaquis jẹrejres oro mọ', judyeya' mọ' cajón yụ'tacdye'tumsi', 
sham'tacsi' oroya'. Cajónĉan yiris puñuj oro me'chui'si' mạyedye'ches säcsedye' 
maná, chịmo'ĉandye mutyudye' mu' Aarónsi', mọ' co'ñeyeban'si' jiquej judyeya' 
mu'in mij sánacdye'tumtyi' in Jen'si' mu'. 

5Fajche' cajón mu'che' yụ'tacsi querubin bu'yity in, mu'in jị'ĉopte Jen'si' 
mạijquedye' mu'. Mọ' pavaj mu'in juñumchubi' än'tacdye' mọ'sim', mọ' 
jị'cavacdyes vayacdyes juchaj muntyis mu'in. Me' me' mọ'ĉan jäm'tac Jen'si'ĉan 
aca' mu'. ̣Q̂uin' qui nam' jam jemonac mọ' p̂eyeyac jedye' chuc mọ' cại'. 

6Aty me' jämii'tac räj, chat qui tiyacchuti carijtaqui mu'in cudyitity Jen'che' in. 
Räjĉan mạyedye' tashves mọmo' site' vavdye' in, mu'ĉan carijtaqui Jen'dyes in. 

7Yirity mọmo' tupuj site' mọ' tätscäi'ches vavdye', mọ' Mọjo'cha' Tsäqui'sis. Mu' 
tashche' cudyitity Jen'che', mum' tupuj mu'ĉan siti, yiri' quim' yiris yómodye' site' 
mọ'. Jun'si' chuc site'ya' mu'ĉan, cại' cu'dyes chäsh juchadyes mu', mọ' ĉụi'sidyes 
juchaj mu' judyeya' muntyidyes chime' juchaj in. Pạrej juchatute Jen' in mijam 
chịj in jun' chuc juchaij in, mọ'dyes yi' mọ' chäsh chime'. 

8Jen'si' Ạ'edye' mu' jísin' jedye' chuc cại' mọ', mọ' ji'chäquiyisin' taca'dyem' fer 
bu'yi' mọ' tashches yụ'tacdye' jiquej, mọ' yi' jun' chuc ra' carijtaqui in mọ'ĉan 
tashchesĉan vavdye' jiquej, jambi'dyem' tupuj sitac jiquej mọ' Mọjo'cha' 
Tsäqui'sis vavdye', mọ' jambi'-dyem' vanchuc muntyidyes jiquej. 

9Ọij jị'ĉocdyes shupqui' tsundyes q̂uin', mọ' ji'chäquiyisin' jun' chuc mọ' 
tuyacdye' Jen'ya', räjtumdye ji'co'shayacdye' mu'dyes in, mọ' qui nam' jam tupuj 
c̣hicon'jeyacsebi' ĉojtyi' mu'in tuyetety Jen' in, yejĉoij ji'yoquiti juchajya' mu'in. 

10Mọ' mọmo' p̂eye' säcsedye' judyeya' tyédye' judyeya' yịjyi favacdye' chime', me' 
me' cại' tashches ji'chäyitidye'. Mọ' a'dyes mọmo' tsun, mọ' ya'i' jiquej jun' qui' 
chuc mu' Jen' mụi'sis yụ'tye' p̂eyacdye' mu'. 

11-12Anicdye me', atsij mu' Cristo, mu' qui yụ'tac anic cudyitity Jen'che' tsundyes 
q̂uin', mu'dye ji'chäquiyisin' jäm'yedye' so'misin'si' mu' Jen'. Mọ' qui nam' 
mạyedye'ches aca' Jen'si' mu', yóĉandyem' carijtaqui q̂uin' u mu', mọ' mọjo'cha' 
bu'yim', ọya'ya' o ̣ches aca' Jen'si' jiquej mu', mọ' jäm'tyes muntyi' jiquej in o ̣che' 
jacche'. Mu'ĉan siti mu' Cristo Tsäqui'sisĉan Vavdye' Mọjo'chas, mọ' 
mạyedye'ches, mu' jam cạbi' cu'dyes chäsh mọ', mijam chivos mijam vacas cạbi' 
juchadyes tsun, ĉụi'sim' chäsh yụ'taqui, mọ'ya' ji'c̣honsin' tsun paj qui 
Jen'yadyety tsun, paj qui räjĉan mu'ya' bä'ja', mijam ra' quivij yụ'taqui chäsh mu'. 

13Anicdye me', mọ' toros chäsh mu', judyeya' chivos mu' judyeya' vacas chim 
chime' mọ', mọ' ji'co'shaye'si' Jen'dyes jiquej in, mọ' tupuj jäm' yụ'tacsebi' 
muntyis a' mu'in, mu'in ac̣hi'tity yụ'tacdyedyes in. 

14Mọ' na chäsh mu' Cristos anic mọjo'cha' fer bu'yim', mọ' chat räj c̣hicon'tibusin' 
ĉojtyi' tsun. Ĉụi'si'ya' Ạ'edye' mu', mọ' jam jụ'ñisĉan mạyedye' mọtsis, mọ'ya' mu' 
Cristo ĉụi' yu'ti yojdyem' jam jụ'ñis oveca o ji'co'shayacdyes, me' bu'yi yu'ti mu' 

paj qui tupuj ji'c̣honsin' tsun juchajĉantyi' tsun, mọ' so'misin'si' sän'dye', paj qui 
cäc̣hä'chuja mu' tsạ'tyi' Jen'. 

15Mọ'dyes mu' Jesucristo ujacdye'ya' mu' yu'sin' tsun paj qui jäm'jitiĉa' Jen'tum 
judyeya' chime' mu' yu'tyiyisin' tsun mụi'sis p̂eyacdye' Jen'si' mu', mọ' p̂eijtes 
ñịbe'yedyes mọ' so'macsis Jen' mu'in fayactyi' in. Mọ' ñịbe'yedyes mạyedye'ches 
in, mọ' jam ra' jụ'ñisĉan mạyedye' mọtsis ra' mu'in. Me' ra' so'macsi ĉaĉaij na mu' 
ji'ijati paj qui mu' vayacjeyacsebi juchaj mu'in juchatuptety in mọ' tashches 
p̂eyacdye' Jen'si' mu'. 

16-17Jesha', mọ'ya' muntyis sánacdye' mu'in mọ' jị'chicaqui' tyi chuc ra' so'mac 
muntyis jedye' mu' aty säñiya' mu' a'tumtyi'. Me' tsan' sánac, jambi' qui nam' ya'i' 
mọ' p̂eyacdye', aty mu' säñiya' mu' yụ'tyety jiquej, chat q̂uin'dyem' mọ' 
ferdye'tum shupqui' p̂eyacdye' yụ'tyes sánacdye'che', chat qui q̂uin'dyem' so'mac 
in jedye' mu'. 

18Me'dye mọ' chime' jiquej, mọ' chäsh so'me' ferdye' mọ' tashches yụ'tacdye' 
Jen'si' mu', tupuj ijac cu'dye' in. 

19Anicdye me', mu' Moisés jiquej, yoqui'dyem' so'macsiya' p̂eyacdye' jiquej u, aty 
me'si' jéyacsiya' muntyi' in, Moisés tapje' mọ' ovecas fin mọ', c̣huctye'si' 
jäijnäsĉan, mọ'tumdye tapje' shan hisopos mọ', jeñej bu'yi' sinaquity me' bu'yi' 
yụ'tye'. Mọ'ĉan mu' chucje' vacasĉan chäsh mọ' judyeya' chivos mu' cafon'tacsi' 
ojñi'tum, chat qui fatsujje' mọ' sánacdye' yụ'tacdye' judyeya' muntyi' chime' 
fatsujnacsi. 

20Yi qui jéyacsi: “Ọij chäsh so'me' ferdye' mọ' p̂eyacdye' yu'tyiyinacsi' mu' Jen' paj 
qui chiquetiñe' mi'in”, jéyacsi. 

21 Mu'dye Moisés chäshya' fatsujjepte Jen'si' aca' mu', mọ' tinates, chime' 
mọ'ĉansi' jedye' fatsujtacsi. 

22Yi' mọ' tashches yụ'tacdye' arajdye räj jäm' yụ'tac chäshya' in, itŝi' jo'mes chäsh 
jụijya', a vuty jam vayac juchaj o muntyis mu'in. 

23Anicdye me', jemoñe' mọ' cu'dyes chäsh ji'co'shaye'si' Jen'dyes jiquej in, mọ' 
qui jäm' yụ'tye' mọ' aca' tinates, räjtumdye jedye' mọ'. Ọij q̂uin' jacches jedye' 
jiquej in mọ' jeñej bu'yi' onom'si', mọ' ji'yetye' mạyedye'ches jedye' anicsis. Tyi 
chuc mạyedye'chedyety jụijya' in jemonac mọjo'chas jäm'si' chäsh, mọ' qui ra' 
jäm' yụ'tacsi'. 

24Cristo jam site' o ̣ches aca', mọ' jeñej bu'yis onom'si' mạyedye'ches, mijam 
mu'ĉan cudyiti Jen'che' tsundyes, mạyedye'ches mọmo' site' mu' q̂uin', mu'che' 
ji'caviti Jen'ya' judyeya' cudyiti tsundyes mu'che'. 

25Tashche' cudyitity Jen'che' jiquej räjĉan yómodye' jịjcaij site' mọ' Mọjo'cha' 
Tsäqui'sis Vavdye', jam qui nam' ĉụi'si' chäsh cạqui, cu'dyes chäsh cạbi' mu' 
juchadyes muntyidyes mu'in. Mu' na Cristo yocdye mu', jam räjĉan ĉụi' yu'tyiva'ti 
säñi tsundyes. 

26Me' jụijya' mu' Cristo, a vuty dai' qui' mu' säñi chime' u, a vuty cäts yómodye' 
jịjcaij säñi u, yoqui'dyem' jäm'tye'ya' jac jiquej u me'dye q̂uin'. Jam qui nam' dai' 
qui' säñi mu' Cristo. Aty c̣hẹi'ya' jiquej mọ' jadyiquis tupudye', yiri' quim' atsij 
ji'caviti mu', judyeya' ĉụi' yu'ti paj qui vayacjeyacsebi muntyis juchaj mu'in, 
mijam ra' cuvij jemonac ijac. 

27Me'dye q̂uin' räj muntyi' in yiri' quim' säñi in, chat qui ra' mu' Jen' jị'cäts 
yụ'tacsi juchadye'ya' mu'in. 

28Mu' na Cristo yiri' quim' me' ĉụi' yu'ti ijac paj qui vayacjeyacsebi juchaj muntyis 
mu'in, mu'in dai'tyis in. Jábiya' ra' quivij mu' ji'caviti, aty ra' jam quivij atsijban 
mu' ji'ijabun juchadyes mu'in, atsij ra' mu' ji'c̣honacseshan tyi chuc bisva'tety in. 

HEBREWS 10  

1 Yụ'tacdye' Jen'si' mu', onom' bu'yi' mu', jam jeñej mọ' mụi'sis p̂eyacdye' Jen'si' 
mu', mọ' chap jorojĉanjisin' mọ' ñịbe'yedye' so'misin'si' ra' mu' Jen'. Mọ' 
yụ'tacdye' jam tupuj jäm' yụ'tacsi' mu'in cäc̣hä'chui'tyi' in. Räjĉan yómodye' jịjcai' 
jemoñe' me' yejĉoij ji'co'shaye' cu'dye' Jen'dyes in, mọ' jam tupuj jäm' yụ'tacsi'. 

2Tupuj c̣hicon'jetacsi' juchaj jụijya' mu'in, a vuty jam quivij ji'yoquiti juchajya' u 
in, judyeya' chime' a vuty jam quivij ji'co'shayeban' juchadyes u mu'in. 

3Mọ' yómodye' jịjcai'si' ji'co'shayac, mọ' ji'dyijtuyacseban' cuvij mọ'ya' juchaj 
mu'in,  

4ĉaĉaij na cu'dyes chäsh mọ', vacas judyeya' chivos, mọ' jam tupuj jätäjyi' 
vayacjeyacsebi' juchaj muntyis mu'in. 

5Cristo úche' jijtuijya' jiquej yi jéte Jen' mu': “Mi aty jam jemoñe' tuyac cu'dye' in, 
mijam jemonac ji'co'shayeyac mọ'in in, ĉaĉaij na mi jäm'tyiyitim a'dyesi' yụ. 

6Aty jam ma'jotye' cu'dye' mi, ji'co'shayacdyedyes, mijam ma'jotye' mi tucdye' in 
juchadyes.”  

7Chat qui yụ jéte Jen': “Yu ̣ tyi' Jen', utsdye u yụ, atsij yụ paj qui cạpye dyijyedye' 
mi”, ĉaĉaij na me' yi' sánacdye' yụ'tacdye' ji'jäquin yụ. 

8Ọij sánacdye' yi' mu' Jen' aty jam mạ'je' tuyacdye', mijam ma'jotye' cu'dye' 
ji'co'shayac-dyedyes juchadyes muntyis mu'in. Me' tsan' me' mọ' yụ'tacdye' 
cọdyetacsi' cu'dye', aty jam mọ' mu' ma'jotyeban' Jen'. 

9Chiyidye mu' Cristo: “Yu ̣ tyi' Jen', utsdye u yụ, atsij yụ paj qui cạpye dyijyedye' 
mi.” Ọij ji'chäquiyisin' aty jị'motsac mọ' tashches ji'co'shayacdye' in, Cristo qui 
jayu'ti mu' Jen' tsundyes. 

10Q̂uin' aty Jen'dyety tsun ĉaĉaij na mu' Jesucristo chiquete Jen', yiri' quim' 
yụ'taqui a' mu' ujac tsundyes, aty jam jemoñe' quivij ujac juban mu'. 

11 Mu'in judío cudyitity Jen'che' in, räj mu'in mạyedye' jịjcai' in me' carijtaqui 
Jen'dyes in, cu'dyem' yejĉoi' me'tye' in ji'co'shayeva'que' Jen'dyes in, mọ' qui 
nam' jam jun'jeyacsebi' vayacjeyacsebi' juchaj muntyis mu'in. 

12Mu' qui nam' Jesucristo yiri' quim' yu'ti ĉụi', aty jam jemonac quivij ujac mu', 
räjĉan ra' ya'i' sän'dye' mu'. 

13Chat qui mu' tacve bu'ban Jen'ya', mu'che' q̂uin' bä'va'joij mu', bisacva'joij jun' 
qui' chuc mu' Jen' ji'penbite fa ̣quetety in. 

14Mu' Jesucristo yiri' quim' yu'ti muntyidyes tsun, sän'dye'ya' mu' rụij yụ'tacsi 
Jen'si'ya' vej mu' mu'in c̣hicon'tactyi' in, räjĉan ra' me' in mu'si'ya' vej mu'. 

15Jen'si' Ạ'edyem' chịmo'dye p̂eye' jísin' sánacdye'che', yi':  

16“Yi mu' Ayo': Jadyiquis ra' tupudye' yocsi' ra' p̂eyacdye' mụi'sis so'macsi yụ, yi' 
mọ' p̂eyacdye': Yu ̣ si' yụ'tacdye' yụ ra' ji'siteyacsi dyijyedye'ĉan mu'in, judyeya' yụ 
ra' sáñe' ĉojtyi'ĉan chime' mu'in. 

17Chime'dye aty ra' jam dyijtucsebi yụ a'c̣his dyijyedye' mu'in judyeya' juchaj 
mu'in”, chime' yi' sánacdye'. 

18Aty vayac juchaj jụijya', aty jam jemonac jedye' tuyeyac mu' Jen' juchadyes. 

19Mọ'dyes vojity yụ, q̂uin' aty jam noi'yedye'tum c̣hẹi'ya'jeja Jen' Jesucristosya' 
chäsh mu', mọ' jeñej bu'yi' sitac Mọjo'cha' Tsäqui'sis Vavdye', me' bu'yi' mọ' 
sisdye' tsun. 

20Jesucristos a' mu' mọ' jeñej bu'yi' juñumchuquity jiquej mọ' Mọjo'cha' 
Tsäqui'sis Vavdye' Jen'si'ĉantyi' aca' jiquej. Ĉụi'si'ya' sän'dye' mu' vanac-jiyisin' 
mọ' juñumchuquity paj qui tupuj c̣hẹi'ya'jeja Jen', aty q̂uin' Jesucristoya' 
c̣hẹi'ya'jeja Jen', mu' Jesucristo tsạ'chusin'tyi'. 

21 Jesús nash anictyity tashche' cudyitity Jen'che' tsundyesi', mu' ayo'bu'yi räj 
tsun anicjejaty Jen'. 

22Mọ'dyes tupuj c̣hẹi'ya'jeja Jen' jäm'tyi'tum ĉojtyi' tsun, ferche' anicjeja mu', mu' 
c̣hicon'jityi-sin'tyi' räj a'c̣his dyijyedye' jiquej tsun, aty jam ji'yoquitiĉa' juchajya' 
tsun, q̂uin' aty jeñej bu'ja' favacsi' a' tsun jäm'si'ya' ojñi'. 

23Jemoñe' yejĉoja' ferdye'ya' cäc̣hä'chuja' mọ' p̂eyacdye' anicjeja'si' tsun, mọ' 
bisacdye' tsun. Jam ra' yocve dyijyeja', ĉaĉaij na jäm' chí ̣yeja tsun mu' Jen' räjĉan 
jị'cätsaqui p̂eyacdye' mu' yụ'taquis jiquej mu'. 

24Jemoñe' q̂uin' tsun me' bä'ja' vaj meij dyijtutiĉa' tsun judyeya' ñutyitiĉa' paj qui 
mạ'jeyacsejaty judyeya' no ̣ tyetacseja' chime'. 

25Jam ra' farajjeja' vajmu'yadye' tsun, jam ra' jeñej mu'in yoctyi' in, aty jam mạ'je' 
tän'yeban vajmu'yadye'ĉan in. Jemoñe' dadam' muju'cha' vaj meij ji'ma'yitiĉa' 

Jen'dyes, dadam' mọjo'cha' jemonac mọ' q̂uin' ĉaĉaij na aty c̣hẹi'ya'yeja' jadyiquis 
ra' tupudye'. 

26Tsun aty chí ̣yejaty mọ' rụijsis p̂eyacdye', ĉụi' va'quecja' jụijya' mọ' judyeya' 
yejĉoja' juchajĉan bä'ja' jụijya' tsun, mọ'ya' qui ra' jadyic tuyacdye' juchadyes 
tsun, aty itŝi' ra' dam'dye tyi jiya'dyiyibusin' juchaj tsun. 

27Va'tacdye' qui ram' dadam' ji'tŝuyisin' Jen', mọ' fersi' tŝij, yódyesdyem' ra' 
tasjeyacsis o mu'in dam'jeban' in mu'in fa ̣quetety in. 

28Tyi chuc jam chiquepte Jen'si' yụ'tacdye' jụijya' mu', mọ' jaso'mitis Moisés 
jiquej, mu'ya' jụijya' pärä' judyeya' chibin cạveptety juchaj in yirity muntyis, mu' 
ra' jam jun' c̣honchuc, ijac ra' mu'. 

29Dadam' ra' mọjo'chas juchaj shupqui' mu'in, tyi chuc va'quecbitety Jen'tyi' Ạva' 
mu', judyeya' ñiñepte in Jen'si' Ạ'edye' mu', mọ' ñịbe'jeyacsis, judyeya' fibis 
ĉọptety chäsh in, mọ' chäsh ferdye' jaso'mibutis mọ' p̂eyac-dye' Jen'si' mu', mọ' 
so'misin'si' tsun, mọ' c̣hicon'jeyacsis jiquej. 

30Tsun chí ̣yepja p̂eyacdye' Jen'si', mu'dye yi: “Yu ̣dye ra' va'tacdye' so'macsi, 
chịyudye ra' jị'chiyacsi”, yi Ayo' tsun. Yi chime': “Mu' Ayo' tsun jị'cäts yụ'tacsi ra' 
juchadye'ya' ĉụi'tyi' muntyi' mu'”, yi' sánacdye'. 

31 Anic där tsäqui' mọ' va'tacdye' so'macsis ra' mu' tsạ'tyi' Jen'. 

32Dyijyebadac jun' chuc ñịbe' cạvetiñe' jiquej mi'in, yoqui'dyem' tiyacchutiya' 
anicjetiñe' jiquej u mọ' mạij-chucsis p̂eyacdye'. Me' tsan' fer jị'ñibe'cac jiquej 
mi'in, mi'in qui nam' därsi'tum tyum'chutidye' ji'cajñetiñe' mi'in. 

33Pạrej fạra'nacdye' dam'jetiñe' mi'in, judyeya' jị'ñibe'canac in muntyisya' vej 
mu'in, pạrej chime' pen'dyetucsi mi'in mu'in jị'ñibe'cactyi' in. 

34Mi'in ñịbe' ĉọcseban mu'in ĉär'tactyi' in, no ̣ tyetacseban mi'in. Me' tsan' 
chutyinac jiquej in, ma'jodye'tum qui nam' dyichchuti mi'in, ĉaĉaij na mọm' 
dyijtutiñe' mi'in mạyedye'ches mọjo'cha' jäm'si' mọ' jam jun' mọtsis. 

35Mọ'dyes jam ra' farajjetiñe' sóñi'yedye' mi'in, mọ' ra' chäcdyis bijodye' 
so'minac mi'in. 

36Me' tsan' ñịbedyes jị'ĉojtiñe' mi'in, jemoñe' tyum'chutidye'tum bä'yi mi'in paj 
qui chiqueptinte Jen'si' dyijyedye' mu' judyeya' paj qui so'minac ñịbe'yedyes, yoj 
yi'dyem' p̂eyacdye' um' mọ' so'misin'si' tsun. 

37Yi' sánacdye': “Dam'dyety to' o jayej atsijban ra' mu' atsijbantyi' ra' muntyi', aty 
jam ra' men atsvun. 

38Mu'in rụij yụ'tactyi' yụ in, anicyedye' mu'in mọ' ra' jạtsa'chuti' in. Mu'in na 
caman'yeban'tyi' in mu'in ra' jam jun' ma'jotac yu ̣ ya' in”, yi' sánacdye'. 

39Tsun ra' jam me' q̂uin' bä'ja', jam ra' caman'yebajsha' tsun, jam jeñej mu'in 
va'tacdyedyety in. Tsun anicyejaty aty c̣honjaty tsun. 

HEBREWS 11  

1 Me' shupqui' mọ' anicyedye' tsun. Anicyeja'ya' Jen'che' tsun aty chí ̣ja' anic ra' 
so'mac tsun mọ' bisja'si' tsun, chime'dye anicye-dye' ji'chäquiyisin' me' tsan' jam 
cạvepja Jen'si' jedye' mu', mọ'ya' qui nam' mu'. 

2Chime'dye mu'in urucya'muntyi' jiquej in ma'jotac Jen'ya' in anicyedye'ya' 
mu'in. 

3Anicyedye'ya' tsun chí ̣ja' jun' buty mu' Jen' p̂eyacdye'ya' mu' jäm'tye' ọij jac 
judyeya' mạyedye' jiquej. Räj jäm'tacdye' mu' cạvejas q̂uin', jam jorojĉansi' jedye' 
jäm'tacsaque jiquej mu'. 

4Anicyedye'ya' mu' Abelsi', mọjo'chas mus jäm'si' tucdye' mu' so'mete Jen', jam 
jeñej Caínsi' tucdye' mu', ọya'ya'. Anicyedye'ya' mu' Abel, Jen' rụij jayu'ti judyeya' 
jama'jotyibuti tucdye' mu'. Me' tsan' itŝij q̂uin' mu' Abel, p̂eyacdye'dyety 
mọ'yam', mọ' tucdye' mu' mọ' jorojĉanjisin' anicjete Jen' mu'. 

5Me'dye mu' chime' Enoc anicyedye'ya' mu' rụi'cu' cạc mạyedye'che', jácabun 
Jen'. Mijam mu' säñi mijam tyi dạĉajte úche' jacche' in, ĉaĉaij na mem' rụi'quen' 
moñi, Jen' jácabun. Yi' sánacdye' jambi'dyem' jácabunya' mu', tashche' 
jama'jotyiti Jen'. 

6Jam anicyeja' Jen'che' jụijya' tsun, jam ra' jun' ma'jotac Jen'ya' tsun. Mạ'je' 
c̣hẹi'ya'jeja Jen' jụijya', jemoñe' tashche' chum anicjeja jun' chuc mu' mu'ya', jun' 
chuc so'macsi bijodye' mu'in fer dyijtutety in. 

7Me'dye mu' Noé chime' anicyedye'yam' chiquepte Jen'si' p̂eyacdye' mu', mọ' 
jaso'mitis jiquej, yi' jun' chuc ra' ayij mọ' bänedye'. Me' tsan' jambi' mọ' jorojĉan 
cạve' jiquej, jä'miij mu' tashche' jäm'te covamba, mu'che' c̣hoñi mu' räjtumdye 
chätidye' mu'. Anicyedye'ya' mu' Noés, Jen' rụij jayu'ti judyeya' chime' so'macsi 
va'tacdye' jacchety muntyi' in, räj p̂uti in ojñi'ĉan in. 

8Chime'dye mu' Abraham anicyedye'ya' mu' chiquete Jen', yoqui'dyem' jafaijtiya' 
jiquej u, yocsi've qui jac jịjcaij, mọ' jaso'mitis ra' Jen'. Anicjete mu', farajjeyactaqui 
ĉụi'si' jac mu', sacje' mu', mijam chịj jun've chuc ra' jịjcaij mu'. 

9Anicye-dye'ya' mu', bä'yi yoctyisĉan jac in, jam ĉụi'sim', mọ' Jen' jaso'mitis 
yódyes jajitidyem' tashche' jiquej u, yi: “Yụ ra' so'meye.” Yóĉandyem' bä'yi u 
quị'si' aca' mu', mọ' tinates mu'in, vaj me'dye jeñej mu' Isaac judyeya' mu' Jacob, 
mu' Jen' so'macsi p̂eyacdye' mu'. Me' tsan' jambi' ca ̣ tsi' Jen'si' p̂eyacdye', mijambi' 
so'mac jac in, yejĉoij qui nam' anicyi in. 

10Me' tsan' mu'ĉan bä'yi in, mu' qui nam' Abraham dyijtui' bise' mọ' anicsis 
bä'yedye', mọ' dyijtui'si' Jen' judyeya' jäm'tyes chime', mọ' jam p̂ucushyi'si' 
mijam ra' mọtsis chime'. 



530 

 

 
© New Tribes Mission. 

 

 

 

 

11 Abraham chime', me' tsan' särä' bu'yis p̂en mu' Sara, me' tsan' mu' isho', 
anicyedye'ya' qui nam' mu' so'mac a'si' ferdye' mu' paj qui ạva'yi, ĉaĉaij na mu' 
chí ̣yete Jen' anic jị'cätse' p̂eyacdye' jaso'mitis jiquej. 

12Me' tsan' aty jiijtaquity tupudye' ạva'yedyes mu', ạva'yi qui nam' judyeya' 
dayetaqui vóshim', jeñejti o ̣ rota' in mạyedye'chety judyeya' jeñejti jáman in 
marvety, me'ti in, mijam tupuj tsic vóshi' mu'. 

13Räj mu'in p̂eyactyi' q̂uin' yụ in, yejĉoij anicjete Jen' in me'dye säñi in. Me' tsan' 
jambi' so'mac in yoj jeyacsidyem' Jen' jiquej u, yejĉoij qui nam' anicjete Jen' in, 
jeñej aty taquem cạvepte in mọ' so'macsis ra' Jen', aty so'mac ĉúti in, me' bu'yi' 
mọ'. Yi dyijyi in: “Jam nash úchedyety tsun, yocche-dyety tsun”, yi in. 

14Tyi chuc me' yity in jorojĉan mu'in queve' in ĉụi'sidyes bä'yedye' mu'in paj qui 
mu'ĉan bä'yi in. 

15Yejĉoij dyijtuĉan jụijya' in ĉụi'si' jac mu'in, a vuty tupuj ca'ñibun u in. 

16Jam qui nam' me' mu'in in, jäm'sim' bä'yedye' dyijtui' in, mạyedye'ches. 
Mọ'dyes mu' Jen' ma'jotacsi jam jun' tsí ̣catacsi yi mu': “Yụ nash Jen' mu'intyi' in”, 
yi ĉaĉaij na mu'dye jäm'tyeyeyacsi bä'yedyedyes mu'in. 

17-18Abraham anicyedye'ya' mu' ĉụi'tyi' ạva' mu' Isaac so'mete Jen', jaji'ĉujtiya' 
mu' Jen' jiquej. Tashche' jiquej jaso'miti p̂eyacdye' Abraham jun' chuc ra' dayi 
vóshi' mu'. Mu' yi: “Isaacya' ra' ca ̣ tsi' mọ' p̂eyacdye' yụ'tyes yụ jiquej, mu'tyi'ĉan 
ra' vóshi' mu', yụ ra' jị'cätse' mọ' p̂eyacdye' so'meyes yụ”, yi. Me' tsan' me', 
Abraham qui nam' jam quijatutyete ạva' mu' Isaac, ĉaĉaij na mu'  

19chí ̣yete Jen' jam jayej ferdye' mu', tupuj vañin-jeyacseban säñity in. Anicdye 
me', mu' Abraham dyijyi tsan' ujate ra' mu' Isaac, jeñej bu'yi' ujactyi' tsan' atsvun, 
sacyeban qui nam', me' bu'yi' mọ' shupqui'. 

20Isaac jiquej jä'miij p̂eye' jun' chuc ra' mu' Jen' so'macsi ñịbe'jitidyes mu'in Jacob 
judyeya' mu' Esaú, ĉaĉaij na mu' anicjete Jen' jun' chuc ra' mu'. 

21 Aty säñiya' ra' mu' Jacob jiquej, anicyedye'ya' mu' cọdyete Jen' mu'indyes in 
Josétyidyes ạva' mu', pären'dyes cọdaqui mu' paj qui mu' ñịbe'jitidyesya' no ̣ tacsi 
mu' Jen'. Mutyudye'dyety jañutyiti, uts na tima'quete Jen'. 

22Aty säñiya' ra' mu' José jiquej, anicyedye'ya' mu' yi p̂eyaqui jéyaqui chätidye' 
mu' jun' chuc ra' jábiya' in mu'in Israeltyi' vóshi' in yacchui' ra' in Egipto. Jä'miij 
mu' jéyacsetaqui me' ca ra' tsan' jindyety mu', cạc ca ra' mọmom'. 

23Chime'dye jiquej Moiséstyi' jen' mu' judyeya' tse' mu', anicyedye'ya' mu'in 
mijam quijñete Egiptoĉantyi' ayo' in, mijam chiquepte p̂eyacdye' chime' in. 
Na'iya' Moisés jijmu'sete in, chibin ịvaj jumjete in, ĉaĉaij na jäm'tyi' ĉo ̣ te cạvete in. 

24Aty rijtiya' mu' Moisés, tupuj tsan' ayo'tyi' vịya' mu' yụ'tac, tupuj tsan' ayo'bu'yi 
mu'. Anicyedye'ya' qui na mu' jam jụjyi. 

25Dadam' dyijtui' mu' paj qui mu'mun jị'ñibe'cac chime' Jen'tyi'tum muntyi' mu'. 
Mijam mọ' dyijtui' ma'jotye' juchaj ĉaĉaij na chịj mu', mọ'si' ma'jodye' mijam ra' 
yejĉoi' mọ', cavin ra' jiyim'. 

26Mu' jụjyi paj qui Jen'dyes bä'yi, me' ra' tsan' Cristodyes ñiñete in, ọya'ya' dyijtui' 
jacches jedye' Egiptoĉansi', ya'i'si', mọ' mọmo' dyijtui' bijodye' jaso'mitis ra' Jen'. 

27Moisés anicyedye'ya' mu' yacchui' jiquej Egipto, me' tsan' ayo' jafaquiti, mu' qui 
nam' jam quijñete. Moisés dyichyedye'tum dyich bu'yi, jeñej bu'yi cạvete Jen', mu' 
jam jorojĉantyi'. 

28Chime'dye anicyedye'ya' mu' Moisés räj chiquepte Jen'si' p̂eyacdye' mu' 
cäc̣hä'chui' mọ' Ji'c̣honacdyedyes feshta, judyeya' jutacsi paj qui räj tai'tye' chäsh 
chụi'dye'ya' mu'in, paj qui mu' ijacsity anjer jam qui jun'tacsebi tashchety ạva' 
mu'in. 

29Anicyedye'ya' mu'in sapa'je' in mọ' jäijnäs tsique', chañejche' tyeij mi'i in. 
Jäqui've mu'in Egiptoĉantyi' in cäc̣hen' tsan' mu'ĉan tyeij in, tas qui nam' p̂uti 
mu'in in, judye'dye cha'shacsi in. 

30Anicyedye'ya' mu'in Israeltyi' vóshi' in, mu' Jen' jiva'chabi' räj Jericós na'rum', 
aty yävätidye' mạyedye' cọijtiya' in mọ' bä'yedye' jiquej. 

31 Mọ' Rahab, me'taquis p̂en, anicye-dye'ya' mọ' c̣hoñi'. Jam mọ'mun säñi' jam 
jeñej mu'ĉantyi' in, mu'in jam chiquetety Jen' in, ĉaĉaij na mọ' tiĉunacsi' 
cạvequety jac jiquej in. 

32¿Jedye' bu ra' dam'dye jéyac? Aty jam tupuj jéyac mi'in jun' chuc mu' anicyi 
Gedeón jiquej, judyeya' mu' Barac, judyeya' mu' Sansón, judyeya' mu' Jefte, 
judyeya' mu' David, judyeya' mu' Samuel judyeya' mu'in jaso'mitity p̂eyacdye' 
Jen' chime' in. 

33Räj uts in anicyedye'ya' mu'in pạrej mu'ya' ji'penacsi bä'yedye' mọjo'chas 
yocves in, judyeya' pạrej mu'ya' rụij ayo'bu'yi chime' in. Anicyedye'ya' mu'in 
pạrej mu'ya' so'mac Jen'ya' in yoj yi'dyem' p̂eyacdye' o. Anicyedye'ya' mu'in pạrej 
ñutsjeyacsi in vajedyedye'ya', 

34judyeya' pạrej yenamqueva'joi'si'ya' tŝij chime'. Pạrej mu'ya' in ñutsjetyetac 
Jen'ya' in paj qui jam dam'je' coc̣hino in. Pạrej mu'ya' itŝi' ferdye' mu'in, mu'in 
so'mactyi' ferdye' Jen'ya' in, paj qui ferdye'tum chuti in, ji'penacsi yocvety 
väc̣hä'tyity dai'tyi' in. 

35Chime'dye mọ'ya' pạrej p̂en in anicyedye'ya' mọ'in, mu' Jen' vañinjeyacsebiban 
chätidye' mọ'in. Yoctyi' qui nam' jam me' in, pạrej ji'säsdyi in paj qui jị'ñibe'cac in 
judyeya' ijac in. Mu'in jam jụjyi in paj qui ji'c̣honacsi in mu'inya' ijacsityya' in, mọ' 
dyijtui' in mọ' dadam' mọjo'chas jäm'si' bä'yedye', mọ' ra' cạves in vañinyeban 
jụijya' in. 

36Chime'dye pạrej mu'ya' fer ñinac in judyeya' si'bac in, pạrej saptac cadenaya' in 
judyeya' ĉär'tac in. 

37Chime'dye pạrej farajnacsi mijya' in ji'sänacsi in, judyeya' pạrej mu'ya' 
chocjeyac seruchoya' in, pạrej coc̣hino damje' in. Pạrej juna' ĉụi' va'cac in, ñịbe' 
cạve' in, cu'dyes sho'pa' quị'situbi' in, me' mu'in in, jo'mes jayejjoi' mu'in. 

38Cäjyasĉan jac va'cac in judyeya' mụcu'ya' chime' in, jojdojdosĉan to' bä'yi in. 
Me' tsan' me' va'cacsequi muntyi' in, mu'in qui nam' muju'cha' ya'ij in Jen'si'ya' 
vej mu', uya'ya' mu'in me'taquity in. 

39Räj uts in p̂eyactyi' q̂uin' yụ, räj mu'in ma'jotac Jen'ya' in anicyedye'ya' mu'in, 
me' tsan' me', jambi' qui nam' mu' Jen' jị'cätseyacsi p̂eyacdye' mu' so'macsis 
jiquej mu'. 

40Ĉaĉaij na mu' Jen' mọjo'cha' jäm'si' me'chui' dyijyedye' mu', mọ' mu' mạ'je' paj 
qui tsunmun q̂uin' mu'intum c̣honja' tsun chime', chat q̂uin'dyem' ra' jị'cätse' 
c̣hon'dyedyes p̂eyacdye' mu'. 

HEBREWS 12  

1 Mọ'dyes q̂uin', dai' mu'ya' jiquej in jị'cavaquity anicyedye' in, mu'in ferdye'tum 
cäc̣hä'chutety Jen' jiquej in. Mu'in jemoñe' cäc̣hä'chucseja' in, jemoñe' chime' 
yacchuja' räj jedye' chuc ñutschusin'si' tsun, judyeya' mọ' juchaj tapchusin'si' 
tsun, jemoñe' mọ' räj farajjeja', paj qui dyichyedye'tum ji'fercatiĉa' carijtacdye'ya' 
tsun mọ' so'misin'si' Jen'. 

2Dyijtuja mu' Jesús, mu' tashche' jiquej so'misin' anicyedye', judyeya' mu' 
ñútyisin' paj qui yejĉoja' anicyeja' jun' qui' chuc jadyic. Jesús anic dyichchuti ijac 
croshche', me' tsan' därsi' tsí ̣cadyem' shupquim' ijac croshche', jam mọ' dyijtui', 
mu' dyijtui' jun' chuc ra' därsi' ma'jodye' shupquim'. Anicdye me' q̂uin', tacve 
bu'ban Jen'ya'. 

3Dyijtubimac jun' chuc mu' dyichyaque, dyichjeyacsebi a'c̣his dyijyedye' mu'in 
juchajtumtyis muntyis in, mu'in fa ̣quetety jiquej in. Me'dye ra' mi'in chime', paj 
qui jam yocve dyijyi ĉojtyi'ĉan mi'in, paj qui jam peñi mi'in. 

4Jesha' mi'in, me' tsan' mi'in yejĉoij chuti paj qui juchaj jam ji'pennac, jambi' qui 
nam' ijanac in, yódyem' mu' jiquej u. 

5¿Mi'in aty yaquintuptinte ọij p̂eyacdye' Jen'si' mu', mọ' so'minacsi' mi'in ạva' 
mu'? Yi' sánacdye': Ạva' yụ, jam ra' ĉụi'tuptem fạra'yedyem' Ayos mu', mijam ra' 
yoqui mi ji'chäyinya' va'tacdye'ya',  

6ĉaĉaij na mu' Ayo' tsun fạra'jeĉúnacsi mạ'jeyactyi' mu' judyeya' jị'chiyacsi 
va'tacdye'ya' mu' yojyojdyem' ạva' um', yi' sánacdye'. 

7Mu' Jen' va'tacdye'ya' ji'chäyinac mi'in, dyichchubitinte ra' mọmo', mọ'ya' ra' 
tupuj chịj mi'in aty ạvatunac mi'in. Jesha' úchety muntyity jen' mu'in räj 
va'tacdye'ya' jị'chiyaqui ạva' mu'in paj qui jäm' bä'yi in. 

8Me'dye mu' chime' Jen', räj dam'jiyisin' va'tacdye' mu', jam me' va'tacdye' 
so'minac jụijya' mi'in, mọ'ya' chịj mi'in jam anictyity ạva' mu', jeñej bu'yi 
muñejĉantyi' ạva' mi'in, me' bu'yi shupqui mi'in. 

9Miqui'-dyem' jiquej tsun, ĉụi'tyi' jen' tsun so'misin' va'tacdye'. Me' tsan' 
me'jisin', a ̣ räjjeyaĉa' qui nam' jen' tsun. Dadam' mu' mạyedye'-chety muju'cha' ra' 
irijjeja, mu' ra' tsạ'chusin' tsun, yóche'dyem' ra' bä'ja' u. 

10Miqui'dyem' jiquej tsun, me' tsan' jam men mu'tum tsun, ĉụi'tyi' jen' tsun 
so'misin' va'tacdye', ĉụi'si'ya' dyijyedye' mu' dam'jiyisin' jun' chuc jäm' mu' ĉọi'. 
Mu' na Jen' dadam' mus mọjo'cha' dyijyedye', mu' so'misin'ya' va'tacdye' paj qui 
jäm'joja've tsun. Mu' mạ'je' paj qui jam jụ'ñija' shupqueja' yojdyem' mu' u. 

11 Anicdye me' yiris va'tacdye' jam jäm' ĉo ̣ ja' tsun, are'yi' tsundyes. Me' tsan' me' 
chiqueja' tsun, dyijtuja' qui nam' jụijya' tsun jun' buty me' so'mac va'tacdye' tsun, 
mọ'ya' dạcja' rụijsis dyijyedye' jụijya' tsun, jäqui've qui ra' rụij bä'bajsha' tsun, 
ma'jodye'tum bä'bajsha' tsun. 

12Jiĉudac Jen'dyes, itŝity ferdye' mi'in. Atyu' ra' peñi' un mi'in judyeya' cas mi'in, 
atyu' me' bu'yi mi'in. Jiĉujsham' quivij Jen'dyes mi'in,  

13rụijsis majmi cäc̣hä'chubadac. Me' jụijya' bä'ban mi'in, mu'in itŝity ferdye' in 
cäc̣hä'chunactyi' jụijya' in jam ra' penjan in, jiĉun ra' mọmo' Jen'dyes in. 

14Yụ'tacac ferdye' mi'in paj qui jäm'jiti bä'yi mi'in räjtum muntyi' mi'in, yụ'tyevac 
chime' ferdye' mi'in paj qui jam jụ'ñiij Jen'si'ya' vej mi'in. Tyi chuc jam me' jụijya' 
in, mu'in ra' jam jun' cạvete Ayo' in. 

15Are'ĉa va'quecbitinte Jen'si' ñịbe'jitidyes mu', mọ' mạ'je' so'misin'si', mijam ra' 
me'chutiñe' a'c̣his dyijyedye', mọ' jeñej bu'yi' a'c̣his därä' chịbi'si' venenotumsi', 
me' bu'yi'dye mọmo' chime' a'c̣his dyijyedye' mi'in, mọ' ac̣hi'tacsi' dai' muntyi' in. 

16Mijam ra' vo'voij mi'in, mijam ra' äcäijjeptinte Jen'si' dyijyedye' mu', jam ra' 
jeñej Esaú mi'in, yojdyem' mu' u äcäijjeyaqui ĉụi'si' na'edyedyes mu' 
tashchetydyety ạva' mu', jam otejjeyaqui, ji'mincai' mọmo' yiris piji' säcsedye'. 

17Chịj mi'in aty cọdaquiya' ĉụi'tyi'che' jen' mu', aty mạ'je' qui tsan' paj qui so'mac 
mu' ñịbe'jitidyes p̂eyacdye', aty qui jam jun' tupuj so'mac. Me' qui tsan' mu' fer 
tári otejjeyaqui, aty qui nam' jam jun' jụjjepte cọdacdye' mu'. 

18Jesha' mi'in q̂uin' dyijtutiñes q̂uin' mi'in jam o ̣ ches jacches mọ', mijam 
jorojĉansi', jam jeñej Israeltyi' vóshi' jiquej in. Mu'in c̣hẹi'ya'jise jiquej in mu' 
mụcu' Sinaí, yoqui'dyem' so'macya' yụ'tacdye' u in. Cạve' in mọ'che' mụcu'che' 
tŝij, tomaj tŝọi' jị'sam' judyeya' cächyi tyi'mu tsäqui'tyity. 

19Chime'dye tujyedye' därsi' se've' in, chime'dye se'vete Jen' in p̂eyaqui, anic där 
tsäqui' mọ' cạve' in. Aty se'vepteya' p̂eyacdye' in anic itŝijyacñi noi'yi in, cavin 
cọdaqui in paj qui jam me' yejĉoij p̂eyaqui mu' Jen' mu'intum in. 

20Anic där tsäqui'yis ĉọpte in p̂eyacdye' mu', yi mu': “Jam ra' täjtinte mu' mụcu', 
tyi chuc täjtety jụijya', paj tsan' cu'dye' jụijya', jemoñe' yiristum ijac ijmeya', jam 
jụijya' farajnac mijya'”, yi mu' Jen' yụ'tye' p̂eyacdye'. 

21 Anic där mọ' tsäqui' cạves in. Mu'dye Moisés yi: “Där noi'yi yụ, noc̣ho'c̣hoij yụ”, 
yi mu'. 

22Mi'in na q̂uin' jam me' mi'in, mi'in jeñej bu'yi yoctyi' c̣hẹi'ya'jetinte mụcu' mu' 
Sión, mọ' mạyedye'ches bä'yedye' Jerusalén yóche'dyem' bä'yi tsạ'tyi' Jen' u, mọ' 
c̣hẹi'ya'jetiñe' mi'in. Mu'che' vajmu'yaij in mu'in shachtyity anjer in, mu'in 
tima'quetety Jen' in. 

23Chime'dye mi'in aty c̣hẹi'ya'jeyacsi mu'in anicjetety Jen' in, mu'in jeñej bu'yity 
tashchety Jen'tyi' ạva' mu', mu'in sánactyi' tịj in mạyedye'che'. Mu'dye Jen' 
c̣hẹi'ya'jetinte mi'in, mu' Jị'cäts yụ'tacsity juchadye'ya' muntyi' in, judyeya' 
chime' c̣hẹi'ya'jeyacsebi säñitysi' ạ'edye' in, mu'in rụijtyitysi' in, q̂uin' aty 
ji'c̣honac in. 

24Mu'dye Jesús c̣hẹi'ya'jetinte mi'in, mu' yu'tyiyisin'tyi' mụi'sis p̂eyacdye' Jen'si' 
mu', judyeya' chäsh mu', mọ' c̣hicon'jisin'si' tsun. Mọ' chäsh mu' Jesucristos anic 
mọjo'chas jäm'si' p̂eyacdye' so'misin' tsun, jam jeñej Abelsi' chäsh mu' jiquej, 
ọya'ya' mu', mọ' cọdaqui' va'tacdye' ijatidyes. 

25Are'ĉa jam ĉa va'quecbitinte p̂eyacdye' mu' p̂eyaquitysi' q̂uin'. Jesha' mu'in 
va'quecbitety Jen'si' p̂eyacdye' jiquej in, mọ' jéyacsi jiquej úche' jacche', mu'in 
jam jun' c̣honchuc jiquej in. Dadam' q̂uin' tsun mijam ra' méqui' c̣honchuc tsun 
ĉụi' va'quec-bijaya' p̂eyacdye' mu'si' mạyedye'chety p̂eyaquitysi' q̂uin'. 

26Tashche' jiquej p̂eyaquiya' mu' Jen', aty so'macsiya' yụ'tacdye' mu', 
p̂eyacdye'ya' mu' ji'bubaque' ọij jac. Q̣̂uin' aty yocsi' p̂eyacdye' ji'shupque' yi': 
“Yiri'dyety ra' yụ ji'bubaque' ọij jac, jam ra' jac mọmo', mạyedye'mun ra' chime'.”  

27Yi mu' “yiri'dyety ra'”, yi, mọ' ji'chäquiyisin' räj ra' jị'motse' mọ' jorojĉansi' 
jäm'tacdye' mu', mọ'indyety ra' jam mọtsis in, mọ'in räjĉan bu'yis in, mọ'indyety 
ra' tacya' in. 

28Mọ' ayo'bu'yedye' Jen'si' mu', mu'ĉan ra' yu'sin', mijam ra' p̂ucush mọ' mọtsi'. 
Mọ'dyes q̂uin' jemoñe' yoshoropaij jéja Jen', judyeya' tima'queja mu', mọ' mu' 
ma'jotye'. Irijyedye'tum a ̣räjjeja mu' Jen',  

29ĉaĉaij na tsuntyi' Jen' anic där tsäqui' bu'yi, jeñej yiris tŝij furque-va'joi'si', me' 
bu'yi mu'. 

HEBREWS 13  

1 Yejĉovac vaj meij mạ'jitiĉam', ĉaĉaij na vaj vojity atsvun mi'in. 

2Ji'dyäcac-sejam' aca'ĉan mi'in mu'in yocve atsijtyi' in ĉucnactyi' in, 
tiĉunacsejam'. Mu'ya' pạrej me' ji'dyäcacsi anjer jiquej in, jeñej muntyi' ĉọcsi in. 

3Chime'dye dyijtucsejam' mu'in ĉär'tactyi' in, jeñej qui mi'inmun jụijya' ĉä'räij, 
me' dyijtucsejam'. Dyijtucsejam' chime' mu'in jị'ñibe'cactyi' in, jeñej qui 
mi'inmun jụijya' jị'ñibe'cac, me' bu'yi ra' dyijtucsi mi'in chime' mu'in in. 

4Âräjjevac vämedye' räj mi'in, jam ra' majmadyes yụ'tiñe', mijam ra' méqui' 
vo'voij mi'in, ĉụi'si'tum ram' p̂en bä'yi mi'in. Jen' nash ra' so'macsi va'tacdye' tyi 
chuc me' jäm'taquity vo'vodye' in. 

5Jam ra' fer dyijtutinte querec̣ha, jedye' chuc dam' me'chutiñe' jụijya' mi'in, 
säcsedye' judyeya' q̂uị'si', mọ' ram' ma'jotyetiñe', ĉaĉaij na Jen' yi me': “Yụ ra' jam 
jun' farajjeye mijam ra' fitupjeye.”  

6Mọ'dyes sóñi'yedye'tum, yéja': “Mu' Ayo' yụ mu' ñutsjityintyi' yụ, mọ'dyes aty 
ra' jam noi'yedye'tum bä'yi yụ, mijam ra' quijnacsi muntyi' yụ.”  

7Chime'dye dyijtucsejam' mu'in ĉujcanactyi' jiquej in, mu'in jínactyi' in Jen'si' 
p̂eyacdye' mu'. Dyijtucsebijam' dyijyedye' mu'in, jun' chuc Jen'dyes bä'yi jiquej in, 
me'dye jadyic jiquej in. Jịjcatacsebijam' anicyedye'vun mu'in, jun' chuc fer 
anicjise Jen' jiquej in. 

8Mu' Jesucristo mu'dye nash mu' jiquej, mu'dye q̂uin' judyeya' mu'dye ra' yejĉoij, 
jam ra' yoc dyijyi. 

9Jam ra' se'vetiñe' mi'in yịjyi cäjmunsi' ji'chäyitidye' in yocsi' in. Pạrej mu'ya' cäj 
jị'chiyacsi in, mọm' p̂eye' in jibitidyes muntyis tsun, yi in jam ra' tupuj pạrej 
jibitidyes jebeja' tsun. Ọij ji'chäyitidye' mu'in jam méqui' ñútyisin' paj qui rụij 
bä'ja' Jen'dyes tsun. Dam'dye jäm' paj qui mu' Jen' fer bu'yi yu'busin' ĉojtyi' tsun 
ñịbe'jitidyesya' mu'. 

10Tsunsi' na q̂uin' mọ'ya' tucdye' juchadyes tsun jam jibitidyes, tucdye' bu'yi mu' 
Jesucristo, jam mu'indyes in cudyititydyes Jen'che' in, mu'in taca' yejĉoij cại'tyi' 
in tashches ji'chäyitidye'. 

11 Jesha' mu' tashche' cudyitity Jen'che' jiquej mu'ĉan siti Jen'si'ĉan aca' mu', 
cu'dyes chäsh cạbi' juchadyes muntyidyes in, mọ' qui nam' a' mọ' jorojya' mọ' 
bä'yedye' ji'co'shayac. 

12Me' bu'yidye mu' chime' Jesús ijac jiquej jorojya' mọ' bä'yedye', ĉụi'si'ya' chäsh 
mu' c̣hicon'jibusin' juchaj muntyis tsun. 

13Jemoñe' tsun chime' q̂uin' jorojya' bä'yedye' jịjcaja' ĉọcja Jesús, me' tsan' 
ñinacdye' ji'cayisin' in yojdyem' mu' jiquej u, cäc̣hä'chuja qui na ram' tsun. 

14Ọche' jacches itŝi' méquis jam mọtsis bä'yedye' tsundyes. Jemoñe' bisja' chum 
yocsi' bä'yedye', yóche'dyem' ra' bä'ja' u tsun. 

15Jemoñe' räjĉan tima'queja Jen', Jesucristoya' tima'queja. Mọ' tima'cacdye' 
chụ'ĉansi' shupqui' tsun, mọ' jeñej bu'yi' tucdye' mu'dyes ji'co'shayacdye', me' 
bu'yi' shupqui' mọ' tima'cacdye' tsun. 

16Yejĉoij ra' jäm'yedye'tum no ̣ tacsi mi'in, so'macsejam' jedye' chuc jayej mu'in. 
Mọ' no ̣ tacdye' jeñej bu'yi' tucdye' ji'co'shayacdye' Jen'dyes, me' bu'yis mu' 
ma'jotye'. 

17Se'vacsebijam' p̂eyacdye' mu'in, mu'in ĉujcanactyis in, chicacsejam' chime', 
ĉaĉaij na mu'in ĉujcabunactyi' ĉojtyi' mi'in, jam jị'jutyiti in. Jen'dye ra' cọdyetacsi 
p̂eyacdye' mu'in jun' chuc ĉọjcacdye' mu'insi' in. Se'vacsebi p̂eyacdye' jụijya' 
mi'in, mu'in ra' ma'jodye'tum ĉujcanac in, jam qui nam' se'vacsebi p̂eyacdye' 
jụijya' mi'in, táredye'tum ra' ĉujcanac in, vatyquej ra' va'tacdye' cạtiñe' mi'in 
chime'. 

18Jẹjcavac cọdyemac Jen' tsundyes mi'in. Ĉụi' tsun chäyiti ĉojtyi'ĉan tsun, anic rụij 
cại' tsun, mọ'dyes mạ'je' räjĉan rụij bä'yi tsun. 

19Yụ nash ferdye'ya' jéyac mi'in, cọdyemac Jen' yu ̣ dyes paj qui cavin jutin yụ mu' 
Jen' mi'inya'. 

20Yụ cọdyete Jen', mu' so'misin'tyi' ma'jodye' ĉojtyi'ĉandyesi' tsun, mu' 
vañinjebajtety Ayo' tsun Jesús. Mu' Jesús Ayo' tsun tashche' bu'yi Ĉujcasin'tyi' 
tsun jeñej bu'ja' oveca mu', ĉụi'si'ya' chäsh mu' ferdye' so'mepte p̂eyacdye' Jen'si' 
mu', mọ' tsundyes, mọ' ra' jam jụ'ñisĉan mạyedye' mọtsis mu'. 

21 Mu'dye Jen' cọdyete yụ paj qui mu' so'minac jedye' chuc taca' jayej dyijyedye' 
ĉojtyi'ĉan mi'in, tupuj qui cạptinte Jen'si' dyijyedye' mu'. Me' cọdyete yụ paj qui 
mu' Jesucristo so'misin' ferdye' paj qui rụij bä'ja' tsun, judyeya' qui ra' ma'jotac 
Jen'ya' tsun. ¡Räjĉan ra' tima'queja mu' Cristo, paj qui jam jụ'ñisĉan mạyedye' 
mọtsi' tima'cacdyem'! !Paj me'!  

22Vojity, yụ ferdye'ya' jéyac mi'in paj qui tyum'chutidye'tum se'vibutiĉa' mi'in ọij 
miqui'yas sánacdye' sáñe' yụ mi'indyes q̂uin'. 

23Yụ mạ'je' jéyac mi'in aty ji'shupcac ĉär'taquisĉantyi' mu' vojity tsun Timoteo. 
Atsijban cavin jụijya' mu', mu'tum ra' yụ ĉọcyac mi'in. 

24Vorjeyacsejam' mu'in ĉujcanactyi' in, judyeya' räjtumdye mu'in anicjetety Jen' 
in. Mu'in Italiaĉantyi' in vorjinac chime' in. 

25Yụ cọdyete Jen' paj qui mu' so'minac ñịbe'jitidyes räj mi'in. 

JAMES 

JAMES 1 

1 Yụ nash Santiago, úñity Jen'tyi' mu' judyeya' Jesucristoty mu', Ayo' tsun. Yụ 
nash vorjeyac mi'in yiri'tac pärä' jiyity ñuru'tyity mi'in Israeltyi' vóshi' mi'in, räj 
me'si'dye mi'in anicjetintety Jen' mi'in, räj bu'yity ọij jac, yụ vorjeyac mi'in. 

2Vojity, yụ jéyac mi'in, me' tsan' jụ'ñis ĉụi' yịjyi ñịbedyes jị'ĉojtiñe'ya' mi'in, 
ma'jodye'tum ram' ji'cajñetiñe'. 

3Mi'in aty chịj mu' Jen' ñịbedyesya' chäyibunac anicyedye' mi'in. Jam 
farajjecajcatiñe' mọ' anicyedye' mi'in, jị'ĉojtiñe'ya' mi'in mọ' ñịbedyes, mọ'ya' ra' 
chịj mi'in tyum'chutidye'tum bä'yi mi'in. 

4Jam ra' dam' farajjetiñe' tyum'chutidye' mi'in, me' bä'yi jụijya' mi'in, chat qui ra' 
jam jụ'ñiij Jen'si'ya' vej mi'in, mijam qui ra' jayej ferdye' mi'in chime' paj qui rụij 
bä'yi Jen'dyes mi'in. 

5Pạrej mọ'ya' taca' jayej dyijyedye' mi'in, jemoñe' cọdyetinte Jen', chat qui ra' mu' 
so'minac dyijyedye' rụijsis. Mu' so'macsi räj muntyi' in, mijam dam' quijatutacsi 
dyijyedye' so'macsi, mijam chime' fạra'jeĉúnacsi mu'in cọdyetety in. 

6Jemoñe' qui nam' anicyedye'tum cọdyetinteya' mu' Jen', mijam ra' yoc dyijyi 
mi'in, ĉaĉaij na jam anicyedye'tum cọdacdye' jụijya' tsun, jeñej ra' vacam'quis 
pufej, juna' ĉụi' jịjcai' cại' tyi'mu, me' ra' shupqueja' tsun, yoc yoc dyijyeja' jụijya' 
tsun. 

7Tyi chuc me' dyijyity, mu' ra' jam jun' jụjtac Ayo'ya',  

8ĉaĉaij na jam yiris mọmo' dyijyedyem', cäts mạyedye' jịjcai' yocsi' yocsi' 
dyijyedye' cại' mu'. 

9Mu'in ñịbety anicjetety Jen' in, tupuj qui nam' ma'jodye'tum bä'yi in, ĉaĉaij na 
mu' Jen' muju'cha' yụ'tacsi. 

10Mu'in na jedye'tumtyi' anicjetety Jen' in, me' tsan' uya'ya' yụ'tacseban Jen', 
tupuj qui nam' ma'jodye'tum bä'yi in. Jesha', mu'in jedye'tumtyi' muntyi' in, räj 
me'chui'si' jedye' in, mọ' jeñej bu'yi' däräs jáme mọ'in, me'tuquim' ji'cavitim' 
judyeya' qui räj viritim'. 

11 Aty are'yechuij jụijya' mu' tsun, q̂uin'dyem' subin'yejoi' därä'si' jáme mọ', chat 
qui jọ'chai' mọ', me'qui'dye ve'ej mọ'. Me' ra' chime' mu' jedye'tumtyi' muntyi', 
me' tsan' fer carijtaqui, vatyquej ra' mọmo' mọtsi mu' mọ'tumdye jedye' mu'. 

12Anic ma'joij mu'in jam peñity in jị'ĉojtye'ya' in ñịbedyes. Aty me'si' ji'cajñe'ya' 
in mọ', Jen' qui ra' yụ'tacsi paj qui mu'ya' bä'yi in, mọ' ra' bijodye' mu'in so'macsis 
ra' Jen' yódyetydyem' mạ'jetety u in. 

13Jun'si' chuc ayijya' ji'penacdyes dyijyedye', jam ra' yi mi'in: “Jen'dye me' so'min 
yụ me'dyes mọ' jị'ĉojtye' yụ”, jam ra' me' yi mi'in. Mu' Jen' jam tupuj jo'mesya' 
ji'ma'yac a'c̣hisya' dyijyedye', mijam mu' chime' jo'mesya' ji'ma'yeyacsi a'c̣hisya' 
dyijyedye'. 

14Ji'ma'yisin' a'c̣hisya' dyijyedye' jụijya' tsun, mọ' jam yocves jijtui' dyijyedye', 
ĉụi'tyi'ĉan ĉojtyi' tsun mọ'ĉan na'i'. 

15Jäm'tujcacaja' jụijya' tsun mọ' a'c̣his dyijyedye' tsun, chat qui ra' me'ĉandye 
juchayeja', a na jiijja' juchayeja'ya', chat qui ra' ayij mọ' sän'dye'. 

16Vojity mạ'jeyacdyety yụ, jam ra' yirity ĉụi' väñätuti mi'in. 

17Räj mọ' ñịbe'yedyes jäm'si' me'chuja'si' tsun, räj mọ' mạyedye'ches jijtui', Jen' 
nash ñịbe'jisin' tsun, mu' jäm'tyety mạyedye'ches mạijyis in. Mu' nash räjĉan 
bu'yi, mijam dam' yocve dyijyi mu', mu' Jen' jam jeñej mạyedye'ches mạijyis in, 
pạrej jam mạijchusin' in, mu' na Jen' räjĉan mu' mạijchusin'. 

18Mu' Jen' ĉụi'si'ya' dyijyedye' mu' tsạ'chusin' judyeya' chime' ạvatusin' tsun 
anicyedye'ya' rụijsis p̂eyacdye' mu', judyeya' chime' tsim'sin' paj qui tsun 
tashche' bu'ja' yu'sin' mu', jam jeñej yoctyi' in. 

19Mạ'jeyacdyety vojity yụty mi'in cavintum se'vaĉam' mi'in, jam qui na ram' 
tashche' tashche'yi p̂eyaqui mi'in, mijam ra' cavintum fa ̣coij tyeij mi'in. 

20Tyi chuc fa ̣ coij tyeijtyi' jụijya' in, mu'in me'tyity in mijam méqui' jị'cätsepte in 
rụijsis dyijyedye' Jen'si' mu'. 

21 Faraj-jevac yiristum mọ' a'c̣his dyijyedye' mi'in, jam ra' ac̣hi' bä'yi mi'in. 
Jäm'tyi'tum ĉojtyi' jụjjebimac Jen'si' p̂eyacdye' mu', mọ' yu'tyiyinacsi' ĉojtyi'ĉan 
mi'in, mọ' ferdye'tumsi' mọ' tupuj ji'c̣honnac mi'in. 

22Jam se'vac mọmo' mọ' p̂eyacdye', jemoñe' chicac, se'vetiñe' jụijya' mọmo' mi'in, 
ĉụi'si' väñädye' shupqui mi'in. 

23Tyi chuc se'vaquity mọmo' tsan' mọ' p̂eyacdye' Jen'si' mu', jam qui nam' 
chiquepteya', mu' me'tyity jeñej yirity muntyi' ĉụi' cavitity espejoĉan. 

24Ĉụi' caviti vejya', aty me'si' caman'jeban', mijam dam' dyijyeban jụ'ñiij chuc 
vejya' jiquej, me' bu'yi mu' muntyi' jam chique'tyi' p̂eyacdye' Jen'si'. 

25Mu' na jäm' chique'tyi' jụijya' mọ' rụijsis p̂eyacdye' Jen'si' mu', mọ' 
ji'farajjiyisin'si', mu' jäm' chiquety jätäjyi' chuc mọ', judyeya' jam farajje', mu' ra' 
Jen' jañutyiti räj jedye' chuc jun'taquiya'. 

26Tyi chuc anic jäm' cạptety ji'chäyitidye' Jen'si' mu', me' ĉúti jụijya' mu', jam qui 
nam' ĉọjcaqui nem jụijya' ĉụi'sim', fibis ra' shupqui' ji'chäyitidye' cại'si' mu'. 

27Mu' Jen' Ạvatusin'tyi' tsun, mu' mạ'je' paj qui tsun rụij cạpja ji'chäyitidye' mu' 
mijam cäj, me' mạ'je' mu' paj qui tsun no ̣ tacseja' mu'in säntaquity jen' in judyeya' 

tse' mu'in judyeya' mọ'in p̂en in säntaquis vämtyis in, mọ'in ñịbe' cạves in. 
Chime'dye mu' Jen' mạ'je' paj qui jam ĉụi' ac̣hi'tiĉa' tsun a'c̣hisya' dyijyedye' 
jacches. 

JAMES 2 

1 Vojity yụ, mi'in anicjetintety Jesucristo, mu' mạijquedye'tum bä'yity Ayo' tsun, 
jemoñe' vaj cäts cạvacsi muntyi' mi'in, jam ra' uya'ya' cạvacsi pạrej mi'in. 

2Vatyquej säsnac jụijya' pärä' muntyi' in vajmu'yaijĉan mi'in. Yirity jedye'tumtyi' 
muntyi' jäm'tyi'ĉantyi' quị'si' judyeya' sontica orom'. Yoctyi' na atsij anic ñịbety, 
a'c̣hityĉantyi' quị'si' seijbotyĉan. 

3Mi'in tiĉun'tinteya' jäm'tyi'ĉantyi' quị'si', jétinte: “Uche' bä'va jäm'si'che' 
bä'yaquis”, jétinte jụijya' mi'in. Mu' na ñịbety jam me'jetinte, jétinte mọmo': 
“Rụi'quen' tyä mu'yam, jam jụijya', mụijya' p̂utsquen' mi”, jétinte mi'in. 

4Me' yi jụijya' mi'in, mọ' ji'ĉuyinac aty jam vaj cäts cạvacsi muntyi' mi'in, mijam 
rụijsisya' dyijyedye' cạvacsi mi'in. 

5Vojity mạ'jeyacdyety yụ, se'vevac jäm' ọij p̂eyacdye'. Mu' Jen' tsim'tacsi mu'in 
ñịbety in muntyisya' vej mu'in, anicye-dye'ya' qui nam' mu'in jedye'-tumtyi' 
shupqui in Jen'si'ya' vej mu'. Mu'dye yụ'tacsi paj qui Jen'yadyety in 
ayo'bu'yedye'ĉan mu' yoj jeyacsidyem' jiquej u. Yi mu' Jen' mu'in ra' me' so'mac 
in yódyetydyem' mạ'jetety u in. 

6Mi'in qui nam' jam me', äcäijjeyacsi mi'in mu'in ñịbety in. Yụ ra' jéyac: ¿tyi ĉaĉaij 
me'tyinac u? ¿Tyi ĉaĉaij ji'me'tyinac ayo'ya' u?  

7¿Jam adac mu'in jedye'tumtyi' in? Mu'in ñiñepte in Jesucristos tịj mu', mọ' jäm'si' 
tsundyes, mọ' ji'jäcbitintes mi'in yoqui'dyem' jụjjetinteya' jiquej u. 

8Yi' ọij mọjo'chas yụ'tacdye' sánacdye'ches, yi' mọ': “Mạ'jeyacsejam' fer chätidye' 
mi'in, yojdyem' ĉụi' mạ'jiti u mi'in”, yi'. Chiquetiñe' jụijya' mi'in ọij yụ'tacdye', där 
ra' jäm' shupqui mi'in. 

9Jam qui nam' me' jụijya' mi'in, jam vaj cäts cạvacsi muntyi' jụijya' mi'in, shupqui' 
ra' vatyquej juchaj mi'intum, mọ' yụ'tacdye' ji'me'tyinac juchadye'ya' mi'in. 

10Me' tsan' yirity muntyi' chique'ya' räj mọ' yụ'tacdye' ji'chäyitidye', yiris qui 
nam' jam chique'ya' mọ', därsi' juchaj so'mete Jen'. Me' tsan' yiris mọmo' 
ji'chäyitidye' jam chiqueja'ya' tsun, jeñej qui räjen' mọ'si' ji'chäyitidye' mọ' 
va'quecbija tsun, me' shupqui' mọ' ji'me'tacdye' tsun. 

11 Mu' Jen' jísin'tyi' jiquej: “Jam ra' vo'voij mi'in”, chimu'dye yi: “Jam ra' ujatinte 
muntyi' mi'in”, yi. Jam qui tsan' vo'voij jụijya' mi'in, ujatinte qui nam' muntyi' 
jụijya' mi'in, vaj me'dye juchatutiñe' mọ' yụ'tacdye', mọ' ji'me'tyinac juchadye'ya' 
mi'in. 

12Jemoñe' rụij bä'yi mi'in judyeya' rụij p̂eyaĉam' chime', ĉaĉaij na mọ'dye ra' 
Jen'si' p̂eyacdye' mu', mọ' ji'farajjiyisin'si', mọ'dye ra' jị'cäts yu'nac. 

13Jam ñịbe' ĉọcsejaty jụijya', me'dye ra' Jen' jam ñịbe' ĉúsin' tsun chime'. Ñịbe' na 
ĉọcsejaty jụijya' tsun, chat qui ra' ñịbe' ĉúsin', jị'cäts yụ'tacsiya' juchadye'ya' 
muntyi' in. 

14Vojity, jam no ̣ tacdye'tum bä'ja' jụijya' tsun, me' tsan' yéja' tsun, yụ anicjete Jen', 
fibis mọ' shupqui' anicyedye' tsun, mọ' fibis anicyedye' tsun jam tupuj ji'c̣honsin' 
tsun. 

15Mu'ya' pạrej vojity mi'in jayejtyity quị'si' jụijya' mu'in judyeya' chime' 
säcsedye' mu'in. 

16Jéyacsi jụijya' mi'in: “Jäjäm'yeban ĉa mi'in, jäm' ra' c̣hục säcseban mi'in 
judyeya' ra' jäm'tyi'ĉan quị'si' cäbun mi'in”, vatyquej me' jéyacsi jụijya' mi'in, jam 
qui nam' so'macsi jụijya' mi'in jedye' chuc jayejjotaqui in. Mem' ĉụi' jéyacsiya' 
mi'in, fibis mọ' shupqui' p̂eyacdye' mi'in, mọ' jam jun' tupuj no ̣ tacsi'. 

17Me' bu'yi' chime' anicyedye' tsun, p̂eyacdye'ya' mọmo' yéja' jụijya' tsun, jam qui 
nam' no ̣ tacdye'tum bä'ja' jụijya' tsun, fibis mọmo' shupqui' mọ' anicyedye' tsun. 

18Vatyquej mu'ya' pạrej yirity yi jụijya': “Jam vaj cäts bu'ja' tsun, yirity anicjejaty 
Jen', yoctyi' na no ̣ tacdye'tum bä'jaty”, yi mu' jụijya'. Jam na me', mu'in anicyity 
mọmo' in, jam qui nam' no ̣ tacdye'tum jụijya' in, jam jorojĉan mọ' anicyedye' 
mu'in. No ̣ tacdye'tum bä'yi jụijya' in, mọ' jị'ĉocsebi' anicyedye' mu'in. 

19Vatyquej chime' yirity yi, “Yụ anicje' ọij p̂eyacdye' yi'si': Mu'ya' yirity mọmo' 
Jen'.” Anic tsan' jäm' mọ' anicyedye' mu', taca' qui nam' jayej anicyedyem'. Jesha', 
mọ'in chime' sọyo' in mọ' anicje' in, jun' chuc mu'ya' yirity mọmo' Jen', me' tsan' 
me', mọ' qui nam' jam tupuj ji'c̣honacsi', noc̣ho'c̣ho-yequi' mọmo' in 
quijnacdye'tum Jen'ya' in. 

20Anic cäj cại' dyijye-dye' mi. ̣Q̂uin' yụ ra' jị'chiqueyeye, jam rụij bä'ja' jụijya' tsun, 
fibis mọ' shupqui anicyedye' tsun. 

21 Dyijtuja vóshi' tsun Abraham. Jen' rụij jayu'ti mu' Abraham chicacdye'ya' mu' 
so'mete tsan' ạva' mu' Isaac ji'co'shayacdyety tsan' jiquej. 

22Mọ' ji'chäquiyisin' tsun, Abraham jam anicjete mọmo', chime'dye chiquete, 
chicacdye'ya' mu' mọ'ya' jị'cätsaqui anicyedye' mu'. 

23Mọ'dyes qui ca ̣ tsi' mọ' sánacdye' yi': “Abraham anicjete Jen' me'dyes qui mu' 
Jen' rụij jayu'ti”. Chime'dye yi mu' Jen': “Abraham pen'dye' yụ.”  

24Ọij jorojĉanjisin', jam anicyedye'ya' mọmo' mu' Jen' rụij yu'sin' tsun, jemoñe' 
no ̣ tacdye'tum bä'ja' chime'. 

25Me'dye mọ' chime' jiquej Rahab, me'taquis p̂en, Jen' rụij jayu'ti' no ̣ tacdye'ya' 
mọ', ĉaĉaij na mọ' tiĉunacsi' mu'in cạvequety jac jiquej in. Jijmu'sacsi' chum 
judyeya' qui yocve jịjijcayacseban'. 

26Jesha', muntyis a' tsun, itŝi' tsạ'si' jụijyam', aty mọ' säñis a'. Me'dye mọ' chime' 
anicyedye' tsun, jam no ̣ tacdye'tum bä'ja'tyi' Jen'dyes jụijya' tsun, fibis mọ' 
shupqui' anicyedye' tsun jam ya'i'. 

JAMES 3 

1 Vojity yụ, jam ra' dai' yu'ti jị'chiyacsity mi'in. Chịj mi'in mu' Jen' dadam' ra' fer 
muju'cha' jị'cäts yu'sin' jun' chuc bä'ja' tsun jị'chiyacsejaty tsun, jam jeñej yoctyi' 
anicjetety in. 

2Jesha' anicjejaty Jen' räj mọ'ya' cäj cạja' tsun. Mu' na jam cäj cại'tyi' p̂eyacdye' 
mu', mu' me'tyity anic rụij bä'yi, chịj bächäqui ĉụi'si' a' mu' räjtumdye nem mu'. 

3Me'dye mu'in chime' cavayo in, yụ'tyeyeyac ji'dyäcaquis chụ'ĉan mu'in paj qui 
tupuj jo'mesya' chäquisin' in. Me' tsan' därsi' jebacdye', jo'mesya' tupuj bächäc. 

4Me'dye chime' mu' marĉantyi' covamba, me' tsan' jiyi därtyi' mu', me' tsan' 
fertyi' tyi'mu jácati, mọ'ya' qui nam' miquis jị'chui'taquis mu', mọ' tupuj bächäte 
junanaj chuc mạ'je' jịjcaij mu' bächätety. 

5Me'dye chime' nem tsun, me' tsan' miquis a'si' jedye' mọ', därsi' qui nam' 
shupqui' ferdye' me'chui', carij bächäc jeñej miquis adye' tupuj ji'co'shaye' därsi' 
därä'. 

6Rụijdye me', chụ'ĉansi' nem tsun jeñej bu'yi' ac̣hi'tacsis tŝij. A'c̣hisya' p̂eyacdye' 
tsun, mọ'ya' ac̣hi'taĉa' räj dyijyedye' tsun judyeya' a' tsun. Sọyo'ya' shupqui' 
ferdye' nemsi' tsun, räjen' dyijyedye' muntyis mu'in ac̣hi'tacsebi'. 

7Jesha', jụ'ñis ĉụi' mọmo' jebacdye' in tupuj cu'dyetucseja' muntyi' tsun, paj tsan' 
vajedyedye' jụijya', judyeya' jaijtyi', judyeya' nas judyeya' ojñi'ĉansi' chime' in, 
jụ'ñis ĉụi' mọmo' tupuj cu'dyetuc in. 

8Mọ' qui nam' nem tsun jam tyi tupuj ji'dyäquibusin' in, yejĉoi' mọmo' ji'shupque' 
a'c̣his p̂eyacdye', jeñej venenotumsi' me' bu'yi' p̂eyacdye' tsun. 

9Nemya' tsun tima'queja Jen', chịmo'ya'dye nemya' tsun ñinacseja' muntyi' in 
jäm'tacsity Jen', yódyeijdyem' mu' u, jo'meij jäm'tacsi. 

10Ĉụi'si'ya' nem tsun tupuj ji'shupqueja' jäm'si' tima'cacdye' judyeya' a'c̣his 
ñinacsedye' chime', me' me' ji'shupqueja'. Vojity, jam mọ' jäm' jo'mes. 

11¿Vaj me' buty shupqui' yiri'ya' yirisĉan noria jäm'si' ojñi' judyeya' a'c̣his? Jam 
jun'. 

12Me'dye chime' cätidye' in, mọ' cätidye' higuera jam jun' ji'shupque' orivo in, 
judyeya' ova chime' jam jun' ji'shupque' higo in. Jeñej yirity jijmo'mo a'c̣hity jam 



542 

 

 
© New Tribes Mission. 

 

 

 

 

jun' tupuj ji'shupque' jäm'si' ojñi'. Me' ra' tsun chime' jam ra' tupuj ji'shupqueja' 
a'c̣his p̂eyacdye' chụ'ĉan tsun. 

13Mu'ya' mi'inĉantyi' pạrej muntyi' anic dyijyedye'tumtyi' jụijya' ĉúti, jemoñe' 
rụij bä'yi, paj jam va'bunyedye'tum bä'yi. Me' bä'yi jụijya' mu', mọ'ya' ra' tupuj 
chí ̣yete yoctyi' in anic dyijyedye'-tumtyi' mu'. 

14Jam me' jụijya' mi'in, ĉụi' mọmo' dyijtuti jụijya' mi'in judyeya' ji'fajquiyitidyeij 
jedye' jụijya' mi'in, jam ra' va'bunyi mi'in mijam ra' yi mi'in: “Tsun nash 
muju'cha' dyijyedye'-tumtyi' muntyi'.” Me' jụijya' yi mi'in chäcdyis väñädye' 
shupqui' mi'in. 

15Mọ' nash dyijyedye' jam Jen'si' mu', muntyis mọmo' mu'in, jacches, Sọyos 
dyijyedye' mọ', 

16mọ'dyes qui ĉụi' dyijtutiĉa' jụijya', ji'fajquiyitiĉa' jedye' jụijya', me' jụijya' tsun, 
aty ra' chutiĉa' bä'ja' tsun, anic qui ra' yịjyi a'c̣his cạja'. 

17Jam mu'in me' in mu'in me'chuptety Jen'si' dyijyedye' in, mu'in yedyej rụijsis 
dyijyedye' me'chui'tyi' in, jäm'jiti bä'yi in, judyeya' jäm'yedye'tum bä'yi in, 
judyeya' se'vitidyeij in, judyeya' chime' ñịbe' ĉọcsi in judyeya' no ̣ tyetacsi yoctyi' 
in. Chime'dye mu'in vaj cäts cạvacsi muntyi' in, mijam fibi'nacdye'tum bä'yi in, 
me' bu'yi mu'in bä'yi in mu'in Jen'si'tum dyijyedye' bä'yity in. 

18Dyijtuja' jäm'jitidyes tsun, paj qui ji'jäm' yụ'tacseja' muntyi' in, me' ra' chat rụij 
bä'yi muntyi' in. 

JAMES 4 

1¿Junas buty shupqui' mọ' fáquitidye' mi'in judyeya' chutidye' mi'in? Ĉụi'si'ĉan 
dyijyedye' a'c̣his mi'in, mọ'ĉan shupqui' chutidye' ĉojtyi'ĉan mi'in. 

2Me' tsan' fer mạ'jetiñe' jedye' mi'in, jam qui nam' dạctiñe', mọ'dyes qui 
dyijtutiñe' ijatidye' mi'in, paj qui dạctiñe've. Fer mạ'jetiñe' jedye', jam qui nam' 
tupuj dạctiñe' mi'in, mọ'dyes ji'fajquiyitidyeij mi'in me'ĉandye chutidyeij mi'in, 
ĉaĉaij na jam cọdyetinte Jen' mi'in mọ'dyes qui me' jam dạctiñe'. 

3Me' tsan' cọdyetinte Jen', jam qui nam' rụij cọdaqui mi'in, mọ'dyes qui mu' Jen' 
jam jụjtyinac, ĉaĉaij na cäj cọdyetinte mi'in, cäjsische' dyijyedye' cọdaqui mi'in, 
paj qui ĉụi'si' dyijyedye' cạtiñe' mi'in. 

4Jeñej vo'voi'si' p̂en mi'in, jam vämtyis dyijyedye' cạptes, me' bu'yi mi'in, jam 
Jen'si' dyijyedye' cạptinte mi'in, jacches mọmo' dyijyedye' cạtiñe'. ¿Jam chịj u 
mi'in mạ'jeja' jụijya' jacches jedye', fáquitiĉa' Jen'tum, me' shupqueja'?  

5Jam fibi' mọ' sánac-dye' yi': “Mọ' Ạ'edye' yu'tyiyi-sin'si' tsun mu' Jen', jam mạ'je' 
paj qui ji'c̣ham'sin' yocsi'ya' jedye'”, yi'. 

6Mu' na Jen' dadam' fer ñútyisin' ñịbe'jitidyesya' mu'. Sánacdye' yi': “Jen' 
doroi'jeĉú-nacsi mu'in va'bunnaquity in, mu'in na se'vetety in, jam va'bunnaquity 

in, mu'in mọmo' no ̣ tyetacsi ñịbe'jitidyesya' mu'.”7Mọ'dyes chiquemac Jen', fer 
bu'jam' dyich bu'jam' Sọyo'ya', mijam ra' dam' jụjbitiñe' dyijyedye' mọ', me' 
jụijya' bä'yi mi'in, yacchunac ra' mọ'. 

8C̣hẹi'ya'jemac Jen' chat qui ra' mu' chime' c̣hẹi'ya'jinac. Juchajtumtyi' mi'in 
farajjevac juchaj mi'in, yojdyem' favac un o, me'jevac mọ', c̣hicon'jevac. Mi'in 
pärä' dyijyedye' cạtiñety, Jen'si' judyeya' jacches, jemoñe' mi'in jäm' yụ'taqui 
ĉụi'tyi' ĉojtyi' mi'in. 

9Tárejam' juchadyes mi'in, aty ra' jam ma'joij mi'in, paj me'qui'dye me'chutiñe' 
dyisdye' mi'in, tárejam' juchadyes mi'in. 

10Ọya'ya'jeyacac dyijyedye' mi'in Ayo'si'ya' vej mu', chat qui ra' Jen' muju'cha' 
yu'tyinac. 

11 Vojity, jam ra' vaj meij ñäñitidyeij mi'in. Tyi chuc ñiñete vojity mu', judyeya' 
dyijtupte juchaj mu', jam mu' mọmo' ñiñete, Jen'si'mun yụ'tacdye' ñiñepte, me' 
bu'yi' mọ' shupqui', jam jäm' ĉọpte Jen'si' yụ'tacdye' mu', ñiñepte mọmo'. Ñiñeja' 
jụijya' mọ' yụ'tacdye', aty qui jam chiqueja' mọ', ñiñejaty qui shupqueja' tsun. 

12Yirity mọmo' mu' Jen' yụ'tyety yụ'tacdye', mu'dyem' yirity jị'cäts yụ'tacsity 
juchadye'ya' muntyi' in. Mu'dyem' tupuj ji'c̣honsin' tsun judyeya' chimu'dye 
tupuj va'quicsin' tsun. Jesha' mi'in jam yụ'tactyi' paj qui ñiñetinte ĉụi'tyi' 
chätidye' mi'in. 

13Se'vibutiĉam' ọij jäm' p̂eyacdye' yụ. Pạrej mu'ya' yi mi'in: “̣Q̂uin' vatyquej ra' 
nojno yocsi'ĉan bä'yedye' jịjcaij tsun, yiris ra' yómodye' mu'ĉan ra' carijtaqui 
tsun, ji'mincaquity ra' jedye' tsun judyeya' ra' ya'ij tsun, bijoyequi ra' querec̣ha 
mu'ĉan tsun”, yi mi'in. 

14Mijam chịj mi'in jun' chuc ra' nojno jiyi' mạyedye'. Mi'in jeñej bu'yi jị'sa', me' 
bu'yi mi'in, mọ' jam men bu'yis, me'tuquim' mọtsis, me'dye mi'in chime', cavin 
mọtsi. 

15Dam'dye jäm' jemoñe' yi mi'in: “Jen' yíya' me' ra' carijtaĉa' jambi'dyem' sänja' 
jụijya' tsun”, jemoñe' me' yi mi'in. 

16Mi'in qui nam' va'bunyedye'tum p̂eyaqui mi'in. Därsi' mọ' juchaj shupqui' me' 
va'bunnaĉa' jụijya' tsun. 

17Chí ̣yebijaty jụijya' rụijsis dyijyedye' Jen'si' mu', jedye' chuc mu' mạ'je', jam qui 
nam' me' jun'taĉa'ya', juchaj mọ' shupqui' tsun. 

JAMES 5 

1 Se'vibutiĉam' ọij p̂eyacdye' mi'in jedye'tumtyi'. Tárejam' mi'in, äjyejam' chime', 
därsi' tyu' ra' ñịbedyes cạvetiñe' mi'in. 

2Fibidyes mọmo' jedye' mi'in me'chutiñes, räj ra' mọ' mọtstaqui mi'in, 
jäm'tyi'vun quị'si' mi'in, räj ram' tạbaij. 

3Chime'dye fibidyety querec̣ha mi'in, mu' ä'ñejijcatintety q̂uin' mi'in, ĉaĉaij na 
jadyiquis tupudye' aty cha'sheja'. Räj ra' buntaqui querec̣ha mi'in, oro judyeya' 
plata mi'in. Mu'jinac ra' ji'me'tyiyinac Jen', mu'si' ra' chicäjrädyem' jeñej bu'yi' ra' 
tŝij shupquim', mọ' ra' ji'munac mi'in. 

4Jesha' pạrej shu'atucsi úñity mi'in quịjodye'ĉan carijtaquity in, tári mu'in 
otejjeyaqui in ĉaĉaij na jam rụij jiya'dyeyacsi mi'in. Mọ' ra' ji'me'tyiyinac ĉaĉaij na 
mu' muju'chaty Jen' aty se'vacsebi táredye' mu'in, jun' chuc ñịbe' jị'cavacsi mi'in 
querec̣hatumtyi' mi'in. 

5Mi'in ĉụi' mọmo' ma'jotyiti bä'yi mi'in úche' jacche', mọ' mọmo' dyijtutiñe' mi'in 
feshtaij bä'yi mi'in, mijam yiris jedye' jayejjotaqui mi'in. Anic jäm' räjĉan säcsi 
mi'in, yojdyem' babes vaca shushdyes o, me' mi'in, me'dyes va'tacdyedyety ra' 
mi'in. 

6Ji'me'tacsi ji'ujacsi mi'in mu'in itŝity juchaj in, mu'in jam jun' ĉụi' ñutsjitity in. 

7Vojity, tyum'chutac bisacdye'ya' Ayo' tsun, yojdyem' mu' quịjoijtyi' muntyi' u 
tyum'chuti-dye'tum bise' mọ' quịjodye'ĉansi' vädacdye' sicdye' mu'. Chime'dye 
bise' tashches añej judyeya' jäquis, jun' qui' chuc shupqui' mọ' vädacdye'. 

8Me' ra' mi'in, tyum'chuti-dye'tum bä'jam', fer bu'jam' mi'in, ato' o c̣hẹi'ya' 
ayidye' Ayos mu'. 

9Vojity, jam ĉa vaj meij ñäñitidyeij p̂iijtidyeij mi'in, are'ĉa va'tacdye' cạtyetinte 
mi'in Ayo', atyu' c̣hẹi'ya'yeban mu' Jen' jị'cäts yụ'tacsity juchadye'ya' muntyi' in. 

10Vojity yụ, dyijtucsejam' mi'in mu'in jaso'mitity p̂eyacdye' Jen' jiquej in, mu'in 
Ayo'si'che' tịj p̂eyaquity jiquej in. Cäc̣hä'chucsebibadac dyijyedye' mu'in, jun' 
chuc tyum'chutidye'tum ñịbedyes ji'cajñe' jiquej in. 

11 Jesha' tsun anic ma'joij cạvacseja' mu'in me' tyum'chutaquety ñịbedyesya' 
jiquej in. Mi'in aty se'veptinte mọ' tyum'chutidye' Jobvunsi' mu', därsi'ĉan 
ñịbedyes tyum'chuti jiquej mu'. Chịj mi'in jäqui've qui mu' Jen' där jañutyibun, 
ĉaĉaij na mu' Ayo' tsun där jäm'yity judyeya' ñịbe' ĉọcsity chime'. 

12Vojity yụ, yụ jéyac, yụ'tiñe' p̂eyacdye' jụijya' mi'in, jam ra' yụ'tiñe' 
tsäqui'yistumsi' p̂eyacdye' mi'in, paj qui chịj in anicsis mọ' p̂eyacdye' mi'in. Jam 
ra' ji'jäctiñe' mạyedye'che', mijam ra' ji'jäctiñe' ọij jac chime', mijam ra' yocsi' 
ji'jäctiñe' chime' paj qui chịj in anicsis mọ' p̂eyacdye' mi'in. Jun'si' chuc yụ'tiñe' 
p̂eyacdye' jụijya', yi mi'in, “Me' ra' yụ”, jam jụijya', yi ra' mi'in: “Jam ra' me' yụ.” 
Jemoñe' jị'cätsetiñe', jam ra' tsäqui'yistum p̂eyacdye' yụ'tiñe' mi'in are'ĉa 
va'tacdye' cạtyetinte mi'in mu' Jen'. 

13Tyi chuc mi'inĉantyi' in carijsis jị'ĉojtye'tyi' in, jemoñe' mu'in me'tyity in 
cọdaqui Jen'che' in. Vatyquej mu'ya' jụijya' ma'joijtyi' in, jemoñe' jimaqui 
Jen'dyes in. 

14Vatyquej pạrej mu'ya' are'reijtyi' jụijya' in, jemoñe' mu'in fayacsi mu'in 
ĉọjcacsity anicjetety Jen' in, chat qui ra' mu'in cọdyete Jen' in are'reijtyidyes in, 
judyeya' Ayo'si' tịj ji'jäcbite in tai'teya' in aseiteya'. 

15Anicyedye'tum cọdaqui Jen'che' jụijya' in, mu' ra' are'reijtyi' jäquijcate in, 
chäĉän ra' mu', Ayo' ra' sacjebajte. Juchaj na ra' mọ'ya' jụijya' mu', Jen' ra' 
vayacjajibubun. 

16Mọ'dyes vaj me' p̂eijvac ĉụi'si' juchaj mi'in. Chime'dye vaj meij cọdyemac Jen' 
mi'in, paj qui mu' ji'chäĉunac mi'in. Mu' rụijtyity muntyi' fer cọdyete Jen' jụijya', 
anic ferdye'tum shupqui' cọdacdye' mu', jụjjajibuti ra' cọdacdye' mu'. 

17Elías jiquej, me' tsan' mu' muntyi' mọmo' yojdyem' tsun u, mu' qui nam' fer 
cọdyete Jen' paj qui jam añei'. Rụijdye me', chibin yómodye' judyeya' jäbän ịvaj, 
me'qui' jam dam' tŝọi' añej. 

18Chimu'dye cọdyebajte Jen', chat qui mu' Jen' jị'tŝoban' mọ' añej judyeya' mọ' jac 
ji'chäĉan' sacacdye' in. 

19Vojity, vatyquej pạrej mu'ya' farajjeptety in rụijsis majmi Jen'si' mu', juchajĉan 
bä'ban, jemoñe' mi'in ferche' ji'ca'ñebajtinte Jen'ya'. 

20Där jäm'si' dyijyedye' mu', mu' ji'ca'ñebajtetysi', se'vepte jụijya' mu'si' 
p̂eyacdye' mu', chat qui ra' mu' Jen' vayacjajibuti juchaj mu', judyeya' qui ra' 
jaji'c̣hon'dyi paj qui jam säñi mu'. 

1 PETER 

1 PETER 1 

1 Yụ nash Pedro jutactyi' Jesucristoty mu', yụ vorjeyac räj mi'in tsim'tactyi' 
Jen'tyi' mi'in, pai' bä'yity mi'in yocsi'ĉaĉan bä'yedye' jam ĉụi'si' mi'in: Pontoĉan 
bä'yity mi'in judyeya' Galaciaĉan, judyeya' Capadocia-ĉan, judyeya' Asiaĉan 
judyeya' Bitiniaĉantyi' chime' mi'in, mu'ĉaĉan bä'yi mi'in. Ọij sánacdye' mi'indyes 
junanaj ĉụi' bä'yity mi'in. 

2Jen' Ạvatusin'tyi' tsun, mu' ĉụi'si'ya' dyijyedye' mu' jä'miij tsim'tyinac jiquej 
mi'in. Ĉụi'si' Ạ'edye' mu' yu'tyinac mi'in paj qui mu'dyety Jen'dyety mi'in. 
Yu'tyinac chime' paj qui chiquetinte mu' Jesucristo judyeya' chime' paj qui 
c̣hicon'jibunac ĉojtyi' mi'in ĉụi'si'ya' chäsh mu' Jesucristos. Yụ cọdyete Jen' paj 
qui ñịbe'jitidyes mu' so'minac mi'in, paj qui chime' so'minac ma'jodye' 
ĉojtyi'ĉandyes mi'in, paj qui jam quijadye'tum so'minac. 

3Tima'queja mu' Jen', mu' Jesucristoty Jen' mu', Ayo' tsun. Mu' där ñịbe' ĉúsin'tyi' 
tsun, mọ'dyes qui tsun ji'na'ibusin' cuvij, aty vañinjebajteya' mu' Jesucristo, tsun 
chime' tsạ'chusin' Jen'dyes. ̣Q̂uin' aty jam mọ' fibis anicyedye' tsun, Jen' ra' 
so'misin' mọ' bisva'quejas tsun. 

4Mọ' so'misin'si' ra' tsun mu' Jen' anic där jäm'si' mọ', mạyedye'ches, mọ' ra' jam 
jun' tạbai'si' mijam ra' mọtsis, mijam ra' jụ'ñisĉan mạyedye' jadyic mọ', mu' Jen' 
jäm' yu'tyiyinacsi', mu' ji'bisiyinacsi' mi'in. 

5Anicye-dye'ya' mi'in mu' Jen' ferdye'ya' ra' mu' yejĉoij ĉujcanac mi'in jun' qui' 
chuc ayijban'ya' jadyiquisĉan tupudye', chat qui ra' so'minac c̣hon'dyedyes 
mạyedye'ches. 

6Dyijtutiñe' jụijya' mọ' q̂uin', tupuj ma'jodye'tum ra' bä'yi mi'in. Me' tsan' q̂uin' 
ñịbe' cạvetiñe' mi'in, me' tsan' yịjyi ñịbedyes jị'ĉojtiñe'ya' mi'in, jemoñe' qui nam' 
mọ' jị'ĉojtacdye' jị'ĉojtiñe' mi'in. 

7Mọ' ra' jorojĉanyi' chí ̣yac jam fibis mọ' anicyedye' mi'in, mọ' anicsis mọ'. Jesha', 
mu' mọtsity oro, tŝijya' qui nam' jämi, paj qui yedyej mu' shupqui, me' bu'yi'dye 
mọ' chime' anicyedye' tsun, mọ' chí ̣yac ñịbedyesya'. Jam farajjeja' anicyedye' 
Jen'che' jụijya' tsun aty ji'jiija'ya' ñịbedyes, mọ' jorojĉan ji'ĉuyisin' jam fibis mọ' 
anicyedye' shupqui' tsun, anicsis mọ'. Me' shupqui' anicyedye' jụijya' tsun, Jen' ra' 
ma'jotyisin' judyeya' ra' tima'quisin' tsun aty atsijbanya' mu' Jesucristo, chat qui 
ra' mu'che' bä'ja' tsun mu'si'ĉan mạijquedye' mu'. 

8Mi'in me' tsan' jambi' cạvetinte mu' Jesucristo q̂uin', mạ'jetinte qui nam'. Me' 
tsan' jam cạvetinte mi'in, anicjetinte qui nam' mi'in, judyeya' därsi'tum ma'jodye' 
cäc̣hä'chutinte mi'in, aty jam o ̣ ya' jun'dyem' tupuj cha'sheja' mọ' ma'jodye' mi'in,  

9ĉaĉaij na aty ji'c̣honnac Jen', anicyedye'ya' Jesucristoche' mi'in, so'mac mi'in 
c̣hon'dyedyes mi'in. 

10Mu'in jaso'mitity p̂eyacdye' Jen' jiquej in jä'miij tashche' p̂iijbusin' in 
c̣hon'dyedyes tsun, jun' chuc ra' ji'c̣honsin' tsun q̂uin' mu'. Mu'in fer tsan' dyijtui' 
in, judyeya' ji'chäyiti in ọij p̂eyacdye' mu', mạ'je' tsan' chí ̣ye' in jun' bu'yi' chuc ra' 
mọ' c̣hon'dyedyes ñịbe'jisin'si' ra' tsun q̂uin' mu' Jen'. 

11 Mọ' qui nam' Ạ'edye' mu' Cristos ĉojtyi'ĉansi' mu'in jaso'mititysi' p̂eyacdye' 
Jen' jiquej in, mọ' jị'chiqueyacsi' tashche' jun' chuc ra' ñịbe' cạve' mu' 
Ji'c̣honacsity muntyi', aty ra' me'si' chat q̂uin'dyem' ra' muju'cha' fer bu'yi yụ'tac 
mu', judyeya' ra' tima'cac juban. Mu'indye jaso'mitity p̂eyacdye' Jen' in mạ'je' 
tsan' chí ̣ye' jäm' in tyi buty ra' mu', chime'dye jun'si' buty ra' tupudye' ayij mu'. 

12Jam qui nam' jun' tupuj chí ̣ye' in, Jen' qui nam' jéyacsi jun' chuc mọ' p̂eyacdye' 
sáñe'si' in, mọ' jam mu'indyes in, jambi' ra' mu'indyes in ca ̣ tsi', tsundyes qui nam' 
mọ' p̂eyacdye'. Anicdye me', mi'in q̂uin' aty se'vacsebi mi'in p̂eyacdye' mu'in 
voro'tacsity in jäm'si' Jen'si' p̂eyacdye' mu'. Mu'in so'mac in Jen'si' Ạ'edye' mu', 
mạyedye'che' jijtui'si' mu', mọ'si'ya' ferdye' voro'tacsi in. Mu'in na anjer in mạ'je' 
tsan' chäyibusin' in mọ' c̣hon'dyedyes tsun muntyis tsun. 

13Mọ'dyes jemoñe' ji'fercaqui dyijyedye' mi'in, judyeya' ra' jäm' ĉujcati mi'in. 
Dyijtuvac jä'mij ñịbe'yedyes ra' mi'in, mọ' so'minacsi' ra' Jen' aty atsijbanya' mu' 
Jesucristo, mọ' bisvac. 

14Chiquemac Jen', mu' Ạvatunactyi' mi'in. Yacchuvac tashches dyijyedye' mi'in, 
jam ra' jeñej jiquej bä'yi mi'in jambi'dyem' chí ̣yetiñe'ya' mi'in mọ' p̂eyacdye', 
q̂uin' aty yocdye. 

15Mu' Jen' fayinactyi' mi'in, anic rụijtyity mu', jemoñe' mi'in chime' räjĉan rụij 
bä'jam', mijam ra' täjtiñe' a'c̣his jedye',  

16ĉaĉaij na yi' sánacdye': “Rụij bä'jam' ĉaĉaij nash yụ rụijtyity”, yi mu' Jen'. 

17Jun'si' chuc cọdyetinteya' mu' Jen', me' jétinte mi'in: “Tsuntyi' Jen'”, jétinte. Mu' 
jị'cäts yụ'tacsity juchadye'ya' räj jacchety muntyi' in, anic cäts cạvacsi mu', jun' 
chuc bä'yi in. Mọ'dyes jemoñe' yejĉoij irijjetinte mu', jun' qui' chuc farajjetiñe'ya' 
ọij jac. 

18Chịj mi'in mu' Jen' aty ji'c̣honnac mi'in judyeya' meijjityinac a'c̣his dyijyedye' 
mi'in, mọ' ji'chäyinacsi' vóshi'vun mi'in. Chịj tyu' u mi'in mọ' mọtsis jedye' 
jacches, querec̣ha, oro judyeya' plata, jam jo'mesya' ji'c̣honnac mu' Jen', 

19me'dye Cristosya' chäsh mu', mọ' mọjo'cha' ya'i'si', mọ'ya' ji'c̣honnac mu' Jen'. 
Ĉụi'si' chäsh mu' yụ'taqui mu' Cristo, ji'ijatiya' jiquej muntyidyes juchaj, jeñej jam 
jụ'ñis oveca, me' bu'yi mu'. 

20Jambi'dyem' jäm'tacya' ọij jac jiquej, aty mu' tạ'caty jatsim'taque mu' Cristo paj 
qui ijac tsundyes. Jadyiquisĉan qui nam' tupudye', q̂uin'dyem' ji'caviti mu' paj qui 
ji'c̣honnac mi'in. 

21Q̂uin' aty Cristoya' mi'in anicjetinte Jen' mi'in, mu' vañinjebajtety judyeya' 
muju'cha' qui fer bu'yi yụ'te. ̣Q̂uin' chat mi'in anicjetinte Jen', chịj mi'in mu' ra' 
jị'cätse' p̂eyacdye' mu'. 

22Q̂uin' chat aty chiquebitinte rụijsis p̂eyacdye' Jen'si' mu', chicacdye'ya' mi'in 
c̣hicon'jibunac ĉojtyi' mi'in. Q̣̂uin' aty rụijsisya' dyijyedye' vaj meij mạ'jiti mi'in 
vaj vojity mi'in. Me' bä'jam' mạ'jitiĉam' räj ĉojtyi' mi'in. 

23Mi'in aty quivij na'ebantyi' mi'in, aty jam jacchetyche' jen' mi'in 
sän'dyedyety. ̣Q̂uin' tsạ'tyi'che' Jen' na'eban mi'in, mu' jam jụ'ñisĉan mạyedye' 
säñity, mu' ạvatunactyi' p̂eyacdye'ya' mu'. Mọ' p̂eyacdye' mu' tsạ'chucsis, mọ' ra' 
jam jụ'ñisĉan mạyedye' mọtsis. 

24Mọ'dye yi' sánacdye': “Jacchety muntyi' in jeñej bu'yi därä' in, mọ' fer bu'yedye' 
mu'in mọ' jeñej bu'yi' därä'si' jáme mọ'in. Mọ' därä' jam men me' bu'yi' chat qui 
sacñi' mọ', mọ' na jáme mọ' vai'joi'. 

25Ayo'si' na p̂eyacdye' mu', jam ra' jụ'ñisĉan mạyedye' mọtsim'”, yi' sánacdyem'. 
Mọ'dye mọmo' jäm'si' p̂eyacdye', mọ' voro'tyinacsi' jiquej in. 

1 PETER 2 

1 Mọ'dyes yacchuvac mọ' yoc yoc dyijyedye' a'c̣his mi'in, judyeya' väñädye' 
chime' mi'in, mijam ra' ac̣hi' dyijyity mi'in jäm' yu'ti mi'in, mijam ra' 
ji'fajquiyitidyeij dyijyedye' mi'in judyeya' mijam ra' p̂iijtidyeij bä'yi mi'in. 

2Yojdyem' joijno' u fer mạ'jebi' tse'si' tashin mọ', me'dye mi'in chime' fer 
mạ'jebimac anicsis p̂eyacdye' Jen'si' mu', mọ' jeñej bu'yi' säcsedye' paj qui p̂añi 
Jen'dyes mi'in c̣hon'dye'ĉan mi'in. 

3Me' ra' mi'in ĉaĉaij na aty chí ̣yetinte mu' Ayo' där jäm'yity mu'. 

4C̣hẹi'ya'jemac mu' Ayo', mu' jeñej bu'yity mij tsạ'chucsity. Yódyem' mu'in 
acaijtyi' jiquej u in va'quecte yirity acadyety mij in, me'dye chime' muntyi' in 
me'jetedye mu'in va'quecte Ayo' in. Mu' qui nam' Jen' jatsim'ti, anic ya'ity 
Jen'si'ya' vej mu'. 

5Me' bu'yidye mi'in chime' jeñej bu'yi tsạ'tyi' mij acadyety jäm'tyes Jen', 
yóĉandyem' bä'yi' Ạ'edye' um'. Me' bu'ja' tsun Jen'si' bu'ja' aca' mu', mọ'dyes 
bä'jam' Jen'dyes mi'in jun' chuc mu' mạ'je'. Jen'si'ya' vej mu' carijtaqui ra' mi'in, 
jeñej bu'yi cudyitity jiquej in mu'che', jam qui nam' cu'dye' so'metinte, yocsi'dye 
tuyetinte mi'in ĉojtyi'ĉansi', mọ' ma'jotyes Jen'. Jesucristosche' tịj mu', me' 
so'metinte. 

6Mọ'dyes yi' sánacdye': “Yụ nash tsim'te yirity mij, mu' muju'chaty tapchuquity 
acadyety, anic ya'ijtyi' mu' mij, Jerusalénĉan yụ'te yụ. Tyi chuc anicjetety in mu' 
mij bu'yity mu'in ra' jam jun' fibidyes shupqui in.”  

7Mi'in na anicjetintety Jen' anic ya'ij mi'indyety shupqui, yoctyi' na in va'quecte 
mọmo' in, yi' ọij sánacdye': “Mu' mij va'quectety acaijtyi' jiquej in, mu'dye q̂uin' 
muju'cha' yụ'tac acadyety”, yi' sánacdye'. 

8Chime'dye yocsi' sánacdye' yi': “Uts mij me'dyety yụ'tac ta'chitidyety muntyity 
in paj qui mu'che' tach tŝọij in”, yi' sánacdye'. Mu'in me' tach tŝọijtyi' in ĉaĉaij na 
mu'in va'quequety mọ' p̂eyacdye' in, mu'dye Jen' jä'miij me' bu'yi yụ'tacsi mu'in 
me'tyity in. 

9Mi'in qui nam' tsim'tactyi' Jen'ya', anic Jen'dyety mi'in, jeñej bu'yi cudyitity 
Jen'che' mi'in, me' carijtaqui Ayodyes mi'in, judyeya' chime' ĉụi'tyi' muntyi' mu', 
me' bu'yi pạrejjinac mi'in. Mu' fayinac mi'in judyeya' yu'nac mi'in paj qui 
jị'chiqueyacsi muntyi' mi'in mọ' därsi' mạ'jitidyes mu', jun' chuc mu' ji'c̣honnac 
mi'in tojmadye'ĉan bä'yity jiquej mi'in, q̂uin' qui nam' yu'tyinac mạij 
bu'yedye'ĉan mi'in. 

10Tashche'dyem' jiquej mi'in jam Jen'tyi' mi'in, q̂uin' qui nam' aty Jen'tyi' muntyi' 
mi'in. Tashche' jiquej jam ñịbe' ĉúnac mi'in, q̂uin' qui nam' aty ñịbe' ĉúbunac 
mi'in. 

11 Chätidye' mạ'jeyacdyety yụ, mi'in jam úĉandyety mi'in, ọij jam ĉụi'si' bä'yedye' 
mi'in. Mọ'dyes yụ ferdye'ya' jéyac mi'in, yacchuvac a'c̣his dyijyedye' a'si' mi'in, 
mọ' räjĉan fáquitis jäm'si'tum dyijyedye' ạ'edyes mi'in. 

12Jemoñe' rụij bä'yi mi'in mu'insi'ya' vej mu'in jam anicjetetyya' Jen' in. Me' rụij 
bä'yi jụijya' mi'in, me' ra' tsan' ñäñinac in, väñädye'ya' ji'me'tyinac in, mu'in qui 
na ra' cavibunac in jäm'si' dyijyedye' mi'in, chat qui ra' aty ayijya' tupudye', jị'cäts 
yụ'tacsi ra' mu' Jen' mu'in ra' chime' tima'quete in mi'indyes. 

13Cäc̣hä'chucdye'ya' Ayo' mi'in, jemoñe' mu'in chicacsi räj jacchety ayo' mi'in. 
Chiquemac mu' muju'chaty ayo',  

14judyeya' mu'in uya'yaty chime' in, ĉaĉaij na mu'in yụ'tac in muju'chatyya' ayo' 
paj qui mu'in so'macsi va'tacdye' in mu'in ac̣hi' bä'yity in, judyeya' paj qui 
tima'cacsi in mu'in rụij bä'yity in. 

15Jen' mạ'je' paj qui rụij bä'yi mi'in, paj qui me' ji'c̣hu'c̣huyacsebi p̂eyacdye' mu'in 
itŝi' jety dyijyedye' in. 

16Aty c̣hon'dye'ĉan Jen'dyes mi'in, aty jam úñedye'ĉan mi'in. Me' tsan' me' jam 
qui na ram' cäj dyijyi mi'in judyeya' yi mi'in: “Jesha', tsun aty c̣honja', q̂uin' jun' 
chuc mạ'jeja' bä'ja' tsun tupuj me' jäm'taĉa'”, jam ra' me' yi mi'in. Dam'dye jäm' 
rụij bä'yi mi'in, yojdyem' Jen'tyi' úñity um', me' bä'jam'. 

17Âräjjeyac-sevac räj muntyi' in, mạ'jeyacsejam' mu'in chime' anicjetety Jen' in, 
irijyevac Jen'che' chime', chiquemac mu' muju'chaty ayo' Romaĉantyi'. 

18Mi'in úñity jäm'yedye'tum chiquemac ĉụi'tyi' ayo' mi'in, jam ra' mu'in mọmo' 
chicacsi mi'in, mu'in jäm'yity in judyeya' jam ashyity in, chiquemac chime' mu'in 
voro'shaquity ayo' mi'in. 

19Jesha', jị'ñibe'cac jụijya' mi'in, me' tsan' itŝity juchaj mi'in, jemoñe' dyijyim' 
Jen'che' mi'in, mọ' mu' ma'jotye' Jen'. 

20Ĉụi'si' juchaj ji'me'tyinac va'tacdye'ya' jụijya' mi'in, me' tsan' tyum'chuti-
dye'tum ji'cajñetiñe' jụijya' mi'in, mọ' jam jäm' shupqui' mi'indyes. Rụij chat bä'yi 
jụijya' mi'in, me' tsan' me' jị'ñibe'canac jụijya' in, tyum'chutidye'tum ji'cajñetiñe' 
jụijya' mi'in, mọ' ma'jotye' Jen'. 

21 Mọ' nash dyijyedye' Jen'si' mu' fayinacya' jiquej, mu' mạ'je' paj qui mi'in 
cäc̣hä'chubitinte Jesucristos dyijyedye' mu', jun' chuc mu' tyum'chutidye'tum 
ji'cajñise ñịbedyes mu', yoqui'dyem' ñịbe' cạvise tsundyes jiquej u. 

22Mu'si' jam méquis juchaj mu' mijam väñädye' mu'. 

23Me' tsan' fạra'ñete jiquej in, mu' qui nam' jam vortacsi, me' tsan' jị'ñibe'cate in, 
jam qui nam' jun' c̣hojvacsi, Jen'chem' ĉúti mu' paj qui ñutsjajiti, mu'dye Jen' rụij 
jị'cäts yụ'tacsity juchadye'ya' muntyis mu'in. 

24Mu'dye Cristo ĉụi'si'ĉan a' mu' cabusin' juchaj tsun, croshche' ijac mu', mu'tum 
sänja' tsun paj qui aty jam jun'sin' juchaj tsun, paj qui rụij bä'ja' Jen'dyes. Mu' 
nash jị'ĉojtye' are'redye' tsundyesi' paj qui tsạ' bu'ja' Jen'dyes. 

25Mi'in jiquej yojdyem' moñis oveca o, me' jiquej mon'dye'ĉan bä'yi mi'in, q̂uin' 
qui nam' aty caman'yeban mi'in Ayo'ya', q̂uin' aty cäc̣hä'chutinte, mu' nash 
ĉujcanac mi'in judyeya' ñutsjinac chime'. 

1 PETER 3 

1 Mi'in p̂en mi'in jemoñe' se'vetinte vämtyi' mi'in, me' ra' chat jụj ja'yetinte 
vämtyi' mi'in, jam anicjetety Jen' jụijya' mu'. Me' ra' tsan' jam jétinteya' Jen'si' 
p̂eyacdye' mu', chiquetinte qui nam' jụijya' mi'in, tupuj jụj ja'yetinte mu', ĉaĉaij 
na ra' mu' cavinac jun' chuc jäm' bä'yi' mi'in. 

2Mu' ra' cavibunac rụijsis dyijyedye' mi'in jun' chuc irijyedye'tum bä'yi' mi'in, 
chat qui ra' jụjjibunac p̂eyacdye' vämtyi' mi'in. 

3Jam ra' mọ' mọmo' dyijtutiñe' mi'in jäm' yu'tidye' a' mi'in, mijam ra' mọjo'cha' 
dyijtutiñe' mọ' mi'in jun' chuc ra' jäm' yụ'taqui' fin mi'in, judyeya' q̂uị'si' mi'in, 
judyeya' shaporo mi'in judyeya' sontica oro chime', jam ra' jo'memes dyijtutiñe' 
mi'in. 

4Dyijtuvac mọjo'cha' ĉojtyi'ĉan mọ' jäm' yu'tidye' mi'in, jäm'si' dyijyedye' 
me'chuvac, jam ra' ashyi' mi'in, jäm'yedye'tum ra' bä'yi' mi'in, mọ' jäm' yu'tidye' 
jam mọtsis, mọ' nash ma'jotye' Jen'. 

5Me' nash bä'yi' jiquej in mọ'in urucya' munsi' in, cäc̣hä'chutes Jen' jiquej in. 
Mọ'in ĉútis Jen'che' jiquej in chicaqui' vämtyi' jiquej in, mọ' mọ'insi' jäm' yu'tidye' 
jiquej mọ'in. 

6Me' jiquej mọ' Sara chime' chicaqui' vämtyi' mọ' Abraham jiquej, yi' jéyaqui' “Mi 
nash ayo' yụ”, jéyaqui' jiquej vämtyi' mọ'. Me'dye ra' mi'in chime', yódyem' Sara 
jiquej o, mọ'si' ra' dyijyedye' cäc̣hä'chubi-tiñe' mi'in q̂uin' chime', rụij bä'yi' jụijya' 
mi'in judyeya' jam noi'yedye'tum bä'yi' jụijya' mi'in. 

7Mi'in chime' son' mi'in, jäm' bä'jam' p̂entum mi'in chime' jäm'jeyaĉam' judyeya' 
dyijye-dye'tum bä'jam'. Jäm' bä'jam' jäm'jeyaĉam' p̂en mi'in, chịj mi'in ọya'ya' 
nash p̂ensi' ferdyem', jam jeñej son'si'. Me' tsan' me', vaj cätsdye qui nam' 
p̂entum mi'in Jen'yadyety mi'in, mu'ya' ra' bä'yi mi'in. Me' jäm' bä'yi p̂entum 
jụijya' mi'in jam ra' yiris jedye' ñutsjibunac cọdacdye' mi'in Jen'che'. 

8Jadyiquis ra' yụ jéyac: Vaj cäts cạjam' dyijyedye' mi'in, mạ'jitidyeij ra' mi'in 
judyeya' jam ashjitidyeij mi'in ĉaĉaij na vaj vojity mi'in. Jäm'yedye'tum ra' bä'yi 
mi'in jam ra' va'bunnac-dye'tum bä'yi mi'in. 

9Jị'ñibe'ca-nac jụijya' in, jam ra' chime'je-yacsi mi'in, fạra'ñinac jụijya' in, jam ra' 
ji'pen'ti mi'in, Jen'chem' ĉútiĉam' cọdyemac Jen' paj qui mu' no ̣ tacsi, ĉaĉaij na 
me'dyety mu' Jen' me' fayinac mi'in paj qui mu' ñútyinac chime' mi'in. 

10Sánacdye' yi': “Tyi chuc mạ'je' ma'jodye'tum bä'yi jụijya', jemoñe' ji'dyäcaqui 
ĉụi'si' nem mu', paj jam mọ' chụ' mu' a'c̣his p̂eyacdye' p̂eijjan', mijam väñäij. 

11 Jemoñe' yacchui' ac̣hi' bä'yi, paj rụij qui bä'yi, jemoñe' dyijtui' paj qui jäm'jiti 
yoctyi'tum bä'yi. 

12Mu' Ayo' ĉọjcacsi mu'in rụijtyity in, judyeya' se'vacsebi cọdacdye' mu'in, mu'in 
na ac̣hi'yity in Ayo' doroi'jeyacsi”, yi' sánacdye'. 

13Jesha' yụ ra' jéyac, ferdye' yụ'tacac paj qui rụij bä'yi jụijya' mi'in, ¿tyi ĉaĉaij 
jị'ñibe'canac u? Itŝij. 

14Me' tsan' me', jị'ñibe'cac mi'in, me' tsan' rụij bä'yi mi'in, ma'jodye' qui na ram' 
shupqui' mi'indyes. Jam ra' quijnacsi mi'in mu'in jị'ñibe'canactyi' in, mijam ra' 
noi'yi mi'in. 

15Cristom' dyijtumac ĉojtyi'ĉan mi'in, ayotumac mu'. Jemoñe' jä'mii'tyi 
dyijyedye'ĉan mi'in, paj qui tupuj vortacsi mi'in vatyquej ra' jínac jụijya' in: “¿Jun' 
dash me' jụjjetinte Jen'?” Me' jínac jụijya' in, jemoñe' chịj rụij vorjeĉúnacsi mi'in. 

16Jäm'ye-dye'tum ra' jéyacsi mi'in, jam ra' va'bunjeĉú-nacsi mi'in. Räjĉan ra' 
rụijsis dyijyedye' cạtiñe', paj qui jam ji'yoquiti ĉojtyi'ĉan mi'in. Me' jụijya' mi'in 
tsí ̣caij ra' in mu'in ñäñinactyi' in, judyeya' väñä-dye'ya' c̣họco'tyi-nactyi' in, ĉaĉaij 
na ra' cavinac in jun' chuc rụij bä'yi mi'in anicjetintety Cristo mi'in. 

17Jen' me' mạ'je'ya' paj qui jị'ñibe'cac tsun, rụij bä'ja'ya' tsun, jäm' mọ' shupqui' 
mu'si'ya' vej mu', me' na jụijya' va'tacdye' cạja' a'c̣hisya' dyijyedye' ĉụi'si' tsun, 
mọ' chat jam jäm'. 

18Mu'dye Cristo yirim' ijac tsunsidyesi' juchaj jiquej, mijam ra' jụ'ñisĉan 
mạyedye' quivij ijac mu'. Me' tsan' rụijtyity mu', ñịbedyes qui nam' jị'ĉojtye' 
tsundyesi' ac̣hi'yejatydyes tsun, paj qui jäm' yu'sin' Jen'ya'. Ijacya' jiquej mu', mọ' 
sän'dyes a' mu' säñi', chat qui Ạ'edye'ya' Jen'si' mu' vañinyeban mu'. 

19Ạ'edye'ya' mu' voro'tacsequi mu'in ĉär'tactyi' ạ'edye' in. 

20Mu'in jam anicyaquety jiquej in yoqui'dyem' mu' Noé jäm'te covamba u. Me'qui' 
tsan' mu' Jen' bisacseva'joijtyi' jiquej, jam qui nam' anicjete in. Juñucsim' anicjete 
in, q̂uen'ĉan mọmo' siti mu'ĉan in, mu'che' ji'cajñe' ojñi' in. 

21 Mọ' ojñi' jiquej jeñej bu'yi' ji'chojtidye', mọ' ji'chojtidye' jị'ĉoi' c̣hon'dye' tsun 
q̂uin', vañinyedye'ya' Jesucristos mu' c̣honja' tsun. Mọ' jam c̣hicon'jibusin' a' tsun, 
ĉojtyi' qui nam' c̣hicon'jibusin' paj qui rụijsisya' dyijyedye' cọdaĉa' Jen'che' tsun. 

22Q̂uin' mu' aty mạyedye'che' jịjcaban, tacve bu'ban Jen'ya' mu', mu'che' qui 
ayo'bu'ban räj ayodyes in, judyeya' anjerdyes in judyeya' fer bu'yitydyes in, me' 
bu'yi ayo'bu'yi mu' q̂uin'. 

1 PETER 4 

1 Cristos ñịbe' cạve' a' mu', me'dye ra' mi'in chime' jị'ĉojtiñe', mọ'dyes q̂uin' 
jä'mii'tyejam' dyijyedye'ĉan mi'in, vatyquej ra' me' ñịbe' cạvetiñe'. Tyi chuc ñịbe' 
cạve' a'ĉan jụijya' mu', aty jam ji'säsdyi juchajya',  

2aty ra' jam me'chui' a'c̣his dyijyedye' a'si' mu' úche' jacche', me'dye Jen'sim' 
dyijyedye' me'chupte jun' qui' chuc jadyic mu'. 

3Tashche' jiquej me' bä'yi mi'in jịjcatacsebi dyijyedye' mi'in mu'insi' in jam 
anicjetetysi' Jen' in. ̣Q̂uin' aty jam tupuj me' bä'yi mi'in, anic där a'c̣his 
me'chutiñe' dyijyedye' jiquej mi'in, vo'vodye'che' bä'yi jiquej mi'in, judyeya' 
shu'quedye'che' mi'in, tyeijtyi' mi'in judyeya' feshtadye' räjĉan dyijtutiñe' mi'in, 
chime'dye jäm'tacdye'che' ĉúti mi'in, mọ' nash äcäijje' Jen', me' bä'yi jiquej mi'in. 

4Mu'in na pen'dye' jiquej mi'in, q̂uin' mu'in in anic där äjjinac in me'qui'dye 
jịjcatacsebi mi'in a'c̣his dyijyedye'vun mu'in, mọ'dyes qui mu'in ñäñinac in. 

5Mu'in ra' me'tyity in Jen' ra' cọdyetacsi p̂eyacdye' jun' chuc bä'yi jiquej in, q̂uin' 
aty mu' jä'mii'tyi jị'cäts yụ'tacsi ra' juchadye'ya' räj muntyi' in, jam yirity va' in, 
säñity in judyeya' tsạ'tyi' in. 

6Mọ'dyes mu'in säñity in se'vetaque' jiquej in mọ' jäm'si' p̂eyacdye' Jen'si' mu' paj 
qui tsạ' bu'yi ạ'edye'ĉan in, cätsdye Jen'tum in. Mọ' sän'dye' mu'in va'tacdye' 
shupqui' mu'in, cätsdye räj jacchety muntyi' in. 

7Aty c̣hẹi'ya' jadyic ra' räj ọij jac, jäm' ĉujcatac, rụij dyijyejam' tupuj qui 
cọdyetinte Jen'. 

8Anic dadam' mọjo'cha' jemonac q̂uin' paj qui fer mạ'jitidyeij bä'yi mi'in. Vaj meij 
mạ'jitiĉa' bä'ja' jụijya' tsun, aty ra' jam dyijtucsebija' juchaj mu'in, me' tsan' dai' 
qui' juchatusin' jụijya' in jam ra' dyijtucsebija' juchaj mu'in. 

9Chime'dye ji'dyäquitac ĉụi'si'ĉan aca' mi'in, jam ra' doroi'jiĉun'dyi mi'in. 

10Jen' räjen'dye so'minac carijtacdyedyes mu', jun' jun' chuc so'minac, me' me' 
carijtaĉam' no ̣ tacsejam' yoctyi' in, ĉaĉaij na mu' me'dyes so'minac 
carijtacdyedyes mi'in. 

11 Tyi chuc so'mac voro'tacdyedyes, paj rụij jéyacsi Jen'si' p̂eyacdye' mu', tyi chuc 
so'mac no ̣ tacsedyedyes, paj no ̣ tacsi yoctyi' in Jen'si'ya' ferdye' mu'. Me' ra' 
carijtaqui mi'in paj qui tima'cac mu' Jen' Jesucristosche' tịj mu'. Räjĉan bu'yi' ra' 
därsi' ferdye' mu' judyeya' ayo'bu'yedye' mu', jam ra' jụ'ñisĉan mạyedye' 
mọtsim'. Paj me'. 

12Chätidye', mạ'jeyacdyety yụ, jam ra' äjyi mi'in därsi' ñịbedyes jị'ĉojtiñe' jụijya' 
mi'in, mijam ra' yi mi'in: “¿Jun' buty me' jo'mes jị'ĉojtyeja'?” 

13Dadam' ma'jovac jị'ĉojtac-dye'ĉan mi'in, yojdyem' mu' Cristo ñịbe' cạve' jiquej 
u, me' bu'yidye ra' shupqui mi'in. Me' ra' chat dadam' cätssistum ma'jodye' 
shupqui mi'in, atsijbanya' mu' Cristo aty ji'caviti'ya' ferdye' mu'. 

14Ñäñinac jụijya' in cäc̣hä'chuc--dye'ya' Cristo, ma'joij ra' mọmo' mi'in ĉaĉaij na 
mọ' jorojĉanyi' Jen'si' Ạ'edye' mu', mọ' där mọjo'cha' jäm'si', mọ' räjĉan 
tŝútyinacsi'. 

15Are'ĉa mi'in paj jam yirity mi'in va'tacdye' cạtiñe' ĉụi'sidyes juchaj mi'in, paj 
jam mọ' ñịbe' ji'cavinac. Paj jam ujacsedye' muntyi' mijam shu'adye' mijam ra' 
yoctyisĉan jedye' ji'c̣ham'-dyidye', mọ' ji'me'yinac. 

16Ñịbedyes qui nam' jị'ĉojtiñe'ya' Cristodyes, jam ra' tsí ̣catyetiñe' mi'in, 
yoshoropaij jétinte ram' Jen' ĉaĉaij na Cristoty aty mi'in. 

17A to' o ra' venchui' tupudye', mu' ra' Jen' tiyacchui' jị'cäts yụ'tacsi juchadye'ya' 
muntyi' in, ĉụi'tyi' chum ra' muntyi' mu' tashi jị'cäts yu'sin'. Tsun chum jị'cäts 
yu'sin' jụijya', ¿jun' bu ra' mu'in cạve' in jam anicjeptety in mọ' jäm'si' p̂eyacdye' 
Jen'si' mu'?  

18Mọ'dye ji'jäque' sánacdye', yi': “Ñịbedyes chum ra' jị'ĉojtye' in mu'in rụijtyity in 
chat qui ra' q̂uin'dyem' c̣hoñi in.” Me' bu'yi jụijya' mu'in in, dadam' ra' mu'in ñịbe' 
cạve' in tsäqui'sisĉan mu'in juchajtumtyi' in jam irijjetety Jen' in. 

19Mọ'dyes tyi chuc ñịbedyes jị'ĉojtye' jụijya' in, Jen'si'ya' dyijyedye' mu', paj rụij 
bä'yi in paj ĉúti Jen'che' in, mu' jäm'tacsity jiquej, mu'dye ra' ñutsjeyacsi judyeya' 
jäm' ĉọjcacsi ĉaĉaij na mu' räjĉan jị'cätse'tyi' p̂eyacdye' mu'. 

1 PETER 5 

1Q̂uin' yụ ra' so'meyac ọij p̂eyacdye' mi'in ĉọjcacsity mu'in anicjetety Jen' in. Yụ 
chime'dye me' bu'yi ĉọjcacsity, yụ cạveptety Cristos ñịbedyes jiquej mu', yu ̣mun 
ra' chime' pen'dyetute aty ji'cavitiya' mu', mạyedye'chestum ferdye' atsijbanya' 
ra' mu'. 

2Q̂uin' yụ jéyac, ĉọjcabimac Jen'tyi' oveca bu'yity in, ĉaĉaij na me'dyes carijtacdye' 
mi'in paj qui ĉọjcacsi mi'in. Jam ra' carij ĉo ̣ tiñe' mọ' ĉọjcacsedye' mi'in, mijam ra' 
querec̣hadye'yas dyijtutiñe' mi'in, jäm'si'yam' dyijyedye' ĉọjcac-sejam', mọ' 
mạ'je' Jen'. 

3Jam qui na ram' son' bu'yi yu'ti mi'in, jam ra' jeñej ayo' mi'in, dam'dye jäm' rụij 
bä'yi mi'in paj qui mu'in cäc̣hä'chubunac in rụijsis dyijyedye' mi'in, me' ra' 
ĉọjcacsi mi'in Jen'tyi' oveca bu'yity in. 

4Me' jäm' ĉọjcacsi jụijya' mi'in, atsijbanya' qui ra' mu' Tashchety Ĉujcasin'tyi' 
tsun, mu' ra' so'minac bíjodye' mọjo'chas jäm'si', mọ' bíjodye' jam ra' jụ'ñisĉan 
mạyedye' mọtsis. 

5Mi'in nanamuntyi' se'vacsejam' mu'in ĉọjcacsity anicjetety Jen' in. Jemoñe' räj 
vaj meij se'vitidyeij mi'in, jam ra' fibi'nacdye'tum bä'yi mi'in. Mọ'dye p̂eyes mọ' 
sánacdye' yi': “Jen' doroi'jeĉúnacsi mu'in va'bunyity in, mu'in na se'vetety in jam 
va'bunyity in, mu'in mọmo' no ̣ tyetacsi ñịbe'jitidyesya' mu'”, yi' sánacdye'. 

6Mọ'dyes jäm' se'vemac mu' ferdye'tumtyi' Jen', mu' ayotumac, chat qui ra' aty 
mạ'je'ya' mu', mu' ra' muju'cha' bu'yi yu'nac ji'cajñiyinac jedye' chuc jị'ĉojtiñe'ya' 
mi'in. 

7Jémac Jen' jun' chuc mọ' táris mi'in, ĉútac mu'che' mi'in, ĉaĉaij na mu' jäm' 
dyijtunac mi'in. 

8Doijrojam' jäm' mi'in, dyij bu'vac, jäm' chime' ĉujcatac ĉaĉaij nash mọ'ya' mọ' 
Sọyo' räjĉan fáquinacsi'. Mọ' jeñej bu'yi' yirity pupujri' dururujyity, pai' natity 
quevaqui jedye' chuc ra' jebei', me' bu'yi' mọ' Sọyo' chime' mạ'je' ac̣hi'sin' tsun. 

9Fer bu'jam' anicyejam' Jen'che', jam ĉa yäcänyi Sọyo'tum mi'in. Chịj tyu' u mi'in, 
mu'in vojity mi'in anicjetety Jen' in, pai' bä'yity úche' jacche' in, me'dye mu'in 
chime' jị'ĉojtye' in, yojdyem' mi'in u. 

10Dam'dyety tyu' u ra' ñịbedyes jị'ĉojtiñe' mi'in, chat qui ra' mu' Jen' mạ'jeyacsity 
yu'tyinac qui ra' mi'in mu'che' qui ra' bä'yi mi'in, räjĉan ra' pen'dyetutinte mu' 
ayo'bu'ye-dye'ya' mu', ĉaĉaij na Cristoty mi'in. Mu'dye Jen' ñịbedyesya' mi'in räj 
ra' jäm' yu'bunac ĉojtyi'ĉan mi'in paj qui fer bu'yi bä'yi mi'in, aty qui ra' jam 
yäcänyeban mi'in. 

11 Räjĉan bu'yi' ra' därsi' ferdye' mu' mijam ra' jụ'ñisĉan mạyedye' mọtsi' 
ayo'bu'yedye' mu'. ¡Paj me'!  

12Uts Silvano ñútyin yụ sáñe'ya' yụ ọij miqui'yas sánacdye' mi'indyes q̂uin'. Yụ 
nash chí ̣yete uts vojity anic jị'cätsety p̂eyacdye'. Yụ sáñe' ọij mi'indyes, yụ mạ'je' 
ji'ma'yeyac Jen'ya' mi'in, chime'dye jéyac ọij p̂eyacdye' p̂eijbites mọ' anicsis 
mạ'jitidyes Jen'si' mu'. Fer bu'yi bä'jam', yejĉojam' dyijtubimac mạ'jitidyes mu'. 

13Mu'in chime' vorjinac in Babiloniaĉantyi' anicjetety Jen' in, mu'in tsim'tactyi' 
Jen'ya' in yojdyem' mi'in u. Chime'dye uts Marcos, mu' ạva' bu'yity yụ, vorjinac 
chime'. 

14Mi'in vaj meij ra' vorjitidyeij pụ'sacdye'tum mi'in Jen'dyes. Yụ cọdyete Jen' paj 
qui so'minac ma'jodye' ĉojtyi'ĉandyes mi'in yósi'dyem' Cristoty u mi'in. 

2 PETER 

2 PETER 1 

1 Yụ Simón Pedro, úñity Jesucristoty mu' jutactyi' yụ. Yụ sáñe' ọij mi'indyes 
anicjetintety tsuntyi' Jen', mu'dye Jesucristo Ji'c̣honsin'tyi' tsun. Mu' so'minac 
anicyedyes mi'in, mọ' dam'dye ya'is, mọ'ya' c̣hoñi mi'in chịmo'dye tsun so'min 
chime', ĉaĉaij na mu' rụijtyity, vaj cäts qui so'misin'. 

2Yụ cọdyete Jen' paj qui mu' so'minac ñịbe'jitidyes mu', paj qui chime' so'minac 
ma'jodye' ĉojtyi'ĉandyes mi'in, paj qui jam quijnacdye'tum so'minac, me' bu'yi ra' 
yu'tyiyinac mu' Jen' ĉaĉaij na mi'in jäm' chí ̣yetinte judyeya' chime' chí ̣yetinte mu' 
Jesús Ayo' tsun. 

3Jen' ĉụi'si'ya' ferdye' mu' räj so'misin' mọ' jemonjas tsun paj qui rụij bä'ja', 
judyeya' cäc̣hä'chubija Jen'si' dyijyedye' mu', me' ra' tsun ĉaĉaij na aty chí ̣yeja 
mu' Cristo. Mu' fayisin' paj qui me'chubija ferdye' mu' judyeya' jäm'yedye' mu'. 

4Me' mu' so'misin' anic mọjo'chas ñịbe'yedyes in, mọ' p̂eyes mọ' p̂eyacdye' 
yu'tyiyisin'si' tsun. Mu' so'minac ñịbe'yedyes mu' paj qui me'chubitinte Jen'si' 
dyijyedye' mu', paj qui c̣hoñi mi'in a'c̣hisĉan dyijyedye' muntyis mu'in 
úchetysi'ĉan in. 

5Jemoñe' fer dyijtutiñe' mi'in paj qui yejĉoij p̂añi Jen'dyes mi'in. Aty anicjetinteya' 
Jen', ferdye' yụ'tacac cächjevac paj qui jäm'yedye'tum bä'yi mi'in. Aty 
jäm'yedye'tum bä'yi jụijya' mi'in, jemoñe' qui chime' dyijyedye'tum bä'yi mi'in. 

6Aty me' dyijyedye'tum jụijya' mi'in, jemoñe' qui jäm' ĉujcati chime' mi'in, aty 
jäm' ĉujcati jụijya' mi'in, jemoñe' qui tyum'-chutidye'tum bä'yi mi'in, aty 
tyum'chutidye'tum bä'yi jụijya' mi'in, jemoñe' qui jäm' cäc̣hä'chuptinte Jen'si' 
dyijyedye' mu' chime'. 

7Aty me' jụijya' jemoñe' qui vojity jítidyeij mi'in chime'. Aty me' jụijya' mi'in, 
jemoñe' qui mạ'jeyacsi bä'yi mi'in, me' me' ra' cächjetiñe' mi'in. 

8Me' cächjetiñe' dyijyedye' jụijya' mi'in, me' ra' chat Jen'dyes bä'yi mi'in, mijam 
ra' fibi' bä'yi mi'in, mijam qui ra' chime' fibi' chí ̣yetinte Jesucristo Ayo' tsun. 

9Tyi chuc jam me' dyijyi jụijya', mu' jam naijti ĉojtyi'ĉan, mu' jeñej bu'yi oshnoty 
muntyi', ĉaĉaij na mu' yaquintuban'tyi' jun' chuc mu' Jen' c̣hicon'jaji-taque 
judyeya' vayacjajibuti juchaj mu'. 

10Anic me' vojity, cächjevac ferdye' mi'in paj qui rụij bä'yi mu'dyes mi'in, me' 
bu'yi' ra' mi'in jị'ĉoyacsi mi'in anictyity tsim'tactyi' Jen'tyi' mu'. Me' jụijya' mi'in, 
me' ra' chat jam jun' peñi mi'in. 

11 Chat qui ra' ñịbe'jitidyesya' mu' Jen'ya' yu'nac mi'in, mu'che' ra' tiĉun'nac 
mi'in, ayo'bu'yedye'ĉan mu' Ayos tsun Jesucristos Ji'c̣honsin'tyi' tsun, mijam ra' 
jụ'ñisĉan mạyedye' mọtsi' ayo'bu'yedye' mu' ayos tsun. 

12Yụ ra' yejĉoij ji'dyijveba-dyeyac ọij ji'chäyitidye', me' tsan' aty chí ̣yetiñe' mi'in, 
me' tsan' aty jäm' cäc̣hä'chutiñe' ọij p̂eyacdye' anicsis so'minacsi' jiquej, yụ qui ra' 
yejĉoij ji'dyijvebadyeyac. 

13Taca' ra' yejĉoij yụ rụi'cu'ĉan-dyem' yụ, mọ' carijtacdye' yụ paj qui 
ji'dyijvebadyeyac ọij ji'chäyiti-dye' yụ. 

14Mu' Jesucristo Ayo' tsun aty ji'chäquiyin yụ aty c̣hẹi'ya' sän'dye' yụ, yạjqui' ra' 
yụ ọij jac. 

15Mọ'dyes q̂uin' yụ ferdye'ya' yụ jị'chiqueyeyac ọij ji'chäyitidye' yụ, aty ra' 
yạjquiyacya' yụ, mi'indyety qui ra' yejĉoij dyijtutiñe' ọij ji'chäyitidye'. 

16Ọij ji'chäyitidye' jéyacsi' tsun mi'in, mọ' p̂eijbites ferdye' Jesucristos mu' Ayos 
tsun judyeya' ca'ñibudye' ra' mu', mọ' anicsis p̂eyacdye', mọ' jam muntyis 
väñädye' mu'in, mọ' ji'shupques ĉụi'si'ya' dyijyedye' mu'in. Tsun ĉụi'si'ya' vej 
tsun cạvepte tsun pashquedye' mu'. 

17-18Tsun pen'dyetute jiquej Jen'tyi'che' mụcu', yoqui'dyem' mu' Jen' Ạvatusin'tyi' 
tsun, jaso'miti fer bu'yedye' mu' judyeya' tima'cacdye' mu'. Se've' chime' tsun mọ' 
p̂eyacdye' mu' muju'chatysi' Jen' mạyedye'-chetysi', yi mu': “Uts nash 
mạ'jeyacdyety Ạva' yụ, anic ma'jotacdyety yụ.” 

19Ọij mọmo' cạve' tsun, mọjo'chas vatyquej anicsis shupqui' tsundyes mọ' 
tashches p̂eyacdye' jaso'mititysi' p̂eyacdye' Jen' jiquej in. Mọ'dyes jemoñe' mi'in 
jäm' chiquetiñe' ọij p̂eyacdye', mọ' jeñej bu'yi' mạijyis tojmadye'ĉan, mọ' ra' 
yejĉoi' mạij bu'yi' jun' qui' chuc nạijjoi'ya', mọ' jeñej bu'yi' ayidye' Ayo'sim', chat 
qui ra' mu' mạijchubusin'tyi' ĉojtyi' tsun, mu' jeñej bu'yi nạijjodye' tui'tyi' o ̣rota', 
me' bu'yi ra'. 

20Jäm' se'vevac ọij mọjo'chas ji'chäyitidye', yi': ĉụi'si'ya' mọmo' dyijyedye' jụijya' 
tsun, mijam mọ' méqui' chicacsebija' jätäjyi' chuc mu'insi' sánacdye' mu'in 
jaso'mititysi' p̂eyacdye' Jen' jiquej in,  

21ĉaĉaij na mu'in me'dye chime' in jam ĉụi'si'ya' dyijyedye' mu'in p̂eyaqui jiquej 
in. Jen'si' Ạ'edye' so'macsi' dyijyedyedyes mu'in paj qui mu'si' p̂eyacdye' p̂eijbite 
in. 

2 PETER 2 

1 Urucya' jiquej pạrej mu'ya' in Israeltyi' vóshi' in väñädye'ya' p̂eyaqui jiquej in, 
jeñej bu'yi jaso'mitity p̂eyacdye' Jen' in, me' bu'yi yu'ti in. Me'dye ra' q̂uin' chime' 
mi'inya' in pạrej ra' mu'ya' väñädye'ya' p̂eyaquity in. Mọ' ji'chäyitidye' mu'in 
väñädye' ra' mọmo' ji'se'veyacsi in, jo'mesya' ra' ji'ac̣hi'tacsi in mu'in se'vacsebity 
p̂eyacdye' mu'in. Mu'indye ra' va'quecte Jesucristo in, Ayo' tsun, mu' ya'itacsebity 
c̣hon'dye' mu'in. Mọ' ra' ji'me'tacsi' va'tacdye'ya' mu'in, vatyquej ra' mọmo' 
tŝo ̣ tacsi'. 

2Dai' ra' anicjetety Jen' in jịjcatacsebiban in a'c̣his dyijyedye' mu'in, judyeya' ra' 
mu'in jorojyaty in cạvacsebi ra' a'c̣his dyijyedye' mu'in, mọ'dyes qui ra' ñiñepte 
in rụijsis p̂eyacdye' Jen'si' mu'. 

3Mu'in väñädye'ya' jị'chiyacsity in querec̣havedye'ya' ra' mọmo' ji'chäyinac in 
cäjsisya' dyijyedye' mu'in. Jen' aty dyijyi va'tacdye' ra' so'macsi mu'in me'tyity in, 
mu'in ra' jam jun' c̣honchuc in, ĉaĉaij na tạ'caty aty yụ'tac in tsäqui'sisĉandyety 
in. 

4Jen' jiquej jam jun' c̣honchucsi mu'in juchaijtyi' anjer jiquej in, va'cacsequi 
tŝijĉan in, mu'ĉan taĉan c̣họ'coij tojmadye'ĉan in, jun' qui' chuc ra' ayijya' 
tupudye' aty ra' Jen' jị'cäts yụ'tacsiya' juchadye'ya' muntyi' in. 

5Me'dye chime' mu' jam c̣honchucsi mu'in ac̣hi'yity muntyi' jiquej in mu' tas 
ji'tomacsi bänedye'ya' jiquej. Me'dye Noé yirity mọmo' ji'c̣honte judyeya' chime' 
räjtumdye ạva' mu', yävätidye' rụi'cu' in, mu'in mọmo' ji'c̣honacsi. Mu' Noé 
voro'tacsity tsan' rụijsis p̂eyacdye', jun' chuc ra' rụij bä'yi in. 

6Chime'dye mu' Jen' so'macsi va'tacdye' jiquej mu'in Sodomaĉantyi' in judyeya' 
Gomorraĉantyi' in, bä'yedye'-tumdye p̂udaij co'shaij in. Mọ' dyijtucdyes shupqui' 
muntyidyes in, paj qui jam me' a'c̣his bä'yi in. 

7Me'dye yirity mọmo' ji'c̣honte Lot, mum' yirity rụijtyity muntyi', mu' cạvacsebity 
a'c̣his dyijyedye' mu'in, vo'vodye'ya' jiquej mu'in, jo'mesya' ji'yoquete in. 

8Mu' rụijtyity Lot räj mạyedye' jịjcaij cạvacsebi a'c̣his dyijyedye' mu'in, mu'in 
jajbu'yetety in, judyeya' se'vacsebi a'c̣his p̂eyacdye' mu'in chime'. Mọ' mu' fer 
jaji'tariti ĉojtyi'ĉan mu' Lot. 

9Anicdye me', mu' Ayo' tupuj ji'c̣honacsi ñịbedyesya' mu'in cäc̣hä'chuptety Jen'si' 
dyijyedye' jụijya' in, mu'in na ac̣hi'yity in mu' tupuj yụ'tacsi va'tacdye'ĉandyety 
in, mu'in ra' yejĉoij ĉär'tac in jun' qui' chuc ra' ayij tupudye' aty ra' Jen' jị'cäts 
yụ'tacsi juchadye'ya' muntyi' in. 

10Dadam' mu'in a'c̣his dyijyedye' a'si' cạquity in judyeya' äcäijjetety Ayo' in 
judyeya' jam chiquetety in, mu'in me'tyity in mu'in ra' muju'cha' cại' va'tacdye' 
in. Me' bu'yi ra' mu'in väñädye' jị'chiyacsity in, mu'in me'me'yity in judyeya' 
tyucjety chun in, mijam a ̣räjjeyacsi mu'in fer bu'yity che'vety in, meij mọmo' 
ñinacsi in. 

11 Mu'in na anjer in jam me' in, mu'in muju'cha' fer bu'yi in, jam jeñej muntyi' in, 
me' tsan' me', mu'in qui nam' jam ñinacsi in mu'in fer bu'yity che've bä'yity in, 
Jen'si'ya' vej mu' jam jun' ñinacsi in. 

12Mu'in na väñädye' jị'chiyacsity in mu'in jeñej jebacdye' in, me' in, anic jayej 
dyijyedye' mu'in, jeñej jebacdye' me' dyijyi in. Mọ' jebacdye' na'i' paj qui jibejĉan 
tŝọi've judyeya' ujai' in, me' bu'yidye chime' mu'in me'tyity q̂uin' in. Jụ'ñis chuc 

jam chique'si' in jedye' chuc cại' mọ', mọ' ñiñe' mọmo' in, yódyem' jebacdye' o, 
me' ra' ijac in,  

13me'dye ra' va'tacdye' cại' in. Jun' chuc ñịbe' jị'cavacsaque in, me'dye ra' mu'in 
chime' ñịbe' jị'cavac in. Mom' dyijtui' in ĉụi' ma'jotyiti in a'c̣hisya' dyijyedye' a'si' 
mu'in, itŝi' tsí c̣adye' mu'in, me' tsan' mạij, där a'c̣his jäm'taqui in. Anic där tsịca' 
shupqui mi'inya', me' tsan' a'c̣his bä'yi in, uts na me' väñädye'ya' ji'c̣ham'dyi 
mi'inya' in judyeya' pen'dyetunac in jäm'dyeya' Jen'dyes säcsi mi'in, mu'in chime' 
jibityinac in, mọ' ma'jotye' in. 

14Jam mem' cạve' in yiris p̂en, aty cạve'ya' in mạ'je' q̂uin'dyem' me'tye' in, mijam 
no'bi juchajĉan in, jam mạ'je' farajje' juchaj mu'in. Chime'dye se' ja'yacsi in 
a'c̣hisya' dyijyedye' mu'in jambi' fer bu'yity Jen'dyes bä'yity in, jeñej jibej me' 
jịva'chacsi in. Anic fer mạ'jete querec̣ha in, mu' mọmo' dyijtute in. Mu'in me'tyity 
in tsäqui'sisĉandyety yụ'tac in. 

15Farajje' in mọ' rụijsis majmi, mon'dye'ĉan bä'ban in, cäc̣hä'chubibajte 
dyijyedye' in mu'si' Balaamsi' jiquej, Beortyi' ạva' mu'. Dyijyi querec̣have-dye'ya' 
a'c̣hisya' carijtacdye' mu',  

16mọ'dyes qui mu' fạra'jeyac juchadye'ya' jiquej mu', ĉụi'tyi'-dye bórico mu' 
fạra'jajiĉun'dyi, jeñej muntyi' me' p̂eyaqui mu' jebacdye' yédye'ĉandye, 
jaji'dyäquibiti shapudye' mu'. 

17Mu'in q̂uin' väñädye' jị'chiyacsity in jeñej bu'yi noria itŝis ojñi' in, chime'dye 
jeñej bu'yi dyicba'badye' in, jeñej itŝis añej, va'queques tyi'mu, me' bu'yi fibi' 
bä'yi in va'cac ra' in. Mu'in tsäqui'sisĉandyety in, Jen' ra' va'cacsequi 
mọjo'chasĉan tojmas. 

18Fibi'nacdye'tum p̂eyaqui in ani' ani'yi in, itŝi' je' dyijyedye' p̂eyaqui in. Mu'in cäj 
jị'chiyacsi mu'in in q̂uin'dyem' c̣hoñity in mu'inya' in cäjsis dyijyedye' cại'tyi' 
jiquej in, jéyacsi in jun' chuc a'c̣his mạ'je' a' mu'in, me' tupuj bä'yi in, me' a'c̣hisya' 
dyijyedye' se' ja'yacsi in, quivij ji'ca'nacseban caman' in ji'penacseban in. 

19Väñädye'ya' jéyacsi in, yi in: “Cäc̣hä'chutiñe' jụijya' mi'in ọij ji'chäyitidye' tsun, 
mọ'ya' ra' c̣hoñi mi'in carijsisya' ji'chäyitidye'”, yi in. Me' tsan' me' yi in, mu'indye 
qui nam' me' úñedye'ĉan bä'yi in, ĉaĉaij na mọ' a'c̣his dyijyedye' mu'in, mọ' 
mọmo' bächäcsebi' a' mu'in. Jesha' yirity muntyi' jedye' chuc jabächäti, mọ'dyem' 
ja'ayotuti, úñity shupquim'. 

20Tyi chuc chí ̣yetety in mu' Ayo' tsun Jesucristo, Ji'c̣honsin'tyi' tsun, c̣hoñi jụijya' 
in mọ'ya' ac̣hi'tacsisya' dyijyedye' jacches, quivij qui nam' caman' dyijyeban 
jụijya' in, mọ'dyem' bächäcseban', me' caman' jụijya' in, dadam' qui ra' muju'cha' 
ñịbe' cạve' in jam jeñej jiquej jambi'dyem' chí ̣yete jiquej in. 

21 Dadam' ra' va'tacdye' so'mac in mu'in chí ̣yety tsan' in mọ' rụijsis p̂eyacdye' 
Jen'si' mu' judyeya' va'quequety in. Dam'dye jäm' jam se'vepte in Jen'si' 
p̂eyacdye' in mọ' so'macsis jiquej in. 

22Mu'in me'tyity in mu'in jị'cätse' in mọ' rụijsis p̂eyacdye' yi': “Jeñej yiris ac̣huj 
chại' chum judyeya' quivij jebaĉan' chash mọ'”, yocsi' chime' yi': “Jeñej yiris 
cochij, me' tsan' ji'dyuc jäm'si'ĉan ojñi', me' tsan' me' quivij qui nam' bọjca'ĉan 
jịjcaban' rätsä'ñibun'”, me' bu'yi mu'in shupqui in farajje'tyi' Jen'dyes in. 

2 PETER 3 

1 Chätidye' mạ'jeyacdyety yụ, ọij q̂uin' pärä'yis sánacdye' yụ, sáñe' yụ mi'indyes. 
Pären'che'dye yụ mạ'je' quivij ji'dyijtuyeba-dyeyac ọij ji'chäyitidye' paj qui rụij 
dyijyi mi'in. 

2Dyijtucsebibaj-sham' mi'in mọ' p̂eyacdye' mu'in jaso'mititysi' p̂eyacdye' Jen' 
jiquej in, judyeya' p̂eyacdye' Jesucristos mu', mu' Ji'c̣honsin'tyi' tsun, mọ' 
ji'chäyinacsi' in mu'in jutactyi' mu'. 

3Jäm' se'vevac ọij mọjo'chas ji'chäyitidye': jadyiquisĉan tupudye' pạrej ra' mu'ya' 
in a'c̣his dyijyedye' a'si' mu'in bächäcsi'. Mu'in ra' dyisacbusin' in  

4judyeya' ra' dyisacbite in p̂eyacdye' Ayos mu', mọ' p̂eyes atsijban ra' mu'. Yi ra' 
in: “¿Yoj na ca ra' atsijban mu' Cristo? Mu'in isho'muntyi' in räj sänjan in, yejĉoij 
qui nam' jeñejdye urucya' jiquej yoqui'dyem' jämaqueya' ọij jac jiquej o, uts na 
taca' itŝij”, yi ra' in. 

5Mu'in me' yity in mijam dyijtui' in jun' chuc urucya' jiquej mu' Jen' p̂eyacdye'ya' 
jäm'tye' mạyedye' judyeya' ọij jac. Ojñi'dye jäm'tye' jac, mọ'dyes qui ojñi'ĉan 
shupqui' ọij jac. 

6Chi'ojñi'ya'dye mu' Jen' ac̣hi'ban' ọij jac jiquej bänedye'ya'. 

7Q̂uin' qui nam' q̂uin'sis ọij jac judyeya' mạyedye' aty va'tacdyedyes yụ'tye' Jen' 
p̂eyacdye'ya' mu'. Mọ' yi' p̂udaijje' ca ra' ọij jac, aty ayijya' tupudye' jị'cäts yụ'tacsi 
ra' juchadye'ya' muntyi' in, judyeya' ra' va'cacsequi ac̣hi'yity in. 

8Chätidye' mạ'jeyacdyety yụ, jam ra' muyetyejcatiñe' ọij p̂eyacdye' yi'si': Jen'tum, 
yiris mạyedye' jeñej yiri' mir yómodye' tsuntum, judyeya' yiri' mir yómodye' 
jeñej yiris mọmo' mạyedye' mu'tum. 

9Jesha' Ayo' tsun jam jun' farajjeyaqui ĉụi'si' p̂eyacdye' mu', mọ'ĉandye ra' 
jị'cätse', jam jeñej ñinaquity in pạrej yi in: “Aty men mu' jam ra' atsijban mu'”, yi 
in. Me'dyes mu' q̂uin' jambi' atsijban, taca' dyichchuti mi'indyes q̂uin', mu' jam 
mạ'je' me' paj qui yirity muntyi' va'cac tsäqui'sisĉan, mọ' mu' mạ'je' paj qui räj 
muntyi' dyijyi juchajche' in judyeya' paj jụjjete Jen' in. 

10Aty ra' ayijya' mọ' tupudye' Ayo'si', mọ' ayidyem' jeñej yirity shushu'aty 
muntyi', me' ram', jam ra' chí ̣va'joij muntyi' in. Vatyquej ra' topyi' mạyedye'ches 
jedye', fer ra' shäjä'jäyeti' tŝọi', taquen'dye ra' co'shai' judyeya' ọij jac chime' 
pach, räjtumdye jedye' me'chui'si' o ̣che'. 

11 Aty chí ̣ja' tsun räj ra' me' co'shai', ¿jun' qui bu ra' jäm' bä'yi mi'in q̂uin'? 
Jemoñe' qui rụij bä'yi mi'in, cäc̣hä'chuptinte qui ra' dyijyedye' Jen'si' mu',  

12bisbitinte ra' mi'in tupudye' Jen'si' mu', ferdye' yụ'tacac carijtaĉam' paj qui 
cavin ayijban' tupudyem'. Aty ayijya' tupudye', co'shai' ra' taquen'dye räj 
mạyedye'ches jedye' in, räj ra' ji'chiñe'. 

13Tsun qui na ram' jam noi'yeja', mọ' ram' bisja' yódyesdyem' yụ'tyes ra' mu' Jen' 
u, mọ' mụi'sis jac, judyeya' mụi'sis mạyedye', mọ' p̂eyes Jen'si' p̂eyacdye' mu'. 
Mọ'che' ra' yedyej rụijsis dyijyedye' Jen'si' mu' cạc in. 

14Chätidye' mạ'jeyacdyety yụ, mọ' bisva'tiñes mi'in, ferdye' yụ'tacac rụij bä'jam' 
paj qui jam jụ'ñiij daquishunac mi'in. Jen'si'tum ma'jodye' bä'jam' ĉojtyi'ĉan 
mi'in. 

15Chịj mi'in, mu' Jen' taca' tyum'chutidye'tum bisnac mi'in, taca' mọ'ya' yụ'tye' 
tupudye' tupuj c̣hoñi mi'in. Chime'dye mu' mạ'jeyacdyety vojity tsun mu' Pablo, 
mọ'dyem' ji'chäyitidye' sánacdye'che' mu' mi'indyes. Mu' Jen' jaso'miti 
dyijyedyedyes mu', yoqui'dyem' sáñe'ya' jiquej u. 

16Sánacdye' mu' räj mọ'che' p̂eye' ọij ji'chäyitidye'. Pạrej na mọ'ches ji'chäyitidye' 
pạrej carij se'vac jedye' yi' chuc mọ' jun' bu'yi' chuc cại'. Mu'in na itŝity dyijyedye' 
in, mu'in yoc yoc dyijyity in, pạrej mu'in me'tyity in cäjve jịjijcayepte in mọ' 
carijsis ji'chäyitidye' Pablosi' mu', judyeya' yocsi' sánacdye' Jen'si' mu' 
chime'je'dye mọ' va've jịjijcaye' in, mọ' ra' ji'me'tacsi' va'tacdye'ya'. 

17Chätidye' mạ'jeyacdyety yụ, aty jä'mij tashche' chịj mi'in jun' chuc mu'in cäjsis 
jị'chiyacsity in, mọ'dyes jäm' ĉujcatac mi'in paj qui jam va've jijijcayinac 
ji'chäyitidye' mu'insi' ac̣hi'yitysi' in, paj qui jam peñi mi'in p̂eyacdyedyes Jen'si' 
mu'. 

18Yejĉojam' p̂anjam' paj qui dadam' chí ̣yetinte mu' Ayo' Jesucristo, mu' 
Ji'c̣honsin'tyi' tsun, yejĉojam' dadam' cäc̣hä'chubimac mạ'jitidyes mu'. Räjĉan ra' 
mu' tima'queja Cristo, paj jam jụ'ñisĉan mạyedye' mọtsi' tima'cacdye' mu'. Paj 
me'. 

  



562 

 

 
© New Tribes Mission. 

 

 

 

 

1 JOHN 

1 JOHN 1 

1 Tsun sáñe' ọij mi'indyes p̂eijte tsun mu' P̂eyacdye' bu'yity judyeya' Tsạ'chucsity. 
Itŝi'dyem' jedye' mọ'yam' jiquej, aty mu' tạ'caty mu'ya'. Tsun se'vepte p̂eyacdye' 
mu', judyeya' cạvete tsun ĉụi'si'ya' vej tsun, judyeya' unya' toco'jete chime' tsun. 

2Atsijya' jiquej mu' Tsạ'chucsity, tsun cạvete, mọ'dyes qui tsun jéyacsi muntyi' in 
judyeya' mi'in chime' jị'chiqueyeyac jun' chuc mu' Tsạ'chucsity muntyi', mu' 
yụ'tacsi paj qui Jen'ya' bä'yi in. Mu' Jen'yaty atsij ji'caviti tsunya', Jen' ji'caviyin 
tsun. 

3Tsun qui jị'chiqueyeyac mi'in ĉaĉaij na cạvete tsun judyeya' se'vete tsun, paj qui 
Cristoty mi'in paj qui vaj cäts yiri'ya' cäc̣hä'chupja Jen'si' dyijyedye' mu', mu' 
Ạvatusin'tyi' tsun judyeya' Jesucristosmun dyijyedye' chime', Jen'tyi' Ạva' mu'. 

4Mọ'dyes tsun q̂uin' ọij jéyac mi'in sánacdye'che' paj qui cätssistum ma'jodye' 
bä'yi tsun. 

5Ọij nash p̂eyacdye' jin tsun mu' Jesucristo, mọ'dye p̂eyacdye' ji'jiyeyac tsun, mọ' 
yi': Jen' mạij bu'yity, mu'ya' itŝi' méquis tojmas. 

6Me' tsan' yéja' tsun: “Yụ cäc̣hä'chuptety Jen'si' dyijyedye' mu'”, yéja' jụijya', 
yejĉoja' qui nam' tojmadye'ĉan bä'ja' jụijya' tsun, väñädye' shupqui' mọ' 
p̂eyacdye' tsun, mijam rụij bä'ja' chime'. 

7Cäc̣hä'chuja' jụijya' mọ' mạijquedye' mu', yojdyem' mu' Jen' u mạijquedye'ĉan 
bä'yi, me' ra' chat vaj cäts cäc̣hä'chupja Jen'si' dyijyedye' mu', judyeya' ra' mu'si' 
chäsh mu' Jesucristos, Jen'tyi' Ạva' mu', mọ' ra' c̣hicon'jityisin' räj juchaj tsun. 

8Chime'dye yéja' jụijya' tsun: “Itŝi' juchaj yụ”, yéja', ĉụi' väñätutiĉa', mijam méquis 
rụijsis dyijyedye' me'chuja'. 

9P̂eijja' na juchaj jụijya' tsun chat qui ra' mu' Jen' vayacjibusin' juchaj tsun, 
judyeya' ra' c̣hicon'jibusin' räj a'c̣his dyijyedye' ĉojtyi'ĉansi' tsun, ĉaĉaij na mu' 
Jen' anic rụijtyity judyeya' jị'cätsety p̂eyacdye' mu'. 

10Tsun yéja' jụijya': “Itŝi' juchaj yụ”, yéja', jeñej väñäijtyi' Jen', me' shupqui' 
p̂eyacdye' tsun, mijam chime' me'chupja p̂eyacdye' mu' yoj yi'dyem' sánacdye' 
um' räj muntyi' juchajtum tsun. 

1 JOHN 2 

1 Chätidye', mạ'jeyacdyety ạva' yụ, q̂uin' yụ jéyac ọij sánacdye'che' paj qui jam 
juchayebanve mi'in. Me' qui tsan' juchaijya' mi'in, mu'ya' qui nam' yirity jäm' 
yu'sin'tyi' Jen'ya' tsun, mu' nash Jesucristo rụijtyity. 

2Mu' ji'sän'dyity tsundyes, vayacjityisin' juchaj tsun, jam yiritydyes mọmo' säñi 
mu' räjtumdyes tsun, mu' vayacjetyetacsi räj muntyis juchaj mu'in, úche' 
bä'yitysi' in. 

3Jesha' chiquepja jụijya' p̂eyacdye' Jen'si' mu', mọ'ya' tupuj chí ̣ja' anic chí ̣yeja Jen'. 

4Tyi chuc yity: “Yụ nash chí ̣yete Jen'”, yi jụijya', jam qui nam' chiquepte p̂eyacdye' 
jụijya' mu', mu' me' yity väñädye' mọ' p̂eyacdye' mu'sim', mijam méqui' rụijsis 
dyijyedye' mu'. 

5Tyi chuc chiqueptety p̂eyacdye' jụijya' mu', mu' chat rụij mạ'jitidyestum bä'yi, 
me' jụijya' tsun, tupuj chí ̣ja' Jen'tum yejĉoja' tsun. 

6Tyi chuc yi: “Yụ yejĉoij Jen'tum”, mu' me' yity jemoñe' me' bä'yi yojdyem' 
bä'yaque jiquej u mu' Jesucristo. 

7Chätidye', mạ'jeyacdyety yụ, jam mụi'sis ọij p̂eyacdye' jéyacsi' yụ mi'in q̂uin' 
sánacdye'che', mọ'dye tashches se'vetiñes jiquej, yi' paj qui mạ'jeyacsity bä'yi 
mi'in, mọ'dye yụ jéyac q̂uin'. 

8Me' tsan' me', ọij p̂eyacdye' jéyacsi' yụ q̂uin' mi'in, mụi'sis bu'yi' qui nam' 
shupqui', mọ' jị'cätses mu' Cristoya', judyeya' mi'in chime' q̂uin', ĉaĉaij na mọ' 
tojmadye' aty ọya'ya'quejĉoi' q̂uin', mọ' na rụijsis mạijquedye' mạijyeban'. 

9Yirity muntyi' me' tsan' yi: “Yụ cäc̣hä'chui'tyi' mạijquedye'”, yi jụijya' mu', yejĉoij 
qui nam' fa ̣ codye'tum cạvacsi vojity jụijya', mu' me'tyity yejĉoij taca' 
tojmadye'ĉan bä'yi. 

10Mu' na mạ'jeyacsity vojity in, mu' chat yejĉoij mạijquedye'ĉan bä'yi, mu' ra' chat 
jam jedye' jajiva'chati juchajĉan. 

11 Mu' na fa ̣ codye'tum cạvacsity vojity mu', mu' tojmadye'ĉantyi', judyeya' 
tojmadye'ĉan chime' mi'i, mijam naijti juna' chuc tyeij ĉaĉaij na mọ' tojmas 
tyum'jajibuti vej mu'. 

12Chätidye', mi'in mạ'jeyacdyety ạva' yụ, yụ jéyac ọij q̂uin' sánacdye'che' yi' jun' 
chuc mu' Jen' vayacjibunac juchaj mi'in, ĉaĉaij na mu' Jesucristo ji'sän'dyi 
tsundyes. 

13Mi'in isho' muntyi' mi'in, yụ jéyac q̂uin' ọij ĉaĉaij na mi'in aty chí ̣yetinte mu' 
tạ'caty. Mi'in chime' nanamuntyi' mi'in, yụ jéyac q̂uin' ọij ĉaĉaij na aty ji'pentiñe' 
Sọyo'. 

14Chime' mi'in ạva', yụ jéyac q̂uin' ọij, ĉaĉaij nash mi'in chí ̣yetinte mu' Jen' 
Ạvatusin'tyi' tsun. Mi'in isho'muntyi' mi'in, yụ jéyac q̂uin' ọij ĉaĉaij na mi'in 
chí ̣yetinte mu' tạ'caty. Mi'in nanamuntyi' mi'in, yụ jéyac q̂uin' ọij, ĉaĉaij na mi'in 
aty fer bu'yi, me'chuptinte Jen'si' p̂eyacdye' mu', judyeya' aty ji'pentiñe' mọ' 
Sọyo'. 

15Jam ra' mạ'jetiñe' jacches jedye', mijam ra' chime' mạ'jebitiñe' dyijyedye' mọ'. 
Tyi chuc me'tyity jụijya' mạ'jety jacches jedye', mu' jam jun' mạ'jete Jen', mu' 
Ạvatusin'tyi' tsun,  

16ĉaĉaij na o ̣ches jacches jedye' räjtumdye dyijyedye' mọ', mọ' jam jun' Jen'si', 
o ̣ chesdye mọmo'. Me' fer dyijtuja' a'c̣his dyijyedye' a'si' jụijya' tsun, judyeya' 
chime' fer mạ'jeja' räj mọ' cạveja'si' ĉụi'si'ya' vej tsun, judyeya' 
va'bunnacdye'tum bä'ja'ya' tsun, mọ' nash dyijyedye' jacches, jam Jen'si' mu'. 

17Ọij jac räjtumdye a'c̣his dyijyedye' mọ', räj ra' mọtsim', mu' na chiqueptety 
Jen'si' dyijyedye', mu' ra' jam jụ'ñisĉan mạyedye' mọtsi. 

18Chätidye' ạva' yụ, q̂uin' aty c̣hẹi'ya' jadyiquis tupudye'. Mi'in se'vaqui jiquej 
atsij ra' mu' fa ̣quetety Cristo. Me'dye q̂uin' aty mu'ya' dai' in fa ̣quetety Cristo in, 
mọ'ya' tupuj chí ̣ja' aty c̣hẹi'ya' tupudye' ayiban'. 

19Mu'in me'tyity in, me' tsan' tsuntumtyi' jiquej in, shubantyi' qui nam' in, ĉaĉaij 
na jam ĉojtyi'ĉan cäc̣hä'chute Jen' in, jam jeñej tsun. Jam me' jụijya' in, a vuty jam 
farajjisin' u in. Mu'in me'tyity in jam jẹjcai' cäc̣hä'chute Jen' in, mọ'ya' tupuj chí ̣ja' 
tsun mu'in jam ĉojtyi'ĉan cäc̣hä'chute Jen' in. 

20Cristo aty so'minac Jen'si' Ạ'edye' mu', mọ'dyes mi'in aty chí ỵetiñety mọ' rụijsis 
p̂eyacdye'. 

21 Me' tsan' yụ jéyac q̂uin' ọij sánacdye'che', jam qui nam' yi yụ mi'in jam 
chí ̣yetiñe' p̂eyacdye', yụ ọij jéyac ĉaĉaij na mi'in aty chí ̣yetiñe' judyeya' chịj mi'in 
mu' cại'tyi' rụijsis p̂eyacdye' mu' jam jun' väñädye' ji'shupque'. 

22¿Tyi buty ĉaĉaij mu' väväjñity muntyi'? Mu' yity: “Mu' Jesús jam nash 
Ji'c̣honacsity muntyi'.” Tyi chuc me' yity, mu' nash fa ̣quetety Cristo, mu' 
va'quectety Jen' Ạvatusin'tyi' tsun, chime'dye Ạva' mu' va'quecbite. 

23Tyi chuc va'quecbitety Jen'tyi' Ạva' mu', chime'jajitidye ra' mu' Jen' 
java'quicdyi. Tyi chuc me'chubitety Jen'tyi' Ạva' mu', mu' ra' Jen' jame'chuti. 

24Yejĉojam' me'chuvac mọ' ĉojtyi'ĉan mi'in mọ' p̂eyacdye' se'vetiñes tashches 
jiquej. Me' jụijya' mi'in, me' ra' chat yejĉoij Jen'tum mi'in judyeya' Ạva'tum mu' 
chime'. 

25Mu' Jesucristo jísin' p̂eyacdye'ya' mu' jun' chuc ra' mu' tsạ'chusin' tsun paj qui 
Jen'ya' bä'ja' tsun. 

26Ọij q̂uin' p̂eyacdye' yụ jéyacsi' mi'in sánacdye'che', mọ' p̂eyacsi' mu'in mạ'je' se' 
ja'yinactyi' in cäjsisya' ji'chäyiti-dye' mu'in. 

27Mi'in na aty me'chubitinte Jen'si' Ạ'edye' mu' ĉaĉaij na mu' Cristo so'minac 
jiquej. Mọ'dye q̂uin' yejĉoi' mi'intum, aty jam jemontiñe' paj qui yoctyi' 
ji'chäyinac in, ĉaĉaij na mọ'dye mọmo' ji'chäyinac Jen'si' Ạ'edye' mu', räj jun' jun' 

chuc rụijsis p̂eyacdye' mọ' ji'chäyinac, mọ' jam väñädye' ji'chäyinac. Chiquebivac 
mọ' ji'chäyitidye' so'minacsi' Jen'si' Ạ'edye' mu', mọ' yi': yejĉojam' Cristotum. 

28Chätidye' ạva' yụ, yejĉojam' Cristotum mi'in, me' qui atsijban jụijya' mu', chat 
qui ra' sóñi'yedye'tum tiĉun'bajtinte, mijam ra' tsí ̣cadye'tum mi'in mu'si'ya' vej 
mu'. 

29A nash mi'in chí ̣yetinte mi'in mu' Jesucristo mu' nash rụijtyity, chí ̣vac chime' tyi 
chuc rụij bä'yity in mu'in nash Jen'tyi' ạva' in. 

1 JOHN 3 

1Äjyejam', jun' qui' mu' Jen' anic där mạ'jisin' u, där jäm' mu' ạvatusin' tsun, mu' 
jísin': “Mi'in nash ạva' yu ̣ tyi'”, jísin', mọ'ya' chí ̣ja' mạ'jitidyes mu'. Mọ'dyes mu'in 
úchety muntyi' in jam chäyisin' in tsun Jen'tyi' ạva' mu', ĉaĉaij na jam Jen' chí ̣yete 
in. 

2Chätidye' mạ'jeyacdyety yụ, q̂uin' aty Jen'tyi' ạva' tsun, jambi' qui nam' chí ̣ja' 
jun' chuc ra' shupqueja' yocsi'ĉan tupudye', chí ̣ja' qui nam' tsun, aty atsijbanya' 
mu' Cristo, yódyeij-dyem' mu' u, jo'meja'dye ra' tsun chime', ĉaĉaij na ra' tsun 
anic jorojĉan cạveja jụ'ñiij chuc mu'. 

3Tyi chuc anicyedye'tum biste Cristo, mu' jam jụ'ñiij bä'yi, yojdyem' Cristo u jam 
jụ'ñiij, jo'meijdye ram' chime' bä'yi mu'. 

4Tyi chuc juchaij, mu' va'quecbite Jen'si' yụ'tacdye' mu', ĉaĉaij na juchayeja' 
jụijya' tsun mọ'ya' va'quecbija Jen'si' yụ'tacdye' mu'. 

5Chịj tyu' u mi'in atsijya' jiquej mu' Jesucristo mu' atsij va'quictyityisin' juchaj 
tsun, me'dyes mu' atsij úche' jijtuij jiquej, mu'si' na itŝi' méquis juchaj mu' mijam 
méqui' me'chui'. 

6Tyi chuc yejĉoij Jesucristotum jụijya', mu' aty jam tupuj juchaij. Tyi chuc 
me'chui'tyi' juchaj, mu' jam dam' dyijtute mu' Jesucristo mijam chime' chí ̣yete. 

7Chätidye' ạva' yụ, are'ĉa se' ja'yinac mi'in väñädye'ya' mu'in me'tyity in, tyi chuc 
rụij bä'yity, mu' nash rụijtyity, yojdyem' Cristo rụijtyity u. 

8Tyi chuc me'chui'tyi' juchaj, mu' nash Sọyoty ĉaĉaij na mọ' Sọyo' tạ'cas 
juchajtumsi'. Mu' na Jen'tyi' Ạva' mu' atsij paj qui meijjeshbi' Sọyos carijtacdye' 
mọ'. 

9Tyi chuc Jen'tyi' ạva' mu', mu' jam yejĉoij juchaij, ĉaĉaij na ĉụi'si' tsạ'si' Jen'si' 
mu' mọ' taĉan ĉojtyi'ĉan mu', mọ'dyes qui mu' aty jam yejĉoij juchaij. 

10Mọ'ya' tupuj chí ̣ja' tyijtyi buty Jen'tyi' ạva' mu'in, judyeya' tyijtyi buty Sọyoty 
ạva' mọ'. Tyi chuc jam rụij bä'yity in, judyeya' jam mạ'jeyacsity vojity in, mu'in 
jam jun' Jen'tyi' ạva' in. 

11Ọij nash p̂eyacdye' se'vetiñes tashche' jiquej yi': jemoñe' vaj meij mạ'jitiĉa' tsun. 

12Jam ra' jeñej Caínsi' dyijyedye' cạpja tsun, mu' nash Sọyoty jiquej me'dyes qui 
ijaqui ĉụi'tyi' vojity mu'. ¿Jun' buty me' ijaqui vojity mu' jiquej? Ĉaĉaij na mu' Caín 
a'c̣his dyijyedye' me'chui', vojity na mu' jam me', anic mu' rụijsis cại' dyijyedye' 
mu'. 

13Vojity yụ, jam ra' äjjetiñe' mi'in fáquinacya' in úchety muntyi' in. 

14Tsun aty jam sän'dye'ĉan bä'ja' tsun, q̂uin' aty tsạ' bu'ja' tsun, Jen'yadyety tsun. 
Mọ'ya' tupuj chí ̣ja' tsun aty Jen'yadyety tsun, ĉaĉaij na mạ'jeyacseja' vojity in. Tyi 
chuc jam mạ'jeyacsity, sän'dye'ĉan bä'yi taca'. 

15Tyi chuc fa ̣ codye'tum cạvacsi vojity mu', mu' jeñej bu'yi ijacsity shupqui. Chịj 
mi'in: ¿Jen'yadyety buty ra' mu' ijacsity muntyi'? Jam jun'. 

16Jesucristo ji'säsdyi ujac tsundyes, mọ' anicsis mạ'jitidyes jị'cavaqui, mọ'dyes 
tsun jemoñe' dyijtutiĉa' jun' chuc tsun ji'säsdyiĉa' ujac vojitydyes tsun. 

17Mu' jedye'tumtyi' cạvete jụijya' yirity jayejjotaquity vojity mu', jam qui nam' 
no ̣ tyete jụijya', mọ' jam rụij shupqui', jorojĉan itŝi' mạ'jitidyes mu', mijam mạ'jete 
Jen' chime'. 

18Chätidye' ạva' yụ, jemoñe' anic rụij mạ'jeyacseja' tsun, jam ra' p̂eyacdye'yam' 
yéja', jemoñe' anic no ̣ tacdye'tum mạ'jeyacseja' tsun. 

19Me' mạ'jeyacseja' jụijya' tsun, mọ'ya' tupuj chí ̣ja' tsun anictyity cäc̣hä'chuja'tyi' 
mọ' rụijsis p̂eyacdye', judyeya' chime' sóñi'yedye'tum c̣hẹi'ya'jeja Jen'. 

20Me' tsan' are'yi ĉụi'tyi' ĉojtyi' tsun vatyquej jam chiquepjaya' yụ'tacdye' Jen'si' 
mu', mu' qui nam' Jen' muju'cha' chäyisin', uya'ya' chí ̣yaĉa' ĉojtyi' tsun, Jen' qui 
nam' räj chí ̣ye', me' tsan' me' mu' yejĉoij ñịbe' ĉúsin'. 

21 Chätidye' mạ'jeyacdyety yụ, jam are'yiya' ĉojtyi' tsun, a vuty tupuj 
sóñi'yedye'tum c̣hẹi'ya'jeja Jen' u,  

22judyeya' qui ra' jụjjibusin' cọdacdye' tsun jedye' chuc cọdyeja, ĉaĉaij na tsun 
chiquepjaty p̂eyacdye' mu', judyeya' jäm'tyeja' tsun mọ' ma'jotye' mu'. 

23Ọij p̂eyacdye' Jen'si' mu' yi' mu' jemoñe' ca tsun anicjepja Ạva' mu', Jesucristo, 
judyeya' vaj meij mạ'jitiĉa' tsun chime', yoj jisin'dyem' tsun jiquej u. 

24Tyi chuc chiqueptety p̂eyacdye' mu', mu' yejĉoij Jen'tum, chime'dye mu' Jen' 
yejĉoij mu'tum. Mu' Jen' so'misin' Ạ'edye' mu', mọ'ya' tupuj chí ̣ja' mu' Jen' yejĉoij 
tsuntum. 

1 JOHN 4 

1 Chätidye' mạ'jeyacdyety yụ, jam ra' cäc̣hä'chucsebi mi'in mu'insi' ji'chäyitidye' 
jụ'ñity chuc yity in: “Yụ so'mintyi' p̂eyacdye' Jen'.” Tashche' chum ra' jäm' 
se'vebitinte p̂eyacdye', vatyquej Jen'si' Ạ'edye' jaso'miti jụijya', vátyequej ra' 

yoctyis. Ĉaĉaij na q̂uin' dai' cäjsis ji'chäyitidye' cại'tyi' in, jeñej bu'yi jaso'mitity 
p̂eyacdye' Jen' in, me' bu'yi yu'ti in. 

2Mọ'ya' ra' tupuj chí ̣yacsi mi'in mu'in rụij p̂eyaquity in, tyi chuc yity in: “Mu' 
Jesucristo rụi'cu'ĉan ji'caviti úche' jacche' jiquej”, yi in, mu'in me' ji'jäctety in, 
mu'in me'chupte in Jen'si' Ạ'edye' mu'. 

3Tyi chuc jam me' yity in, yi mọmo' in: “Jam rụi'cu'ĉan ji'caviti jiquej mu' úche'”, 
yi in, mu'in me' ji'jäctety in mu'in jam me'chupte in Jen'si' Ạ'edye' mu', mọm' 
dyijyedye' cạpte in mu' fa ̣quetetysi' Cristo, mu' se'vetintety atsij ra' mu'. Yụ na 
jéyac q̂uin', aty q̂uin' shupqui' dyijyedye' mu'si', aty mọ'yam' o ̣che' jacche'. 

4Chätidye' ạva' yụ, mi'in nash Jen'tyi', aty ji'penacsebi mi'in dyijyedye' mu'in cäj 
jị'chiyacsitysi' in, ĉaĉaij na Jen'si' Ạ'edye' mu', mọ' me'chuptintes mi'in anic 
muju'cha' bu'yi' mọ', ọya'ya' mọ' Sọyo' me'chucsis tsan' jacchety muntyi' in. 

5Mu'in na jacches mọmo' dyijyedye' p̂eye' in, mu'in jacchety in se'vacsebi 
p̂eyacdye' mu'in, ĉaĉaij na jacchety mọmo' mu'in in. 

6Tsun qui nam' Jen'tyi' tsun, mu'in chí ̣yetety Jen' in mu'in se'vibusin' p̂eyacdye' 
tsun, mu'in na jam Jen'tyi' in mu'in jam se'vibusin' p̂eyacdye' tsunsi' in. Chí ̣ja' 
tsun tyi chuc se'vibusin' p̂eyacdye' in, mu'in me'chupte in Jen'si' Ạ'edye' mu', mọ' 
p̂eye'si' rụijsis p̂eyacdye', judyeya' chime' chí ̣ja' tsun tyi chuc jam se'vibusin' 
p̂eyacdye' in, mu'in me'chubi' sọyos dyijyedye' in, mọ' p̂eyes cäjsis p̂eyacdye'. 

7Chätidye' mạ'jeyacdyety yụty mi'in, jemoñe' vaj meij mạ'jitiĉa' tsun, ĉaĉaij na 
mu' Jen' yụ'tyety mạ'jitidyes. Tyi chuc mạ'jeyacsity, mu' nash Jen'tyi' ạva' mu', 
mu' chí ̣yete Jen'. 

8Tyi chuc jam mạ'jeyacsity, mu' jam chí ỵete Jen' ĉaĉaij na mu' Jen' mạ'jeyacsity 
bu'yi. 

9Jen' ji'caviyisin' mạ'jitidyes tsundyes, jun' chuc fer mạ'jisin' tsun, jutaqui qui 
yiritytyity Ạva' mu', úche' quim' atsij mu' jacche', paj qui mu' tsạ'chusin' judyeya' 
Jen'yadyety yu'sin' chime' tsun, me' mu' Jen' ji'caviyisin' mạ'jitidyes mu'. 

10Mọ' anicsis mạ'jitidyes jam mọ' tsunsi', jun' chuc tsun mạ'jeja Jen', mọ' anicsis 
mạ'jitidyes Jen'si' mu', jun' chuc mu' mạ'jisin' tsun, mọ'dyes mu' jutaqui Ạva' mu', 
paj qui mu' ijac tsunsidyes juchaj, mu'tyi'ya' Ạvam' vayac juchaj tsun. 

11 Chätidye' mạ'jeyacdyety yụty mi'in, cạveja' jun' qui' fer mạ'jisin' Jen' u, me'dye 
ra' tsun chime' vaj meij mạ'jitiĉa'. 

12Mijam yirity muntyi' cạvete Jen' in. Me' ra' chat vaj mạ'jitiĉa' bä'ja' tsun, mu' ra' 
Jen' yejĉoij tsuntum judyeya' ra' mu' rụijsistum mạ'jitidyes mạ'jisin' tsun. 

13¿Jun' buty tupuj chí ̣ja' me' q̂uin' tsun Jen'tum yejĉoja' judyeya' mu' yejĉoij 
tsuntum? Ĉaĉaij na mu' so'misin' ĉụi'si' Ạ'edye' mu', mọ' me'chupja tsun. 

14Jen' jutaqui Ạva' mu' jiquej paj qui ji'c̣honacsi jacchety muntyi' in. Tsun nash 
cạvepte, mọ'dyes qui tsun jị'chiqueyacsi muntyi' in. 

15Tyi chuc me' yity in: “Mu' Jesús Jen'tyi' Ạva' mu'”, mu' me' yity jụijya', Jen' 
yejĉoij mu'tum judyeya' mu' yejĉoij Jen'tum chime'. 

16Me' tsun chí ̣yepja mạ'jitidyes Jen'si' mu' jun' chuc mu' mạ'jisin' tsun, mọ' 
anicjepja tsun, ĉaĉaij na mu' Jen' mạ'jeyacsity bu'yi. Tyi chuc yejĉoij mạ'jeyacsity, 
mu' nash yejĉoij Jen'tum judyeya' mu' Jen' yejĉoij mu'tum chime'. 

17Mu' Jen' cätssistum dyijyedye' mạ'jisin' tsun mọ'dyes qui ra' sóñi'yeja' tsun aty 
cạveja'ya' mọ' tupudye' Jen'si' mu', aty ra' jị'cäts yụ'tacsiya' muntyi' in, me' ra' 
chat aty jam quijnacdye'tum cạveja tsun. Jesha', yojdyem' Cristo u, me' 
bu'ja'dyem' úche' jacche'. 

18Tyi chuc mạ'jeyactyi' Jen'ya', mu' jam noi'yedye'tum bä'yi atsvun, chí ̣yepja 
mạ'jitidyes mu' jun' chuc mu' cätssistum dyijyedye' mạ'jisin', mọ' ra' meijjityisin' 
quijnacdye' tsun. Tyi chuc quijnacdye'tum bä'yity, mọ' mu' dyijtui' va'tacdye' ra' 
mu'. Tyi chuc noi'yedye'tum bä'yi mu' jambi' rụij mạ'jiti-dyestum bä'yi. 

19Tsun mạ'jeyacsejaty ĉaĉaij na mu' Jen' tashche' mạ'jisin' tsun jiquej. 

20Tyi chuc yity: “Yụ mạ'jetety Jen'”, me' tsan' yi mu', fa ̣codye'tum qui nam' 
cạvacsiya' vojity jụijya' mu', mu' me' yity väñädye' shupqui' mọ' p̂eyacdye' 
mu'sim'. Jam mạ'jeja mu' cạvejaty vojity jụijya' tsun, dadam' ra' jam mạ'jeja mu' 
Jen', mu' jam cạvejaty. 

21 Jesucristo so'misin' ọij p̂eyacdye' mu', yi': “Tyi chuc mạ'jete Jen' jemoñe' 
mạ'jeyacsi vojity chime' mu'.” 

1 JOHN 5 

1 Tyi chuc anicje' mọ' p̂eyacdye' yi'si': “Mu' Jesús mu' nash Ji'c̣honacsity muntyi' 
mu' bistety jiquej in”, mu' nash Jen'tyi' ạva' mu'. Jesha', tsun muntyi' tsun mạ'jeja 
yirity muntyi' jụijya', chime'dye mạ'jepja ạva' mu'. 

2Anic mạ'jeja Jen' jụijya' judyeya' chiquepja p̂eyacdye' mu', mu'inmun chime' 
mạ'jeyacseja' mu'in Jen'tyi' ạva' mu'. 

3Mọ'ya' tupuj chí ̣ja' tsun rụij mạ'jeja Jen', ĉaĉaij na chiquepja p̂eyacdye' mu'. Mọ' 
p̂eyacdye' mu' mijam carij chicac,  

4ĉaĉaij na mu'in Jen'tyi' ạva' in ji'peñe' in mọ' jacches dyijyedye'. ¿Jedye'ya' buty 
tupuj ji'penja' mọ' jacches dyijyedye'? Anicyedye'ya' mọmo' Jen'che', mọ'yam' 
tupuj ji'penja' mọ' jacches dyijyedye'. 

5¿Tyi buty tupuj ji'peñe' mọ' jacches dyijyedye'? Mu'in anicjety in mọ' p̂eyacdye' 
yi': “Mu' Jesús, mu' nash Jen'tyi' Ạva' mu'”, mu'in mọmo' ji'peñe' in. 

6Jesús atsij jiquej ojñi'ya' ji'chojti, judyeya' ĉụi'si' chäsh yụ'taqui chime' mu'. Jam 
ojñi' mọmo' jị'ĉoi', ĉụi'si' chäsh yụ'taqui chime' mu'. Chime'dye mọ' Jen'si' Ạ'edye' 
mu' mọ' rụij p̂eyaquis, chimu'dye mọ' p̂eijte. 

7Chibin mọ'ya' p̂eijtes in mu' Jesucristo jun' chuc mu' Jen'tyi' Ạva' mu':  

8Jen'si' Ạ'edye' mu', judyeya' mọ' ji'chojtidye' ojñi'ĉansi' mu', judyeya' ĉụi'si' 
chäsh chime' mu'. Ọij chibindye dyijyedye' in vaj cäts bu'yi' in. 

9Jesha' tsun muntyi' tsun vatyquej anicjeyacsebija' muntyis jị'chicacdyes 
p̂eyacdye', mọ' qui nam' Jen'si' p̂eyacdye' mu' dadam' mọjo'cha' ferdye'tumsi' 
mu', mọ'ya' mu' jị'chiqueyacsi mu' Jesucristo mu' nash Jen'tyi' Ạva' mu'. 

10Tyi chuc anicjeptety Jen'tyi' Ạva' mu', mu'in me'chui' in ọij p̂eyacdye' Jen'si' mu' 
ĉojtyi'ĉan mu'in, mọ' p̂eyes mu' Jesucristo. Tyi chuc jam anicjete Jen' in, mu'in 
jeñej väñäijtyi' Jen' yụ'te in, ĉaĉaij na mu'in jam mạ'je' anicjepte p̂eyacdye' in, mọ' 
p̂eijtes Ạva' mu'. 

11Ọij p̂eyacdye' ji'chäquiyisin' jun' chuc mu' Jen' tsạ'chusin' tsun paj qui 
Jen'yadyety tsun, chịmo'dye ji'chäquiyisin' tsun jun' chuc mu'dye Ạva' mu' 
tsạ'chusin' tsun. 

12Mu'in me'chuptety in Jen'tyi' Ạva' mu', mu'in Jen'yadyety in, tyi chuc jam 
me'chuptety in mu'in jam Jen'yadyety in. 

13Ọij q̂uin' sáñe' yụ mi'indyes anicjeptintety Jen'tyi' Ạva' mu', yụ jéyac ọij paj qui 
jäm' chịj mi'in, mi'in aty Jen'yadyety mi'in. 

14Tsun jam noi'yedye'tum cọdyeja Jen', chí ̣yeja mu' jụjjibusin'tyi' cọdacdye' tsun 
jedye' chuc cọdyejaya' mu' jun' chuc mu'si' dyijyedye' jụijya' mu', mu' ra' 
se'vibusin' cọdacdye' tsun. 

15Chime'dye chí ̣ja' mu' Jen' se'vibusin' cọdacdye' jụijya' tsun, me'dye ra' chime' 
chí ̣ja' tsun mu' ra' jụjjibusin' cọdacdye' tsun cọdyejaya' mu'. 

16Cạveptinte jụijya' vojitysi' juchaj mu', jam qui nam' tui'si' sän'dye' jụijya' mu', 
tupuj cọdyetinte Jen' mu'dyes, chat qui ra' mu' jạtsa'chuti, jam ra' sän'dye' 
jaso'miti. Mọ'ya' juchaj ji'sänsin'si'. Yụ jéyac jam ra' cọdyetinte Jen' mu' 
me'tyitydyes juchaijtyidyes. 

17Räj a'c̣his jedye' mọ' nash juchaj shupqui', mọ'ya' qui nam' juchaj jam 
ji'sänsin'si' tsun. 

18Chí ̣ja' tsun, mu'in Jen'tyi' ạva' in jam yejĉoij juchaij in, ĉaĉaij na Jen'tyi' Ạva' mu' 
ñutsjeyacsi, mọ'dyes qui mọ' Sọyo' jam jun' täjtacsi'. 

19Chime'dye chí ̣ja', tsun nash Jen'tyi' tsun, chí ̣ja' chime' mọ' Sọyo' räj bächäcsi' 
jacchety muntyi' in. 

20Chime'dye chí ̣ja' tsun aty atsij Jen'tyi' Ạva' mu', mu' so'misin' ĉojtyi'ĉandyes 
dyijyedye' paj qui tupuj chí ̣yeja mu' anictyity Jen'. Tsun anictyitytum bu'ja' Jen' 
judyeya' Jesucristotum bu'ja' chime', Jen'tyi'tum Ạva' mu'. Mu' Jesucristo 
anictyity Jen' mu' tsạ'chusin' tsun judyeya' yu'sin' paj qui Jen'yadyety tsun. 

21 Chätidye' ạva' yụ, jam ra' jacches jedye' jen'tutiñe' mi'in. 

2 JOHN 

2 JOHN 1 

1 Yụ nash ĉọjcacsity anicjetety Jen' in, yụ vorjeyac mi'in anicjetintety Jen' mi'in 
vajmu'yaijtyi' yiri'ya' mi'in, tsim'tactyi' Jen'tyi' mi'in. Yụ rụij mạ'jeyac mi'in, jam 
yụm' mạ'jeyac, tyi chuc chí ̣yety in mọ' rụijsis p̂eyacdye' Jen'si' mu', räj mu'in 
mạ'jinac chime' in. 

2Yụ me' mạ'jeyac mi'in ĉaĉaij na vaj me' me'chuja' ĉojtyi'ĉan tsun mọ' rụijsis 
p̂eyacdye' Jen'si' mu', mọ' ra' yejĉoi' tsuntum. 

3Yụ cọdyete Jen' mu' Ạvatusin'tyi' tsun judyeya' mu' Jesucristo, Jen'tyi' Ạva' mu' 
paj qui so'minac ñịbe'jitidyes mu' judyeya' paj qui ñịbe' ĉúnac, paj qui so'minac 
ma'jodye' ĉojtyi'ĉandyes mi'in. Mu' ra' me' so'minac dyijyedye' paj qui me' 
mạ'jeyacsity bä'yi mi'in judyeya' chime' paj qui me'chubitinte rụijsis p̂eyacdye' 
mu'. 

4Anic där ma'joij yụ, dạcacsequi jiquej yụ pạrej mi'intum bä'yity in, mu'in 
cäc̣hä'chui'tyi' in rụijsis p̂eyacdye', ĉaĉaij na me' jísin' Jen' paj qui cäc̣hä'chuja' 
tsun. 

5Q̂uin' mi'in vojity yụ, yụ ferche' jéyac jemoñe' vaj meij mạ'jitiĉa' tsun. Ọij 
p̂eyacdye' so'meyacsi' q̂uin', mọ' jam mụi'sis, mọ'dye mọmo' se'vetiñes tashche' 
jiquej. 

6Me'chuja' jụijya' mạ'jitidyes, chat qui ra' tupuj chiquepja Jen'si' p̂eyacdye' mu'. 
Mọ' p̂eyacdye' se'vetiñes tashche' jiquej mọ' yi': “Jemoñe' räjĉan mạ'jeyacsi bä'yi 
mi'in”, yi' mọ' p̂eyacdye' jiquej. 

7Q̂uin' úche' jacche' dai' mu'ya' jị'chiyacsity in cäjsis p̂eyacdye' ji'se'veyacsi in. 
Pạrej yi in: “Mu' Jesucristo jam rụi'cu'ĉan ji'caviti úche' jacche' jiquej”, yi in. Mu'in 
me' yity in anic mu'in cäjsis dyijyedye' cại'tyi' in, judyeya' fa ̣quetety Cristo chime' 
in. 

8Are'ĉa mi'in jam ra' yocve dyijyi mi'in mijam ra' se'vacsebi mi'in ji'chäyitidye' 
mu'in, are'ĉa fibis shupqui' carijtacdye' Jen'dyes mi'in. Dam'dye jäm' yejĉoij 
cäc̣hä'chutinte Jen' mi'in paj qui so'mac bíjodye' Jen'ya' mi'in. 

9Tyi chuc jam yejĉoij cäc̣hä'chui' Cristos ji'chäyitidye' jụijya' in, yocsi' qui 
dam'dye mọ'che' cächje' jụijya' in, yódyesya'dyem' jam jị'chiyacsi Cristo u, mu'in 
me'tyity in jam me'chute Jen' in. Tyi chuc yejĉoijtyi' cäc̣hä'chupte in Cristos 
ji'chäyitidye' mu', mu'in chat aty me'chute Jen' in, judyeya' Jen'tyi' Ạva' mu' 
me'chupte chime' in. 

10Jäm'dyeya' mu'ya' jụijya' in yocsi' ji'chäyitidye' jam rụijsis tui'tyi' in, mu'in 
me'tyity in mijam ra' ji'dyäcac aca'ĉan in, mijam ra' tiĉunacdye'tum vorjetinte 
mi'in. 



572 

 

 
© New Tribes Mission. 

 

 

 

 

11 Tyi chuc me' vorjeyacsi tiĉunacsi mu'in me'tyity in, mu' jeñej bu'yi no ̣ tacsity 
a'c̣hisya' ji'chäyitidye' mu'in, me' shupqui mu'. 

12Taca'dye tsan' dai' mọ'ya' p̂eyacdye' yụ mạ'je' tsan' jéyac, jam qui nam' mạ'je' 
sánacdye'che' jéyac. Dam'dye jäm' a'dye mi'in jébiyac, yụ mạ'je' paj qui vaj 
vejtiĉa' p̂eyaĉa' paj qui anic vaj me' ma'jotyitiĉa'. 

13Uĉantyi' anicjetety Jen' in tsim'tactyi' mu'tyi' mu', mu'in vaj me' vojity mi'in, 
mu'inmun chime' vorjinac in. 

3 JOHN 

3 JOHN 1 

1 Yụ nash ĉọjcacsity anicjetety Jen' in, yụ vorjeye mi Gayo, mi nash mạ'jeyacdyety 
yụ anic rụij mạ'jeye yụ. 

2Mạ'jeyacdyety chätidye' yụ, yụ cọdyete Jen' paj qui jam jụñi'ñiij bä'yi mi, paj qui 
räsh bä'yi chime' mi. Yódyem' jäm' q̂uin' yejĉoij bä'yi Jen'dyes um ĉojtyi'ĉan mi, 
me'dye yụ chime' cọdyete Jen' paj qui jäm' mu've mi. 

3Vojity míyaty in pạrej atsij jiquej in ĉútin yụ in. Anic där ma'joij yu'tyin yụ in aty 
se'vacsebiya' yụ p̂eyacdye' mu'in, yi jin yụ in jun' chuc cäc̣hä'chui' mi mọ' rụijsis 
p̂eyacdye' Jen'si' mu'. 

4Se've'ya' yụ jun' chuc mu'in ạva' bu'yity yụ in yejĉoij cäc̣hä'chui' in mọ' rụijsis 
p̂eyacdye' Jen'si' mu', mọ' so'min yụ anic mọjo'chas ma'jodye'. 

5Chätidye' mạ'jeyacdyety yụ, anic rụijsis shupqui' carijtacdye' mi Jen'dyes, 
no ̣ tacsiya' mi vojity tsun mu'in p̂eyacdye' tui'tyi' in, dadam' muju'cha' mu'in 
yocvety in no ̣ tyetacsiya' mi. 

6Mu'in aty jin tsun in úyaty anicjetety Jen' tsun, jun' chuc mi me' mạ'jeyacsim 
judyeya' no ̣ tyetacsim. Me'dye ra' q̂uin' yejĉoij no ̣ tyetacsi mi jedye' chuc jemoñe' 
mi'edyedyes mu'in, mọ' nash ma'jotye' mu' Jen'. 

7Aty sactiya' jiquej in, cạyacsi ra' in Jesucristos p̂eyacdye' mu', mu'in ra' jam 
jụjtacsebi no ̣ tacdye' mu'in jam anicjetetysi' Jen' in. 

8Mọ'dyes tsun anicjejaty Jen' tsun jemoñe' tsun no ̣ tyetacseja' mu'in chime' in, 
so'macseja' jedye' chuc jemoñe' mu'in in cại'tyi' jụijya' in mọ' rụijsis p̂eyacdye' in 
Jen'si' mu'. Me' ra' shupqueja' vaj me' carijtaĉa'ya' Jen'dyes tsun. 

9Yụ sáñe' tsan' mi'indyes jiquej, juteyeyac tsan' mu'yaty mi'in anicjetintety Jen', 
mu' qui nam' Diótrefes jam méqui' jụjjibun tsunsi' p̂eyacdye', ĉaĉaij na mu' ĉụi' 
ma'jotyiti ayo'bu'yi. 

10Ventyecyacya' ra' yụ, yụ ra' ji'jäcbite a'c̣his dyijyedyem', jun' chuc väñädye'yam' 
ñäñin tsun. Jam mọ' mọmo', chime'dye mu' jam jụjjeyacsi vojity tsun yocve 
atsijtyi' in, mu'dye dyäcjeĉúnacsi tyi chuc ji'dyäcacsity in, judyeya' mu'dye 
va'cacsequi mu'in ji'dyäcacsity in paj qui jam pen'dyetucsi in anicjetety Jen' in. 

11 Mạ'jeyacdyety chätidye' yụ, jam ra' cäc̣hä'chucsebi mi a'c̣his dyijyedye' 
muntyis mu'in, mọm' cäc̣hä'chuva' mu'insi' rụijtyitysi' dyijyedye' in. Jụ'ñity chuc 
rụij bä'yity in, mu'in nash Jen'tyi' in, mu'in na ac̣hi' bä'yity in jam mu'in Jen'tyi' in, 
mijam chí ̣yete Jen' in. 

12Mu' na Demetrio jam mu' me', räj cạvepte in rụijsis dyijyedye' mu' me'dye tsun 
chime' cạvete, mi'in chime' chäyitiĉa' tsun mi'in anic rụij p̂eyaqui tsun, mijam 
dam' väñädye' ji'shupque' tsun. 

13Taca'dye mọ'ya' dai' p̂eyacdye' yụ mạ'je' tsan' yụ jéye, jam qui nam' mạ'je' 
sánacdye'che' yụ. 

14Dam'dye jäm' a'dye mi jébiye, yụ mạ'je' cạveye paj qui vaj vejtiĉa' p̂eyaĉa' tsun. 

15Yụ cọdyete Jen' paj qui mu' so'min mi ma'jodye' ĉojtyi'ĉandyes mi. Uyaty 
pen'dye' tsun vorjin chime' in. Yu ̣ si'che' tịj vorjeyacseva cäts yirityityij in räj 
mu'ĉantyi' in pen'dye' tsun. 

JUDE 

JUDE 1 

1 Yụ nash Judas úñity Jesucristoty mu' judyeya' anictyity vojity mu' Santiagoty. Yụ 
vorjeyac räj mi'in fayactyi' Jen'tyi' mi'in mạ'jeyacdyety mu' Ạvatusin'tyi' tsun, 
mu' Jesucristo ĉujcanactyi'. 

2Yụ cọdyete Jen' paj qui mu' ñịbe' ĉúnac judyeya' paj qui mu' so'minac ma'jodye' 
ĉojtyi'ĉandyes mi'in, paj qui chime' dadam' muju'cha' mạ'jeyacsity bä'yi mi'in. 

3Chätidye' mạ'jeyacdyety yụ, aty ra' sáñe'ya' yụ mi'indyes, fer mạ'je' tsan' yụ 
p̂eye' mọ' c̣hon'dyedyes p̂eyacdye', mọ' vaj me' ji'c̣honsin'si' tsun. Me' tsan' me' 
jemoñe' qui nam' yocsi' ji'chäyitidye' so'meyac o ̣che' sánacdye'che'. Mọ'dyes ra' 
yụ jéyac: ji'fercatac Jen'dyes mi'in, ferdye' yụ'tacac mi'in, chime' ñutsjevac mọ' 
ji'chäyitidye' paj qui jam cäj ji'shupque' yoctyi' in, ĉaĉaij na mọ'dye ji'chäyitidye' 
Jen' so'misin' tsun anicjejaty mu', mọ' ji'chäyitidye' jam ra' jun' cäj ji'shupcac. 

4Q̂uin' pạrej mu'ya' in jeñej bu'yi jụjjetety Jen' in me' bu'yi yu'ti in, itŝij chäte' 
ji'säsdyi tsunya' in. Mu'in jam irijyity Jen'che' in, anic cäj jị'chiyacsi in, yi in tupuj 
ac̣hi' bä'ja' tsun ĉaĉaij na mu' Jen' anic jäm'yity, mu' jam dyijtubusin' juchaj tsun, 
yi in. Mu'indye mọmo' va'quecte in mu' Jesucristo, Ayo' tsun, mu' yirity ayo'tuja 
tsun. Urucya'dye jiquej mọ' p̂eyacsi' sánacdye' mu'in me'tyity in, yi' va'tacdye' ra' 
so'mac in mu'in me'tyity in. 

5Me' tsan' aty chí ̣yetiñe' mi'in ọij p̂eyacdye', yụ qui na ram' quivij 
ji'dyijvebadyeyac jun' chuc mu' Jen' jiquej ji'c̣honacsi Egiptoĉantyi' mu'in 
Israeltyi' vóshi' jiquej in. Me' tsan' me', jäqui've qui nam' mu' ji'sänacsi mu'in jam 
anicjetety in. 

6Chime'dye mu'in anjer in mu'in jam jị'cätsety in mọ' yụ'tacdye' so'macsis Jen' 
jiquej, judyeya' farajje' in mọ' bä'yedye' yóĉandyem' Jen' yụ'tacsi jiquej u, 
mọ'dyes qui mu' Jen' va'cacsequi va'tacdye'ĉan, mu'ĉan yejĉoij c̣họ'coij 
tojmadye'ĉan in, ĉä'räij in jun'si' chuc ayijya' tupudye' Jen'si' mu', aty ra' jị'cäts 
yụ'tacsiya' juchadye'ya' mu'in. 

7Me' mu'in Sodomaĉantyi' jiquej in judyeya' Gomorraĉantyi' in, judyeya' chime' 
c̣hẹi'ya' bä'yity in, räjdye me' ac̣hi' bä'yi in, yódyem' mu'in ac̣hi'yity anjer jiquej u 
in, me'dye mu'in chime' ac̣hi' bä'yi in, vo'voij mọmo' bä'yi in, judyeya' vaj son' 
me'ti in, me' farajjepte in Jen'si' dyijyedye' mu'indyes in, ĉụi' ac̣hi'ti in judyeya' 
ĉụi' ac̣hi'taqui a' in. Mọ' ji'me'tacdye' mu'in va'cac tŝijĉan in, jam ra' jụ'ñisĉan 
mạyedye' shuban mu'ĉantyi' in. Mọ' va'tacdye' mu'in mọ' ji'dyijvisin' paj qui jam 
me' jäm'taĉa' tsun.a  

8Me'dye q̂uin' chime' in mu'in cäjsis ji'chäyitidye' tui'tyi' in yejĉoij mu'in ĉụi' 
ac̣hi'ti in. Ĉụi' a'c̣his dạque' in dyijye-dye'ĉan mu'in, mọ' mọmo' cäc̣hä'chuqui in, 
ĉụi' ac̣hi'taqui a' mu'in. Äcäijjete Jen' in, mijam dam' chiquete in, judyeya' chime' 
fạra'nacsi in mu'in fer bu'yi che'vety in. 



576 

 

 
© New Tribes Mission. 

 

 

 

 

9Tashchety ayo' anjertyi' mu'in tịj mu' Miguel, me' tsan' mu' muju'cha' 
ferdye'tumtyi', jam qui nam' fạra'ñe' mọ' Sọyo' yoqui'dyem' chutiya' jiquej 
mọ'tum u, ji'me'tyiyiti in Moiséssi' a' mu' jun' chuc ra' mu' jiquej. Mu' anjer 
Miguel jam méqui' ji'shupqueye' fạra'nacdye', me' mọmo' je': “Yụ ra' cọdyete Jen', 
mu' ra' fạra'jiĉuñin mi”, je'. 

10Uts na q̂uin' cäjsis ji'chäyitidye' tui'tyi' in, jụ'ñis chuc jam chique'si' in jedye' 
chuc mọ' cại', mọ' cavin ñiñe' in. Cätstye' jebacdye' in itŝi' méquis dyijyedye' 
mu'in, mọ' mọmo' cäc̣hä'chui' in, a'c̣his a'si' dyijyedye' mu'in, mọ'ya' ji'me'ti in 
va'tacdye'ĉan yu'ti in. 

11¡Jábiya' ra' där ñịbe' cạve' in! Mu'in jịjcatyeptety in Caínsi' dyijyedye' jiquej mu'. 
Chime'dye yódyem' Balaamvun jiquej u, me'dye uts chime' q̂uin' querec̣have-
dye'ya' cäjsis dyijyedye' jị'chiyacsi in. Yódyem' mu' chime' Coré jiquej u, mu' 
va'quecbite Jen'si' p̂eyacdye' mu', me'dye mu'in chime' q̂uin'tyity in va'quecbite 
in Jen'si' dyijyedye' mu', mọ' ra' jäm' ji'me'tacsi' sän'dye'ĉan. 

12Anic där tsịca' in mu'in pen'dyetunacya' in judyeya' jibityinacya' in chime' 
Jen'dyes mi'in, jeñej ọctumsi' jedye', me' shupqui mi'inya' mu'in in. Me' tsan' 
Jen'dyes säcsi mi'in, mu'ĉandye pạrejjiti in, vaj meij shejvintutidyeij in, ĉụi' 
mọmo' dyijtuti in, yoctyi' qui nam' jam dyijtucsi in. Jeñej dyicba'badye' itŝis añej, 
va'queques tyi'mu, me' bu'yi mu'in shupqui in. Chime'dye jeñej jai'si' cätidye', 
mọ' c̣hoijtacsi', itŝis väsh, me' bu'yi mu'in in jeñej bu'yi anictyity säñity in. 

13Jeñej därtyi' pufej marĉantyi', mu' ji'shupquety jeshocbo' a'c̣his, me' bu'yi in, 
ĉojtyi'ĉansi' mu'in yedyej a'c̣his dyijyedye' ji'shupcaqui in, anic mon'dye'ĉan bä'yi 
in, jeñej moñity o ̣rota', me' bu'yi in. Mu'in me'tyity in va'tacdye'ĉandyety in, 
tyim'dyesĉan tojmas, mu'ĉan ra' va'cac in uts cäjsis ji'chäyitidye' tui'tyi' in. 

14Enoc jiquej ji'jäcacsi mu'in q̂uin'tyity in, mu' nash yävätidye'yity vóshi' Adántyi' 
mu' jiquej, jaso'miti p̂eyacdye' jiquej Jen'. Jä'miij ji'jäcacsebi va'tacdyedyes ra' 
mu'in ac̣hi'yitysi' q̂uin' in, yi mu': “Atsij ra' Ayo' tsun pen'dyetute ra' in mu'in anic 
shachtyity anjer in, jun'tum ra' mu'in mir, me'tum ra' in. 

15Mu' ra' jị'cäts yụ'tacsi räj juchadye'ya' muntyi' in judyeya' ra' va'tacdye' 
so'macsi mu'in ac̣hi'yity in. Mu'in juchajtumtyi' in jiyi ac̣hi'yacñity in, judyeya' 
chime' a'c̣hisya' p̂eyacdye' ñiñetety Jen' in, mu'in ra' va'tacdye' so'mac in”, yi mu' 
jiquej. 

16Me' mu'in q̂uin' ac̣hi'yity in, fuch mọmo' bä'yi in, räjĉan p̂eyacsi yoctyi' in 
ñinacsi in, mọ' mọmo' mu'in cäc̣hä'chui' in ĉụi'si' dyijyedye' a'c̣his mu'in. Anic där 
fibi'nacdye'tum bä'yi in, judyeya' tima'cacdye'tum jéyacsi in muntyi' in, mọm' 
dyijtui' in paj qui so'macve in. 

17Chätidye', mạ'jeyacdyety yụ, dyijtucsebibajsham' p̂eyacdye' mu'in jutactyis 
Jesucristoty jiquej in. 

18Mu'in jínac jiquej in jadyiquis ra' tupudye' pạrej ra' mu'ya' dyisactyepte in 
p̂eyacdye' Jen'si' mu', judyeya' ra' ĉụi'si' dyijyedye' a'c̣his cạqui in. 

19Mu'indye ra' yi in paj qui yoc yoc dyijyi in mu'in anicjetety Jen' in. Me' mu'in 
cäjsis ji'chäyitidye' tui'tyi' in ĉụi'si' a' jabächäti in, jun' chuc mạ'je' bä'yi in me' 
mu'in in, jam qui nam' jun' me'chupte in Jen'si' Ạ'edye' mu'. 

20Mi'in na chätidye' mạ'jeyacdyety yụ, jam ra' me' mi'in, mi'in aty anicjebitinte 
rụijsis p̂eyacdye' Jen'si' mu', mọ'dye ram' yejĉoij cäc̣hä'chu-bitinte paj qui fer 
bu'yi bä'yi Jen'dyes mi'in. Cọdyemac Jen', jätäjyi' chuc ra' mọ' Ạ'edye' mu', me' ra' 
cọdaqui mi'in. 

21 Yejĉojam' bä'jam' mi'in paj qui mi'inche' bu'yi' Jen'si' mạ'jitidyes mu'. 
Yejĉojam' bisbimac mọ' tupudye' Jesucristos Ayos tsun, mu' där ñịbe' ĉúsin'tyi' 
tsun, judyeya' ra' yu'sin' paj qui räjĉan Jen'ya' bä'ja' tsun. 

22Mu'ya' pạrej jụijya' in aty mạ'je' yocve dyijyi in, cäjsis ji'chäyitidye' se've' in, 
jemoñe' jäm'yedye'tum no ̣ tacsi mi'in mu'in me'tyity in. 

23Yoctyi' na in jụj ja'yacsejam' paj qui jam tŝijĉan va'cac in, me' ra' mi'in 
ñutsjetacsi mi'in tŝijya'. Mu'ya' pạrej a'c̣his dyijyedye' jabächäti in, jemoñe' 
jäm'yedye'tum vortacsi jị'chique-yacsi mi'in, are'ĉa me'ĉandye säsnac mi'in. Jeñej 
ọctumtyi' quị'si' me' bu'yi' shupqui' a'c̣his dyijyedye' mu'in, mijam ra' dam' 
cäc̣hä'chucsebi mi'in. 

24Tima'queja mu' Jen' mạijquedye'tumtyi'. Mu'si'ya' ferdye' mu' ñutsjinac mi'in 
paj qui jam peñi juchajĉan mi'in, judyeya' chime' paj qui jam jụ'ñiij mi'in aty 
canacya' mi'in ĉụi'si'ya' vej mu', mu' mạijquedye'tumtyi' Jen', mu'ya' ra' där 
ma'joij mi'in cätssisya' ma'jodye'. 

25Jesucristosche' tịj mu' Ayo'si' tsun tima'queja mu' dyijyedye'tumtyi' Jen', mu' 
yiritytyity mu' Ji'c̣honsin'tyi' tsun. Tima'queja mu', mu' räjdyes ayo'bu'yity, anic 
ferdye'tumtyi' mu', judyeya' mum' yirity mạijquedye'tumtyi', anic muju'cha' 
bu'yity mu', tạ'catydye me', me'dye ra' yejĉoij räjĉan. ¡Paj jam jụ'ñisĉan mạyedye' 
mọtsi' tima'cacdye' mu'! Paj me'. 

REVELATION 

REVELATION 1  

1Ọij q̂uin' sánacdye' Juansi' mu', mọ' p̂eye' jị'cavacdye' Jesucristos mu'. Mu' Jen' 
mọ' jaji'caviyiti Jesucristo jun' chuc ra' jiyi' cavintum yocsi'ĉan mạyedye', paj qui 
mu' ji'jiyeyacsi muntyi' mu'. Mọ'dyes qui mu' Jesucristo jutete yirity anjer mu' paj 
qui mọ' jaji'chäquiyiti mu' Juan úñity mu'. 

2Anicdye me', mu' Juan rụij mu' jị'chiqueyacsi Jen'si' p̂eyacdye' mu', jun' chuc 
cạve' mu', mọ' p̂eyes Jesucristo. 

3Anic där ra' ma'joij mu'in p̂eye'tyi' in ọij sánacdye', judyeya' mu'in chime' 
se'vaquity in mọ' p̂eyacdye', judyeya' chique'tyi' chime' in, ĉaĉaij na aty c̣hẹi'ya' 
mọ' tupudye' ca ̣ tsi' ra' ọij sánacdye'. 

4-5Yụ Juan, yụ sáñe' ọij mi'indyes yävätidye' ñuru'tyity mi'in Cristoty, Asiaĉansi' 
bä'yedye' bä'yity mi'in. Yụ cọdyete Jen', mu' tạ'caty, mu' mu'yaty q̂uin', mu'dye 
ram' yejĉoijtyi', mu' cọdyete yụ judyeya' Ạ'edye' mu' judyeya' mu' Jesucristo paj 
qui so'minac ñịbe'jitidyes mu' judyeya' ma'jodye' ĉojtyi'ĉandyes mi'in. Mọ' 
Ạ'edye' mu' yävätidye' bu'yis shupquis ĉụi'si'ya' vej mu', yóche'dyem' bä'yi u 
ayo'bu'yiche'. Mu' Jesucristo rụij jị'chique-yacsity p̂eyacdye' mu'. Mu' nash tashi 
vañinyeban, mu'dye q̂uin' tashche' bu'yi ayo'bu'yi räjdyes jacchety ayo' in. Mu' 
mạ'jisin'tyi' tsun, ĉụi'si'ya' chäsh mu' ji'c̣honsin' tsun juchajĉantyi' jiquej tsun. 

6Mu'dye yu'sin' tsun paj qui ayo'bu'ja' mu'tum judyeya' yu'sin' chime' paj qui 
cudyitiĉaty bu'ja' Jen'che', mu' Jesucristoty Jen' mu'. ¡Paj jam mọtsi' tima'cacdye' 
mu', mu'si' ayo'bu'yedye' jam ra' jụ'ñisĉan mạyedye' mọtsi' mu'. Paj me'. 

7Anicdye me', dyicba'ba-dye'ĉan ra' atsijban mu', räj ra' taquen' 
jị'ĉojtuyeĉun'bajte in. Mu'in p̂o'c̣hetety jiquej in, chime' ra' mu'in 
jị'ĉojtuyeĉun'bajte in atsijbanya' mu'. Räj ra' jacchety muntyi' in, yịjyi p̂eyaquity 
in, me' me' ra' tári in atsijbanya' mu'. Paj me'. 

8“Yụ nash Tashchety judyeya' Jäquity,” yi mu' Ayo' tsun, mu' muju'cha' 
ferdye'tumtyi' Jen', mu' tạ'caty, mu' mu'yaty q̂uin', mu'dye ram' yejĉoijtyi'. 

9Yụ Juan vojity mi'in, mu' Jesucristo vaj cäts ayo'bu'yi tsundyes, vaj cäts chime' 
tyum'chutiĉa' ñịbedyesya', mọ' jị'ĉojtyeja'si' Jesucristodyesi' tsun. Jesha', yụ 
va'cac marĉansi'che' poc̣ho' mu'che' ĉä'räij yụ voro'yedyes Jen'si' p̂eyacdye' mu', 
mọ' p̂eyes Jesucristo. Mọ' poc̣ho' Patmos tịj mọ'. 

10Me' jiyi' Ayo'si'ĉan mạyedye' tsun, Jen'si' Ạ'edye' mu' tŝútyin yụ. Ĉụi'dye 
murujruche' yụ fersi' p̂eyacdye' se've' yụ, fer mạ'i', jeñej yi' boñedye'. 

11 Mọ' jin yụ: —Mọ' ra' cạves q̂uin' mi, mọ' ra' räj sáñem paperche', chat qui ra' 
juteyeyacsim mu'in ñuru'tyity yu ̣ tyi' in, mu'in yäväti-dye'yity Asiaĉansi' bä'yedye' 
bä'yity in. Juteyeyac-seva Efesoĉan bä'yity in, judyeya' Esmirnaĉantyi' in, 
judyeya' Pérgamoĉantyi' in, judyeya' Tiatiraĉantyi' in, judyeya' Sardisĉantyi' in, 

judyeya' Filadelfiaĉantyi' in, judyeya' Laodiceaĉantyi' in, me' me' ra' juteyeyacsim 
sánacdye' sáñe'si' ra' mi —yi mu' jin yụ. 

12Cạvi yụ tyi buty me' jin yụ. Cạvacsi yụ yävätidye' yụ'taquis vera, oro in. 

13Mu'ya' c̣hac je'ñeij anictyity muntyi', me' cạvete yụ. Moc̣haty quị'si' mu' tyuj 
bu'yi yujvem', mọ' na e'feya' pan bu'yis mu', oro mu'. 

14Fin mu' anic mọjo'cha' jai'bas je'ñei' ovecas fin mọ', vej nam' anic p̂údyei' mu' 
je'ñei' adye'. 

15Yuj nam' anic pịshyim' jeñej ya'i'si' fiyero túnes, judyeya' fer mạ'i' vatyquej 
p̂eyacdye' se've' yụ, jeñej yi' ojñi' chaban'si'. 

16Tacvesya' un mu' tapchucsi yävätidye' o ̣rota' in, chụ'ĉan na mu' yiris shupqui' 
chutidyes coc̣hino, pärä've to'cacsis vejya' na jeñej pashquedyem' tsunsim'. 

7Nạijtacdye'ĉan mọmo' säñej tŝọij mụijya' yụ, jeñej yirity säñity muntyi', me' tŝọij 
yụ. Toco'jin yụ tacvesya' un mu', yi jin yụ: —Jam ra' noi'yi mi, yụ nash Tashchety 
judyeya' Jäquity. 

18Me' tsan' säñi jiquej yụ, tsạ' bu'ban qui nam' q̂uin' yụ, yejĉoij qui ram' tsạ' bu'yi 
yụ, aty jam ra' quivij säñi yụ. Yụ nash bächäi' mọ' sän'dye', me'chui' yụ mọ' 
chácaquis säñitysi'ĉan ĉär'tacdye' in. 

19Sáñe' ra' mi jun' chuc aty cạve' mi, judyeya' jun' chuc jiyi' q̂uin', judyeya' jun' 
chuc ra' jiyi' jäqui've yocsi'ĉan mạyedye', me' me' ra' sáñe' mi. 

20Jesha', yụ ra' jéye jedye' buty cại' in mu'in yävätidye' o ̣rota' in, cạvacsity mi 
tacvesĉan un yụ, judyeya' mọ'in yävätidye' yụ'taquis vera oro in. Mọ'in yävätidye' 
yụ'taquis vera mọ' cại' in yu ̣ tyi' ñuru'tyity in yävätidye' bä'yedye' bä'yity in, 
judyeya' mu'in yävätidye' o ̣ rota' in mọ' cại' mu'in yävätidye' anjer in mu'in 
ĉọjcacsity in —yi Ayo' tsun jin yụ. 

REVELATION 2  

1—Sáñeva' anjerdyes, mu' ĉọjcacsity ñuru'tyity yu ̣ tyi' in mu'in Efesoĉan 
bä'yitydyes in, jéme ọij p̂eyacdye' mu'indyes in: “Yi mu' tapchucsity yävätidye' 
o ̣ rota' in tacvesya' un mu' judyeya' dyete'ĉaĉan vera yụ'taquis mu'ĉaĉan tyeij 
mi'ity. Yi mu' jínac:  

2Yụ anic chí ̣yeyac jun' chuc bä'yi mi'in, fer carijtaqui yu ̣dyes mi'in, judyeya' 
tyum'chutidye'tum ji'cajñetiñe' ñịbedyes mi'in, judyeya' chime' jam dyichchucsi 
mi'in mu'in ac̣hi'yity in. Chime'dye mi'in jị'ĉojtacsi mu'in väñädye'ya' yity in: 
Tsun jutactyi' Jen'tyi' mu', mi'in qui nam' chí ̣yacsi anic väväjñity in. 

3Mi'in na tyum'chuti-dye'tum bä'yi mi'in, me' tsan' ñịbedyes jị'ĉojtiñe' yu ̣dyes, 
jam qui nam' shọijtiñe' mi'in. 

4Me' tsan' me' bä'yi mi'in, mọ'ya' qui nam' yiris dyijyedye' mi'in jam rụijsis, ĉaĉaij 
na aty jam mạ'jitiĉa' yụ mi'in, jam jeñej jiquej mi'in. 

5Mọ'dyes dyijyeba-dac quivij, anic aty moch penjan mi'in, chime'dye dyijyebadac 
juchajche' mi'in paj qui cuvij jiĉun mi'in Jen'dyes, yojdyem' tashche' jiquej u 
mi'in. Jam dyijyeban' juchajche' jụijya' mi'in, yụ ra' meijjetyebadyeyac yụ'taquis 
vera. 

6Mọ'ya' qui nam' jäm'si' dyijyedye' mi'in, mọ' ma'jotye-biyacsi' yụ, jun' chuc mi'in 
fa ̣cacsebi ji'chäyitidye' mu'in Nicolaitassi' in, yụ chime' fa ̣cacsebi dyijyedye' 
mu'in. 

7Tyi chuc chuntumtyi' in paj jäm' se've' in ọij p̂eyacdye' jätäjyi' chuc mọ' Jen'si' 
Ạ'edye' mu', jéyacsi' mu'in ñuru'tyity yu ̣ tyi' in. Tyi chuc ji'peñe'tyi' a'c̣his 
dyijyedye' in, yụ ra' yụ'tyeyacsi paj qui mu'in jebei' in mọ' tsạ'chucsis sacacdye', 
mọ' cätidye' chidyi'ĉanya' bu'yis jäm'si'che' bä'yedye', mọ' jäm'tyes Jen'.” 

8—Sáñeva' anjerdyes mu' ĉọjcacsity mu'in ñuru'tyity yu ̣ tyi' in mu'in Esmirnaĉan 
bä'yitydyes in, jéme ọij p̂eyacdye' mu'indyes in: “Yi mu' Tashchety judyeya' 
Jäquity, mu' säñity jiquej judyeya' tsạ'ebantyi'. 

9Yi mu' jínac: Yụ nash chí ̣yeyac jun' chuc bä'yi mi'in, jun' chuc ñịbedyes jị'ĉojtiñe' 
yu ̣dyes mi'in, judyeya' jun' chuc mi'in anic ñịbety. Me' tsan' me' mi'in, Jen'si'ya' 
qui nam' vej mu' anic jedye'tumtyi' mi'in. Chime'dye yụ chịj jun' chuc pạrej judío 
in fer ñäñinac in. Mu'in me'tyinactyi' in, me' tsan' judío na'i in, jam qui nam' 
anictyity judío shupqui in, Satanástyi' shupqui in. 

10Ñịbedyes jụijya' jị'ĉojtiñe' mi'in, jam ra' noi'yi mi'in. Pạrej ra' Sọyo' ji'ĉujtyinac 
mi'in, mọ' ra' yi' paj qui ĉär'tac mi'in, yiri'tac ra' mạyedye' me' ñịbe' cạvetiñe' 
mi'in. Yejĉojam' cäc̣hä'chutiĉam' yụ paj ra' tsan' ijanacya' in cäc̣hä'chuc-dye'ya' 
yụ, jam ra' yocve dyijyi mi'in, chat qui ra' yụ so'meyac bíjodye', paj qui Jen'ya' 
räjĉan bä'yi mi'in. 

11 Tyi chuc chuntumtyi' in paj jäm' se've' in ọij p̂eyacdye' jätäjyi' chuc Jen'si' 
Ạ'edye' mu', jéyacsi' mu'in ñuru'tyity yu ̣ tyi' in. Tyi chuc ji'peñe'tyi' a'c̣his 
dyijyedye', mu' ra' jam jị'ĉojtye' jäqui'ves sän'dye'.”  

12—Sáñeva' anjerdyes, mu' ĉọjcacsity mu'in ñuru'tyity yu ̣ tyi' in Pérgamoĉan 
bä'yity in, jéme ọij p̂eyacdye' mu'indyes in: “Yi mu' me'chui'tyi' mọ' chutidyes 
coc̣hino, mọ' pären've to'cacsis, yi mu' jínac: 

13Yụ chí ̣yeyac jun' chuc bä'yi mi'in, chịj chime' yụ mu'ĉan bä'yi mi'in yóĉandyem' 
ayo'bu'yi Satanás u. Me' tsan' me' mi'in, yejĉoij qui nam' cäc̣hä'chutiĉa' yụ mi'in, 
mijam farajjetiñe' anicyedye' yu ̣ che' mi'in. Mi'inĉan ijate in mu' Antipas, mu' 
jị'cäts yu'buntyi' p̂eyacdye' yụ, mu'ĉan ijate in yóĉandyem' bä'yi Satanás u. Me' 
tsan' mu'ĉan bä'yi mi'in, yoqui'dyem' ijate u jiquej in mu' Antipas, jam qui nam' 
peñi mi'in. 

14Me' tsan' me' mi'in, mọ'ya' qui nam' dyijyedye' mi'in jam ma'jotyebiyacsi', 
ĉaĉaij na pạrej mi'in cäc̣hä'chubitinte ji'chäyitidye' Balaamsi' jiquej mu'. Mu' 
jaso'miti dyijyedye' mu' Balac jiquej paj qui mu' ji'se' ja'yacsi Israeltyi' vóshi' in. 
Mu' jéyacsi paj qui jebei' in mọ' säcsedye' jäm'tacdye'ya' jadyiquis, jéyacsi chime' 
paj qui vo'voij in, me' bu'yi' shupqui' ji'chäyitidye' mu'. 

15Chime'dye pạrej mu'ya' mi'inĉantyi' in cäc̣hä'chucsebi in ji'chäyitidye' mu'in 
Nicolaítas in, mọ' nash yụ fa ̣cacsebi dyijyedye' mu'in. 

16Dyijyebadac juchajche' mi'in, jam jụijya' me' mi'in, yụ ra' yiristum ĉọcyac, chuti 
ra' yụ me'tyitytum in chutidyesya' coc̣hino, mọ' shupquis chụ'ĉan yụ, 
p̂eyacdye'ya' ra' yụ va'tacdye' so'macsi. 

17Tyi chuc chuntumtyi' in paj jäm' se've' in ọij p̂eyacdye' mọ' Jen'si' Ạ'edye' mu', 
jéyacsis mu'in ñuru'tyity yu ̣ tyi' in. Tyi chuc ji'peñe'tyi' a'c̣his dyijyedye' in yụ ra' 
mu'in so'macsi paj qui jebei' in mọ' mạyedye'ches säcsedye' maná, mọ' jam cạves 
muntyi' in. Chime'dye yụ ra' so'macsi yirity jai'baty mij, mọ'che' ra' sánac mụi'sis 
tịj mu'in, mọ' jam chí ̣yacsebis yoctyi' muntyi' in. Mu' ram' so'mactyi' mij, mu' 
ram' chí ̣yaqui mụi'sis tịj ĉụi'si' mu'.”  

18—Sáñeva' anjerdyes, mu' ĉọjcacsity mu'in ñuru'tyity yu ̣ tyi' in Tiatiraĉan bä'yity 
in, jéme ọij p̂eyacdye' mu'indyes in: “Yi mu' Jen'tyi' Ạva' mu', mu' p̂údyety vej 
je'ñety adye' judyeya' pịshyity yuj je'ñety ya'i'si' fiyero túnes. 

19Yi mu' jínac: Yụ nash chí ̣yeyac jun' chuc bä'yi mi'in, chime'dye chí ̣yebiyac 
mạ'jitidyes mi'in, judyeya' carijtacdye' mi'in judyeya' anicyedye' mi'in judyeya' 
tyum'chutidye' mi'in, me' úñi yu ̣dyes mi'in, jam jeñej jiquej. 

20Me' tsan' me' mi'in, juñucsi'dyety qui nam' jayej mi'in, ĉaĉaij na jam 
jedye'jetiñe' mọ' ac̣hi'yis p̂en Jezabel. Mọ' ĉụi' yi'si': Yụ nash so'macsi' p̂eyacdye' 
Jen'si' mu', yi'. Jam nash me', ĉaĉaij na väñädye'ya' mọ' se' ja'yacsi' úñity yụ paj 
qui mọ'dyes vo'voij in judyeya' paj qui jebei' chime' säcsedye' in, mọ' 
jäm'tacdye'ya' jadyiquis. 

21 Yụ tsan' bise' paj qui dyijyeban' juchajche' mọ', jam qui nam' mọ' mạ'je' farajje' 
shapudyem'. 

22-23Mọ'dyes yụ ra' fersi' so'me' japacjodye' mọ' p̂en, yụ ra' ijabi' ạva' mọ', 
chime'dye yụ ra' so'macsi anic därsi' ñịbedyes mu'in vo'voijtyi' mọ'tum in, jam 
dyijyeban juchajche' jụijya' in. Me' ra' mu'in ñuru'tyity yu ̣ tyi' in, räj ra' chịj in jun' 
buty yụ chí ̣yacsebi ĉojtyi' mu'in judyeya' dyijyedye' mu'in. Me' ra' yụ so'meyac 
va'tacdye' cäts yirityityi mi'in jun' chuc bä'yi jiquej mi'in. 

24Mi'in na yoctyi' Tiatiraĉan bä'yity mi'in, mi'in jam cäc̣hä'chubitiñe' mọ' a'c̣his 
ji'chäyitidye' Jezabelsi' mọ', mọ' je'si' in caminsis ji'chäyitidye' Satanássi', je'si' in, 
jam mọ' ji'chäyiti mi'in. Mọ'dyes yụ jam yocsi' p̂eyacdye' so'meyac mi'in,  

25me'dye yiris mọmo' jéyac mi'in paj qui jẹjcai' cäc̣hä'chutiñe' mọ' rụijsis 
p̂eyacdye', mọ' me'chutiñes q̂uin' mi'in, me' ra' mi'in jun' qui' chuc atsijbanya' yụ. 

26Mu'in na ji'peñe'tyi' a'c̣his dyijyedye' in judyeya' chäquintyi' yụ in jun' qui' chuc 
jadyic in, mu'in me' bä'yity in yụ ra' yụ'tacsi paj qui ayo'bu'yi muntyidyes in, pai' 
bu'yity in,  

27yojdyem' mu' Jen' u yụ yu'tyin yụ paj qui ayo'bu'yi yụ. Me'dye ra' mu'in chime' 
ayo'bu'yi in, ferdye'tum ra' ayo'bu'yi in, jeñej yäcäs fiyero tupuj p̂etaijje' puñuj, 
me' bu'yi' shupqui' ra' ayo'bu'yedye' mu'in. 

28Chime'dye yụ ra' so'macsi mu' o ̣ rota' tui'tyi' nạijjodye'. 

29Tyi chuc chuntumtyi' in paj jäm' se've' in ọij p̂eyacdye' mọ' Jen'si' Ạ'edye' mu' 
jéyacsis mu'in ñuru'tyity yu ̣ tyi' in.” 

REVELATION 3  

1—Sáñeva' anjerdyes, mu' ĉọjcacsity mu'in ñuru'tyity yu ̣ tyi' in Sardisĉan bä'yity 
in, jéme ọij p̂eyacdye' mu'indyes in: “Yi mu' me'chuptety mọ' yävätidye' bu'yi' 
shupquis Jen'si' Ạ'edye' mu', judyeya' chiyäväti-dye'dye o ̣rota' in me'chucsity, yi 
mu' jínac: yụ nash chí ̣yeyac jun' chuc bä'yi mi'in, jeñej tsạ'tyi' yu ̣ dyes ĉúnac in, 
jam na me' mi'in, säñi bu'yi qui nam' yu ̣dyes mi'in, me' bä'yi mi'in. 

2Tsạ'ebaj-sham' mi'in yu ̣ dyesi' feryebadac mi'in chime' an'dyem' tsạ' taca' mi'in, 
ĉaĉaij na yụ cạveyac jam rụij bä'yi mi'in Jen'si'ya' vej mu'. 

3Dyijtubadac ji'chäyitidye' mọ' se'vetiñes jiquej mi'in, dyijyebadac juchajche' 
chime' mi'in, chiquebadac ji'chäyitidye'. Tsạ'bu'jam', jam jụijya' me' mi'in, 
vatyquej ra' mọmo' atsij yụ jeñej yirity shushu'aty, mi'inche' ra' tŝọij yụ 
va'tacdye'tum yụ, jam ra' méqui' chí ̣va'joij mi'in. 

4Pạrej na mi'inya' in jam jeñej bu'yi ọctum yụ'taqui quị'si' mu'in a'c̣hisya' 
dyijyedye' mu'in, me' bu'yi in, mu'in me' bä'yity in mu'in ra' pen'dyetun yụ in 
jai'batyĉantyi' quị'si' in, ĉaĉaij na mu'in rụijtyity in. 

5Tyi chuc ji'peñe'tyi' a'c̣his dyijyedye' in, mu'in ra' so'mac jai'baty quị'si' in, 
mu'insi' ra' tịj mu'in jam jun' shac mu'in, mọ' sánacsi' Jen'si'che' quirca mu', mọ' 
ji'jäcacsi' mu'in mu'ya' ra' bä'yity in. Yụ ra' ji'jäcacsebi tịj mu'in mu'si'ya' vej mu' 
Jen'si'ya' yụ, judyeya' anjersi'ya' vej chime' mu'in. 

6Tyi chuc chuntumtyi' in paj jäm' se've' in ọij p̂eyacdye' mọ' Jen'si' Ạ'edye' mu', 
jéyacsis mu'in ñuru'tyity yu ̣ya' in.”  

7—Sáñeva' anjerdyes, mu' ĉọjcacsity mu'in ñuru'tyity yu ̣ ya' in Filadelfiaĉantyi' in, 
jéme ọij p̂eyacdye' mu'indyes in: “Yi mu' Rụijtyity jị'cätsaquity p̂eyacdye' mu', 
mu' ra' ferdye'tum bu'yi ayo'bu'yi, yojdyem' mu' Davidvun ayo'bu'yi jiquej u. 
Mijam ra' tyi tupuj ñutsjepte dyijyedye' mu', vanchui' jụijya', mijam ra' jụ'ñity 
tupuj ĉär'teban' chime', ĉär'je' na jụijya' mijam ra' jụ'ñity vanacteban' in mọ'. 

8Yi jínac: Yụ nash chí ỵeyac jun' chuc bä'yi mi'in, chime'dye chí ỵebiyac dyijyedye' 
dam' mọmo' ferdye' mọ'ya' mi'in. Me' tsan' me' mi'in, mi'in qui nam' 
cäc̣hä'chubutiĉa' p̂eyacdye' yụs mi'in, mijam méqui' va'quicdyiĉa' yụ mi'in. Yụ 
nash vanacjeyeyactyi' chụi'dye', jam jụ'ñity tupuj ĉär'ban' mọ'. 

9Jesha', pạrej ferche' ñutsjinac in, me' tsan' judío na'i in, jam qui nam' anictyity 
judío shupqui in, Satanástyi' shupqui in. Yụ qui na ram' yi paj qui mu'in ĉucnac in 
paj qui mi'insi'ya' vej dyụtsyi in, mọ'ya' ra' chịj in jun' chuc yụ fer mạ'jeyac mi'in. 

10Mi'in chäquibutiĉa' yụs p̂eyacdye' mi'in, mọ' nash jéyac paj qui 
tyum'chutidye'tum bä'yi mi'in, mọ'dyes yụ ra' ñutschuyac mi'in paj qui jam 
jị'ĉojtiñe' mọ' därsi' ñịbedyes, o ̣ che' ra' mọ' tŝọi', mọ' ra' jị'ĉojtacsi' räj jacchety 
muntyi' in. 

11 Cavintum ra' atsijban yụ, mọ'dyes yejĉojam' cäc̣hä'chuvac mọ' p̂eyacdye' yụ aty 
me'chutiñes q̂uin' mi'in, paj qui jam jụ'ñity väñädye'ya' se' ja'yinac mi'in, me' 
jụijya' mi'in, itŝi' ra' bijodye' mi'in. 

12Tyi chuc ji'peñe'tyi' a'c̣his dyijyedye' in, yụ ra' yụ'tacsi paj qui p̂otso'vi bu'yi in 
Jen'si'ĉan aca' mu', mijam ra' jun' shuban in. Mu'inche' ra' in yụ ra' tịj sánaqui 
Jen'si' yụ, judyeya' tịj bä'yedyes mu', mọ' mụi'sis Jerusalén, mạyedye'che' ram' 
jijtui'. Chime'dye yụ ra' sáñe' mu'inche' in mụi'sis tịj yụ. 

13Tyi chuc chuntumtyi' in paj jäm' se've' in ọij p̂eyacdye' Jen'si' Ạ'edye' mu', 
jéyacsis mu'in ñuru'tyity yu ̣ tyi' in.” 

14—Sáñeva' anjerdyes, mu' ĉọjcacsity mu'in ñuru'tyity yu ̣ tyi' in Laodiceaĉan 
bä'yity in, jéme ọij p̂eyacdye' mu'indyes in: “Yi mu' rụij jị'chiqueyacsity, mu' 
jị'cätse'tyi' p̂eyacdye', yódyetytum-dyem' jiquej u mu' Jen' räj jäm'tacsi jedye' in. 
Yi mu' jínac:  

15-16Yụ chí ̣yeyac jun' chuc bä'yi mi'in. Jesha' mi'in jeñej bu'yi jushu'shui'si' jam 
tsịvujyis mijam japacsi', mọ'dyes yụ ra' mọ'jeyac jeñejjeyac ojñi', ĉaĉaij na me' 
tsan' jam yiristum yacchutiĉa' yụ mi'in, jam qui nam' fer dyijtutiĉa' yụ mi'in. 
Dam'dye jäm' yiristum yacchutiĉa' yụ mi'in. 

17Ĉụi' va'bunyi yi mi'in: Yụ nash jedye'tumtyi', räj jäm' yu ̣dyes shupqui', jam yiris 
jedye' jayej yụ, yi mi'in. Mijam qui nam' chäyiti ĉụi' mi'in jun' chuc bä'yi mi'in, där 
ñịbe' cạvetiñe' mi'in, där ñịbe' mi'in, räj jedye' jayej mi'in, anic tofej bä'yi mi'in 
judyeya' anic chime' cädäj bä'yi mi'in, mijam chäyiti ĉụi' mi'in. 

18Mọ'dyes yụ jéyac mi'in: ya'iyejam' cavin yu ̣ya' anictyity oro pí ̣shety, me' ra' chat 
jedye'tum shupqui mi'in. Chime'dye ya'iyejam' jai'baty quị'si' paj qui mu'ĉan cäti 
mi'in paj qui jam tsí ̣cadye'tum cädäj bä'yi mi'in. Ya'iyejam' chime' pịñidye' 
tom'tacdyes vej mi'in, paj qui naijbunve Jen'dyes mi'in. 

19Yụ nash fạra'jeĉúnacsi a'c̣hisya' dyijyedye' judyeya' va'tacdye'ya' jị'chiyacsi yụ 
yósi'dyem' mu'in mạ'jeyacsity u yụ. Mọ'dyes dyijyevac juchajche' mi'in judyeya' 
cäc̣hä'chutiĉam' yụ fer dyijtutiĉam'. 

20Jesha', yụ nash fayeyac chụi'dye'ya' mi'in. Jụ'ñity chuc se'vibun fayacdye' jụijya' 
yụ, judyeya' vanacjiyin chụi'dye' jụijya' yụ, yụ ra' siste mu' judyeya' jebetyete yụ, 
judyeya' ra' mu' jibityin yụ. 

21 Tyi chuc ji'peñe'tyi' a'c̣his dyijyedye' in, yụ ra' yụ'tacsi paj qui pen'dyetun yụ in 
judyeya' ayo'bu'yi yu ̣ tum in, yojdyem' yụ u ji'peñe' yụ räj a'c̣his dyijyedye' 
judyeya' pen'dyetun yụ mu' Jen' yụ, ayo'bu'yi mu'tum yụ. 

22Tyi chuc chuntumtyi' in paj jäm' se've' in ọij p̂eyacdye' mọ' Jen'si' Ạ'edye' mu' 
jéyacsis mu'in ñuru'tyity yu ̣ tyi' in.” 

REVELATION 4  

1 Aty me'si' quivij jị'cavac-dye'ya' cạve' yụ yiris chụi'dye' vancai' mạyedye'ches. 
Vatyquej se'vete yụ yirity p̂eyaquity, mu' tashche' se'vetety jiquej yụ, mọ' jeñej 
yi'si' boñedye', chịmo'dye se'veban' quivij yụ. Yi mu' jin yụ: —Uche' jijtuva', chat 
qui ra' yụ jị'caveyeye jun' chuc ra' jiyi' yocsi'ĉan mạyedye' —yi mu' jin yụ. 

2Me'ĉandye Jen'si' Ạ'edye' mu' tŝútyin yụ, mọ'che'dye nạijbite yụ ayos bä'yaquis 
mu' mọ' mạyedye'ches, mu'che' cạveteij bä'va'joij. 

3Mu' bä'va'joijtyi' bä'yaquische' anic där jäm'si' pashquedye' mu', je'ñei' ya'ijtyis 
mij in, tịj mu' jaspe judyeya' cornalina, judyeya' je'ñes o'pito' jo'mes cọtoij bu'yi 
bä'yaquisya' mu', mu'si' pashquedyem' shandyes mu', jeñej bu'yi ya'ijtyi' mij, tịj 
mu' esmeralda. 

4Chime'dye cạvacsi yụ yocsi' bä'yaquis in, ovemun tyei' in ayosya' bä'yaquis mu', 
pärä' qui'tac vạjpedye' jiyi' in, chichimesdye mu'che' bä'yi in pärä' qui'tac 
vạjpedye' jiyi' rụi'cu' in tashche' bu'yity in. Cäts jụi'bubutyĉantyi' quị'si' in 
judyeya' ĉässis mu'in oro. 

5Chime'dye ayosya' bä'yaquis shupqui' venai'quedye' pururus mu', judyeya' 
täräjnacdye' fersi'. Mọ'ya' chime' yävätidye' furqueva'joi'si' in, tashche' bu'yi' 
bä'yaquisya' ayos mu', mọ' cại' jeñej yävätidye' bu'yi' shupquis Jen'si' Ạ'edye' 
mu'. 

6Chime'dye mọ'ya' tashche' bu'yi' bä'yaquis ayosya' mu' yiris jedye' choñemsi', 
jeñej därsi' ojñi', me' pashqui'. 

C̣hẹi'ya' bu'yi' mọ' bä'yaquis mu', mọ'ya' vạjpedye' tsạ'si' jäm'tacdye' Jen'si' mu', 
dai'mun vej mọ'in tashchem' judyeya' jäqui'vem'. 

7Mọ' tashche' tsạ'bu'yis je'ñes mọ' pupujri'. Mọ' pärä'yis tsạ'bu'yis je'ñes mọ' 
vaca, mọ' chibinyis tsạ'bu'yis je'ñes mọ' muntyi', jo'mes mọ' vejya', mọ' na 
vạjpedye'yis tsạ'bu'yis je'ñes mọ' nạijtyi' boñij. 



585 

 

 
© New Tribes Mission. 

 

 

 

 

8Mọ'in tsạ'bu'yis in cäts jäbän pavaj me'chui' in, judyeya' räj bu'yi' me'chui' vej 
mọ'in. Räjĉan tima'quete Jen' in, jam dam' jị'jutyiti' in, mạij judyeya' tsedyedye' 
me' tima'quete in. Yi' in: “Anic rụijtyity mu', där tsäqui' bu'yity judyeya' jäm'yity 
mu' muju'cha' ferdye'tumtyi' Jen' Ayo' tsun, mijam jụ'ñiij mu', mu' tạ'caty, mu' 
mu'yaty q̂uin', mu'dye ram' yejĉoijtyi'”, yi in. 

9Me' mọ'in tsạ'bu'yis in tima'quete in judyeya' yoshoropaij jéte in mu' 
bä'yaquischety, mu' jam jun' mọtsity. Tima'cacdye'ĉan mọ'in ji'jäcbite in ferdye' 
mu' judyeya' irijyedye' mu' chime'. 

10Jäm'dyeya' tima'queteya' in, mu'in pa ̣ rä' qui'tac vạjpedye' jiyity muntyi' in 
tashche' bu'yity in, dyụtsyi in mu'si'ya' vej mu' bä'yaquischetyya', mu' räjĉan 
bu'yity, mu' tima'quete in judyeya' ĉụi'si' ĉästacdye' so'mete in. Tima'cacdye'tum 
yi jéte in:  

11“Tsuntyi' Jen', mi nash Ayo' tsun, tupuj tsun mim' tima'queyac, judyeya' 
yoshoropaij jéyac tsun, judyeya' ji'jäcbiyac därsi' ferdye' mi, mọ'mun 
tima'quebiyac tsun, ĉaĉaij na mi jäm'tyety ọij jac, räjtumdye jedye' mọ', ĉụi'si'ya' 
dyijyedye' mi jäm'tye' mi judyeya' räj tsạ'chucsi chime' mi”, yi in. 

REVELATION 5  

1 Chat qui tacves un mu' bä'yaquischetysi', cạve' yụ yiris como'nacsi' sánacdye' 
pärä'che' sánacsi', mọ' cachtac yävätidye'ya'. 

2Chat qui cạvete yụ yirity anjer ferdye'tumtyi', mu' fer p̂eyaqui, yi: —¿Jụ'ñity a ĉa 
yụ'tac paj qui mu' jäctye' cachtacdye' mọ' judyeya' dajtyetye' mọ' sánacdye'? —yi 
mu'. 

3Mijam jụ'ñity yụ'tac paj qui mu' dajtyetye' mọ' sánacdye', mijam jụ'ñity 
mạyedye'chety mijam jacchety mijam jacĉantyi' chime', mijam yirity me' yụ'tac in 
paj qui mu' dajtyetye' in mọ' sánacdye' paj qui p̂eye' in. 

4Mọ'dyes där tári yụ ĉaĉaij na jam jụ'ñity mu'ya' me' yụ'tac in paj qui mu'in 
dajtye' in paj qui p̂eye' in mọ' sánacdye' jätäjyi' chuc mọ'. 

5Yirity tashche' bu'yity jin yụ: —Jam ra' tári mi, jesha' mu' Pupujri' bu'yity, mu' 
Judáĉantyi' ñuru'tyity, mu' nash ayo'bu'yity Davidtyi' vóshi' mu', mu' nash 
ji'peñe'tyi' Sọyo', mọ'dyes qui mu' tupuj jäctye' cachtacdye' mọ' judyeya' 
dajtyetye' mọ' sánacdye' —yi jin yụ. 

6Chat qui tashche' mọ' bä'yaquis mu'che' cạvete yụ mu' Oveca bu'yity, mu'ya' 
rụi'cujcuij mu' chidyi'ĉanya' mọ'in vạjpedye'yis tsạ'bu'yis in judyeya' mu'in 
muntyi' in tashche' bu'yity in. Mu' Oveca bu'yity jorojĉan ijac jiquej mu', 
yävätidye' dáshu mu' judyeya' chiyävätidye'dye vej mu', mọ' cại' yävätidye' bu'yi' 
shupquis Jen'si' Ạ'edye' mu', mọ' Jen' jute' paj qui räj bu'yi' ọijche' jac. 

7Mu' Oveca bu'yity ĉọcte mu' bä'yaquischety jäctyete mọ' sánacdye' tacvesve un 
mu'. 

8Aty jäctyeteya' mọ' sánacdye', mọ'in vạjpedye' tsạ'bu'yis in judyeya' mu'in pärä' 
qui'tac vạjpedye' jiyity muntyi' tashche' bu'yity in, räj mu'in vaj cäts dyụtsyi in 
mu'si'ya' vej in Oveca bu'yitysi'ya'. Cäts jịjcaij me'chui' in vịcdyes mu'in judyeya' 
piji' oro jẹrejrestumsi' mu'in. Mọ' jẹrejres jeñej bu'yi' cọdacdye' mu'insi' 
anicjetetysi' Jen' in. 

9Mu'in jimeyete in mu' Oveca bu'yity, mụi'sis jimacdye' jimeyete in, yi in: “Mi 
mọmo' yirity yụ'tactyi', mi mọmo' tupuj jäctye' cachtacdye' judyeya' dajtye' 
sánacdye' mi, ĉaĉaij na mi ijac muntyidyes jiquej, ĉụi'si'ya' chäsh mi ya'itacsebi 
mu'insi' juchaj in, judyeya' yụ'tacsi mi paj qui Jen'dyety räj in, yịjyi muntyi' 
jacchety in, yoc yoc p̂eyacdye' p̂eyaquity in. 

10Mi yụ'tacsi paj qui ayo'bu'yi in, judyeya' yụ'tacsi chime' mi paj qui cudyitity 
bu'yi Jen'che' in, jacche' ra' ayo'bu'yi mu'in in”, yi in. 

11 Cuvij cạvi yụ, se'vacsebi yụ jimacdye' mu'in shachtyitysi' anjer in, jun'tum ra' 
mu'in in, anic jiyi dai' millones in. Cọij bu'yi in yóya'dyem' mọ' bä'yaquis o, 
judyeya' mọ'in tsạ'bu'yis in judyeya' mu'in muntyi' in tashche' bu'yity chime' in. 

12Chat qui mu'in anjer dai'tyi' in fer p̂eyaqui in yi in: “Tupuj tsun tima'queja mu' 
ujactyi' Oveca bu'yity, tupuj ji'jäcbija därsi' ferdye' mu', ĉaĉaij na mu' räj me'chui' 
jedye', ĉaĉaij na mu' anic dyijyedye'tumtyi'. Där jäm'yity mu', anic fer bu'yity mu', 
judyeya' mạijquedye'tumtyi', mọ'dyes qui mu'dyem' tima'queja q̂uin'”, yi in. 

13Me'ĉandye yụ se'vacsebi tima'cacdye' räj jäm'tacdye' Jen'si' mu', mạyedye'chety 
in judyeya' jacchety in judyeya' jacĉan bä'yity in, judyeya' marĉansi' chime' in, 
me' me' se'vacsi yụ. Yi in: “Tsun tima'queja mu' bä'yaquischety judyeya' mu' 
Oveca bu'yity chime', yoshoropaij jéyacseja', ĉaĉaij na ferdye'tumtyi' in, judyeya' 
mạijquedye'tumtyi' in, paj jam jụ'ñisĉan mạyedye' mọtsi' tima'cacdye' mu'in”, yi 
in. 

14Mọ'in vạjpedye' tsạ'bu'yis in voryi' vatyquej in: “Paj me'”, yi in. Mu'in na pa ̣rä' 
qui'tac vạjpedye' jiyity muntyi' in tashche' bu'yity in dyụtsyi in, mu'ya' 
tima'quete in mu' Jen'. 

REVELATION 6  

1 Chat qui yụ cạvete mu' Oveca bu'yity, jäctye' mọ' tashches cachtacdye'. Se've' yụ 
yiris fer p̂eyaqui mọ' tsạ'bu'yis, mọ' p̂eyacdye' jeñej yi' pururu. Yi': —Atsiva. 

2Cạvi yụ, yiris vatyquej nạijtye' yụ cavayo jai'bas. Mu'che' foqui'tyity me'chui' 
yiris cọi'dye', judyeya' so'mac ĉästacdye' chime', mu' qui yụ'tac ji'penacsity. Chat 
qui sacti mu' ji'penacsequi. 

3Chat qui mu' Oveca bu'yity jäctye' mu' pärä'yis cachtacdye' mọ'. Aty jäctye'ya' 
mọ', mọ' na pärä'yis tsạ'bu'yis p̂eyaqui', yi' mọ': —Atsiva. 

4Me'ĉandye yocsi' ji'caviti' cavayo chäshes. Mu'che' foqui'tyity so'mac ferdye', 
mu' qui jäctyetacsi paj qui jam jäm'jiti in jacchety muntyi' in. Chat tiyacchui' 

chutidyeij in judyeya' ujatidyeij in. Mu' foqui'tyity chime'dye mu' so'mac därsi' 
coc̣hino chutidyes mu'. 

5Chat qui mu' Oveca bu'yity jäctye' chibinyis cachtacdye' mọ'. Yụ se'vebi' 
p̂eyacdye' mọ' chibinyis tsạ'bu'yis, yi' mọ': —Atsiva. Yocsi' cạve' yụ cavayo 
tsin'cus. Mu' mu'che' foqui'tyity unĉan mu' me'chui' yiris javquis tuputuquis. 

6Chat qui yụ se've' yiris p̂eyacdye', mọ'inya' shupqui' tsạ'bu'yisya' in, yi' mọ' 
p̂eyacdye': —Jayej ra' säcsedye', yiris mạyedye' carijtaqui tupuj ya'ij yirity quíro 
trivo, jam jụijya' chibin quíro cebada, me'qui' mọ' tupujtye', mọ' qui nam' aceite 
judyeya' vino paj jam bojvi' mọ'si' ya'idye' mọ'. 

7Chat qui mu' Oveca bu'yity jäctye' vạjpedye'yis cachtacdye'. Yụ se'vebi' 
p̂eyacdye' mọ' vạjpedye'yis tsạ'bu'yis. Yi' jin yụ: —Atsiva. 

8Cạvi yụ, yiris nạijtye' yụ cavayo jai'bai'yai'si'. Mu'che' foqui'tyity “Sän'dye'” tịj 
mu', judyeya' yoctyi' dyi'vetaque, tịj mu'si' “Säñitysi' ĉär'tacdyedyes mu'in,” me' 
bu'yi' mus tịj. Mu'in so'mac ferdye' in paj qui dai' ujacsi jacchety muntyi' in, pạrej 
chutidye'ĉan ujatidyeij in, pạrej na dáquistum säñi in, pạrej japacjodye'tum säñi 
in, judyeya' pạrej vajedyedyeij in. Anic dai' jacchety muntyi' me' ujac in, araj 
chocya' qui' jịjcaij säñi in. 

9Chat qui mu' Oveca bu'yity jäctye' mọ' ĉanam'yis cachtacdye'. Aty jäctye'ya' mu', 
cạvi yụ mụijya' uĉan ji'co'shayacdye'ĉan, vatyquej cạvacsebi yụ mọ'ĉan ạ'edye' 
mu'in voro'yedyedyes ijactyi' jiquej in voro'yitysi' jiquej in Jen'si' p̂eyacdye' mu'. 

10Mu'in fer p̂eyaqui yi in: —Jen', mi ferdye'tumtyi', judyeya' rụijtyity mi, jị'cätsety 
p̂eyacdye' mi. ¿Jun'si' bu ra' jị'cäts yụ'tacsim juchadye'ya' jacchety muntyi' in paj 
qui so'macsi va'tacdye' mi mu'in ijantyi' tsun in? —yi jéte in. 

11 Chat qui mu' räj so'macsi jai'baty coftyity mu'in, judyeya' jéyacsi paj chum 
dam' tyum'chutidye'tum bisaqui in, jun' qui' chuc ca ̣ tsi' ijacdyety ra' muntyi' in, 
voro'yedyedyes p̂eyacdye' Jen'si' mu', ĉaĉaij na taca' ra' ijac pạrej mu'in vojity 
mu'in Jen'dyes carijtaquity in. Taca' jayej mu'in ijactyi' ra' in yojdyem' mu'in 
jiquej u in, mọ' ra' yejĉoij bise' in, chat q̂uin'dyem' ra' va'tacdye' so'mac in mu'in 
ijacsity in. 

12Mu' Oveca bu'yity jäctye' mọ' jäbänyis cachtacdye'. Jäctye' mọmo' me'ĉandye 
bubaqui' fer ọij jac, mu' na tsun tyum' tyeij, jeñej tsin'cuty quị'si', jo'meij tyeij mu' 
tsun, mọ' na ịvaj chäshei' mọ' tyei'. 

13Mu'in na o ̣ rota' in vetsetsej mu'in tyeij jọ'chaij in, jacche' tŝọij mu'in in, 
yojdyem' cätidyes väsh om' tyi'mutyi'ya', me' tyeij mu'in o ̣rota' in. 

14Mọ' na mạyedye' tas mọ' itŝi' tyei', jeñejyi' paper comon'tacsi', me' tyei'. Mu'in 
na mụcu' in, räj mu'in yocya' yụ'tac in, me'dye chime' poc̣ho' in. 

15Räjen' muntyi' jacchety in tyum' tyeij ĉojtyi' mu'in noi'yi in, judyeya' mu'in 
ayo'bu'yity in, judyeya' mu'in fer bu'yity in, judyeya' väc̣hä'tyitytyi' ayo' in, 

judyeya' mu'in jedye'tumtyi' in, judyeya' úñity in judyeya' jam úñity in, räj mu'in 
to'ĉan jịjcaij jijmu'siti in judyeya' mụcu'yatyya' mij, mu've jịjcaij jijmu'siti in. 

16Mu'in na p̂eyetety mụcu' in judyeya' mij in, jéyacsi in: —Vai'naca rudyu'jitiĉam' 
tsun paj qui jam daquishun tsun mu' ayoschety bä'yaquis bä'yity, paj qui jam 
tsunche' tŝọi' mọ' fa ̣codyem' Oveca bu'yitysi'. 

17A nash ayij tupudye' mu', mu' ra' jị'caveyacsi muntyi' in fa ̣codye' mu'. ¿Tyi buty 
ra' tupuj dyichjepte fa ̣codye' mu'? ¡Jam jụ'ñity tupuj dyichjepte! 

REVELATION 7  

1 Aty me'si' cạvacsi yụ vạjpedye' anjer in, yirity rụi'cujcuij tätscäi'che' jac jätisve 
bu'yi, yoctyi' na tätscäi'che' jac rocve mu', yoctyi' na tätscäi'che' jac jijtuijve tsun 
mu', yoctyi' na tätscäi'che' jac sitiche' mu' tsun. Mu'in ñutschute in mu' 
vạjpedye've jijtuijtyi' tyi'mu paj qui jam jac fujtye', mijam qui fujtye' mar mijam 
qui sonche' tŝọij chime' mu' tyi'mu. 

2Chime'dye yoctyi' cạvete anjer yụ pam've mu' jijtuij. Mu' me'chupte cachtaquis 
Jen'si' mu', mu' tsạ'tyi' Jen'. Mu' anjer cạvetety yụ fayacsi mu'in vạjpedye'tyity 
anjer in, mu'in so'macsity ferdye' in paj qui mu'in ac̣hi'tye' jac in judyeya' mar. 

3Fer fayacdye'ĉan p̂eyaqui jéyacsi: —Jambi' ra' ac̣hi'tiñe' mọ' jac judyeya' mar 
judyeya' son in, jun' qui' chuc tsun cachtacdye' so'macsi jáfiche' mu'in úñity in 
tsuntyi'che' Jen' —yi jéyacsi mu'. 

4Chime'dye yụ se've' yiris p̂eyacdye' p̂eyacsi mu'in cachtacdye'tumtyi' in, mu'in 
yiri' cien vạjpedye' qui'tac vạjpedye' jiyi mirtyity in, me'si' mu'in in, yedyej 
Israeltyi' vóshi' in. 

5Judátyi' ñuru'tyity in, yiri'tac pärä' jiyi mir in, me'si'dye mu'in cachtacdye'tum 
in, Rubéntyi' ñuru'tyity in, yiri'tac pärä' jiyi mir in, Gadtyi' ñuru'tyity in, yiri'tac 
pärä' jiyi mir in. 

6Asertyi' in, yiri'tac pärä' jiyi mir in, Neftalítyi' in, yiri'tac pärä' jiyi mir in, 
Manaséstyi' in, yiri'tac pärä' jiyi mir in. 

7Simeóntyi' in, yiri'tac pärä' jiyi mir in, Levítyi' in, yiri'tac pärä' jiyi mir in, 
Isacartyi' in, yiri'tac pärä' jiyi mir in. 

8Zabulóntyi' in, yiri'tac pärä' jiyi mir in, Josétyi' in, yiri'tac pärä' jiyi mir in, 
Benjamíntyi' in, yiri'tac pärä' jiyi mir in, me'tumdye in räj cachtacdye'tutum in 
Israeltyi' vóshi' mu', yiri' cien vạjpedye' qui'tac vạjpedye' jiyi mir in, me'si' 
shupqui in yedyej cachtacdye'tumtyi' in. 

9Chat qui cạvi yụ nạijtacsi yụ anic shachtyity muntyi' in, jun'tum ra' mu'in rụi'cu' 
in mijam tupuj tyi tsicsi mu'in in. Yịjyi muntyi' cạvacsi yụ, räj bu'yity jacche' 
bä'yity in, yịjyi p̂eyacdye' in, rụi'cujcuquen in tashche' bä'yaquisya' Jen'si'yam' 

judyeya' Oveca bu'yitysi'ya' in. Mu'in na jai'batyĉantyi' coftyity in, unĉaĉan mu'in 
je'ñes mana'is shan mu'. 

10Räjtum tima'quete in fer p̂eyaqui yi in: “Tsuntyi' Jen' mu' ji'c̣honsin' tsun, mu' 
bä'yaquischety judyeya' mu' Oveca bu'yity.”  

11 Mu'in na anjer in cọij bu'yi mu'in in mu'ya' bä'yaquisya' in, judyeya' tashche' 
bu'yityya' in judyeya' mọ'inya' vạjpedye' tsạ'bu'yisya' in. Dyụtsyi mu'in mu'ya' in, 
täjjeque' jac in jáfiya' mu'in tima'quete Jen' in. 

12Yi in: “Paj me' ọij tima'cacdye' Jen'dyes. Tima'queja mu' Jen', yoshoropaij jéja, 
tupuj ji'jäcbija därsi' ferdye' mu', judyeya' dyijyedye' mu' judyeya' 
mạijquedye'mun chime' mu', mijam ra' jụ'ñisĉan mạyedye' mọtsi' mu'. Paj me'”, 
yi in. 

13Yirity tashche' bu'yity jin yụ: —¿Tyi uts u in jai'batyĉaĉantyi' quị'si' in cạvacsity 
mi? ¿Junatyi' buty jijtuij in? —jin yụ. 

14Vorjete yụ: —Jam yụ chí ̣yacsi, mi nash chịj. Mu'dye ji'chäquiyin yụ: —Uts nash 
cạvacsity mi mu'in nash ji'cajñe'tyi' därsi' ñịbedyes in, mu'in nash aty puptactyi' 
coftyity mu'in Oveca bu'yitysi'ĉan chäsh mu', mu'si'ya' chäsh mu' jụi'buij yụ'taqui 
in. 

15“Mọ'dyes q̂uin' mu'in in tashche' bu'yi in Jen'si'ya' bä'yaquis mu', räjĉan úñi 
Jen'dyes in Jen'si'ĉan aca' mu', mạij judyeya' tsedyedye'. Mu' bä'yaquischety 
räjĉan ra' pen'dyetucsi judyeya' ra' ñutsjeyacsi. 

16Me'qui'dye ra' dáquische' in mijam ra' jajrische' in, me'qui'dye ra' jị'ĉojbite in 
tsunsi' are'yedyem', mijam ra' juñujñudye' jị'ĉojban' in,  

17ĉaĉaij na mu' Oveca bu'yity, mu' c̣hẹi'ya' bu'yity bä'yaquischety, mu' qui ra' 
ĉọjcacsi judyeya' ra' cạcsi yóĉandyem' shupqui' tsạ'chucsis ojñi' o. Mu' qui ra' Jen' 
ji'tätsacsebi táris mu'in, me'qui'dye ra' tári bä'yi in.” 

REVELATION 8  

1 Mu' Oveca bu'yity jäctye'ya' mọ' yävätidye'yis cachtacdye', tyäpä' tyei' 
mạyedye'che', chocya' quim' hora tyum'tuqui'. 

2Chat qui cạvacsi yụ mu'in yävätidye'yity anjer in, mu'in rụi'cujcuquentyi' in 
Jen'si'ya' vej mu'. Mu'in so'mac in yävätidye' boñedye'. 

3Atsij yoctyi' anjer, mu'yam' dyäqui tashche' bu'yi mu'ya' ji'co'shayac-dye'ya'. 
Mu' me'chui' yiris ji'co'shayaquis jẹrejres oro. Mu' anic dai' jẹrejres so'mac, mọ' 
ra' cafon bu'yi' yụ'tye' cọdacdye'tum, mu'intum in anicjetety Jen' in, räj in. 
Mọ'che' ra' ji'co'shaye' in mọ' jẹrejres Jen'dyes ji'co'shayac-dye'che' oro. 

4Mọ' jẹrejressi' jị'sam' anjersi'ĉan un shupqui', cọdacdye'tum anicjetetysi' Jen' in, 
mọ' bojvi' Jen'si'ya' vej jịjcai'. 

5Chat qui mu' anjer tapje' mọ' ji'co'shayaquis judyeya' bijtyeye' adye', 
ji'co'shayacdye'ches adye' mọ'ches bijtye'. A qui me'si' shachje' jacche' jị'tŝoi' mọ' 
adye'. Me'ĉandye pururu fa ̣coij vena'yaqui vatyquej, judyeya' fer bubaqui' ọij jac. 

6Mu'in yävätidye'tyity anjer in boñedye'tutum in jä'mii'tyi mu'in in paj qui boñi 
in. 

7Tashchety anjer pejtye' boñedye' mu'. Pejyedye'ĉan-dyem' jọ'chaij mu' tsafa' 
tsäqui'tyity judyeya' tŝij cafon bu'yi' chäshtum, me' bu'yi' tŝọi' jacche'. Pai' mọ' 
ji'co'shaye' jac arajdye chocya' qui' jac ji'co'shaye' mọ'. Me'dye chime' arajdye 
chocya' qui' jacches son co'shai' in, judyeya' me' mu' tsạ'tyi' biruruc co'shaij. 

8Pärä'yity anjer pejtye' boñedye' mu', pejyedye'ĉandyem', jeñej yirity mụcu' 
därtyi' co'shaijtyi' mu' marĉan tŝọij, arajdye chocya' qui' marĉansi' ojñi' chäsh 
muñi'. 

9Chime'dye arajdye chocya' qui' marĉansi' tạbedye' säñi' in, arajdye chocya' qui' 
chime' marĉantyi' covamba pechi mọtsi in. 

10Chibinyity anjer pejtye' boñedye'. Pejyedye'ĉandyem' yirity därtyi' o ̣rota' vets 
tyeij jọ'chaij mạyedye'chety jijtuij mu'. Jeñej co'shai'si' mạijyis me' jọ'chaij mu', 
cojiroĉan mu' tŝọij, arajdye chocya' qui' jacches ojñi' in, mu'che' mu' tŝọij. 

11 Mọ' tịj mu' o ̣rotas, “Bịcuquity” me' tịj mu'. Mọ'dyes qui arajdye chocya' qui' 
jacches ojñi' in anic bịcuc shupqui' in, jam jäm' tyec in. Anic dai' muntyi' in säñi in 
mọ' tyeijtyi' ojñi' in mọ' bịcuquis. 

12Vạjpedye'yity anjer pejtye' boñedye' mu'. Pejyedye'ĉandye arajdye chocya' qui 
mu' tsun tyum' tyeij, mọ'dyes arajdye chocya' qui' mạyedye' jam mạijyi mu' tsun. 
Me'dye mọ' chime' ịvaj arajdye chocya' qui' tyum' tyei', chime'dye o ̣rota' in 
arajdye chocya' qui' tyum' tyeij in, mọ'dyes qui arajdye chocya' qui' tsedyedye' 
jam mạijyi' in. 

13Chat qui cạvi yụ, nạijte yụ yirity boñij, chidyi'ĉanya' mạyedye'che' tyeij nạij. Fer 
p̂eyaqui yi mu': —Fer ra' aijyejoij in jacchety muntyi' in, där ra' ñịbe' cạve' in 
va'tacdye'ĉan in, bonaquiya' boñedye' mu'in anjer in, taca' chibindyety jayej in. 

REVELATION 9  

1Ĉanam'yity anjer pejtye' boñedye' mu'. Pejyedye'ĉan-dyem' cạvete yụ yirity 
o ̣rota' bu'yity mạyedye'che' jijtuijtyi'. Mu' so'mac c̣hácaquis mọ' mochĉansidyes 
to',  

2vanacje' mọ' mochĉansi' to', anic tyim'dyei' mọ'ĉan jị'sa' shupqui' to'ĉansi', jeñej 
därsi'ĉansi' jorno, me' tyei' shupqui' mọ'ĉan. Mọ' qui jị'sa' tomajtete mu' tsun 
judyeya' mu' tyi'mu chime'. 

3Mọ'ĉandye jị'sa'ĉan shupqui' dai' je'ñeñes shíñu in, jacche' tŝọi' in. Mọ'in shíñu in 
anic ferdye' so'mac in paj qui chị' in pachyi' mọ'in in, yojdyem' ijtyiquij o, me' 
cätin'dye' mọ'insi' in. 

4Mọ'in jéyac in paj qui jam biruructyi' in mijam qui därä' jebei' in, muntyitui' 
mọmo' in, tyi chuc jam me'chuptety in Jen'si' cachtacdye' mu' jáfiche' mu'in, 
mu'in ra' pa'chacsi' in. 

5Mọ'in shíñu bu'yis in yụ'tac ra' in ĉanam' ịvaj, me'qui' ra' pa'chacsi' muntyi' in, 
därsi' ra' ñịbedyes cạve' in, jam qui na ram' tupuj ijacsi' in, yojdyem' ijtyiquij o, 
me' ra' cätin'dye' mọ'in. 

6Aty ra' ayijya' mọ' tupudye', anic ra' där ñịbe' cạve' muntyi' in, mạ'je' ra' tsan' 
säñi ĉúti in jam qui na ram' jun' dạque' sän'dye' in, queve' ra' tsan' sän'dyedyes 
in, mijam qui na ram' jun' bu'yi dạque' in paj qui säñi in. 

7Mọ'in shíñu bu'yis in jeñej bu'yi cavayo chutidyedyes, me' bu'yacñi' mọ'in in. 
Jo'no'che' mọ'in me'chui' in je'ñes ĉästacdye' oro, vejya' na in je'ñei' muntyi' in. 

8Fin na mọ'in je'ñei' munsis in, modyin na mọ'in je'ñeij pupujrity, jo'meij modyin 
mọ'in. 

9E'feya' na mọ'in me'chui' in je'ñes ñutsyedyes fiyero, judyeya' fer mạ'i' pavaj 
mọ'in, jeñej yi' chutidyedyes careto in, ji'p̂ique'ya' cavayo in, yi' mạ'i' pavaj mọ'in. 

10Mọ' na jịj mọ'in dam'chechej co ̣ di mọ'in, je'ñei' ijtyiquis co ̣dim', jo'memei' 
mọ'in. Mọ'ya' ñịbe'tacsi' muntyi' in, ĉanam' ịvaj me'tacsi' in. 

11 Mu' ayo' mọ'in shíñuty in, mu' anjer mu' ĉọjcai'tyi' mochĉansi' to', mu' ayo' 
mọ'in. Hebreosĉan p̂eyacdye' tịj mu' Abadón, griegosĉan na Apolión me' tịj ayos 
mọ'in. Apolión yi' ca yi' “Ac̣hi'tacsis.”  

12Jiyi' mọ' tashches va'tacdye', taca' qui nam' mọ'ya' pärä'dyety jayej in. 

13Jäbänyity anjer pejtye' mọ' boñedye' mu'. Pejyedye'ĉandyem' se've' yụ yiris 
p̂eyacdye', mọ'ĉan shupquis vạjpedye'vesĉan cha'ras mọ'si' ji'co'shayacdye'si' 
oro, mọ' Jen'si'ya' bu'yis vej. 

14Mọ' p̂eyacdye' se'ves yụ yi' jéte mu' jäbänyity anjer: —Dajjeyacseva mu'in 
vạjpedye'tyity anjer in, mu'in c̣hoc̣ho'cocoty därtyi've cojiro in, Eufratesve. 

15Me'dye mu' dajtacsi, chat qui mu'in sacti in, ijacsequi in arajdye chocya' qui' 
muntyi' ijacsi in, ĉaĉaij na mu'in me'dyetydye yụ'tac in aty mu'in jä'mii'tyi in paj 
qui ujacsi in, aty ayijya' mọ' tupudye', jun'si' chuc cha'she' in mọ' yómodye', 
judyeya' ịvaj, judyeya' mạyedye' judyeya' mọ' hora bisva'ques in. 

16Yụ se've' mọ' p̂eyacdye' juñucsi' chuc mu'in in cavayochety väc̣hä'tyity in, anic 
jiyi dai' mu'in in, jeñej pärä' qui' cien millones in, me'tum mu'in in. 

17Quivij jị'cavac yụ me' cạvacsi yụ je'ñeñes cavayo in judyeya' mu'che' foquiqui' 
väc̣hä'tyity in. Mu'in ñutsye-dyestum e'feya' in, anic p̂údyedyes mu'in judyeya' 
yushñui' mu'in judyeya' cotyicotyidyei' chime' mu'in. Mọ' na cavayos jo'no' mọ'in 
je'ñei' pupujris jo'nom', jo'memei' mọ'in in. Chụ'ĉan na mọ'in tŝij shupqui' 
jị'sa'tum judyeya' asufretum chime'. c  

18Chụ'ĉan-si'ya' tŝij judyeya' jị'sa' judyeya' asufre, mọ'ya' ijacsi' muntyi' in, 
arajdye chocya' qui' muntyi' ijacsi' in. 

19Cavayos ferdye' mọ'in chụ'ĉan shupqui' judyeya' co ̣ diche' chime' mọ'in, 
dam'che' jeñej nassi' jo'nom' jo'mei', mọ'ya' co ̣ diya' mọ'in ñịbe'tacsi' muntyi' in. 

20Mu'in na ji'shucdyity jam ijactyi' va'tacdye'ya' jiquej in, mijam mu'in dyijyeban 
juchajche' in, mijam farajje' in a'c̣his dyijyedye' mu'in. Yejĉoij mọmo' tima'que' 
sọyo' in judyeya' dyụ'tsacva'joij jäm'tacdye'ya' in. Oro jäm'tacsi in, judyeya' plata 
in judyeya' bronce in, mij in judyeya' son in, me' me' jäm'tacsi in. Me' tsan' mọ'in 
jam naijti' in mijam se'vaqui' in mijam mi'i' in, ọij na tima'que' in. 

21 Yejĉoij ijatidyeij in judyeya' cọcojsi'-naqui in judyeya' vo'voij in judyeya' shu'aij 
chime' in, mijam dam' dyijyeban juchajche' in. 

REVELATION 10  

1 Chat qui yoctyi' cạvete yụ anjer ferdye'tumtyi', mạyedye'che' jijtuij, comon' 
bu'yi dyicba'badyem'. Jo'no'che' nam' o'pito' bu'yi', vejya' na mạijyi jeñej mu' 
tsun, mọ' na yuj mu' jeñej furquis tŝij, me' bu'yi ji'caviti mu' anjer. 

2Mu' me'chui' unĉan miquis sánacdye' dajtacsi'. Mọ' na tacves yuj mu' marche' 
bu'yi' mu', mọ' na q̂uimves yuj mu' chanam'che' bu'yim'. 

3Fer mu' äjyi, jeñej yi pupujri' tär'yity, me' p̂eyaqui. Äjyedye'-ĉandye mọmo' 
me'ĉandye mu'in voryi vatyquej yävätidye' pururu in, anic úya'qui' yi p̂eyaqui in. 

4Aty me'si' se'vacsebi yụ p̂eyacdye' mu'in, aty ra' tsan' yụ sánacsebi p̂eyacdye' 
mu'in. Vátyequej se've' yụ yiris p̂eyacdye' mạyedye'ches, yi' mọ' jin yụ: —Jam ra' 
jị'chiqueyacsi mi yoctyi' muntyi' in mu'insi' p̂eyacdye' in yävätidye'yitysi' pururu 
in, mijam ra' sánacsebi mi p̂eyacdye' mu'in —yi jin yụ. 

5Mu' na anjer cạvetety yụ, mu' yútyity marche' judyeya' chanam'che', tacves un 
mu' che'jeyaqui c̣họco'yi mạye-dye'che',  

6judyeya' yụ'taqui p̂eyacdye' mu' Jen'si'che' tịj mu', mu' räjĉan bu'yity, mu' räj 
jäm'tyety mạyedye' judyeya' jac judyeya' mọ' mar, räjtumdye me'chui'si' in. 
Jen'si'che' tịj mu', mu' anjer yụ'taqui p̂eyacdye', yi': —Jadyic ra' tupudye'. 

7Aty ra' boñiya' mu' yävätidye'yity anjer me'ĉandye ra' mu' Jen' jị'cätse' mọ' 
caminves dyijyedye' mu', mọ' jéyacsis jiquej úñity mu', mu'in jaso'mitity 
p̂eyacdye' jiquej in —yi mu' anjer. 

8Cuvij yi' mọ' mạyedye'ches p̂eyacdye', mọ' se'ves jiquej yụ cuvij jin yụ: —Tạij 
ĉọcme mu' anjer, mu' yútyity marche' judyeya' chanam'che', jäctyecme unĉansi' 
mu' mọ' miquis sánacdye' dajtacsi'. 

9Me'dye yụ ĉọcte mu' anjer, jéte yụ: —So'miti' miquis sánacdye'. Mu' vorjin yụ: —
Miya'ĉa, jebeva'. Chụ'ĉan ra' cạvdyi' ĉọi' mi, a qui na ram' vo'coĉan mi bịcuc tŝọi'. 

10Me'dye unĉansi' jäctyete yụ mọ' miquis sánacdye' judyeya' qui jebei' yụ. Anic 
cạvdyi' ĉọi' chụ'ĉan yụ jeñej coroma, a qui nam' venjoi'ya' vo'coĉan yụ anic bịcuc 
tŝọi'. 

11 Chat qui mu' jin yụ: —Cuvij ra' jị'chiqueyacsi mi mọ' p̂eyacdye' so'minsi' Jen', 
mọ' p̂eyacsis muntyi' in jun' chuc ra' mu'in in, mu'in yịjyi muntyi' in, yoc yoc 
p̂eyaquity in, pai' bä'yity in judyeya' ayo' mu'in chime', me' me' ra' p̂eyacsi mi. 

REVELATION 11  

1 Chat qui so'min yụ yiris tuputuquis son je'ñes shuru'. Chime'dye so'mac 
p̂eyacdye' yụ, yi' mọ': —Sacta tuputucva' Jen'si' aca' mu' judyeya' chime' 
ji'co'shayacdye'che'. Tsicseva chime' mu'ĉantyi' in mu'in tima'quetety Jen' in. 

2Jam na ram' tuputui' mi mọ'ya' cäjdäi'ya' acas, ĉaĉaij na mọ' cäjdäs aty so'mac 
yoctyi' muntyi' in jam judío in. Mu'in ra' me'tye' in räjtumdye Jen'si' bä'yedye' 
mu', vạjpedye' qui'tac pärä' jiyi' ịvaj, me'qui' ra' me'tye' in. 

3Yụ ra' jutacsi pärä' p̂eyaquity yu ̣dyes in, mu'in ra' p̂oc̣hi'c̣hiijtyi'ĉan quị'si' cäti in, 
vạjpedye' qui'tac pärä' jiyi' ịvaj, me'qui' ra' yụ'tacsi yụ paj qui mu'in 
jị'chiqueyacsi in mọ' p̂eyacdye' so'macsis yụ, me'qui' shupqui' mọ', yiri' mir pärä' 
qui' cien jäbän qui'tac mạyedye' in. 

4Mu'in pärä' p̂eyaquity Jen'dyes in mu'in jeñej bu'yity pärä' cätidye' orivo in 
judyeya' jeñej bu'yi pärä' yụ'taquis vera in, me' Ayo'si'ya' vej mu', mu'in bä'yi in, 
paj qui mu' chiquete in, mu' ayo'bu'yity räjdyes jacche' bä'yity in. 

5Pạrej mu'ya' mạ'je' jị'ñibe'cacsi jụijya' in, mu'in ra' chụ'ĉansi' tŝij ji'shupque' in, 
mọ'ya' ra' mu'in ji'co'shayacsi in fa ̣cacsity in, mu'in ra' me'jeyacsi in tyi chuc 
mạ'je' jị'ñibe'cacsity in. 

6Mu'in ra' pärä'tyity in so'mac ra' ferdye' in paj qui tupuj ji'dyäque' añej in paj qui 
jam añei' jun' qui' chuc jadyic jị'chiqueyacsi in mọ' p̂eyacdye' so'macsis Jen', 
chibin yómodye' choc, me'qui' ra' p̂eyaqui in. Chime'dye ra' so'mac ferdye' in paj 
qui chäsh ji'muñe' ojñi' in, yịjyi ra' va'tacdye' so'me' ọij jac in, jun'si' ĉụi' mạ'je'ya' 
mu'in in, me' bu'yi' ra' so'me' va'tacdye' jac in. 

7Aty ra' jadyicya' jị'chiqueyacsi in p̂eyacdye' Jen'si' mu', chat qui ra' mu' 
vajedyedye' bu'yity mu' shupquity mochĉansi'ĉantyi' to', mu' ra' chuti mu'intum 
in pärä'tyitytum muntyi' in, mu' ra' ji'penacsi ijacsi. 

8A'vun ra' mu'in taĉan ra' farajjeyacsebi in cayeĉan därsi'ĉan bä'yedye', 
yóĉandyem' ijacsebi croshche' jiquej u in mu' Ayo' mu'in. Mọ' bä'yedye' jeñej 
bu'yi' Sodoma judyeya' Egipto. 

9Mọ'dyes qui räj ra' muntyi' in cạvacsebi a'vun mu'in, yịjyi muntyi' úchety in, yoc 
yoc p̂eyaquity in, pai' bä'yity in, räj ra' mu'in cạvacsebi a'vun mu'in. Chibin 
mạyedye' choc me'si' ra' cạvacsebi a'vun mu'in in, ĉaĉaij na mu'yaty in jam yi in 
paj qui rudyu'jeyacsi in. 

10Jacchety muntyi' in anic ra' ma'jotacsebi mọ' ijacdye' mu'in. Anic ra' där ma'joij 
in, vaj meij ra' ñịbe'jitidyeij jedye' in, me' bu'yi' ra' dyijtucsebi ijacdye' mu'in, 
mu'in pärä'tyitysi' p̂eyaquity Jen'dyes in, ĉaĉaij na mu'in va'tacdye' so'macsi 
jiquej in. 

11 A na ram' chibin mạyedye' choc me' bu'yiya', chat qui Jen' quivij so'macseban 
ju ̣ tyedyes mu'in, tsạ'eban qui ra' in judyeya' ra' sacyeban in. Mu'in ra' me' 
cạvacsity in jäm' ra' mụijyayaj tŝọij noi'yi in. 

12Chat qui mu'in pärä' p̂eyaquity Jen'dyes in se've' ra' in mạyedye'ches p̂eyacdye' 
fersi', yi' ra' mọ' jéyacsi': “Atsijam' úche' jijtujam'.” Me'dye ra' mu'in bojvi 
dyicba'ba-dye'che' in, mạyedye'che' ra' jịjcaij in, mu'insi'ya' vej in fa ̣cacsityya' in. 

13Che'yedye'-ĉandye mọmo', fer vatyquej bubaqui' ọij jac. Där ra' mu'in ñịbe' 
cạve' Jerusalénĉantyi' in. Yiri'tacyis aca' jụijya', yiris ra' jọ'chai' jịjcai' in, me'qui' 
mụijyayaj tŝọi' in. Dai' ra' ja'jati aca' in, yävätidye' ra' mir säñi in. Mu'in na 
ji'shucdyity in jäm' ra' mu'in mụijyayaj tŝọij noi'yi in. Chat qui ra' mu'in 
tima'quete in mu' ferdye'tumtyi' Jen' mạyedye'che' bä'yity. 

14Aty jiyi' pärä'yis va'tacdye', cä'c̣häi'dye ra' yocsi' ayij mọ' chibinyis va'tacdye'. 

15Yävätidye'yity anjer pejtye' boñedye' mu', pạrej fer p̂eyaqui mạyedye'chety in, 
yi in: “Mu' Jen' Ayo' tsun judyeya' mu' jutetety mu' Ji'c̣honacsity muntyi' aty qui 
ayo'bu'yi in, aty ji'peñe' Sọyo', Jen' qui ayo'bu'yi räjdyes jacchetydyes muntyi' in, 
jam ra' jụ'ñisĉan mạyedye' mọtsi' ayo'bu'yedye' mu'in”, yi in. 

16Mu'in pärä' qui'tac vạjpedye' jiyity muntyi' in tashche' bu'yity in, mu'in 
bä'yaquischety Jen'si'ya' bu'yity vej in, mu'in dyụtsyi mu'ya' in, täjjeque' jac in 
jáfiya' mu'in, me' bu'yi tima'quete Jen' in. 

17Yi mu'in in: “Tsuntyi' Jen', mi nash muju'cha' ferdye'tumtyi' Ayo' tsun, mi nash 
tạ'caty, mídye mọmo' mu'ya' q̂uin'. Tsun yoshoropaij jéyac mi ĉaĉaij na q̂uin' aty 
därsi'ya' ferdye' mi ĉụi' yu'ti mi paj qui räjdyes ayo'bu'yi mi. 

18Jacchety muntyi' in anic fáquin in. ̣Q̂uin' aty ayij tupudye' va'tacdyedyes mu'in, 
mi ra' jị'cäts yụ'tacsi mu'in säñity in, judyeya' ra' so'macsi mi bijodyedyes mu'in 
úñity mi judyeya' mu'in so'macsity p̂eyacdye' mi, yósi'dyem' mu'in anicjintyi' u 
in, mu'in irijyity míche' in, muju'chaty in judyeya' uya'yaty in, me' me' ra' so'mac 

bijodye' míya' in. A nash ayij tupudye', paj qui mi räjteyacsi mu'in ac̣hi'tacsity 
jacchety muntyi' jiquej in”, yi in. 

19Vanacyi' vatyquej Jen'si' aca' mu' mạyedye'ches. Ji'naijti' cajón mọ'ya', mọ' 
yụ'tacdye'tumsi' Jen'si' mu'. Me'ĉandye vena'yaqui vatyquej tyeij pururu judyeya' 
fer p̂eyacdye' mạ'i' in, judyeya' fer vatyquej bubaqui' ọij jac judyeya' tsäqui'tyity 
tsafa' jọ'chaij, anic shach tŝọij jacche'. 

REVELATION 12  

1 Ji'caviti' vátyequej yiris ji'cavitidye' mạyedye'ches anic jiquijnacdyes mọ'. 
Ji'naijti' yiris p̂en mọ' comon' bu'yis tsunya' judyeya' yútye' mọ' ịvaj, o ̣ rota' na ĉäs 
bu'yi jo'no'che' mọ', yiri'tac pa ̣rä' jiyi o ̣rota', me'si' ĉäschucsi'. 

2Mọ' na jạjtsis p̂en aty are'rei'si' atsvun, aty shavyi' aty c̣hẹi'ya' basdyi' mọ'. 

3Chat qui yocsi' ji'cavitidye' ji'naijti' mạyedye'che', anic där jiquijnacdyes mọ', 
därtyi' c̣hovaj bu'yity jäijnäty, me' ji'naijti'. Yävätidye' jo'no' mu' cäts 
ĉästacdyedye'tum jịjcai' jo'nom', dáshu qui nam' yiri'tac me'chui'. 

4Mu' c̣hovaj bu'yity co ̣ diya' mu' dai' vijtucsi mạyedye'chety o ̣rota' in, arajdye 
chocya' qui' o ̣ rota' mạyedye'chety in jịva'chacsi, me'qui' jäcacsi o ̣rota' in 
va'cacsequi jacche' jị'tŝocsi. Chat qui mu' c̣hovaj bu'yity ĉo ̣ que' mọ' p̂en jambi' 
basdyis, mọ'si'ya' vej mọ' dyäqui mu', bisbi' ạva' mọ', ĉaĉaij na mu' dyijyi jebebi' 
ra' tsan' ạva' mọ'. 

5Me'dye na'i ạva' mọ' son', mu' ra' ayo'bu'yidyety räjdyes jacchety muntyi' in, 
ferdye'tum ra' ayo'bu'yi mu', yojdyem' mutyudye' fiyero o, me' bu'yi' ra' 
ayo'bu'yedye' mu'. Mu' ạva' mọ' cạc Jen'ya', yóche'dyem' ayo'bu'yi mu' u. 

6Mọ' na p̂en ĉa'joi' cäjyasĉan jac jịjcai'. Mu'ĉan mu' Jen' jä'mij jäm' yụ'tyeye' paj 
qui mọ'ĉan bä'yi', yiri' mir pärä' qui' cien jäbän qui'tac mạyedye', me'si' ji'säcsac 
mọ'ĉan. 

7Chat qui chutidye' shupqui' mạyedye'che'. Mu'in anjer in ayo'tum mu'in Miguel, 
mu'tum chuti in c̣hovaj bu'yitytum räjtumdye anjer mu'. 

8Mu' c̣hovaj bu'yity anjertumdye mu' räj ji'penac in mọ'dyes qui jam jun' 
mạyedye'che' ji'bä'yac in. 

9Tacjeyac mu' c̣hovaj bu'yity, úche' jacche' jị'tŝoc mu', mu' urucyatydye 
tạ'catydye mu' nas Sọyo', mu'dyem' Satanás, mu' väñätucsity räj jacchety muntyi' 
in, anjertumdye mu' va'cac jacche' tŝọij in. 

10Yụ se've' fersi' p̂eyacdye' mạyedye'che', yi': “̣Q̂uin' chat aty ayij tupudye', Jen' 
aty ra' ji'c̣honacsi muntyi' mu'. Mu' ra' jị'ĉoi' därsi' ferdye' mu', ferdye'tum aty 
ayo'bu'yi mu'. Mu' Ji'c̣honacsity jajutitity Jen' jị'ĉoi' ra' ferdye' mu', aty ra' pai' 
bu'yiya' ọij jac ayo'bu'yi. Aty va'cac mạyedye'ches mọ' Sọyo', mọ' ñäñibusin'si' 
vojity tsun Jen'si'ya' vej mu', mạij judyeya' tsedyedye' me' bu'yi ñinacsi' jiquej. 

11 Mu'in na vojity tsun ji'peñe' Sọyo' in mu'si'ya' chäsh mu' Oveca bu'yitysi'ya' 
judyeya' Jen'si' p̂eyacdye' mu', mọ' jị'chiqueyacsis in, mọ'ya' ji'peñe' in. Mijam 
quijñe' chime' sän'dye' in, mijam otejjiti in ijac Jen'dyes in. 

12Paj ma'joij mi'in räj mi'in mạyedye'che' bä'yity mi'in. Mi'in na jacche' bä'yity 
mi'in judyeya' marvety mi'in, anic ra' där ñịbe' cạvetiñe' mi'in, ĉaĉaij na aty 
mi'inche' tŝọi' mọ' Sọyo'. Anic där fa ̣ coij tyeij ĉaĉaij na chịj mu' aty c̣hẹi'ya' jadyic 
ra' tupudye' mu'”, yi' mạyedye'ches p̂eyacdye'. 

13Mu' c̣hovaj bu'yity aty ĉúti aty jacche' va'cac mu', chat qui mu' mu'che' tŝọij 
joijnosche' tse' mu'. 

14Mọ'si' na p̂ensi' pärä' pavaj so'mac je'ñes boñis, chat qui mọ' turen' jácati', 
cäjyasĉan jac jịjcai' ĉa'joi' mọ', yóĉandyem' jäm' yụ'tac o. Chat qui mọ'ĉan ĉọjcac 
jam qui c̣hovai', chibin yómodye' choc, me'qui' ji'säcsac mọ'ĉan. 

15Chat qui mu' c̣hovaj bu'yity ji'shupque' ojñi' majsi' chụ'ĉansi' mu', cojiro 
ji'shupte. Mọ' qui ojñi' mạ'je' tsan' ji'p̂ute' mọ' p̂en. 

16Mọ' p̂en jañutyiti' mọ' jac, ĉụi'dye vanacyi', mọ'ya' qui coren' jịjcai' mọ' ojñi' 
ji'shupques chụ'ĉan mu' c̣hovaj bu'yity. 

17Mu' c̣hovaj bu'yity anic där fa ̣ coij tyeij mọ'tum p̂entum, mọ'dyes qui mu' 
ĉọcsequi p̂entyi' vóshi' mọ', mu'in chiqueptety Jen'si' p̂eyacdye' in judyeya' 
cäc̣hä'-chui'tyi' p̂eyacdye' in, mọ' so'macsis Jesús, mu'intum qui chuti in. 

18Mu' c̣hovaj bu'yity sinve mar jịjcaij. 

REVELATION 13  

1 Cạvete yụ yirity vajedyedye' bu'yity marĉantyi' shupqui, yävätidye' jo'no' mu' 
judyeya' yiri'tac dáshu mu'. Dáshu mu' cäts ĉästacdye-dye'tum jịjcai'. Chime'dye 
cäts jịjcai' sánacdye' jo'no'che' mu'. Me' mu'in in jo'no' bu'yity in Jen'si' tịj mu' 
ĉụi'situpte in, mọ' ñinacdye' shupqui' Jen'si'ya' vej mu'. 

2Mu' vajedyedye' bu'yity cạvetety yụ jeñej bu'yi í ̣tsiquij, mọ' na yuj mu' je'ñei' 
tsan' juyu'tyeñes, chụ' na mu' je'ñei' pupujris, jo'meij mu'. Chat qui mu' c̣hovaj 
bu'yity ĉụi'si' yụ'tacdye' mu' jayu'ti mu' vajedyedye' bu'yity, mu' qui no ̣ taqui 
ayo'bu'yi, därsi'tum ferdye' so'mac. 

3Yiris jo'nom' vajedyedyes mu' mọ' are'jajiti' mọmo' jiquej, jeñej ra' säñi' tsan' 
mọ' jo'nom', me' bu'yi' are'redye' shupqui' mọ', chäĉän' qui nam'. Jacchety 
muntyi' räj äjjete in mu' vajedyedye' bu'yity, mu' cäc̣hä'chute in. 

4Mu' jen'tute muntyi' in mu' c̣hovaj bu'yity tima'quete in, ĉaĉaij na mu' jaso'miti 
ferdye' mu' vajedyedye' bu'yity. Mu'mun chime' jen'tute in vajedyedye' bu'yity, yi 
in: —Jam tyi cätste in mu' vajedyedye' bu'yity, mijam tyi tupuj chuti mu'tum in —
yi in. 

5Chime'dye mu' vajedyedye' bu'yity jam ji'dyäcac va'bunye-dyes p̂eyacdyem', ĉụi' 
jeñej bu'yi Jen', me' bu'yi yu'ti, mọ' ñinacdye' shupqui' Jen'si'ya' vej mu'. Mu' qui 
ayo'bu'yi vạjpedye' qui'tac pärä' jiyi' ịvaj, me'qui'yam' yụ'tac ayo'bu'yi mu'. 

6Me' ĉụi' tiyacchuti jañäñiti Jen', chime'dye Jen'si' tịj ñiñepte, judyeya' bä'yedye' 
chime' mu', mạyedye'chetymun chime' ñinacsi. 

7Chime'dye mu' vajedyedye' bu'yity so'mac paj qui chuti mu'intum in 
anicjetetytum Jen' in paj qui ji'penacsi. Chime'dye so'mac mu' paj qui räjdyes 
ayo'bu'yi muntyidyes in, yịjyidyes in, yoc yoc p̂eyaquity in, pai' bä'yity in, räjdyes 
ayo'bu'yi mu'. 

8Räj jacchety muntyi' in jen'tute ra' in, mu'indyety ra' jam jen'tute in tyi chuc 
sánactyi' tịj in quircache' Oveca bu'yitysi'che' mu', mu' ijactyi' jiquej. Tạ'cas aty 
sánac tịj mu'in jambi'dyem' jäm'tacya' ọij jac jiquej. 

9Tyi chuc chuntumtyi' in paj jäm' se'vaqui in ọij p̂eyacdye'. 

10“Tyi chuc yụ'tac jụijya' in paj qui mu'in ĉär'tac in, ĉär'tac ra' mọmo' in. Tyi chuc 
yụ'tac jụijya' in paj qui mu'in coc̣hinoya' ijac in, ijac ra' mọmo' in.” Mọ'dyes mu'in 
anicjetety Jen' in jemoñe' yejĉoij tyum'chutidye'tum bä'yi in judyeya' yejĉoij 
anicjete Jen' in. 

11 Yoctyi' qui cạvete yụ vajedyedye' bu'yity jacĉan shupqui. Pärä'tyity mu' dáshu 
miqui'munsim', je'ñei' oveca ban'sis, p̂eyacdye' na mu' jeñej yi' c̣hovaj bu'yitysi' 
p̂eyacdye' mu', me'dye mu' p̂eyaqui. 

12Fer ayo'bu'yi mu' mu'si'ya' vej mu' tashchetysi'ya' vajedyedye' bu'yity, ĉaĉaij na 
mu' jäquity so'mac mu'si' yụ'tacdye', me' bu'yidyem' chime' mu' jäquity 
vajedyedye' bu'yity. Mu' ferche' jéyacsi paj qui räj jacche' bä'yity in tima'quete in 
mu' tashchety vajedyedye' bu'yity, mu'dye chäĉäntyi' fersi'ya' are'jitidye' jiquej. 

13Mu' jäquity vajedyedye' bu'yity jị'caveyacsi därsi' ferdye' mu'. Ji'vorve' 
mạyedye'ches tŝij, o ̣ chem' tŝọi' muntyisya' vej mu'in. 

14Me' bu'yi mu' so'mac ferdye' paj qui jị'caveyacsi ferdye' mu' mu'si'ya' vej mu', 
mu' tashchetysi'ya' vajedyedye' bu'yity. Mọ'ya' se' ja'yacsi jacchety muntyi' in paj 
qui anicjepteve väñädye' in. Jéyacsi paj qui jäm'tye' in jäm'tacdye', paj jo'mei' 
yódyeijdyem' mu' u tashchety vajedyedye' bu'yity u, mu' coc̣hinoya' are'jitity 
jiquej, jam qui nam' säñi mu', paj jo'mei' jäm'tye' jäm'tacdye' in. 

15Mu' qui jäquity vajedyedye' bu'yity, so'mac mu' chime' ferdye', mu' qui so'me' 
ju ̣ tyedyes mọ' jäm'tacdye', yojdyeijdyem' mu' tashchety vajedyedye' bu'yity u. 
Rụijdye me', mọ' p̂eyaqui' jäm'tacdye', mọ' qui ji'ijacsi' tyi chuc jam tima'quety in 
mọ' jäm'tacdye', mọ' jo'mes yódyeij-dyem' tashchety vajedyedye' bu'yity u. 

16Chime'dye mu' jäquity vajedyedye' bu'yity jéyacsi räj muntyi' in, isho' in 
judyeya' jam isho' in, jedye'tumtyi' in judyeya' ñịbety in, úñity in judyeya' jam 

úñity in, räjen'dye jéyacsi paj qui cachtac in tacvesche' un mu'in, jam jụijya', 
jáfiche' mu'in. 

17Tyi chuc jam jo'mestumtyi' in cachtacdye'tumtyi' in, mu'in ra' jam jun'tye' 
jedye' ya'ij in, mijam ra' jun'tye' chime' in ji'mincai' jedye' in. Mu'si' cachtacdye' 
mu' vajedyedye' bu'yitysi', mu'si'dye tịj mu', jam jụijya', nómeroche' tịj mu', me' 
bu'yi' shupqui' cachtacdye' mus. 

18Tyi chuc dyijyedye'tumtyi' tupuj chí ̣yepte in mu'si' nómero vajedyedye' 
bu'yitysi'. Yojdyem' muntyis nómero u, mọ' cại'si' tịj mu', me' bu'yi' shupqui' mọ', 
ọij nash nómeros cachtacdye' mọ': jäbän qui' cien, jäbän qui'tac jäbän jiyi', 
me'sim'. 

REVELATION 14  

1 Cạvete yụ mu' Oveca bu'yity mụcu'che' Siónche', mu'che' rụi'cujcuij ji'caviti. 
Pen'dyetucsi anic shachtyity muntyi' in, yiri' cien vạjpedye' qui'tac vạjpedye' jiyi 
mir in. Mu'in jáfiche' sánactyi' in mu'si' tịj mu' Oveca bu'yitysi' judyeya' Jen'si' 
chime' tịj mu'. 

2Se've' yụ yiris mạyedye'ches p̂eyacdye' fer mạ'edye' mọ', jeñej yi' ojñi' 
chaban'ya', judyeya' jeñej yi' fa ̣coijtyi' pururu. Chime'dye mọ' jeñej yi' vịcdyes 
dai'tyi' vịi'ya' in. 

3Mu'in shachtyity muntyi' in, yiri' cien vạjpedye' qui'tac vạjpedye' jiyi mir in, 
mu'in run'quen'ĉan jimaqui in Jen'si'ya' vej mu', tashche' bä'yaquisya' mu', 
judyeya' mọ'insi'ya' vej in mọ'in vạjpedye' tsạ'bu'yissi' in judyeya' muntyi' in 
tashche' bu'yityya' chime' in, mu'insi'ya' vej mu'in jime' in mụi'sis jimacdye'. 
Mu'in mọmo' me' tupuj jime' in mọ' jimacdye' ĉaĉaij na mu'in mọmo' c̣hoñity in, 
yoctyi' na in jam mu'in jun' tupuj chí ̣ye' mọ' jimacdye' in. 

4Uts shachtyity in jam p̂entuijtyi' in, anic micdyi bä'yi Jen'dyes in, mu'in rụij 
cäc̣hä'-chute in mu' Oveca bu'yity, me' tsan' juna' ĉụi' in. Mu'in nash tashche' 
ji'c̣honactyi' muntyi'ya' jiquej in, jeñej tashches vädacdye' so'metes Jen' jiquej in, 
me' bu'yi mu'in in, mu'in Jen'tyi' judyeya' Oveca bu'yitytyi' in. 

5Jam rébaĉan väñädye' in, ĉaĉaij na jam jụ'ñij yụ'tac in Jen'si'ya' vej mu'. 

6Yoctyi' nạijte yụ anjer nạva'joij chidyi'ĉanya' mạyedye', cại' mọ' jäm'si' 
p̂eyacdye' Jen'si' mu' jam mọtsis . Mọ' p̂eyacdye' räjdyes muntyi' in, yịjyi 
muntyidyes, yoc yoc p̂eyaquity in judyeya' pai' bä'yity in, räjdyes mọ' p̂eyacdye'. 

7Fer mu' p̂eyaqui anjer yi: —Irijyejam' Jen'che', tima'quemac mu', ĉaĉaij nash aty 
ayij tupudyem', jị'cäts yụ'tacsi ra' muntyi' in. Tima'quemac mu' jäm'tyety 
mạyedye' judyeya' ọij jac, judyeya' mar judyeya' jacches ojñi' in. 

8Yoctyi' atsij anjer cä'c̣häijdye mu' tashchetyya', yi mu' jäquity p̂eyaqui: —Aty 
ji'penac mọ' därsi' bä'yedye' Babilonia, aty mụijya' jị'tŝoc mọ', mọ' se' ja'yacsis 
jiquej pai' bä'yity in paj qui cäc̣hä'chubi' in a'c̣his dyijyedye' mọ' chime' juchaj 

mọ'. Jeñej bu'yi' ji'shu'cacsis jacchety muntyi' in paj qui juchatute Jen' in, me' 
shupqui' mọ'. 

9Chibinyity atsij anjer cä'c̣häijdye mu'in pärä'yityya' in, fer p̂eyaqui yi mu': —
Jụ'ñiñity chuc jen'tutety in mu' vajedyedye' bu'yity judyeya' jäm'tacdye' mu' 
jo'mesdye yódyeijdyem' mu' u, judyeya' jụ'ñiñity chuc ji'cachtity in 
cachtacdye'ya' mu' unche' judyeya' jáfiche',  

10jụ'ñity chuc jo'mestumtyi' in mu'inche' ra' tŝọi' fersi' Jen'si' va'tacdye' mu'. Mu' 
ra' jam dyisactacsi, jäm'si' ra' va'tacdye' so'macsi. Där ra' ñịbe' cạve' tŝijĉan in, 
mọ' asufretum cafonsis, mọ' ra' dam'je' in, mu'insi'ya' vej mu'in Jen'tyi'ya' anjer 
mu' judyeya' Oveca bu'yitysi'ya'. 

11 Räjĉan ra' na'i' mọ'ĉan jị'sa', yóĉandyem' ra' ñịbe' cạve'ĉan u in, jam ra' 
jụ'ñisĉan mạyedye' mọtsi'. Me' ra' cạve' in mu'in jen'tutety in mu' vajedyedye' 
bu'yity judyeya' mọ' jäm'tacdye' jo'mesdye yódyeijdyem' mu' u, jụ'ñity chuc 
ji'cachtity in unche' mu'in judyeya' jáfiche' mu'in. Mu'ĉan ra' jam jụ'ñisĉan 
mạyedye' jị'jutyiti in, yejĉoij ra' ñịbe' cạve' in —yi mu'. 

12Ọij ji'chäquiyisin', jemoñe' anicjetety Jen' in tyum'chuti-dye'tum bä'yi in, mu'in 
chiqueptety Jen'si' p̂eyacdye' in judyeya' rụij cäc̣hä'chutety Jesucristo in. 

13Se've' yụ yocsi' mạyedye'ches p̂eyacdye' yi' jin yụ: —Sáñeva' ọij p̂eyacdye' yi': 
“̣Q̂uin' ra' yacchuti' tyi chuc anicjetety Jesucristo säñiya' in, mu'in ra' anic ma'joij 
in.” Yi' Jen'si' Ạ'edye' mu', “Rụijdye me' mu'in ra' jị'jutyiti in carijtacdye'ya' mu'in, 
jam ra' fibis shupqui' carijtacdye' jiquej mu'in, bijodye' ra' so'mac in carijtaquity 
jiquej in.”  

14Cạvi yụ nạijtye' yụ yiris dyicba'badye' jai'bas. Mu'che' nạijte yụ c̣hac je'ñeij 
anictyity muntyi', ĉästacdye'tumtyi' jo'no'che' oro, unĉan nam' mọ'ya' yiris 
to'cacsis coc̣hino vädacdyes. 

15Yoctyi' atsij anjer, Jen'si'ĉantyi' aca' shupqui, fer p̂eyaqui jéte mu' 
dyicba'badye'chety, yi: —Tiyacchuva vädaca coc̣hinoyam, ĉaĉaij na aty ayij 
tsäqui'sis tupudye' vädacdyes, aty ịjtsii' jacches sicdye' in. 

16Me'dye qui mu' dyicba'ba-dye'chety tiyacchuti vädaqui, jeñejdye vädacya' 
jacches sicdye' in. 

17Yoctyi' atsij anjer chimu'ĉandyem' shupqui Jen'si'ĉantyi' aca' mạyedye'ches. 
Chime'dye mu' mọ'ya' coc̣hino vädacdyes mu', anic to'cacsis me'chui'. 

18Chat qui yoctyi' atsij anjer ji'co'shayacdye'chety shupqui, ĉọjcai'tyi' mu' tŝij. Fer 
mu' p̂eyaqui jéte mu' me'chui'tyi' coc̣hino to'cacsis, yi mu' jéte: —Tiyacchuta 
vächva' jacches ova, a to' o ịjtsii' mọ'. 

19Me'dye mu' anjer coc̣hinoya' tiyacchuti vächjan' jacches ova, mọ'ĉan yụ'tye' 
yóĉandyem' mu' Jen' fa ̣codye'tum quec̣he'tye' u, me' bu'yi' mọ' shupqui' 
va'tacdye'. 

20Jorojya' mọ' bä'yedye' Jen' yútyeva'que' ova. Mọ'ĉan shupqui' chäsh maj, jeñej 
därsi' tsique', me'qui' shupqui' mọ' chäsh. Yoqui'dyem' tuj cavayos om', me'qui' 
tyei' mọ' chäsh muntyis mu'in, chibin qui' cien quirometro me'qui've shupqui' 
mọ' chäsh. 

REVELATION 15  

1 Nạijtye' yụ yiris ji'cavitidyes mạyedye'ches, anic jiquijnacdyes. Mu'ya' 
yävätidye' anjer cại'tyi' in jadyiquis yävätidye'yis va'tacdye', mọ'ya' ra' jadyic 
fa ̣codye'tumsi' va'tacdye' so'macsis muntyi' in mu' Jen'. 

2Chime'dye cạve' yụ yiris choñemsi' jeñej därsi' ojñi' cafon bu'yis tŝijtum, me' 
bu'yi' nạijtye' yụ. Mu'che' mu'in in jam ji'penactyi' in mu'si'ya' vej mu' 
vajedyedye' bu'yitysi'ya' judyeya' mu'si'ya' vej jäm'tacdyesya' in, mu'in jam 
jụjbitety tịj in mu'si' vajedyedye' bu'yitysi', mọ' nómeroches tịj mu'. Sinve mọ' 
choñemsi', mu've rụi'cujcuquen in mu'in jam ji'penactyi' in, cäts vịcdyestutum in, 
mọ' so'macsis Jen'. 

3Mu'in jimeyete Jen' in, Moiséssi' jimacdye' jimbite in judyeya' Oveca bu'yitysi' 
chime' mu'. Mu' Moisésvun Jen'tyi' úñity jiquej mu'. Yi in: “Tsuntyi' Jen' Ayo' tsun, 
mi nash muju'cha' ferdye'tumtyi', där jäm'si' räj carijtacdye' mi judyeya' 
jäm'tacdye' mi, anic jäm' äjyedyes in. Anic rụijsis dyijyedye' mi, mijam dam' cäj 
bu'yi', mi nash ayo'bu'yi räjdyes jacchety muntyi' in. 

4Jam jụ'ñity ĉụi'tun in, räj ra' irijyi míche' in, räj ra' tima'quibun ferdye' in. Mim' 
yirity rụijtyity, itŝij yoctyi' me'. Räj muntyi' úchety in räj bu'yi' ọij jac atsij ra' in 
dyụtsyi míya' in, tima'quitin ra' in, ĉaĉaij na cavibun in anic rụijsis dyijyedye' 
mi.”  

5Aty me'si' nạijbite yụ Jen'si' aca' mu' mạyedye'ches, mọ'dye vavdye' mọ' 
Mọjo'cha' Tsäqui'sis, mọ' vanacyi' nạijbite yụ. 

6Aca'ĉantyi' shupqui in yävätidye' anjer in, mu'in cại'tyi' in yävätidye' va'tacdye' 
in. Anic jiyi jụi'bubuty quị'si' mu'in, judyeya' pashyi chime' mu'in, mọ' na e'feya' 
pan bu'yis mu'in, oro mọ' mu'in. 

7Yiris mọ' vạjpedye'yis tsạ'bu'yis in so'macsi mu'in yävätidye' anjer in, cäts yiris 
jịjcai' piji' oro in, bänänäj mọ'ĉan Jen'si' fa ̣codye' mu', mu' räjĉan tsạ'tyi' Jen'. 

8Mọ' na Jen'si' aca' mu' sät tŝọi' jị'sa' mọ'ĉan, mọ' shupquis Jen'si'ya' ferdye' mu' 
judyeya' mạijquedye'ya' mu'. Jam tyi tupuj sisbite Jen'si' aca' mu', jun' qui' chuc 
ca ̣ tsi' mọ' yävätidye' va'tacdye' in, mọ' cại'si' in mu'in yävätidye'yity anjer in. 

REVELATION 16  

1 Se've' yụ yiris fersi' p̂eyacdye' shupquis Jen'si'ĉan aca' mu', yi' mọ' jéyacsi' 
mu'in yävätidye'yity anjer in: —Tạij mi'in va'quecac jacche' mọ' piji'ĉansi', mọ' 
därsi' Jen'si' fa ̣codye' mu'. 

2Me'dye mu'in in, mu' tashchety anjer sacyi, chat mu' shachjeque' mọ' piji'ĉansi' 
jedye' jacche' jị'tŝoi'. Vatyquej shupqui' chómin'dye' muntyi'che' in, tyi chuc 
cachtacdye'tumtyi' in vajedyedye' bu'yitysi' mu' judyeya' jen'tuptety jäm'tacdye' 
in yódyesdyem' mu' u, räj vatyquej mu'in chómiñi tyeij in, anic där a'c̣his 
chómin'dye' játŝuti in, fersi' are'redye' jị'ĉojtye' in. b  

3Pärä'yity anjer shachje' mu' marĉan jị'tŝoi' piji'ĉansi'. Chäsh vatyquej tyei' muñi' 
ojñi', jeñej chäsh mu' ijactyis muntyi', jo'mei' tyei' ojñi', räj marĉansi' jedye' tsạ' 
bu'yis in räj säñi' in. 

4Chibinyity anjer shachje' mu' cojiroĉan jị'tŝoi' judyeya' chanam'ches ojñi' chime' 
in, mọ'che' jị'tŝoi' piji'ĉansi' mu'. Chäsh vatyquej tyei' muñi' ojñi'. 

5Se've' qui yụ p̂eyacdye' mu' anjersi' mu' ĉọjcai'tyi' ojñi', yi: “Tsuntyi' Ayo' mi 
nash tạ'caty, mi mọmo' mu'ya' q̂uin', mim' yirity rụijtyity. Me' tsan' so'macsi mi 
va'tacdye' jacchety muntyi' in, rụijsisya' qui nam' dyijyedye' me'jeyacsi mi, 

6ĉaĉaij na jacchety muntyi' in ji'chäshacsi in ijacsiya' jiquej in mu'in anicjintyi' in, 
judyeya' mu'in so'macsity p̂eyacdye' mi, mu'indye q̂uin' ji'tyecsi chäsh mi, mọ' 
anic rụijsis va'tacdye' mu'indyes in”, yi mu'. 

7Chat qui se've' p̂eyacdye' yụ ji'co'shayacdye'ches yi': —Anic me' mi nash 
muju'cha' ferdye'tumtyi' Jen', Ayo' tsun, anic rụijsisya' dyijyedye' jị'cayacsim, jam 
méqui' cäj cạqui dyijyedye' mi. 

8Vạjpedye'yity anjer shachje' mu' piji'ĉansi', tsunche' jị'tŝoi'. Mọ'dyes qui mu' 
tsun coshyedyes so'mac paj qui jị'mucsi muntyi' in, jeñej qui tŝij, me' qui jị'mucsi. 

9Me'dye qui mu' tsun coshyedye'ya' jị'mucsi muntyi' in, me' tsan' me' mu'in qui 
nam' taca' yejĉoij jam anicjete muntyi' in, mem' ñiñete Jen' in, mu' me'chui'tyi' 
va'tacdye'. Me' tsan' me' jị'ĉojtye' va'tacdye' in, mijam qui nam' dyijyeban 
juchajche' in mijam p̂ucush tima'quebajte Jen' in. 

10Ĉanam'yity anjer shachje' piji'ĉansi' mu' yóĉandyem' ayo'bu'yi vajedyedye' 
bu'yity u, tomaj vatyquej tyei', juñum tŝọi' ayo'bu'yedye'ĉan mu'. Mu'ĉan bä'yity 
in anic där ñịbe' cạve' räj in, cara'vaqui nem in are'redye'ya' mu'in. 

11Ñiñete qui Jen' in mu' mạyedye'chety are'redye'ya' mu'in judyeya' 
chómin'dye'ya' mu'in, jam qui nam' dam' dyijyeban juchajche' in mijam 
farajjeyaqui a'c̣his dyijyedye' mu'in. 

12Jäbänyity anjer shachje' piji'ĉansi' mu' därtyi'ĉan cojiro Eufratesĉan, mu'ĉan 
mu' jị'tŝoi'. Chañej vatyquej tyeij mu' cojiro, paj qui tupuj jiyi nobi in mu'in 
väc̣hä'tyity in ayo'tumdye mu'in, mu'in pam've bä'yity in. 

13Cạvacsi yụ chibin sọyo' in anic a'c̣hic̣his in, mu'insi'ĉan chụ' shupqui' in, 
vajedyedye' bu'yitysi'ĉan, judyeya' c̣hovaj bu'yitysi'ĉan judyeya' mu'si'ĉan chime' 
mu' väñädye'ya' p̂eyaquitysi', mu' p̂eyaqui vajedyedye' bu'yitydyes, cäts yirityĉan 
jịjcai' shupqui' sọyo' in. Mọ'in sọyo' in je'ñeñei' ococo in, jo'memei' ji'caviti' in. 

14Mọ'in sọyo' in, ferdye' me'chui'si' in, mọ'in jị'caveyacsi' muntyi' in ferdye' 
mọ'in. Ayidye' mọ'in chibin sọyo' in tuyacsi' in jacchety ayo' in, väc̣hä'tyitytum 
mu'in, mu'in pai' bu'yity in, mọ'in vajmu'ya'jeyacsi' in paj qui vajmu'yaij in chuti' 
mu'tum in mu' muju'cha' ferdye'tumtyi' Jen'. Ayij ra' jụijya' tsäqui'sissi' tupudye' 
Jen'si' mu', mu'tum ra' chuti in. 

15Yi mu' Cristo: “Se'vaĉam', caminve ra' atsij yụ yojdyem' shushu'aty muntyi' u, 
me' ra' yụ, mi'inche' ra' tŝọij yụ, mijam ra' chí ̣va'joij mi'in. Där ra' ma'joij in tyi 
chuc tsạ' bu'va'joijtyi' in, judyeya' jä'mii'tyity quị'si'ĉan mu'in paj qui jam cädäj 
shupqui in, paj qui jam tsí ̣caij in”, yi mu'. 

16Chat qui mọ'in sọyo' in vajmu'ya'jeyacsi' in jacchety ayo' in väc̣hä'tyitytum 
mu'in, paj qui mu'ĉan chuti in, Armagedónĉan, me' tịj mọ' hebreosĉan p̂eyacdye'. 

17Yävätidye'yity anjer mu' qui shachje' piji'ĉansi' mu', tyi'muĉan mu' jị'tŝoi'. Chat 
qui se've' yụ fersi' p̂eyacdye' Jen'si'ĉan aca' mạyedye'ches, yóĉandyem' ayo'bu'yi 
u, yi' p̂eyacdye': —A to' o tas ca ̣ tsi'. 

18Me'ĉandye pururu fa ̣coij vena'yaqui vatyquej tyeij, judyeya' fer chime' bubaqui' 
jac. Anic fersi' bubacdye', jam jäm'dyeya' me' bubacdye' jacsim', yoqui'dyem' 
jäm'tacya' muntyi' jiquej in, jam me' bubaqui' jac jiquej, ọya'ya' mọmo'. 

19Bubacdye'ĉan mọ' därsi' bä'yedye' chet tyei' mọ' jac, chibinĉan shupqui' mọ' 
bä'yedye'. Chime'dye yocves bä'yedye' in pai'sis in räj mọ'in jọ'chai' in. Me' mu' 
Jen' dyijtucsebi a'c̣his dyijyedye' mu'in Babiloniaĉantyis in, mọ'dyes mu'si'ya' 
fa ̣ codye' därsi' jị'caveyacsi, va'tacdye' so'macsi. 

20Marĉansi' poc̣ho' in räj ọya' jịjcai' pechi' in, mu'in na mụcu' in nạyen' tyeij in. 

21 Mu' na tsafa', där mu' tsäqui' jọ'chaij, muntyi'che' tŝọij in, yedyej därmuntyi', 
pạrej vạjpedye' arova yacñity in, jäm' tyimyacñity in. Uts na muntyi' in yejĉoij 
mọmo' ñiñete Jen' in mọ' va'tacdye-dyesya' mu', anic jiyi' därsi' mọ' va'tacdye' 
shupqui' muntyidyes in. 

REVELATION 17  

1 Yirity mu' yävätidye'yity anjer, mu'in cại'tyi' piji' in, yi mu' jin yụ: —Atsiva, yụ 
ra' jị'caveyeye va'tacdye', mọ' jị'ĉojtye'si' ra' mọ' chí ̣yacsi' bä'yedye', mọ' 
me'taquis p̂en bu'yis, mọ' c̣hẹi'ya' bu'yis dai' cojiro in. 

2Jacchety ayo' in juchaij mọ'tum in, jeñej bu'yi' vo'vodye', me' bu'yi' mọ' shupqui' 
juchaj mu'in, me'dye mọ' chime' se' ja'yacsi' jacchety muntyi' pai' bä'yity in 
judyeya' jeñej bu'yi ji'shu'cacsis paj qui cäc̣hä'chutye' in a'c̣his dyijyedye' mọ' —
yi mu' anjer jin yụ. 

3Chat qui Jen'si' Ạ'edye' mu' tŝútyin yụ, mu' qui anjer cäjyasĉan jac can yụ. 
Mọ'ĉan cạve' yụ yiris p̂en, vajedye-dye'che' bä'yi' jäijnätyche'. Mu' vajedyedyes 
mọ'ya' yävätidye' jo'no' mu' judyeya' yiri'tac dáshu mu'. A'ya' mu' yedyej a'c̣his 
sánacdyem', ñinacdyedyes Jen'dyes. 

4Mọ' na p̂en mọ'che' bä'yis, jäijnäty mọty quị'si' judyeya' cạ'ijdyeijtyim'. Mu' na 
oro sháshadyety mọ' judyeya' muju'cha' ya'ijtyi' mij in. Yiris unĉan tyéquis oro 
mọ', bän' mọ'ĉan där a'c̣his jedye' mọ'ĉan tyéquisĉan, jeñej bu'yi' a'c̣his 
dyijyedye' judyeya' shapudye' vo'vodye' mọ'. 

5Jáfiche' na mọ' caminsis tịj sánacdye' mọ' yi': “Ọij därsi' bä'yedye' Babilonia, 
ọijĉan shupqui' räj a'c̣his dyijyedye' me'taqui'si' p̂en in judyeya' jụ'ñis chuc a'c̣his 
dyijyedye' jacchetysi' in.”  

6Yụ cạve' mọ' jeñej bu'yi' shu'quis p̂en, ĉaĉaij na jeñej bu'yi' mọ' maj tyecsebi' 
chäsh mu'insi' in anicjetetysi' Jen' in ĉaĉaij na mu'ĉan ijacsi jiquej in, judyeya' 
mu'insi' chäsh chime' mu'in ijactyi' in cäc̣hä'chucdye'ya' Jesús. Aty cạve'ya' yụ 
anic tsan' yụ där äjje'. 

7Mu' anjer jin yụ: —¿Jun' dash me' äjje' mi? Yụ ra' jị'chiqueyeye jedye' buty cại' 
mọ' cạves q̂uin' mi mọ' p̂en, judyeya' mu' vajedyedye' mọ'che' bä'yis, mọ' 
yävätidye'tyity jo'no' judyeya' yiri'tactyity dáshu, ĉaĉaij na caminves p̂eyacdye' 
cại' mọ' cạves mụi' mi. 

8Jesha' mu' vajedyedye' mu' cạvetety mi, mu' nash tsạ'tyi' jiquej, q̂uin' qui nam' 
aty itŝij mu'. Jábiya' qui na ram' cuvij shuban mochĉansi'ĉantyi' to' jijtuban, chat 
qui ra' jị'motsac. Jacchety muntyi' in jam sánactyi' tịj in Jen'si'che' quirca mu', 
ĉaĉaij na jambi'dyem' jäm'tacya' ọij jac jiquej, mu' tạ'caty sánacsebi tịj muntyis 
mu'in, räj mu'in me' jam sánactyi' in anic ra' där äjyi in cạveteya' in mu' 
vajedyedye' tsạ'tyi', q̂uin' qui nam' aty itŝij mu', jábiya' qui na ram' quivij 
ji'naijbun. 

9Tyi chuc dyijyedye'tumtyi' in tupuj chique' in ọij p̂eyacdye' jedye' chuc cại' mọ': 
mọ'in yävätidye'yis jo'no' in mọ'in cại' in jeñej yävätidye' mụcu' in, yóche'dyem' 
bä'yedye' o. Chime'dye mọ'in yävätidye'yis jo'no' in mọ'in cại' in jeñej yävätidye' 
ayo' in. 

10Aty ĉanam' shuban in, yirity qui nam' taca' ayo'bu'yi, yoctyi' na jambi' tiyacchui' 
ayo'bu'yi. Aty ra' tiyacchutiya' mu' jäqui'vety ayo', dam'tuqui ram' ayo'bu'yi mu'. 

11 Mu' vajedyedye' tsạ'tyi' jiquej, q̂uin' qui nam' aty itŝij mu', mu' nash 
q̂uen'ĉanyity ayo', me' tsan' q̂uen'ĉanyity mu', ñuru'tyity qui nam' mu' mu'dye in 
yävätidye'-yity in, quivij ra' ayo'bu'yi mu', chat qui ra' jäqui've jị'motsac. 

12Mọ'in yiri'tacyis dáshu in cạvacsis mi, mọ'in cại' in yiri'tac ayo' in, jambi' qui 
nam' so'mac ayo'bu'yedye' mu'in. Aty ra' so'macya' ayo'bu'yedye' mu'in, 
vajedyedye'tum ra' ayo'bu'yi in, dam'tuqui ram' ayo'bu'yi in. 

13Mu'in yiri'tactyity ayo' in anic vaj cäts dyijyedye' me'chui' in, mu'in ra' so'mete 
in mu' vajedyedye' mu'insi' ferdye' mu'in judyeya' yụ'tacdye' mu'in. 

14Chat qui ra' mu'tum chuti in Oveca bu'yitytum in pen'dye'tumdye mu', mu' ra' 
ji'pente mu' vajedyedye' räjtumdye ayo' in, ĉaĉaij na mu' Oveca bu'yity mu' nash 



604 

 

 
© New Tribes Mission. 

 

 

 

 

muju'chaty Ayo', mu' ayo' mu'in ayoty in. Mu'in pen'dye' mu' mu'in nash fayactyi' 
mu'ya' in judyeya' tsim'tactyi' mu', judyeya' rụij cäc̣hä'chutety in —yi mu' anjer 
jin yụ. 

15Chime'dye mu' jin yụ: —Mu'in cojiro cạvacsity jiquej mi, yóvedyem' mọ' 
me'taquis p̂en jiquej o, mọ' cại' jeñej jacchety muntyi' in, pai' bu'yity in, yoc yoc 
p̂eyaquity in. 

16Mọ'in yiri'tacyis dáshu in mu'si' vajedyedyes, mọ' cại' jeñej yiri'tac ayo' in, 
mu'in ra' fa ̣que' in mọ' me'taquis p̂en. Mu'in ra' räj meijjetye' jedye' in, cädäj ra' 
yụ'tye' in, jebebi' ra' shush in judyeya' ra' ji'co'shaye' in,  

17ĉaĉaij na Jen' yụ'tyeyeyacsi dyijyedye' ĉojtyi'ĉandyes mu'in, mu'in yiri'tacyity 
ayo' in, paj qui mu'in cäc̣hä'chupte dyijyedye' in, mọ'dyes qui ra' mu'in so'mete in 
ĉụi'si' yụ'tacdye' mu'in mu' vajedyedye', paj qui mu' muju'cha' ayo'bu'yi, jun' qui' 
chuc ca ̣ tsi' Jen'si' p̂eyacdye' mu'. 

18Mọ' na me'taquis p̂en cạves jiquej mi, mọ' cại' jeñej därsi' bä'yedye', mọ'tyi' ayo' 
ayo'bu'yi räj jacchetydyes ayo' in —yi mu' anjer. 

REVELATION 18  

1 Aty me'si' yoctyi' qui nạijte yụ anjer, chạij mạyedye'che' jijtuij, anic fer bu'yity 
mu' anjer, mọ' mạijquedye' mu' mạijchui' räj ọij jac. 

2Fer p̂eyaqui yi: “Mọ' därsi' bä'yedye' Babilonia aty va'tacdye' so'mac mụijya' 
jị'tŝoc mọ', mọ'dyes mu'ĉan bä'yity in aty itŝij in, mọ'indyety sọyo' mọ'ĉan in, yịjyi 
mọ'ĉan a'c̣his sọyo' in, judyeya' a'c̣hisdyety jaijtyi' in. 

3Muntyi' räj in pai' bu'yity jiquej in cäc̣hä'chubi' jiquej in a'c̣his dyijyedye' 
Babiloniavunsi' jiquej mọ'. Chime'dye jacchety ayo' in juchaij mọ'tum jiquej in, 
mọ' jeñej bu'yi' vo'vodye' shupqui' mu'in. Chime'dye mọ' bä'yedye' anic 
ji'bijoyacsi' mu'in ji'mincaquity jiquej in, mu'in ji'mincayacsi dai' jedye' in, mọ' fer 
mạ'je'si' in”, yi mu' anjer. 

4Se've' yụ yocsi' mạyedye'ches p̂eyacdye', yi': “Yụ jéyac mi'in yu ̣ tyi' muntyi' mi'in: 
Shupquejam' mọ' bä'yedye', jam ra' cäc̣hä'chubitiñe' juchaj mọ' paj qui jam 
mi'inmun cạtiñe'. 

5Mọ' bä'yedye' jam o ̣ ya' juchaj mọ', mạyedye'che' täj bu'yim', mu' na Jen' dyijtubi' 
juchaj mọ'. 

6Paj därsi' va'tacdye' so'mac mọ', jun' chuc ñịbe'tacsi' yoctyi' in, paj me' 
bu'yi'dyem' so'mac va'tacdye' chime'. So'meva' va'tacdye' juchadyes mọ', dadam' 
därsi' va'tacdye' jị'cayeva'. So'meva' pärä' qui' va'tacdye' juchadyes mọ', jun' chuc 
mọ' ñịbe'tacsi' yoctyi' in, pärä' qui'dye jị'cayeva'. 

7Anic där fibi'naqui' mọ' bä'yi' jiquej där a'c̣his jäm'taqui'. Cätsdye me' därsi' 
ñịbedyes so'meva' judyeya' därsi' táredyes, ĉaĉaij na ĉojtyi'ĉan yi' mọ': Yụ jeñej 

ayo' bä'yi' yụ, mijam yiris jedye' jayejjotaqui' yụ. Yụ jam dam' jeñej mọ'in p̂en 
säntaquis vämtyi' in, mijam ra' cạve' táredye' yụ, yi' fibi'naquis p̂eyacdyem'. 

8Ĉụi'si' ra' fibi'nacdye' mọ' jaji'me'ti', yiristum ra' so'mac ñịbedyes mọ', judyeya' 
dáquis, judyeya' sän'dye', judyeya' tŝij, me' me' ra' dam'je' mọ' bä'yedye', ĉaĉaij 
na mu' Jen' Ayo' tsun anic ferdye'tumtyi', mu' jị'cäts yụ'bity va'tacdye' mọ'.”  

9Chime'dye mu'in jacchety ayo' in juchaij mọ'tum in, jeñej bu'yi' vo'vodye', me' 
bu'yi' shupqui' muntyi'tum in, ĉụi' ac̣hi'ti in. Mu'in ra' där yoqui in, táre' ra' in mọ' 
bä'yedye' aty nạijbi'ya' jị'sa' in mọ' bä'yedyes. 

10Meijtubi' ra' in cạvebi' jị'sa' in, mijam ra' dam' c̣hẹi'ya'yi in ĉaĉaij na noi'yi ra' in, 
yi ra' in: “Vatyquej ra' tsunche' tŝọi' mọ' va'tacdye' mọ'.” Chime'dye yi ra' in: 
“Anic där otej därsi' bä'yedye', mọ' fer bu'yis jiquej, där ñịbe' cạve', vátyequejdye 
mọ'che' tŝọi' va'tacdye'.”  

11 Jacchety ji'mincaquity in anic ra' där yoqui tyeij in, táre' ra' in mọ' bä'yedye', 
ĉaĉaij na ra' aty itŝij méquity jäctyetacsity jedye' mu'in. 

12Dai' mọ'ya' jedye' ji'mincacdyes mu'in: oro mu'in judyeya' plata mu'in, judyeya' 
ya'ijtyi' mij mu'in, judyeya' ya'ijtyi' quị'si' mu'in, muju'cha' jäm'tyi' mu'in, pạrej 
cạ'ijdyeijtyi' mu'in pạrej jäijnäty mu'in. Chime'dye ji'mincai' in yịjyi jẹrejres son 
ya'i'si', judyeya' yịjyi yocsi' jämi' son in, judyeya' marfil in, judyeya' bronse in 
judyeya' fiyero in judyeya' jäm'tyi' mij marmol in, jo'memes jämi' in 
ji'mincacdyes mu'in. 

13Chime'dye ji'mincai' in säcsedyedyes jẹrejres judyeya' ta'yacdyes jẹrejres in, 
judyeya' ji'co'shayacdyes jẹrejres in, judyeya' vino, aceite, ja'sha, trivo judyeya' 
cu'dye' in, oveca in judyeya' cavayo in judyeya' careto chime' in. Chime'dye úñity 
in ji'mincacsi in, me' tsan' ạ'edye'tumtyi' muntyi', ji'mincate mọmo' in, me' me' 
ji'mincai' jedye' in jo'mesya' querec̣haij in. 

14Mu'in ji'mincaquity in táre' ra' in mọ' bä'yedye' je' ra' in: “Aty mọtsi' räj jedye' 
mi fer mạ'je'si' jiquej mi, aty räj mọtsi' ya'i'si' säcsedye' mạ'jes mi, aty itŝi' 
jäjämunsi' jedye' mi judyeya' räj querec̣ha mi, räj mọ' mọtsim, mijam ra' jụ'ñisĉan 
mạyedye' quivij ca'ñibun' mi”, je' in. 

15Mu'in ji'mincaquity jo'mes mu'ĉan jiquej in, mu'in querec̣haijtyi' mu'ĉan jiquej 
in, mu'in ra' meijtuban' cạveban' in mọ' bä'yedye', yoqui in judyeya' táre' in 
äjyedye'tum in jam qui na ram' c̣hẹi'ya'yi in ĉaĉaij na noi'yi quijñe' in, vatyquej ra' 
mu'inche' muñi' mọ' va'tacdye'. 

16Yi ra' in táredye'ĉan mu'in: “Anic där otej mọ' därsi' bä'yedye'. Me'chute jiquej 
mu' muju'cha' ya'ijtyi' quị'si', cạ'ijdyeijtyi' judyeya' jäijnäty. Oro shásha mọ' jiquej 
judyeya' ya'ijtyi' mij in. 

17Q̂uin' qui nam' yiristum mọmo' räj mọtsi'”, yi ra' in. Räj mu'in bächätety 
marĉantyi' covamba in judyeya' mu'in covambache' carijtaquity in, räjtumdye 

mu'in jịjcatety in, mu'in covambache' carijtaquity in me' querec̣haveij in, räj 
mu'in meijtui'dye chime' cạve' in mọ' bä'yedye'. 

18Aty nạijbi'ya' jị'sa' in fer ra' p̂eyaqui yi in táredye'ĉan mu'in: —Anic där jäm'si' 
jiquej mọ' bä'yedye', mijam cätstye' yocsi' bä'yedye' in —yi ra' in. 

19Anic där táre' mu'in in, p̂uijdasya' bucjiti in jo'no'che' mu'in. Tárisdye'tum yi in: 
“Där otej mọ' därsi' bä'yedye'vun, mọ' jedye'tum yu'sin'si' jiquej räj tsun 
marĉantyi' covambache' carijtaĉaty tsun, yiristum mọmo' tas mọtsi'”, yi in. 

20Mi'in na mạyedye'che' bä'yity mi'in ma'jojam', räjtumdye mi'in anicjetintety 
Jen' mi'in judyeya' mi'in so'minactyi' p̂eyacdye' Jen', judyeya' mi'in chime' 
jutactyi' Jen'tyi' mu', ma'jojam' räj mi'in. Ma'jotyebivac va'tacdye' mọ', atyu' u 
mu' Jen' ñịbe'tye' mọ' bä'yedye' mọ' jị'ñibe'canacsi' jiquej mi'in. 

21 Yirity qui ferdye'tumtyi' anjer che'jete yirity chäcdyity mij, je'ñety musaquity 
jo'mety. Mu'dye va'quecte pusaijsijte marĉan. Yi je' mọ' bä'yedye': “Me' ra' mi 
chime' Babilonia, ferdye'tum me'jeyac mi, aty ra' jam jụ'ñisĉan mạyedye' quivij 
na'eban' mi, meij ram' jịjcai' mọtsi' mi. 

22Me'qui'dye ra' jadyic dujdujdyi se'vac cayeĉan in judyeya' jimaquity in, jadyic 
ra' vịva'que' in judyeya' boñity in. Me'qui'dye ra' carijtacva'joij carijtaquity in 
judyeya' acaijtyi' in, me'qui'dye ra' musaqui' in. 

23Me'qui'dye ra' jä'ñi' mạijyis mọ'ĉan, jadyic ra' chime' vämedyes feshta mọ'ĉan. 
Anic chí ̣yacdyety mu'ĉantyi' ji'mincaquity jiquej in, pai' bä'yedye' ĉo ̣quety in, 
chime' cọcojsi'nacdye'ya' mi se' ja'yacsi' jiquej jacchety muntyi' mi pai' bu'yity in, 
jo'mesya' väñätucsim”, yi mu' anjer je' mọ' Babilonia. 

24Mọ'si'dye juchaj mọ' ji'ijacsi' mu'in jaso'mitity p̂eyacdye' Jen' in judyeya' mu'in 
anicjetety Jen' in, mọ' ji'ijacsi' räj mu'in pai' bä'yity jacchety in ijactyi' jiquej in, 
me' bu'yi' juchaj shupqui' mọ'sim', mọ'dyes qui va'tacdye' mọ'che' tŝọi'. 

REVELATION 19  

1 Aty me'si' se've' yụ fersi' p̂eyacdye' mạyedye'ches jeñej yi' shachtyity muntyi' in 
yi p̂eyaqui in: “¡Tima'queja mu' Jen' Ayo' tsun! Mum' yirity ji'c̣honsin' tsun, mum' 
yirity ferdye'tumtyi' judyeya' mạijquedye'tumtyi'. 

2Anic rụijsisya' dyijyedye' mu' jị'cäts yụ'tacsi muntyi' in, jam méqui' cäj cạqui 
dyijyedye' mu'. Rụijsisya' dyijyedye' mu' so'me' va'tacdye' mọ' chí ̣yacdyes 
me'taquis p̂en, mọ' ac̣hi'tye'si' jac a'c̣hisya' dyijyedye' mọ'. Mọ'dyes mu' Jen' 
va'tacdye' so'me' ĉaĉaij na mọ' ji'ijapte úñity mu', mọ' mọs juchaj.” 

3Cuvij p̂eyaqui yi in: “Tima'queja mu' Ayo' tsun, ĉaĉaij na räjĉan ra' na'i' jị'sa' 
bä'yedye'ĉan.”  

4Mu'in pärä' qui'tac vạjpedye' jiyity muntyi' in tashche' bu'yity in mọ'intumdye 
vạjpedye' tsạ'bu'yis in dyụtsyi' Jen'ya' in bä'yaquischetyya', mu' tima'quete in. Yi 
in: “Paj me', me' ra' tima'queja mu' Jen'.”  

5Se've' yụ p̂eyacdye' bä'yaquitysi'che', yi': “Tima'queja tsuntyi' Jen', räj mi'in 
úñity mu' chime' irijyity Jen'che' mi'in, muju'chaty mi'in judyeya' uya'yaty mi'in, 
räj mi'in tima'quemac mu' Jen'.”  

6Se've' yụ anic fersi' p̂eyacdye', jeñej yi' shachtyity muntyi' in, judyeya' jeñej yi' 
ojñi' chaban'si', judyeya' jeñej yi pururu fa ̣coijtyi', me'qui'ĉan yi' se've' yụ. Yi' mọ' 
p̂eyacdye': “Tima'queja tsuntyi' Jen', mu' muju'cha' ferdye'tumtyi' Ayo' tsun, 
ĉaĉaij na mu' aty ayo'bu'yi. 

7Mọ'dyes jemoñe' ma'joja' tsun, jemoñe' därsi'tum ma'jodye' tima'queja Jen', 
ĉaĉaij na aty ayij tupudye' vämedyedyes ra' mu' Oveca bu'yitysi', chime'dye p̂en 
mu' aty jä'mii'tyi' vämedyedyes mọ'. 

8Mọ' so'mac paj qui jäm'tyi'ĉan quị'si' jụi'butyĉan pashyityĉan. (Mu' jụi'buty 
quị'si' cại' jeñej rụijsis dyijyedye' mu'in anicjetetysi' Jen' in, me' bu'yi mu'.”  

9Mu' anjer jin yụ: —Sáñeva' q̂uin' räj ọij: “Anic där mu'in ma'joij mu'in fayactyi' in 
paj qui ĉo ̣ que' in mọ' vämedye' feshta Oveca bu'yitysi' mu', mu'tum ra' yiri'ya' 
säcsi in.” Mu' jin yụ chime': —Ọij nash anicsis p̂eyacdye' Jen'si' mu'. 

10Dyụtsyi tsan' yụ anjersi'ya' vej mu', tima'quete tsan' ra' ĉúti yụ. Mu' qui yi jin 
yụ: —Jam ra' dyụtsyim ĉaĉaij nash yụ chime' Jen'tyi' úñity mu', yojdyem' mi u 
judyeya' vojity mi, mu'in rụij cäc̣hä'chuptety p̂eyacdye' in, mọ' p̂eyes mu' Jesús. 
Jen' ram' tima'quetem. Anicdye me', mu'in jaso'mitity p̂eyacdye' Jen' in mọ'dyem' 
mu'in voro'tacsi in mọ' rụijsis p̂eyacdye' p̂eyes Jesús. 

11 Cạvi yụ vanacyi' mạyedye'che', mọ'che' ji'naijti' yiris jai'bas cavayo. Mu' 
foqui'tyity mu'che' jéte in: Rụij Dyijyity, judyeya' Jị'cätse'tyi' P̂eyacdye', me' jéte 
in, ĉaĉaij na rụijsisya' dyijyedye' chuti judyeya' jị'cäts yụ'tacsi muntyi' in. 

12Vej na mu' p̂údyei' je'ñei' adye', jo'no'che' nam' dai' me'chui' ĉästacdye' mu'. 
Chime' a'che' mu' sánac tịj mu', mijam tyi chí ̣yepte mọ'che' in, ĉụi' mọmo' 
chí ̣yaqui. 

13Coftyity na mu' c̣huctac chäshĉan. Tịj na mu': P̂eyacdye' bu'yity. 

14Mu'in mạyedye'chety väc̣hä'tyity shachtyity in cäc̣hä'chute in jai'bascheche 
cavayo in, jụi'buty quị'si' pashyity mu'in. 

15Mu' P̂eyacdye' bu'yity to'cacsis coc̣hino chutidyedyes shupqui' chụ'ĉan mu', me' 
bu'yi' p̂eyacdye' mu', mọ'ya' ra' mu' ji'penacsi räj jacchety muntyi' in. Chat qui ra' 
ayo'bu'yi mu'indyes in, ferdye'tum ra' ayo'bu'yi, yojdyem' mutyudye' fiyero o. 
Mu'dye ra' jị'caveyacsi muntyi' in därsi' fa ̣codye' mu' muju'cha' ferdye'tumtyi' 
Jen', jeñej yirity muntyi' yútyeva'quety ova, me' bu'yi ra' va'tacdye' so'macsi. 

16Coftyityche' mu' judyeya' jäñäcya', sánac yi': “Mu' ayo'bu'yi räjdyes ayo' in, mu' 
nash ayo', mu'in ayoty in”, yi' sánacdye'. 

17Nạijte yụ anjer tsunche' bu'yi, rụi'cujcuij mu'che'. Fer p̂eyaqui mu' yi jéyacsi 
mọ'in jaijtyi' in mọ'in che've tyei'si' in, jéyacsi: —Ayijam' mi'in jaijtyi', 
vajmọ'ya'yejam', c̣hụcmun ra' yu'ti' mi'in, mu' nash Jen' so'minac. 

18Mọ' ra' jebacsebi' mi'in, ayos shush mu'in judyeya' väc̣hä'tyitysi' mu'in judyeya' 
ayotysi' mu'in judyeya' cavayos mọ'in judyeya' foqui'tyitysi' chime' mu'in. 
Jebacsebi' ra' mi'in muntyis shush mu'in, judyeya' úñitysi' mu'in judyeya' jam 
úñitysi' mu'in, muju'chatysi' in, judyeya' uya'yatysi' chime' in, me' me' ra' 
jebacsebi' shush mi'in jaijtyi' mi'in —jéyacsi mu' anjer mọ'in jaijtyi' in. 

19Chat qui cạvete yụ mu' vajedyedye' bu'yity judyeya' jacchety ayo' in, räjtumdye 
väc̣hä'tyity mu'in. Räj mu'in vajmu'yaij in paj qui vaj cäts chuti mu'tum in 
cavayochety in, räjtumdye väc̣hä'tyitytum mu'. 

20Chat qui tapteyac mu' vajedyedye' bu'yity, mu'tumdye väñädye'ya' p̂eyaquity, 
mu' p̂eyaqui vajedyedye' bu'yitydyes, mu' jị'caveyacsity ferdye' jiquej mu'si'ya' 
vej vajedyedye' bu'yitysi'ya'. Ferdye'ya' jị'caveyacsis mu' väñädye'ya' p̂eyaquity 
se' ja'yacsi väñätucsi mu'in cachtacdye'tumtyi' in vajedyedye' bu'yitysi'ya' 
judyeya' mu'in jen'tuptety jäm'tacdye' in, anicjeptety väñädye' in, mu'in chime' 
se' ja'yacsi mu' väñädye'ya' p̂eyaquity. Pären'dye mu'in tsạ' va'cac tŝijĉan in, 
yóĉandyem' co'shai'ĉan asufretumsi' o. 

21 Mu'in na väc̣hä'tyity mu'in pärä'tyity in tas ijac in. Mu' cavayochety räj ijacsi 
väc̣hä'tyity mu'in to'cacsisya' coc̣hino chutidyedyes, mọ' shupquis chụ'ĉan mu', 
mọ'ya' ijacsi mu'. Mọ'in qui jaijtyi' in jebacsebi' shush mu'in jun' qui' chuc 
c̣hụcmun yu'ti' in. 

REVELATION 20  

1 Cạvete yụ yirity anjer mạyedye'che' jijtuij. Chácaquis unĉan mu' mọ' 
mochĉansidyes to', judyeya' chäcdyis cadena chime' mu'. 

2-3Mu' anjer tŝo ̣ tyete mu' c̣hovaj bu'yity, mu' tạ'caty urucyatydye nas Sọyo', 
mu'dyem' Satanás, c̣họco'jete chat qui va'quecte mochĉansi'ĉan to', mu'ĉan 
ĉär'tac, chat qui cachtacdye'tum yụ'tyeye' mọ' chụi'dye' to'si'. Mir ra' yómodye' 
mu'ĉan ra' me' bu'yi ĉär' bu'yi, jadyic ra' väñätucsi jacchety muntyi' in, jun' qui' 
chuc ca ̣ tsetaqui mir yómodye'. A ra' me'si' jäqui've, mensi'tuqui ram' ji'shubac 
mu' mu'ĉantyi'. 

4Cạvacsi yụ dai' ayo'si' bä'yaquis in. Mu'in mu'che' bä'yity in so'mac in paj qui 
ayo'bu'yi in. Chime'dye cạvacsebi yụ ạ'edye' mu'in ijactyi' jiquej in, tätsactyi' 
jo'no' jiquej in cäc̣hä'chucdye'ya' mu' Jesús judyeya' voro'yedye'ya' Jen'si' 
p̂eyacdye' mu'. Mu'in jam tima'quisety in mu' vajedyedye' bu'yity mijam 
jen'tuptety in jäm'tacdye' mu' chime', mijam cachtacdye'tumtyi' mu'si' jáfiche' in 

mijam unche'. Yụ cạvacseban tsạ' bu'ban in, judyeya' Cristotum ayo'bu'yi in, mir 
ra' yómodye' me'qui' ra' ayo'bu'yi in. 

5Mọ' tashches vañinyedye' shupqui', yoctyi' na säñity in jambi' ra' vañinyeban 
mu'in in, jun' qui' chuc ca ̣ tsetaqui mir yómodye' in. 

6Anic ra' där ma'joij mu'in in, tashchesya' vañinyedye', mu'in ra' Jen'dyety in, 
mu'in ra' jam jun' cạve' in jadyiquis sän'dye' tŝijĉansi'. Chat qui ra' mu'in yụ'tac in 
cudyitity Jen'che' in judyeya' Cristoche', mir ra' yómodye' Cristotum ayo'bu'yi in. 

7Ca ̣ tsetaquiya' ra' mir yómodye', chat q̂uin'dyem' ra' ji'shubac mu' Satanás, 
yóĉandyem' ĉä'räijĉan u. 

8Sacti ra' mu' väñätucsequi muntyi' jacchety in, pai' bä'yity in, mu'in nash 
Gogvety in judyeya' Magogvety in, me' jéyacsi in mu'in fa ̣quetety Jen' in. Satanás 
ra' vajmu'ya'jeyacsi räj jacchety muntyi' in, anic ra' dai' ji'shupcacsi jeñejti 
marvety jáman. Me'tum ra' vajmu'yaij in paj qui chuti Jen'tum in. 

9Mu'in väc̣hä'tyity in pai' ra' jịjcaij in mu'insi'che' jac mu'in anicjetety Jen' in, 
cọijtacsebi ra' bä'yedye' in mọ' Jerusalén, mọ' mạ'je'si' Jen', mu'inche' ra' tŝọij in. 
Vátyequejdye ra' mạyedye'-ches tŝij tŝọcsi', mọ' ra' tasteyacsi' ji'co'shayacsi'. 

10Mọ' Sọyo', väñätucsis jiquej, mọ' va'cac tŝijĉan yóĉandyem' co'shai'ĉan 
asufretum o, yóĉan-dyem' vajedyedye' bu'yity u judyeya' chime' mu' väñädye'ya' 
p̂eyaquity, mu' p̂eyaqui vajedyedye' bu'yitydyes. Mu'ĉan ra' räjĉan ñịbedyes cạve' 
in, mạij judyeya' tsedyedye', mijam ra' jụ'ñisĉan mạyedye' shuban mu'ĉantyi' in. 

11 Cạve' yụ yiris därsi' ayos bä'yaquis mu' jai'bas, cạvete yụ mu'che' bä'yity 
chime'. Jac judyeya' mạyedye'ches jedye' räj mọ' mọtsi' in Jen'si'ya' vej mu', aty 
jam quivij ji'cavibun' in. 

12Chime'dye cạvacseban yụ räj mu'in säñity jiquej in, muju'chaty in judyeya' 
uya'yaty in, mu'ya' mu'in in Jen'si'ya' vej in. Chat qui vanchuc mọ' quirca in 
judyeya' yocsi' quirca chime' vanchuc, mọ' ji'jäcacsebi' tịj Jen'ya' ra' bä'yity in. 
Chat qui mu' Jen' jị'cäts yụ'tacsi mu'in säñity in jun' jun' chuc sánac quircache' in, 
jun' jun' chuc bä'yaque jacche' jiquej in. 

13Jen' ji'shupcacseban mu'in marĉantyi' p̂utity in, judyeya' mu'in ru'dyei'yaty in, 
judyeya' mu'in säñitysi'ĉantyi' ĉär'tacdye' in, räj mọ' shuban' Jen'ya'. Jen' räj 
jị'cäts yụ'tacsi jun' chuc bä'yaque jacche' jiquej in. 

14Mu'in ru'dyei'yaty in judyeya' mu'in säñitysi' ĉär'tacdye' mu'in, mu'in aty va'cac 
tŝijĉan in. Mọ' jadyiquis sän'dye' pärä'yis mọ' shupqui'. 

15Tyi chuc jam sánactyi' tịj in Jen'si'che' quirca mu', mu'in me'tyity in va'cac 
tŝijĉan in. 

REVELATION 21  

1 Cạve' yụ mạyedye'ches jedye' mụi'sis judyeya' mụi'sis jac, mọ' na tashches 
mạyedye'ches judyeya' jac aty mọ' räj mọtsi' in, chịmotsi'dye mọ' mar. 

2Yụ cạvepte Jen'si' bä'yedye' mu' mọ' nash mụi'sis Jerusalén, mạyedye'che' jijtui', 
Jen'yas ayij mọ'. Jeñej yiris p̂en vämis ra' jä'mii'tyi' vämedyedyes mọ', me' 
bu'yi'dye mọ' bä'yedye' yụ'tac. 

3Se've' yụ fersi' mạyedye'ches p̂eyacdye' bä'yaquisches, yi': —̣Q̂uin' mu' Jen' aty 
jajbu'yacsi muntyi' in. Mu' ra' jajbu'yacsi, ĉụi'tyi' ra' muntyi' shupqui mu'. Jen'dye 
ra' pen'dyetucsi, mu'dye ra' Jen' mu'in. 

4Jen' ra' ji'tätsacsebi táris mu'in, jadyic ra' sän'dye' mu'in, jadyic ra' táredye' 
mu'in judyeya' vátedye' chime' mu'in, aty ra' jam jị'ĉojtyeban' quivij are'redye' in, 
räj mọ' tashches jị'ĉojtye'si' jiquej in, räj ra' mọ'in jị'motsac in —yi' mọ' 
p̂eyacdye'. 

5Ayosche' bä'yaquis bä'yity yi p̂eyaqui: —Yụ ra' tas yụ'ban' mụi'sis. Chime'dye yi 
mu' jin yụ: —Sáñeva' ọij jäm' se'ves p̂eyacdye' mi, mọ' anicsis, anic ra' ca ̣ tsi' mọ'. 

6Chime'dye yi jin yụ: —A to' o tas ca ̣ tsi', yụ nash Tashchety judyeya' Jäquity. Tyi 
chuc jajrity in yụ ra' fibi'ya' ji'tyecsi tsạ'chucsisya' ojñi', mọ' jijmo'moĉan 
shupquis. 

7Tyi chuc ji'peñe'tyi' a'c̣his dyijyedye' in, mu'indyes ra' räj jị'cätse' yụ ọij q̂uin' 
p̂eyes yụ, räj ra' so'macsi yụ. Yụ ra' Jen' mu'in, mu'in qui ra' ạva' yụ in, me' bu'yi 
ra' shupqui in. 

8Yoctyi' na jam ra' me' in, mu'in ra' va'cac tŝijĉan in, tyijtyi chuc quiquijnaquity in, 
jam anicjetety Jen' in, judyeya' ac̣hi'yity in, judyeya' ijacsity in, judyeya' vo'voijtyi' 
in, judyeya' cọcojsi'naquity in, judyeya' jäm'tacdye' jen'tui'tyi' in, judyeya' räj 
mu'in väväjñity in, räj ra' mu'in me'tyity in va'cac ra' tŝijĉan in, yóĉandyem' 
co'shai'ĉan asufretumsi' o. Mọ' nash pärä'yis sän'dye' jadyiquis —yi jin yụ. 

9Atsij yirity yävätidye'yity anjer, mu'in cại'tyi' piji' jiquej in, mọ' me'chui'si' in 
jadyiquis yävätidye'yis va'tacdye' in. Mu' anjer ĉúquin yụ chat qui jin yụ: —
Atsiva, yụ ra' jị'caveyeye mọ' p̂en vämis ra' Oveca bu'yityche'. 

10Jen'si' qui Ạ'edye' mu' tŝútyin yụ, mu' qui anjer därtyi'che' mụcu' can yụ, 
jumijĉan yu'tyin yụ. Ji'caviyin yụ mọ' jäm'si' bä'yedye' Jen'si' mu' Jerusalén, mọ' 
mạyedye'che' jijtui'si', Jen'ya' jijtui'si'. 

11 Anic pashqui' mọ' ji'caviti', Jen'si'tum pashquedye'. Anic där jäm'si' 
pashquedyem', jeñej ya'ijtyi' mij, tịj mu' jaspe, me' bu'yi' choñemquedyem'. 

12Cọtoij bu'yi' mọ' bä'yedye' anic därsi' na'rum', moche' tyei' mọ'. Chụi'dye' nam' 
yiri'tac pärä' jiyi' mọ'. Cäts yirity jịjcaij anjer ĉọjcabi' chụi'dye' in, judyeya' chime' 
chụi'dye'che' tịj sánac mu'in, cäts yiri'tac pa ̣rä' jiyi mu'in ñuru'tyity in Israeltyi' 
vóshi' in. 

13Pam've chibin bu'yi' chụi'dye' in, sitiche' tsun chichibindye mọ'che', jätisve 
chichibindye mọ've, rocve chichibindye mọ've chụi'dye' in, me' bu'yacñi' 
chụi'dye' mọ', mọ' bä'yedyes. 

14Na'ru mọ' därtyi'che' mij ji'tac, yiri'tac pärä' jiyi mij tibu' in anic chäcdacñity in. 
Cäts yirity mij jịjcai' mu'che' sánac tịj mu'in yiri'tac pa ̣rä' jiyity jutactyi' mu' 
Oveca bu'yitytyi'. 

15Mu' anjer p̂eyaquity yu ̣ tum mu' me'chui' yiris tuputuquis oro, je'ñes shuru' 
jo'mei', mọ'ya' ra' mu' tuputui' mọ' bä'yedye', fajve na'ru judyeya' chụi'dye' mọ', 
me' me' ra' tuputucsi. 

16Me'sisij shupqui' tupuj mọ', därvedye' mọ' judyeya' moc̣hadyem' vaj cäts 
shupquim', pärä' mir pärä' qui' cien quirometro, me'qui'ya'mun moc̣hadyem' 
judyeya' därvedyem', chichime'qui'dye mochedyem' bä'yedyes. 

17Na'rumun chime' tuputubi', jäbän qui'tac ĉanam' jiyi metro, me'qui'che' 
mochedyem'. Yódyesdyem' muntyis tuputuquis u tsun, jo'mesya' tuputui' mu' 
anjer mọ' bä'yedye'. 

18Na'ru mọ' yedyej ya'ijtyi' mij, tịj mu' jaspe, me' bu'yi' jäm'tac, mọ' na bä'yedye' 
yedyej oro jäm'tac, chuñemtyi' anic pishyity oro in. 

19Yóche'dyem' yútyi'che' o, mọ' jäm' yụ'tac jäjämuntyi'ya' mij in ya'ijtyi' in. Mu' 
tashchety shásha mọ' jaspe tịj mu', pärä'yity na shásha mọ' zafiro tịj mu', 
chibinyity na shásha mọ' ágata mus tịj, vạjpedye'yity na shásha mọ' esmeralda tịj 
mu'. 

20Ĉanam'yity na shásha mọ' ónice mus tịj, jäbänyity na shásha mọ' cornalina tịj 
mu', yävätidye'yity na shásha mọ' crisólito tịj mu', mu' na q̂uenĉanyity shásha 
mọ' berilo tịj mu', arajtacyity sháshatuctyi' topacio tịj mu', yiri'tacyity na shásha 
mọ' crisoprasa tịj mu', yiri'tac yịris jiyity na shásha mọ' jacinto tịj mu', judyeya' 
mu' jadyiquity yiri'tac pa ̣ rä' jiyity shásha mọ' amatista tịj mu', jo'memetyya' 
jäjämuntyi'ya' mij in jäm' yụ'tac yóche'dyem' tyei'che' na'ru o. 

21 Mọ'in na chụi'dye' bä'yedyes in yedyej jäjämuntyi' mij in tịj mu' perla, me' me' 
jäm'tac in, yirity perla cäts yiris chụi'dye' jäm'tac. Tashches caye bä'yedyes oro 
jäm'tac mọ', anic chuñemtyi' mu' oro in. 

22Mijam méqui' dạque' yụ mọ'che' Jen'si' acam', ĉaĉaij na mu'che' mu' 
ferdye'tumtyi' Jen' Ayo' tsun judyeya' mu' Oveca bu'yity, mu'indyem' mu'che' aca' 
bu'yi in jimacdyes. 

23Mọ'ches bä'yedye' jam jemoñe' mạijquedye' tsunsim' mijam ịvas, ĉụi'sim' 
mạijquedye' Jen'sim', mọ' mạij bu'yi' mọ'che', judyeya' mu' Oveca bu'yity mạij 
bu'yi mu'che' chime'. 

24Mọ'si' qui ra' mạijquedyem' räj mạijchucsi' jacchety muntyi' in. Jacchety ayo' in 
ĉo ̣ que' ra' in mọ' bä'yedye' jiquique' ra' in jedye' chuc ĉụi'si' mu'in ya'i'si' mu'in. 

25Mọ'si' bä'yedyes chụi'dye' mọ' vavancaca' ra' yụ'tac in, räjĉan ra' me' bu'yi' mọ', 
mọ'che' itŝi' tsedyedye'. 

26Jacchety muntyi' in ĉo ̣ que' ra' in mọ' bä'yedye', jiquique' ra' in dai' ya'i'si' jedye' 
mu'in. 

27Mọ' qui na ram' a'c̣his jedye' jam jun'yi' siti' mọ'che'. Tyi chuc a'c̣histum 
tsí ̣cadye' bä'yi in mu'in ra' jam jun' ca ̣nä'vaqui in mijam väväjñity chime' in. 
Mu'in ram' sánactyi' tịj quircache' in Oveca bu'yitysi'che' mu', mọ' ji'jäcacsis 
mu'in Jen'ya' ra' bä'yity in, mu'in ram' siti mu'ĉan in. 

REVELATION 22  

1 Anjer ji'caviyin yụ mu'ĉantyi' cojiro anic chintyi', mọ' na ojñi' mu' tsạ'chucsis ra' 
muntyi' in, mọ'ĉan shupqui' bä'yaquisĉan Jen'si' mu' judyeya' Oveca bu'yitysi'ĉan. 

2Mọ' ojñi' chidyi'ĉanya' caye tyei', mọ' tashchesche' caye. ̣Ọvemun tyei' cojirove 
mọ' tsạ'chucsis cätidye'. Mọ'in cätidye' in ịvaj jịjcai' väshi' in, yiri'tac pa ̣rä' jiyi' 
qui' yiris yómodye' väshi' in, me'si' qui' jịjcai' väshi' in. Mọ' na shan mọ' 
räshchucdyes jacchety muntyi' in. 

3Räj jäm' bu'yi' mọ'che', jam jeñej tashchesĉan jac jiquej, mọ' cại'si' va'tacdye' 
Jen'si' jiquej mu'. Mọ'ĉan ra' bä'yi' bä'yaquis Jen'si' mu' judyeya' Oveca bu'yitysi', 
mu'ĉan ra' ayo'bu'yi in. Ĉụi'tyi' ram' úñity mu' tima'quete in. 

4Mu'in ra' vejya' cạvete in, vaj vejti ra' mu'tum in, tịj ra' mu' me'chupte jáfiche' 
mu'in. 

5Aty ra' jam quivij cạveban' tsedyedye' in, mijam ra' jemonac mạijyis mọ'che' 
mijam ra' mạijquedye' tsunsim', mu' Jen' Ayo' tsun mu' ram' mạij bu'yi mu'indyes 
in. Chat qui ra' mu'in yụ'tac in ayo'bu'yi in mijam ra' jụ'ñisĉan mạyedye' mọtsi' 
ayo'bu'yedye' mu'in. 

6Yi anjer jin yụ: —Ọij p̂eyacdye' q̂uin' anicsis, anic ra' ca ̣ tsi' mọ'. Jen' Ayo' tsun 
mu' so'macsity p̂eyacdye' jutactyi' mu' Ạ'edye'ya' mu', mu'dyem' jutaqui anjer 
mu' paj qui mu' jị'caveyacsi úñity mu' jun' chuc ra' jiyi' cavintum yocsi' mạyedye', 
jụ'ñisĉan ra' ĉụi' mạyedye' ca ̣ tsi' —yi mu' anjer. 

7Yi Jesús: —¡Se'vaĉam', ato' o c̣hẹi'ya' ayidye' yụ! ¡Där ra' ma'joij in tyi chuc 
chique'tyi' in ọij p̂eyacdye' yụ'tyes yụ, mọ' sánacsi' o ̣che'! —yi Jesús. 

8Yụ Juan, yụ nash cạve' räj ọij ji'cavitidye' judyeya' yu ̣ dye ọij se've' p̂eyacdye', mọ' 
sánacsiij o ̣che'. Aty räj cạve'ya' yụ judyeya' se've' yụ, chat qui me'ĉandye dyụtsyi 
tsan' yụ anjersi'ya' vej mu', mu' ji'caviyintyi' yụ, tima'quete ra' tsan' ĉúti yụ. 

9Mu' na yi jin yụ: —Jam ra' me' mi ĉaĉaij nash yụ úñity Jen'tyi' mu' chime', 
yojdyem' mi u judyeya' vojity mi, mu'in jaso'mitity p̂eyacdye' Jen' in judyeya' 
mu'in chique'tyi' ọij sánacdye' in, me'dye yụ chime'. Jen' mọmo' tima'queme —yi 
jin yụ. 

10Chime'dye yi jin yụ: —Jam ra' caminve yụ'tyem ọij sánacdye' q̂uin', ĉaĉaij na aty 
c̣hẹi'ya' tupudyem' ca ̣ tsi' ra' mọ' p̂eyacdye' sánacsi' o ̣che'. 

11 Jesha' mu'in jam rụij bä'yity in paj me'dye bä'yi jam rụij in, judyeya' mu'in 
ac̣hi'yity in, paj me'dye bä'yi in. Mu'in na jäm'yity in, tupuj yejĉoij mọmo' me' 
jäm'yi bä'yi in, judyeya' mu'in Jen'dyety in tupuj yejĉoij mọmo' me' cäc̣hä'chute in 
—yi jin yụ. 

12Yi mu' Jesús: —Se'vaĉam' aty c̣hẹi'ya' ayidye' yụ, yụ ra' so'macsi muntyi' in jun' 
chuc bä'yi jacche' jiquej in, are' bijodye' so'mac in, are' va'tacdye'. 

13Yụ nash Tashchety judyeya' Jäquity, tashche' jiquej tạ'caty yụ, judyeya' 
jadyiquis ra' tupudye' yejĉoij ra' yụ —yi mu'. 

14Där ra' ma'joij in tyi chuc puptactyi' coftyity in, mu'in ram' so'mac in paj qui 
jebei' in mọ'si' väsh tsạ'chucsis cätidye', judyeya' ra' chime' so'mac in paj qui site' 
in mọ' bä'yedye'. 

15Mu'in ac̣hi'yity in jorojya' ra' ji'yajcati in, judyeya' mu'in cọcojsi'naquity in 
judyeya' vo'voijtyi' in judyeya' ijacsity in judyeya' jäm'tacdye' jen'tui'tyi' in 
judyeya' mu'in ma'jotyety väñädye' in, mu'indye väñädye'ya' carijtaquity in, 
jo'memety ra' in jam dam' site' in mọ' bä'yedye'. 

16—Yụ nash Jesús, yụ nash juteyeyac mi'in anjer yụ paj qui ọij p̂eyacdye' q̂uin' 
mu' ji'chäquiyinac mi'in yojyojdyem' ñuru'tyity yu ̣ tyi' u mi'in. Yụ nash Davidtyi' 
vóshi' mu', yụ nash jeñej bu'yi pashyity o ̣ rota' nạijjodye' tui'tyi', me' bu'yi yụ. 

17Jen'si' Ạ'edye' mu' vaj cäts Jesústyi'tum muntyi' mu', mu'in nash Ovecas bu'yi 
p̂en in, mọ' vämis ra' mu'che', mu'in yi jéte in: —¡Atsiva! Tyi chuc se'vacsebi 
p̂eyacdye' mọ'in, paj mu'in yi chime' in: —¡Atsiva! Tyi chuc jajri jụijya' in, tyi chuc 
mạ'je' ñịbe'jeyac jụijya' in, paj atsij fibi'ya' ra' tyeij in mọ' ojñi' tsạ'chucsis . 

18Yụ ferche' jéyacsi mu'in se'vety in ọij p̂eyacdye' yụ'tyes Jen', sánacsi' o ̣che': tyi 
chuc ĉụi' mọmo' cächjecajcai'tyi' yocsi' p̂eyacdye' jụijya', jam yódyesdyem' 
sánacsi' q̂uin' o, chime'jeyacsidye ra' mu' Jen' cächjeyeyacsi ọij va'tacdye' 
ji'jäques q̂uin' ọij sánacdye'. 

19Chime' tyi chuc jäctyetye' jụijya' pạrej ji'chäyitidye' o ̣ches p̂eyacdye' yụ'tyes 
Jen', mu'in me'je'tyi' in, Jen' ra' chutyetacsi mọ'si' väsh tsạ'chucsis cätidye', mijam 
ra' ji'sitacsi chime' Jen'si'ĉan bä'yedye' mu', mọ' ji'jäque'si' ọij q̂uin' sánacdye'. 

20Jesucristo mu' jị'chiqueyacsity ọij p̂eyacdye' q̂uin' yi mu': —Anicdye me' aty 
c̣hẹi'ya' ayidye' yụ. Yụ sáñe'tyi' ọij yi: Paj me'. Atsivam' Jesús Ayo' tsun. 

21 Yụ cọdyete mu' Jen' paj qui mu' Jesucristo Ayo' tsun ñịbe'jitidyes so'minac räj 
mi'in. 

Esclarecimento 
 
 

Trata-se de iniciativa particular, com os seguintes objetivos: (i) colaborar para 

divulgação dos diversos textos bíblicos disponíveis, e, (ii) facilitar o acesso a esses textos, 

inclusive por meio de download. 

Todo esforço em tornar a Palavra de Deus acessível a todos, em quaisquer localidades e 

falantes das mais diversas línguas, precisa ser um objetivo de todos os que são guiados pelo 

Espírito Santo. Ele inspirou o profeta Jeremias a dizer “não ensinará jamais cada um ao seu 

próximo, nem cada um ao seu irmão, dizendo: Conhece ao SENHOR, porque todos me 

conhecerão, desde o menor até ao maior deles, diz o SENHOR” (Jer. 31:34). 

 Jesus, também, falou assim: “e será pregado este evangelho do reino por todo o mundo, 

para testemunho a todas as nações” (Mat. 24:14). 

Muitas organizações foram constituídas com o propósito de fazer a Bíblia disponível nas 

diversas línguas. Não é uma tarefa simples. Anos de trabalho, dedicação e entrega são 

necessários para esta tão extraordinária missão. 

O texto deste trabalho está disponível na internet, em páginas eletrônicas de 

organizações que produzem ou divulgam bíblias, sem acréscimos de notas ou comentários. 

Assim, reconhecendo e respeitando os direitos que possuem sobre seus trabalhos, incumbe a 

todos os que amam a Palavra de Deus, o esforço em contribuir para amplificar sua divulgação.  

Se possível, faça download do texto, para que sejamos, também, guardiões da Bíblia, e, 

com isso, preservando-a para as futuras gerações.  

Divulga a Palavra de Deus, ela mostra o Caminho e permite a todos, que se conheça Sua 

vontade, em todos os lugares e épocas. 

 

Marcel da Glória Pereira 

2021, Vitória/ES - Brasil 
 

 

 

 

Capa: Pôr do sol no campo. Trata-se de imagem disponibilizada na internet, 
dentre as que não informam haver restrição ao uso. 

 


